
QUIEB OXIB TZIJ 
CHRIJ WE WUJ RIꞌ

We wuj riꞌ are u tzꞌakat RU LOKꞌ PIXAB RI DIOS (ri Biblia) ri cäbix Cꞌac Trato 
che. Chupam e cꞌo ri quiejeb “evangelios” (ri utzalaj tak tzij chrij ri Jesucristo). 
Cꞌo ri wuj “Los Hechos” ri cätzijox wi ri qui banom ri apóstoles, xukujeꞌ tak 
ri cajmabal ru banom ri Lokꞌalaj Espíritu rech ri Dios aretak xban qui banic ri 
nabe tak iglesias. E cꞌo xukujeꞌ ri cartas (epístolas) ri xquitzꞌibaj job chque ri 
apóstoles (ri San Pablo qꞌuia na ri xutzꞌibaj ri areꞌ). Cꞌo cꞌu jun wuj ri nim u banic 
chuqꞌuisbal, “El Apocalipsis,” —cuchixic. Pa ri wuj riꞌ cäkil wi ri xkꞌalajisax 
chuwäch ri San Juan rumal ri Jesucristo ri cubij wi ri qꞌuisbal re ri cajulew, 
xukujeꞌ ri cꞌacꞌ u takanic (reino) ri Jesucristo. Conojel tak waꞌ we tzꞌibtalic riꞌ 
xetzꞌibax rucꞌ ri u noꞌj ri Lokꞌalaj Espíritu rech ri Dios xukujeꞌ rucꞌ ri nimalaj u 
chukꞌab.

We Nuevo Testamento riꞌ xkꞌaxax pa ri qui chꞌabal ri winak ri quechꞌaw pa 
quiché ri e cꞌo chukajbal kꞌij rech ri tinimit Guatemala.

Jujun chque ri cꞌutbal tak tzij xekꞌaxax waꞌ xak jeꞌ jas ri cubij ri castellano. 
Xcanaj can xak je riꞌ rech cächꞌobtaj na más. Are cꞌu ri kas ka rayibal are laꞌ chi 
cächꞌobtaj ri tzij jas ri chomanic re ri ojer tak tzij ri xetzꞌibax nabe pa ri chꞌabal 
griego.

Cäkaj chi we Nuevo Testamento riꞌ are jun nimalaj tewchibal chque tak ri 
cäquisiqꞌuij we wuj riꞌ, xukujeꞌ chque tak ri cäquitatabej u siqꞌuixic. Ri ka rayibal 
are chi queutoꞌ ri winak rech kas cäquichꞌob ru Lokꞌ Pixab ri Dios ri cäcowinic 
cucꞌam u be jun rech curik ru tobanic ri Dios (salvación), rech xukujeꞌ cäretamaj 
jas riꞌ ri cꞌaslemal ri curik jun aretak cäcojon che ri Cristo.

Jeꞌ jas ri cubij pa ri Apocalipsis 1:3 — “Utz re jachin ri cusiqꞌuij u wäch we wuj 
riꞌ, xukujeꞌ utz que jachin tak ri cäquitatabej u siqꞌuixic ri tzij ri yoꞌm rumal ri 
Lokꞌalaj Espíritu ri tzꞌibtal chupam we wuj riꞌ, cäquinimaj cꞌu ri cubij rumal chi 
nakaj chic cꞌo wi ri kꞌij aretak cäbantaj na ronojel waꞌ.”

Pa ri San Juan 20:31 cubij: “Xetzꞌibax cꞌu waꞌ ri cꞌo waral rech ri ix quicojo chi 
ri Jesús are ri Cristo, ru Cꞌojol ri Dios, rech aretak quixcojon che ri Areꞌ, quirik 
na ri cꞌaslemal ri man cꞌo tä u qꞌuisic.”

iv

PREFACIO
Esta parte de la Biblia se llama “El Nuevo Testamento.” Incluye los cuatro 

evangelios (las buenas noticias acerca de Jesucristo), el libro de Los Hechos que 
habla de las obras de los apóstoles de Jesús y la gran obra del Espíritu Santo en la 
formación de las primeras iglesias. Incluye también las cartas (epístolas) escritas 
por cinco de los apóstoles (la mayoría por San Pablo), y un libro especial al final 
que se llama “El Apocalipsis,” la revelación de Jesucristo dado a San Juan que 
habla de los tiempos finales del universo y el nuevo reino de Jesucristo. Todas 
estas escrituras fueron escritas bajo la supervisión y con el poder del Espíritu 
Santo.

Este Nuevo Testamento se ha traducido principalmente para los indígenas 
quichés de la región centro-occidental del país de Guatemala.

A veces una palabra figurativa o un modismo se ha traducido en forma directa 
para mayor comprensión. En todo caso la meta ha sido de conservar con toda 
fidelidad el sentido original.

Esperamos que este Nuevo Testamento sea útil y de mucha bendición para los 
lectores y los oyentes, ayudándoles a comprender las Sagradas Escrituras que los 
pueden guiar a la salvación y a una vida netamente cristiana.

Como dice en Apocalipsis 1.3: “Feliz el que lee, y felices también los que 
escuchan la lectura de este mensaje recibido de Dios y hacen caso a lo que aquí 
está escrito, porque ya se acerca el tiempo.”

Y en San Juan 20.31 dice: “Pero éstas se han escrito para que ustedes crean 
que Jesús es el Cristo, el Hijo de Dios, y para que tengan vida al creer en él.” 

v

1

Waral cätzijox wi jachin tak ru mam ri Jesús ojer

1  1 Are waꞌ ri qui biꞌ ri u mam ri Jesús ojer. Ri Jesús Are rachalaxic ri 
ka mam David xukujeꞌ ri ka mam Abraham ojer.

2 Ri ka mam Abraham are u tat ri ka mam Isaac. Ri ka mam Isaac are u 
tat ri ka mam Jacob. Ri ka mam Jacob are u tat ri ka mam Judá xukujeꞌ tak 
ri e rachalal ri areꞌ. 3 Ri ka mam Judá are u tat ri ka mam Fares xukujeꞌ ri 
ka mam Zara. Ri qui nan cꞌut are ri nan Tamar. Ri ka mam Fares are u tat 
ri ka mam Esrom. Ri ka mam Esrom are u tat ri ka mam Aram. 4 Ri ka mam 
Aram are u tat ri ka mam Aminadab. Ri ka mam Aminadab are u tat ri ka 
mam Naasón. Ri ka mam Naasón are u tat ri ka mam Salmón. 5 Ri ka mam 
Salmón are u tat ri ka mam Booz. Ru nan ri ka mam Booz are ri nan Rahab. 
Ri ka mam Booz are u tat ri ka mam Obed. Ru nan ri ka mam Obed are ri 
nan Rut. Ri ka mam Obed are u tat ri ka mam Isaí. 6 Ri ka mam Isaí are u 
tat ri ka mam David ri nim takanel. Ri ka mam David ri nim takanel rucꞌ ri 
chichuꞌ ri xrixokilaj na ri tat Urías, e areꞌ u nan u tat ri ka mam Salomón.

7 Ri ka mam Salomón are u tat ri ka mam Roboam. Ri ka mam Roboam 
are u tat ri ka mam Abías. Ri ka mam Abías are u tat ri ka mam Asa. 8 Ri 
ka mam Asa are u tat ri ka mam Josafat. Ri ka mam Josafat are u tat 
ri ka mam Joram. Ri ka mam Joram are u tat ri ka mam Uzías. 9 Ri ka 
mam Uzías are u tat ri ka mam Jotam. Ri ka mam Jotam are u tat ri ka 
mam Acaz. Ri ka mam Acaz are u tat ri ka mam Ezequías. 10 Ri ka mam 
Ezequías are u tat ri ka mam Manasés. Ri ka mam Manasés are u tat ri ka 
mam Amón. Ri ka mam Amón are u tat ri ka mam Josías. 11 Ri ka mam 
Josías are u tat ri ka mam Jeconías, xukujeꞌ ri e rachalal. Pa tak ri kꞌij riꞌ 
xecꞌam bi ri winak aj Israel, xeopan cꞌu pa ri tinimit Babilonia.

12 Aretak ri winak aj Israel e cꞌo chic pa ri tinimit Babilonia, ri ka mam 
Jeconías xcꞌoji jun u cꞌojol, Salatiel u biꞌ. Ri ka mam Salatiel are u tat ri 

RI UTZALAJ TZIJ RE RI 
EVANGELIO RI XUTZꞌIBAJ 

RI SAN MATEO

a 1:16 Ri tzij “Cristo” o “Mesías” quel cubij “chaꞌtal rumal ri Dios”. 

ka mam Zorobabel. 13 Ri ka mam Zorobabel are u tat ri ka mam Abiud. Ri 
ka mam Abiud are u tat ri ka mam Eliaquim. Ri ka mam Eliaquim are u 
tat ri ka mam Azor. 14 Ri ka mam Azor are u tat ri ka mam Sadoc. Ri ka 
mam Sadoc are u tat ri ka mam Aquim. Ri ka mam Aquim are u tat ri ka 
mam Eliud. 15 Ri ka mam Eliud are u tat ri ka mam Eleazar. Ri ka mam 
Eleazar are u tat ri ka mam Matán. Ri ka mam Matán are u tat ri ka mam 
Jacob. 16 Ri ka mam Jacob are ru tat ri a José ri rachajil ri María. We 
María riꞌ are cꞌu waꞌ ru nan ri Jesús ri cäbix Cristo a che.

17 Je riꞌ chi cajlajuj juchꞌob tataxelab cachiꞌl ri qui cꞌojol e ocꞌowinak xchaptaj 
lok rucꞌ ri ka mam Abraham cꞌä rucꞌ ri ka mam David. Cajlajuj chic xchaptaj 
lok rucꞌ ri ka mam David cꞌä aretak xecꞌam bi ri winak aj Israel, xeopan pa ri 
tinimit Babilonia. Te cꞌu riꞌ e cꞌo chi cajlajuj chic cꞌä xil na u wäch ri Cristo.

Quil u wäch ri alaj a Jesús
18 Are je waꞌ xbantajic aretak xil u wäch ri alaj a Jesús: Ri kꞌapoj al María ru 

nan u yoꞌm chi u tzij che cꞌulanem rucꞌ ri a José. Mäjaꞌ cꞌu quecꞌuliꞌc aretak ri 
al María xcanaj yawab winak rumal ru chukꞌab ri Lokꞌalaj Espíritu. 19 Ri a José 
cꞌut ri rachajil are jun achi ri jicom ranimaꞌ cho ri Dios, man craj tä cꞌut cäresaj 
u qꞌuixbal ri al María chquiwäch ri winak. Rumal riꞌ xuchomaj u yaꞌic canok 
xak chi cꞌuyal. 20 Aretak jeꞌ tajin cuchomaj waꞌ, xpe jun ángel ri takom lok 
rumal ri Dios ri xucꞌut rib chuwäch ri a José pa ri u waram, xubij che: A José, 
at baꞌ at rachalaxic ri tat David. Maxej awib chucꞌamic ri al María che awixokil, 
rumal chi ri ral ri quil na u wäch, are rech ri Lokꞌalaj Espíritu waꞌ. 21 Ri areꞌ 
cäcꞌoji na jun ral ala, cacoj cꞌu na JESÚS che u biꞌ. (Ri “Jesús” quel cubij “Toꞌl 
Ke”.) Jeꞌ u biꞌ waꞌ rumal chi queutoꞌ na ru winakil, queresaj na pa ri qui mac, 
—xcha ri ángel.

22 Ronojel waꞌ xbantajic rech kas jeꞌ quel wi jas ru bim ri Kajaw Dios 
rumal ri kꞌalajisal re ru Lokꞌ Pixab ri cubij:
 23 Ri kꞌapoj ali cäcanaj na can yawab winak,

cäril cꞌu na u wäch jun ral ala
ri cäbix na Emanuel che,

—cächaꞌ. Quel cubij waꞌ: Ri Dios cꞌo kucꞌ, —cächa riꞌ.
24 Aretak xcꞌastaj ri a José che ru waram, xunimaj ri xbix che rumal ri 

ángel ri takom lok rumal ri Dios. Xucꞌam ri al María che rixokil. 25 Man 
xquirik tä cꞌu na quib, xane cꞌä teꞌ aretak xil na u wäch ri ral ri al María. 
Ri a José xucoj cꞌu JESÚS che u biꞌ.

Ri ajnoꞌjab queopan che rilic ri alaj a Jesús

2  1 Ri alaj a Jesús xil u wäch pa ri tinimit Belén, ri cꞌo pa Judea. 
Are chiꞌ cꞌo ri tat Herodes che nim takanel puwiꞌ ronojel ri Judea. 

SAN MATEO 1 ,  2

b 2:11 Ri mirra are jun cunabal ri sibalaj pakil rajil. 

Xeopan cꞌu jujun achijab ajnoꞌjab pa ri tinimit Jerusalén, jelaꞌ cꞌu quepe 
pa relbal kꞌij. 2 Xquitaꞌ cꞌu u tzijol chilaꞌ, xquibij: ¿Jawijeꞌ cäriktaj wi 
ri nim takanel ri cätakan na pa qui wiꞌ ri winak aj Israel ri cꞌä teꞌ xil 
u wäch? Xa xkil ru chꞌimil pa relbal kꞌij, rumal riꞌ xujpe chukꞌijilaxic, 
—xechaꞌ.

3 Aretak ri tat Herodes ri nim takanel xuta waꞌ, sibalaj xsach u cꞌux, jeꞌ 
xukujeꞌ conojel ri niqꞌuiaj winak aj Jerusalén. 4 Xtakan cꞌu ri nim takanel 
che qui siqꞌuixic ri qui nimakil sacerdotes, xukujeꞌ ri tijonelab re ri Pixab, 
xutaꞌ cꞌu chque jawijeꞌ quil wi na u wäch ri Cristo. 5 Ri e areꞌ xquibij che: 
Pa ri tinimit Belén ri cꞌo pa Judea, rumal chi ri kꞌalajisal re ru Lokꞌ Pixab 
ri Dios je waꞌ xutzꞌibaj:
 6 Ri at tinimit Belén,

at riꞌ ri rech ri rulew ri Judá,
machomaj chi ri at man nim tä a kꞌij at

chquiwäch ri kꞌatal tak tzij ri e cꞌo chilaꞌ,
rumal chi awucꞌ at quel wi na jun nim cꞌamal be,
ri cucꞌam na qui be ri nu winak aj Israel,

—cächaꞌ, —xecha ri tijonelab re ri Pixab.
7 Are cꞌu ri tat Herodes chelakꞌal xeusiqꞌuij ri ajnoꞌjab, xutaꞌ cꞌu chque 

jampaꞌ kas xcꞌutun ri chꞌimil. 8 Te riꞌ xeutak bi pa Belén, xubij bi chque: 
Jix baꞌ jelaꞌ, chitatabelaꞌ jawijeꞌ cꞌo wi ri acꞌal. Aretak quiriko, chixpe 
chubixic chwe, rech ri in xukujeꞌ quineꞌ na chukꞌijilaxic, —xcha chque.

9 Ri ajnoꞌjab xuwi xquito ri xbix chque rumal ri nim takanel, xebeꞌc. 
Are cꞌu ri chꞌimil ri xquil pa relbal kꞌij xnabej chquiwäch, cꞌä xopan na 
puwiꞌ ri cꞌo wi ri acꞌal, xtaqꞌui cꞌu chilaꞌ. 10 Ri ajnoꞌjab, aretak xquil ri 
chꞌimil, sibalaj xequicotic. 11 Xeboc cꞌu bi pa ri ja, xquil cꞌu ri acꞌal cꞌo rucꞌ 
ri al María ru nan. Xexuquiꞌc, xquikꞌijilaj ri acꞌal. Te cꞌu riꞌ xquijak u wiꞌ 
ri qui cꞌolibal, xquisipaj kꞌän puak, incienso, xukujeꞌ mirra b che ri Areꞌ. 
12 Te cꞌu riꞌ xbix chque pa achicꞌ chi meocꞌow chi jelaꞌ jawijeꞌ cꞌo wi ri tat 
Herodes. Xetzelej cꞌu bi pa ri qui tinimit, xquicꞌam bi jun be chic.

Waral cätzijox wi jas xban che ri alaj a Jesús xcꞌam bi pa Egipto
13 Aretak e benak chi ri ajnoꞌjab, xpe jun ángel ri takom lok rumal 

ri Dios, xucꞌut rib chuwäch ri a José pa achicꞌ, xubij che: Chatwalijok, 
chacꞌama bi ri acꞌal, rachiꞌl ru nan, chixanimaj bic. Jix pa Egipto, 
chixcanaj cꞌu na can chilaꞌ cꞌä quinbij na chiwe jampaꞌ quixpetic. Je riꞌ 
chibana rumal chi ri tat Herodes cutzucuj na u cämisaxic ri acꞌal, —xcha 
ri ángel che.

14 Xwalij cꞌu ri a José, xucꞌam ri acꞌal, rachiꞌl ru nan, chakꞌab cꞌut xebel 
bic, xebeꞌ pa Egipto. 15 Chilaꞌ xecꞌoji wi na cꞌä xcäm na ri tat Herodes. Jeꞌ 

SAN MATEO 2

xbantaj waꞌ rech kas jeꞌ quel wi jas ri xubij ri Dios rumal ri kꞌalajisal re ru 
Lokꞌ Pixab ri cubij: “Pa Egipto xinsiqꞌuij wi lok ri nu Cꞌojol,” —cächaꞌ.

Ri tat Herodes cutak qui cämisaxic ri acꞌalab
16 Aretak ri tat Herodes xretamaj chi man are tä kas tzij ri xbix can che 

cumal ri ajnoꞌjab, sibalaj xpe royowal. Xutak cꞌu qui cämisaxic conojel 
ri acꞌalab alabom ri tzꞌakat chi quieb qui junab xukujeꞌ ri mäjaꞌ cätzꞌakat 
quieb qui junab ri e cꞌo pa ri tinimit Belén xukujeꞌ ri e cꞌo pa tak ri 
tinimit chunakaj ri Belén, jeꞌ jas ri kꞌij ri xquibij can ri ajnoꞌjab. 17 Xa je 
riꞌ kas jeꞌ xel wi jas ri xutzꞌibaj can ri ka mam Jeremías ri kꞌalajisal re ru 
Lokꞌ Pixab ri Dios ri cubij:
 18 Xtataj cꞌut chi cꞌo jun ri curak u chiꞌ

pa ri tinimit Ramá,
nimalaj okꞌej waꞌ, nimalaj bis cäbanic.
Are ri nan Raquel ri cubisoj qui wäch

ri ral,
ri man cuyaꞌ taj cäcuꞌbisax u cꞌux

rumal chi ya e cäminak chic ri ral,
—cächaꞌ.

19 Aretak cꞌut cäminak chic ri tat Herodes, jun ángel ri takom lok rumal 
ri Dios xucꞌut rib chuwäch ri a José pa achicꞌ jelaꞌ pa Egipto, xubij che: 
20 Chatwalijok, chacꞌama bi ri acꞌal awucꞌ, xukujeꞌ ru nan, chixtzelej chi 
na jumul pa Israel. Xecäm cꞌu conojel ri cäcaj cäquicämisaj ri acꞌal, —
xcha che.

21 Xwalij cꞌu ri a José, xucꞌam bi ri acꞌal rachiꞌl ru nan, xtzelej chi na 
jumul pa Israel. 22 Aretak cꞌut ri a José xuto chi are ri tat Arquelao chic 
cꞌo che nim takanel pa Judea chuqꞌuexel ri Herodes ru tat, xuxej rib xeꞌ 
jelaꞌ. Xchꞌabex cꞌu rumal ri Dios pa achicꞌ, rumal riꞌ jelaꞌ xeꞌ wi pa Galilea. 
23 Aretak xopan chilaꞌ, jelaꞌ xecꞌol wi pa ri tinimit Nazaret. Jeꞌ xbantaj waꞌ 
rech kas jeꞌ quel wi ri xquibij can ri kꞌalajisal tak re ru Lokꞌ Pixab ri Dios, 
chi ri Jesús cäbix na aj Nazaret che.

Ri Juan Kasal Jaꞌ cutzijoj ru Lokꞌ Pixab ri 
Dios pa tak ri juyub ri quetzꞌinowic

3  1 Pa tak ri kꞌij riꞌ ri tat Juan Kasal Jaꞌ xopan pa Judea, pa tak ri 
juyub ri cätzꞌinowic. Tajin cutzijoj ru Lokꞌ Pixab ri Dios. 2 Cubij cꞌu 

chque ri winak: Chiqꞌuexa ri iwanimaꞌ, chiqꞌuexa ri i chomanic, rumal chi 
xa jubikꞌ chic man cuchaplej ru takanic ri Dios, —xcha chque.

3 We tat Juan riꞌ are waꞌ ri xtzꞌibax can chrij ojer rumal ri ka mam 
Isaías, ri kꞌalajisal re ru Lokꞌ Pixab ri Dios ri cubij:

Cꞌo jun ri co cächꞌaw pa tak ri juyub
ri quetzꞌinowic, cubij:

SAN MATEO 2 ,  3

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



5

 

c 3:7 Ri tataꞌib fariseos e areꞌ winak waꞌ aj Israel ri sibalaj xquikatej u nimaxic ru Pixab ri 
Moisés. Xcaꞌn cꞌu nimal, xquichomaj cꞌut chi e utz na chquiwäch conojel ri winak. Qꞌuia 
qui nakꞌatisam wi quib ri man kas tä are ri cubij ru Tzij ri Dios. Ri tataꞌib saduceos e areꞌ 
xukujeꞌ nimak tak winak waꞌ aj Israel. Ri e areꞌ cꞌut man cäquicoj taj chi kas tzij quecꞌastaj 
na ri cäminakib (Hechos 23:6-8). d 3:7 Ri mero tzij waral are “Ri alak, alak ralcꞌual ri 
cumätz”. 

“Chibana u banic ri nim be ri cäbin wi
ri Kajaw.

Chisucꞌumaj, chibana sibalaj jicom che,”
—xcha ri ka mam Isaías.

4 Are cꞌu ri tat Juan xucoj atzꞌiak ri banom rucꞌ ri rismal jun awaj, 
camello u biꞌ, tzꞌum cꞌu ru pas. Xa sacꞌ xukujeꞌ uwal cheꞌ xutijo. 5 Xepe 
cꞌu ri winak aj Jerusalén, xukujeꞌ ri e cꞌo pa tak niqꞌuiaj tak tinimit chic 
re Judea xukujeꞌ ri e cꞌo chunakaj ri nimaꞌ Jordán, xeopan cꞌu rucꞌ ri tat 
Juan chutatabexic ri cubij. 6 Aretak xquikꞌalajisaj ri qui mac, xban cꞌu qui 
kasnaꞌ rumal ri tat Juan pa ri nimaꞌ Jordán.

7 Aretak cꞌut xril ri tat Juan chi e qꞌuia chque ri tataꞌib fariseos xukujeꞌ 
ri tataꞌib saduceos xepetic rech cäban qui kasnaꞌ, c xubij chque: ¡Ri alak 
subanelab tak winak! d ¿Jachin cꞌu ri xbin chech alak chi rajwaxic canimaj 
alak chuwäch ri nimalaj royowal ri Dios ri cäpetic? 8 Bana baꞌ alak ri takal u 
banic, ri cukꞌalajisaj chi kas tzij xqꞌuextaj ri animaꞌ alak, ri chomanic alak. 
9 Mächaplej cꞌu alak u bixic pa animaꞌ alak: “Ri uj, uj rachalaxic can ri ka 
mam Abraham.” Quinbij cꞌu chech alak chi ri Dios cäcowinic cuban chque 
tak we abaj riꞌ chi e rachalaxic can ri ka mam Abraham. 10 Cämic riꞌ tajin 
cäcoj ri iquiäj che tak ri qui xeraꞌ ri cheꞌ rech quetꞌoyic. Ronojel cheꞌ ri man 
cuya tä utzalaj u wäch, cätꞌoy cꞌu na waꞌ, cäporox na pa ri kꞌakꞌ. 11 Ri in kas 
tzij quinban kasnaꞌ alak rucꞌ joron, cꞌutbal waꞌ chi qꞌuexom chi animaꞌ alak, 
qꞌuexom chi ri chomanic alak. Cäpe chi cꞌu na jun chic ri cuban na kasnaꞌ alak 
rucꞌ ri Lokꞌalaj Espíritu xukujeꞌ rucꞌ kꞌakꞌ. Ri Areꞌ nim na u kꞌij chnuwäch in, 
nim cꞌu na u banic. Man takal tä chwe in chi quinquir ru cꞌamal u xajäb. 12 Ri 
Areꞌ are jas jun achi ri cujoskꞌij ru trico. Rucꞌam chi ru pala, cujopij cꞌu na ri 
trico, cutas che ri pajo. Cucꞌol na ri trico pa ri cꞌuja. Are cꞌu ri pajo cuporoj na 
pa jun kꞌakꞌ ri man cächup tä chic, —xcha chque.

Cäban u kasnaꞌ ri Jesús
13 Xel cꞌu lok ri Jesús pa Galilea, xopan chuchiꞌ ri nimaꞌ Jordán ri cꞌo wi ri tat 

Juan rech cäban u kasnaꞌ rumal. 14 Man xraj tä cꞌu ri tat Juan, xane xubij che 
ri Jesús: Ri in man takal tä chwe chi quinban kasnaꞌ la. Rajwaxic ne chi ri lal 
cäban la nu kasnaꞌ in, —cächaꞌ. ¿Jas che xpe la wucꞌ in? —xcha che ri Jesús.

15 Xubij cꞌu ri Jesús che: Che we chanim riꞌ, chaya chwe chi jeꞌ quinban 
waꞌ. Are cꞌu waꞌ takalic rech cäkaꞌno jachique ri cätakan wi ri Dios, —
xcha che.

Ri tat Juan cꞌut xunimaj ri xubij. 16 Aretak cꞌut xbantaj u kasnaꞌ ri 
Jesús, xel lok ri Areꞌ pa ri jaꞌ. ¡Chanim xjakjob ri caj! Ri Jesús cꞌut xril ri 
Lokꞌalaj Espíritu xkaj lok puwiꞌ ri Areꞌ, jeꞌ u banic jun palomäx. 17 Te riꞌ 
xtataj cꞌut chi cächꞌaw lok jun chicaj ri xubij: Are ri Lokꞌalaj nu Cꞌojol waꞌ. 
Cäquicot ri wanimaꞌ rumal, —xchaꞌ.

Cätakchiꞌx ri Jesús che mac

4  1 Te cꞌu riꞌ ri Lokꞌalaj Espíritu xucꞌam bi ri Jesús pa tak juyub ri 
quetzꞌinowic, rech cätakchiꞌx che mac chilaꞌ rumal ri Itzel.

2 Cawinak kꞌij, cawinak akꞌab xcꞌoji chilaꞌ, man cꞌo tä cꞌu jas ri xutijo. Te 
cꞌu riꞌ sibalaj xnumic. 3 Xpe cꞌu ri Itzel, xopan rucꞌ ri Jesús rech cutakchiꞌj 
ri Areꞌ che mac, xubij che: We kas tzij chi lal u Cꞌojol ri Dios, takan la 
chque tak we abaj riꞌ chi cäcaꞌn na wa, —xcha che.

4 Xchꞌaw ri Jesús, xubij che: Ru Lokꞌ Pixab ri Dios ri Tzꞌibtalic cubij: 
“Man xak tä xuwi rumal ri wa quecꞌasi na ri winak, xane xukujeꞌ rumal 
ronojel ru Tzij ri Dios,” —cächaꞌ, —xcha ri Jesús che.

5 Ri Itzel xucꞌam bi ri Jesús pa ri lokꞌalaj tinimit Jerusalén, xupakba 
cꞌu puwiꞌ ri nimalaj rachoch Dios. 6 Te riꞌ xubij che: We kas tzij chi lal u 
Cꞌojol ri Dios, qꞌuiäka bi ib la iquim, rumal chi ru Lokꞌ Pixab ri Dios ri 
Tzꞌibtalic cubij:

Ri Dios queutak na lok ri ángeles awucꞌ
che a chajixic.

Catquichap na che ra kꞌab che a toꞌic
rech man cachakꞌij tä rawakan

cho abaj,
—cächaꞌ, —xcha ri Itzel che.

7 Ri Jesús xchꞌawic, xubij che: Xukujeꞌ cubij ru Lokꞌ Pixab ri Dios ri 
Tzꞌibtalic: “Mayac royowal ri Awajaw, ri a Dios,” —cächaꞌ, —xcha che.

8 Te cꞌu riꞌ ri Itzel xucꞌam bi ri Jesús puwiꞌ jun nimalaj juyub. Xeucꞌut 
cꞌu conojel tak ri tinimit ajuwächulew chuwäch ri Areꞌ, xukujeꞌ ri qui 
kꞌinomal. 9 Xubij cꞌu che ri Jesús: Ronojel waꞌ quinya che la, we cäxuqui 
la, quinkꞌijilaj la, —xcha che.

10 Xchꞌaw ri Jesús, xubij che: Jat, Satanás, chatel chnuwäch rumal chi 
ru Lokꞌ Pixab ri Dios ri Tzꞌibtalic cubij: “Chakꞌijilaj ri Awajaw ri a Dios, 
xuwi cꞌu ri Areꞌ chapatänij,” —cächaꞌ, —xcha che.

11 Xel cꞌu bi ri Itzel rucꞌ ri Jesús. Xepe cꞌu jujun ángeles rech quepatänin 
che ri Areꞌ.

Ri Jesús cuchaplej tzijonem pa Galilea
12 Ri Jesús, aretak xuto chi cꞌo ri tat Juan pa cheꞌ, xeꞌ pa Galilea. 13 Man 

xcanaj tä cꞌu can pa ri tinimit Nazaret, xane xa xcꞌoji pa Capernaum, 
jun tinimit Romano waꞌ ri cꞌo chiꞌ ri mar chquinakaj ri ojer tak tinimit 

SAN MATEO 3 ,  4

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



7

Zabulón rucꞌ Neftalí. 14 Jeꞌ xbantaj waꞌ rech kas jeꞌ quel wi jas ri xutzꞌibaj 
can ri ka mam Isaías ri kꞌalajisal re ru Lokꞌ Pixab ri Dios ri cubij:
 15 Winak aj Zabulón, winak aj Neftalí,

ix riꞌ ri nakaj ix cꞌo wi che ri mar,
chꞌäkäp che ri nimaꞌ Jordán,

chilaꞌ pa Galilea jawijeꞌ e cꞌo wi winak
ri man aj Israel taj.

 16 Ri winak ri jeꞌ ta ne e cꞌo pa kꞌekum
xquil jun nimalaj sakil.

E areꞌ winak waꞌ ri e cꞌo pa ri qui mac,
ri e cꞌo cho ri cämical,

xpe jun nimalaj sakil pa qui wiꞌ,
—xcha ri ka mam Isaías.

17 Cꞌä te riꞌ cꞌut ri Jesús xuchaplej u tzijoxic ru Lokꞌ Pixab ri Dios, xubij 
cꞌu chque ri winak: Chiqꞌuexa ri iwanimaꞌ, chiqꞌuexa ri i chomanic, rumal 
chi xa jubikꞌ chic man cuchaplej ru takanic ri Dios, —xcha chque ri 
winak.

Ri Jesús queusiqꞌuij quiejeb chapal tak cär rech quebeꞌ rucꞌ
18 Ocꞌowem cuban ri Jesús chuchiꞌ ri mar re Galilea, xeril cꞌu quieb 

achijab cachalal quib. Ri jun are ri tat Simón ri xukujeꞌ cäbix Pedro che, 
ri jun chic are ri tat Andrés. Tajin cäquiqꞌuiäk bi jun cꞌat chapäbal cär pa 
ri cho rumal chi e chapal tak cär ri e areꞌ. 19 Ri Jesús xubij chque: Chixsaꞌj 
wucꞌ. Quinban cꞌu na chiwe chi quixoc che qui mulixic winak che qui 
qꞌuexwäch ri cär, —xcha chque.

20 Chanim xquiya can ri qui cꞌat, xebeꞌ rucꞌ ri Jesús.
21 Ocꞌowinak chi apan jubikꞌ ri Jesús, xeril chi cꞌu quieb achijab chic 

cachalal quib. E areꞌ ri tat Jacobo rachiꞌl ri tat Juan. E u cꞌojol ri tat 
Zebedeo waꞌ. E cꞌo pa jun barco cachiꞌl ri qui tat, tajin cäquicꞌojoj cꞌu ri 
qui cꞌat. Xesiqꞌuix cꞌu rumal ri Jesús. 22 Ri e areꞌ cꞌut chanim xquiya can ri 
barco rucꞌ ri Zebedeo ri qui tat, xebeꞌ rucꞌ ri Jesús.

Ri Jesús cuya tijonic chque qꞌuia winak
23 Ri Jesús xbin pa conojel tak ri tinimit re Galilea, xuya tijonic chque 

ri winak pa tak ri rachoch Dios. Xutzijoj ri Utzalaj Tzij re ri Evangelio 
chrij ru takanic ri Dios pa qui wiꞌ ri winak. Xukujeꞌ xucunaj ronojel u 
wäch yabil ri cꞌo chque. 24 Xtataj cꞌu u tzijol ri Jesús cumal ri winak pa 
conojel tak ri tinimit re Siria. Ri winak cꞌut xequicꞌam lok conojel ri qui 
rikom cꞌäx rumal qꞌuia u wäch cꞌäxcꞌol, yabil, kꞌoxom. Xequicꞌam lok ri e 
cꞌo itzel tak espíritus chque, xukujeꞌ ri winak ri man utz tä chi qui jolom 
rumal chi e elinak chꞌuj, xequicꞌam cꞌu lok ri cäminak qui cuerpo. Ri 
Jesús cꞌut xeucunaj conojel. 25 E qꞌuia winak cꞌut aj Galilea xebeꞌ rucꞌ ri 

Jesús. Xukujeꞌ e cꞌo winak aj Decápolis, aj Jerusalén, aj Judea, e cꞌo cꞌu ri 
xepe chꞌäkäp che ri nimaꞌ Jordán.

Ri Jesús cäpaki puwiꞌ jun juyub rech cuya tijonic

5  1 Aretak ri Jesús xeril ri qꞌuialaj winak, xpaki puwiꞌ ri juyub, xtꞌuyi 
chilaꞌ. Xquimulij cꞌu quib ru tijoxelab rucꞌ. 2 Ri Jesús xuchaplej qui 

tijoxic, je waꞌ xubij chque:

Waral cäkil wi jachin tak ri utz que
3 Utz que ri cäquinaꞌ pa canimaꞌ chi cꞌo ri rajwaxic chque ri cäpe chilaꞌ 

chicaj. Ri Dios cꞌut cätakan na pa qui wiꞌ.
4 Utz que ri quebisonic rumal chi ri Dios cäcuꞌbisan na qui cꞌux.
5 Utz que ri man cäcaꞌn tä nimal. Ri e areꞌ cꞌut cäquechbej na ri ulew ri 

u bim ri Dios chi cuya chque.
6 Utz que ri quenumic, ri cächakiꞌj qui chiꞌ che jun cꞌaslemal jicom. Are 

cꞌu ri Dios cäyoꞌw na waꞌ chque.
7 Utz que ri quel qui cꞌux chque niqꞌuiaj winak chic. Ri Dios cꞌut 

cutokꞌobisaj na qui wäch ri e areꞌ.
8 Utz que ri sak canimaꞌ. Ri e areꞌ cꞌut cäquil na u wäch ri Dios.
9 Utz que ri cäquitzucuj u yaꞌic utzil chquixol ri winak. Ri Dios cubij na 

chi e areꞌ ralcꞌual ri Areꞌ.
10 Utz que ri quetzelax qui wäch rumal ru banic ri jicomal cho ri Dios. 

Ri Dios cꞌut cätakan na pa qui wiꞌ.
11 Utz iwe ix aretak cäban cꞌäx chiwe cumal ri winak, quixyokꞌ cumal, 

cäquibij ronojel u wäch ri man kas tzij taj chiwij, xa rumal chi quixcojon 
chwe in. 12 Chixquicot baꞌ, chixtzeꞌnok rumal chi quicꞌam na jun nimalaj 
tojbal iwe chilaꞌ chicaj. Je cꞌu cꞌäx waꞌ xban chque ri kꞌalajisal tak re ru 
Lokꞌ Pixab ri Dios ri xecꞌoji can ojer, —xcha ri Jesús.

Ri ix, jeꞌ ta ne ix sakil, jeꞌ ta ne ix atzꞌam 
chque ri winak cho ruwächulew

13 Ri ix, jeꞌ ta ne ix atzꞌam chque ri winak cho ruwächulew. We cꞌu man 
cꞌo chic u tzayil ri atzꞌam, ¿jas ta cꞌu lo cäban che rech cꞌo chi cupatänij? 
Man cꞌo tä chi u patän riꞌ, xane xa cäqꞌuiäk na apanok, cätacꞌalex cꞌu na 
cumal ri winak.

14 Ri ix, jeꞌ ta ne ix sakil chque ri winak cho ruwächulew jeꞌ jas jun 
tinimit ri cꞌo puwiꞌ jun juyub, ri amakꞌel cäkꞌalajinic. 15 Man cätzij tä 
jun chäj, te cꞌu riꞌ cäyiꞌ chuxeꞌ jun coxon, xane xa cäyiꞌ riꞌ pa jun cꞌolibal 
chicaj rech cätunun pa qui wiꞌ conojel ri e cꞌo pa ri ja. 16 Je waꞌ chibana ix 
xukujeꞌ, chibanaꞌ chi ri sakil ri cꞌo iwucꞌ cätunun chquiwäch ri winak. Je 
riꞌ rech aretak cäquil ri utzil ri quibano, cäquiya u kꞌij ri i Tat ri cꞌo chilaꞌ 
chicaj.

e 5:20 Ri tijonelab re ri Pixab e areꞌ achijab waꞌ ri sibalaj xquitijoj quib chrij ru Pixab ri 
Moisés, xquicꞌutu waꞌ chquiwäch ri winak. 

Ri Jesús cuya tijonic chrij ri Pixab
17 Michomaj ix chi in petinak che resaxic ri Pixab ri xutzꞌibaj can ri ka 

mam Moisés, o ri qui tijonic ri kꞌalajisal tak re ru Lokꞌ Pixab ri Dios. Man 
in petinak tä che resaxic, xane in petinak chubixic ri kas u banic ri Pixab 
xukujeꞌ ri qui tijonic ri kꞌalajisal tak re ru Lokꞌ Pixab ri Dios. 18 Kas tzij quinbij 
chiwe, man cꞌo tä quesax na che ri Pixab, xane xa ronojel cäbantaj na. Cꞌä 
mäjok cäsach u wäch ri caj ulew, man cꞌo tä jun punto, man cꞌo tä jun alaj 
tzꞌib ri quesax na che ri Pixab. 19 Rumal riꞌ jachin ri man cunimaj tä jun 
chque ri takanic re ri Pixab, pune are ri man nim tä u banic, xukujeꞌ cucꞌut 
chquiwäch niqꞌuiaj winak chic chi man kas rajwaxic taj cänimax waꞌ, ri areꞌ 
man nim taj quil wi na chquixol ri winak ri cätakan na ri Dios pa qui wiꞌ. Are 
cꞌu ri winak ri cunimaj ri Pixab, xukujeꞌ cucꞌut chquiwäch niqꞌuiaj winak chic 
chi cäquinimaj waꞌ, kas nim na u banic waꞌ chquixol ri winak ri cätakan na 
ri Dios pa qui wiꞌ. 20 Quinbij cꞌu chiwe, chi we man jicom na ri i cꞌaslemal ix 
chuwäch ri qui cꞌaslemal ri tataꞌib fariseos xukujeꞌ ri tijonelab re ri Pixab, e 
man quixoc tä riꞌ chquixol ri winak ri cätakan na ri Dios pa qui wiꞌ.

Ri Jesús cuya tijonic chrij ri oyowal
21 Ri ix i tom chi xbix chque ri ka mam ojer: “Mixcämisanic, apachin 

cꞌu ri cäcämisanic cäkꞌat na tzij puwiꞌ,” —cächaꞌ. 22 Are cꞌu ri in quinbij 
chiwe chi jachin ri cuyac royowal chrij ri rachalal cäkꞌat na tzij puwiꞌ. 
Jachin ri cꞌäx cächꞌaw che ri rachalal cäkꞌat na tzij puwiꞌ cumal ri kꞌatal 
tak tzij. Xukujeꞌ jachin ri cubij che ri rachalal chi xa are jun con, chi man 
cꞌo tä chi u patän, queꞌ na riꞌ pa ri kꞌakꞌ.

23-24 Rumal cꞌu riꞌ, we cacꞌam bi ri a sipanic cho ri taꞌbal tokꞌob, chilaꞌ cꞌut 
cänaꞌtaj chawe chi cꞌo jun cꞌäx ri cunaꞌ ri awachalal chawij, chaya can ri a 
sipanic cho ri taꞌbal tokꞌob. Jat na rucꞌ ri awachalal rech catutzir rucꞌ nabe, te 
cꞌu riꞌ cuyaꞌ cattzelej cho ri taꞌbal tokꞌob chuyaꞌic ra sipanic cho ri Dios.

25 We cꞌo jun winak cuban u cꞌulel chawe, catucꞌam cꞌu bi pa ri kꞌatbal 
tzij, chatutzir na rucꞌ pa ri be rech man catujach tä pu kꞌab ri kꞌatal tzij. 
We ta mat je riꞌ, ri kꞌatal tzij catujach na pa qui kꞌab ri mayor, ri mayor 
cꞌut catquicoj na pa cheꞌ. 26 Kas tzij baꞌ ri quinbij chawe chi man cꞌo tä 
awelic lok chilaꞌ cꞌä catoj na ronojel ri a multa, —xcha ri Jesús.

Ri Jesús cätzijon chrij ri nimalaj mac ri äwas u banic 
rucꞌ ri rixokil o ri rachajil jun winak chic

27 Ri ix i tom chi xbix can nabe: “Maban ri nimalaj mac ri äwas u banic 
chrij ra cꞌulaj,” —cächaꞌ.

28 Are cꞌu ri in quinbij chiwe, chi jachin ri cucaꞌyej jun ixok, xak xuwi 
rucꞌ ru rayixic u wäch xmacun riꞌ rucꞌ pa ranimaꞌ, —cächa ri Jesús.

29 We ri awakꞌäch re ri awiquiäkꞌab cubano chi catzak pa mac, 
chawesaj, chaqꞌuiäka apanok. Are utz na chawe we quel jun chꞌäkap che 
ra cuerpo, chuwäch waꞌ chi ronojel ra cuerpo cäqꞌuiäk bi pa ri kꞌakꞌ. 30 We 
cꞌu are ri a kꞌab re ri awiquiäkꞌab cubano chi catzak pa mac, chakꞌataꞌ, 
chaqꞌuiäka apanok. Are cꞌu utz na chawe we quel jun chꞌäkap che ra 
cuerpo, chuwäch waꞌ chi ronojel ra cuerpo cäqꞌuiäk bi pa ri kꞌakꞌ, —xcha 
ri Jesús.

Ri Jesús cuya tijonic chrij ru jachic quib jucꞌulaj winak
31 (Cächꞌaw chi ri Jesús, cubij:) Xukujeꞌ xbix can nabe: “Apachin ri 

cujach bi ri rixokil, rajwaxic cuya bi jun wuj che ri cubij wi chi jachom 
canok,” —cächaꞌ. 32 Ri in cꞌut quinbij chiwe, chi we jun achi cujach bi ri 
rixokil man rumal tä u chꞌabexic jun achi chic, cuban riꞌ chi ri rixokil 
cuban ri nimalaj mac ri äwas u banic. Jachin cꞌu ri cäcꞌuli rucꞌ jun ixok ri 
jachom bic, cuban riꞌ ri nimalaj mac ri äwas u banic, —xcha ri Jesús.

Ri Jesús cuya tijonic chrij ri juramento ri cäcaꞌn ri winak
33 Xukujeꞌ i tom riꞌ ri xbix chque ri ka mam ojer: “Kas chabanaꞌ jas ri 

xachiꞌj u banic rucꞌ juramento cho ri Kajaw Dios,” —xeuchixic. 34 Ri in 
cꞌut quinbij chiwe, chi miban juramento aretak cꞌo ri quichiꞌj che jun 
winak chic. Miban juramento rucꞌ ri caj rumal chi chilaꞌ cꞌo wi ri Dios. 
35 Miban juramento rucꞌ ruwächulew rumal chi are jeꞌ ta ne u tacꞌalibal 
ri rakan ri Dios. Miban juramento rucꞌ ri tinimit Jerusalén rumal chi are 
u tinimit ri Dios ri Nimalaj Takanel. 36 Xukujeꞌ miban juramento rucꞌ ri 
i jolom, rumal chi man quixcowin taj quiban sak o kꞌek che xa jun i wiꞌ. 
37 Xane xak xuwi chibij “jeꞌ, je riꞌ” o “man jeꞌ taj”, —quixchaꞌ. Are cꞌu ri 
tzij ri xak u wiꞌ tzij chic, rech ri Itzel riꞌ, —xcha ri Jesús chque.

Ri Jesús cuya tijonic chrij ri jun winak ri 
cutzelej u qꞌuexel ri cꞌäx ri cäban che

38 Ri ix i tom chi xbix can nabe: “We jun cäresaj u wakꞌäch jun winak 
chic, quesax na ru wakꞌäch ri areꞌ. We jun cäresaj u ware jun winak chic, 
quesax na ru ware ri areꞌ,” —cächaꞌ. 39 Are cꞌu ri in quinbij chiwe: Chixel 
chuwäch ri itzel achi ri craj cächꞌojin iwucꞌ. Xane we cꞌo jun catchꞌayow 
che ri juperaj a palaj, chaya ri juperaj a palaj chic chuwäch. Mitzelej u 
qꞌuexel ri cꞌäx ri cäban chiwe. 40 We cꞌo jun craj catusiqꞌuij pa kꞌatbal tzij, 
craj cꞌut cumaj ri a camixaꞌ, chaya bi ra chaquet che xukujeꞌ. 41 We cꞌo 
jun cucoj u chukꞌab chawe chi cacꞌam bi jun ekaꞌn ri cäbinibej jun legua, 
chacꞌama bi quieb legua rucꞌ. 42 Apachin ri cꞌo jas cutaꞌ chawe, chaya che. 
Macowirisaj ri awanimaꞌ chuwäch ri winak ri craj cäkajan awucꞌ.

SAN MATEO 5

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



11

Cheiwaj ri i cꞌulel
43 Xukujeꞌ i tom riꞌ ri xbix can nabe: “Lokꞌ chawila wi ri awachiꞌl, 

chawetzelaj cꞌu u wäch ri a cꞌulel,” —cächaꞌ. 44 Are cꞌu ri in quinbij chiwe: 
Lokꞌ chiwila wi ri i cꞌulel. Chibij: Ri Dios cꞌo pi wiꞌ, —quixcha chque ri 
winak ri queyokꞌon chiwe. Chibana utzil chque ri cäquetzelaj i wäch, 
chibana baꞌ orar pa qui wiꞌ ri xak cäcaꞌn cꞌäx chiwe. 45 We jeꞌ quiban waꞌ 
kꞌalaj riꞌ chi kas ix ralcꞌual ri ka Tat ri cꞌo chilaꞌ chicaj. Are cꞌu ri ka Tat 
quesan lok ri kꞌij pa qui wiꞌ ri utzalaj tak winak, xukujeꞌ pa qui wiꞌ ri 
itzel tak winak. Cutak cꞌu lok ri jäb pa qui wiꞌ ri cäcaꞌn ri jicomal, xukujeꞌ 
pa qui wiꞌ ri man cäcaꞌn tä ri jicomal. 46 Are cꞌu we xak xuwi queiwaj 
ri quixcaj ix, ¿jas ta cꞌu che cäyiꞌ na tojbal re waꞌ chiwe rumal ri Dios? 
Xukujeꞌ ne ri tokꞌil tak alcabal cäcaj quib ri e areꞌ. 47 We xak xuwi quiya 
rutzil qui wäch ri iwachalal, ¿a quichomaj lo riꞌ chi i banom jun nimalaj 
utzil? Je cꞌu ne waꞌ xukujeꞌ cäcaꞌn ri man kas quetam tä u wäch ri Dios. 
48 Je baꞌ chibana ix jas ri ka Tat ri cꞌo chilaꞌ chicaj. Ri Areꞌ tzꞌakat pa ru 
chomabal. Ri ix xukujeꞌ chibana tzꞌakat pa ri i chomabal, —xcha ri Jesús.

Ri Jesús cuya tijonic chrij ri utzil ri cuban jun winak

6  1 Ru patänixic ri Dios ri quibano, miban waꞌ chquiwäch ri winak 
xak rech cäquilo, cäquiya cꞌu i kꞌij. We jeꞌ quiban waꞌ, ri ka Tat ri 

cꞌo chilaꞌ chicaj man cꞌo tä tojbal iwe cuya na. 2 Rumal riꞌ aretak queitoꞌ 
ri cꞌo qui rajwaxic, mitzijoj chque conojel ri winak, jeꞌ jas ri cäcaꞌn ri 
winak ri xak quieb qui wäch cäquitzijoj chque conojel ri winak pa tak ri 
rachoch Dios, pa tak ri be. Jeꞌ cäcaꞌn waꞌ xak xuwi rech utz quechꞌaw ri 
winak chquij. Kas tzij cꞌut quinbij chiwe chi ri cäbix chquij xuwi waꞌ ri 
tojbal que cäquirik na. 3 Xane ri ix aretak cꞌo jas u wäch jun tobanic ri 
quiya chque ri cꞌo qui rajwaxic, cꞌo jun metamanic. Mitzijoj ne waꞌ che 
ri utzalaj iwachiꞌl. 4 Chibana baꞌ ri utzil xak chelakꞌal. Ri ka Tat cꞌut ri 
quilow ronojel ri quiban chelakꞌal, are cäyoꞌw na ri tojbal iwe, —xcha ri 
Jesús.

Ri Jesús cuya tijonic chrij ri u banic orar
5 Ri ix aretak quiban orar miban iwe jas ri cäcaꞌn ri winak ri xak quieb 

qui wäch, ri cäkaj chquiwäch xak e tacꞌatoj cäcaꞌn orar pa tak ri rachoch 
Dios, pa tak ri u cruz tak be. Xak are cäcaj chi queꞌilitaj cumal ri winak. 
Kas tzij quinbij chiwe chi xuwi waꞌ ri tojbal que cäquirik na. 6 Xane ri 
ix aretak quiban orar, chixoc pa ja, chitzꞌapij ri uchija. Chibana orar 
chuwäch ri ka Tat ri cꞌo iwucꞌ pa i tuquiel wi. Ri ka Tat cꞌut ri quilowic 
chi tajin quiban orar chelakꞌal, are cäyoꞌw na ri tojbal iwe.

7 Aretak quiban orar, mibij qꞌuia tzij ri man cꞌo tä qui patän, jas 
ri cäcaꞌn ri winak ri man kas quetam tä u wäch ri Dios. Ri e areꞌ 

cäquichomaj chi ri Dios queutatabej xa rumal chi qꞌuia ri cäquibij pa tak 
ri oración ri cäcaꞌno. 8 Miban baꞌ iwe jas ri cäcaꞌn ri e areꞌ. Rumal chi ri 
ka Tat retam chic jas ri rajwaxic chiwe cꞌä mäjaꞌ quitaꞌ waꞌ che. 9 Rumal 
riꞌ aretak quiban orar, je waꞌ chibij:

Ka Tat ri cꞌo la pa ri caj,
chnimarisax ta na u kꞌij ri biꞌ la.

 10 Takan na la pa qui wiꞌ
conojel winak.

Bana baꞌ na la ri rayibal la
cho ruwächulew,
jas ri cäban chilaꞌ chicaj.

 11 Ya la chkawäch ri cäkatijo,
jas ri rajwaxic chke cämic.

 12 Sacha la ri ka mac ri kaꞌnom
jeꞌ jas ri uj cäkasach ri qui mac
ri cäcaꞌn cꞌäx chke.

 13 Mäya la chke chi cujtakchiꞌx
che mac, xane chujtoꞌ la
cho ri Itzel.

Ronojel waꞌ cäkataꞌ che la
rumal chi ri lal
cätakan la puwiꞌ ronojel.

Cꞌo nimalaj chukꞌab ucꞌ la
puwiꞌ ronojel,
chnimarisax ta baꞌ kꞌij la amakꞌel
pa tak ri kꞌij ri junab ri quepetic.
Amén.

(Je waꞌ quibij aretak quiban orar, —xcha ri Jesús chque.)
14 We ri ix quisach qui mac niqꞌuiaj winak chic ri caꞌnom cꞌäx chiwe, ri 

ka Tat ri cꞌo chilaꞌ chicaj xukujeꞌ cusach na ri i mac ix. 15 Are cꞌu we man 
quisach qui mac niqꞌuiaj winak chic, ri ka Tat man cusach tä na ri i mac 
ix, —xcha ri Jesús chque ru tijoxelab.

Ri Jesús cuya tijonic chrij ri ayuno
16 Aretak ri ix quiban ayuno miban iwe jas ri cäcaꞌn ri achijab ri xak 

quieb qui wäch. Ri e areꞌ cäcaꞌn che quib chi quebisonic. Jeꞌ cäcaꞌn waꞌ 
xak rech cäquil ri winak chi tajin cäcaꞌn ayuno. Kas tzij quinbij chiwe 
chi xuwi waꞌ ri tojbal que cäquirik na. 17 Ri ix cꞌut aretak quiban ayuno, 
chichꞌaja ri i palaj, utz quiban chuxayic ri i wiꞌ. 18 Je waꞌ quibano rech 
ri winak man cäquichꞌob taj chi tajin quiban ayuno, xane xak xuwi ri 
ka Tat ri cꞌo iwucꞌ pa i tuquiel wi quilowic. Are cꞌut cäyoꞌw na ri tojbal 
iwe.

Waral cätzijoxic wi ri kꞌinomal ri cꞌo chilaꞌ chicaj
19 Mimulij i kꞌinomal waral cho ruwächulew, rumal chi waral xa 

quechicopir ri jastak, xa quekꞌelobic, xa quelakꞌaxic. 20 Xane are chimulij 
i kꞌinomal chilaꞌ chicaj, jawijeꞌ ri man quechicopir tä wi, man quekꞌelob 
taj, man quelakꞌax tä cꞌut. 21 Ri cꞌo wi ri i kꞌinomal, chilaꞌ riꞌ benak wi ri 
iwanimaꞌ, —xcha ri Jesús.

Ri ka wakꞌäch are jeꞌ jas jun candela ri cuya sakil
22 Ri a wakꞌäch are jeꞌ jas jun candela ri cuya sakil chawe. We utz ri a 

wakꞌäch, kꞌalaj riꞌ ri a be chawäch. 23 We cꞌu man utz ra wakꞌäch, man 
kꞌalaj tä riꞌ ra be, at cꞌo riꞌ pa kꞌekum. We ri sakil ri cꞌo pa ri awanimaꞌ 
cuban kꞌekum, ¡sibalaj nim na ri kꞌekum riꞌ! —xcha ri Jesús chque ru 
tijoxelab.

Rajwaxic chi xa jun ri cäkapatänij, ri Dios o ri kꞌinomal
24 Man cꞌo tä jun winak cäcowinic queupatänij quieb patrón. Cäretzelaj 

cꞌu na u wäch ri jun, lokꞌ cäril na ri jun chic. Cuban ri jicomal rucꞌ ri jun, 
man nim tä cꞌu cäril wi ri jun chic. Jun winak man cuyaꞌ taj cupatänij ri 
Dios we benak u cꞌux rucꞌ ri kꞌinomal, —xcha ri Jesús chque.

Ri Dios queuchajij ri ralcꞌual
25 Rumal riꞌ quinbij chiwe: Mixoc il che jas ri quiban chuchꞌaquic ri 

i wa o ri quitijo. Mixoc il che ri iwatzꞌiak ri quicojo. Are cꞌu nim na u 
banic ri cꞌaslemal chuwäch ri quitijo, are cꞌu nim na u banic ri i cuerpo 
chuwäch ri atzꞌiak ri quicojo. 26 Chiwilampe ri chicop ri querapap chicaj. 
Man cäcaꞌn tä ticoꞌn, man cäquiyac tä cꞌu u wäch ri ticoꞌn chucꞌolic waꞌ 
pa tak cꞌuja. Pune je riꞌ, ri ka Tat ri cꞌo chilaꞌ chicaj quetzukuwic. Nim 
cꞌu na i kꞌij ix chquiwäch ri chicop ajuwocaj. 27 ¿A cꞌo lo jun chiwe ri 
cäcowinic cäcꞌasi chi na quieb oxib junab xa rumal chi sibalaj coc il che? 
¡Man cꞌo taj! —xcha ri Jesús chque.

28 ¿Jas cꞌu che sibalaj quixoc il che ri iwatzꞌiak? Chiwilampe ri cotzꞌij 
pa tak ri juyub jas cäcaꞌno queqꞌuiyic. Man quebatzꞌin taj, xukujeꞌ man 
quequiemen taj. 29 Quinbij cꞌu chiwe chi pune ta ne je riꞌ, ri nim takanel 
Salomón, rucꞌ ronojel ru kꞌinomal, man xcowin tä xucoj jun ratzꞌiak jeꞌ 
jas jun chque we cotzꞌij riꞌ, —xcha chque. 30 We ri Dios je waꞌ u banom 
che ri catzꞌiak ri kꞌayes ri e cꞌo cämic pa juyub, chuwek cꞌut xa queyiꞌ na 
pa ri kꞌakꞌ, ¡e ta cꞌu lo ri ix! ¿A mat quixrilij na ri Dios che ri iwatzꞌiak? 
Ri ix xa jubikꞌ quixcojonic, —xcha chque. 31 Rumal riꞌ, mixoc baꞌ il, mibij: 
“¿Jawijeꞌ cäpe wi ri ka wa? o ¿jawijeꞌ cäpe wi ri cäkatijo? o ¿jawijeꞌ cäpe 
wi ri katzꞌiak?” —mixchaꞌ, —xcha chque. 32 Conojel cꞌu we jastak riꞌ are 
ri cäquitzucuj ri winak. Are cꞌu ri ix cꞌo ri i Tat chilaꞌ chicaj ri retam chi 

queajwataj waꞌ chiwe. 33 Rumal riꞌ are nabe chitzucuj chi ri Dios cätakan 
pa ri i cꞌaslemal, xukujeꞌ chibana ri jicomal chuwäch ri Areꞌ, cäyaꞌtaj cꞌu 
na ronojel ri cajwataj chiwe. 34 Mixoc baꞌ il che ri chuwek. Ri chuwek cꞌo 
na ri cꞌäx cäriktajic jas ri cämic. Rucꞌ waꞌ ri i cosic re ri kꞌij cämic, —xcha 
ri Jesús chque ru tijoxelab.

Mikꞌat tzij pa qui wiꞌ niqꞌuiaj winak chic

7  1 Mikꞌat tzij pa qui wiꞌ niqꞌuiaj winak chic, rech ri Dios man cukꞌat 
tä tzij pi wiꞌ ix. 2 Ri Dios jeꞌ u kꞌatic tzij cuban na pi wiꞌ ix jas ru 

kꞌatic tzij quiban ix pa qui wiꞌ niqꞌuiaj winak chic. Jas ri pajbal ri quicoj 
ix chque niqꞌuiaj winak chic, jeꞌ cäcoj na chiwe ix. 3 ¿Jas che cabij tzij 
chquij niqꞌuiaj winak chic? ¡Jeꞌ ta ne chi cawil ri in nitzꞌ mes ri cꞌo pa ru 
wakꞌäch ri awachalal, man cawil tä cꞌu ri a mac at ri jeꞌ jas jun cutaꞌm ri 
cꞌo pa ra wakꞌäch! 4 We ri at cꞌo jun cutaꞌm pa ra wakꞌäch, ¿a cuyaꞌ lo riꞌ 
cabij che ri awachalal: “Chaya chwe chi quinwesaj cok ri in nitzꞌ mes ri 
cꞌo pa ra wakꞌäch”? 5 ¡Ri at xak quieb a wäch! Chawilaꞌ nabe jas u banic 
ra cꞌaslemal at, jeꞌ ta ne chi cawesaj jun cutaꞌm ri cꞌo pa ra wakꞌäch. Je 
riꞌ kas catcaꞌy na che resaxic cok ri in nitzꞌ mes ri cꞌo pa ru wakꞌäch ri 
awachalal.

6 Meiya ri lokꞌalaj tak jastak ri rech ri Dios chque tak ri tzꞌiꞌ, mepe cꞌu 
ne chiwij, cäcaꞌn cꞌu chꞌakatak chiwe. Meiya ri jeꞌlalaj tak abaj perlas 
chquiwäch tak ri ak, xak cꞌu ne mäquitacꞌalej.

Chibana orar, chitaꞌ ri quiwaj. Chitzucuj 
rucꞌ ri Dios, chicꞌorocꞌa ri uchija

7 Chitaꞌ ri quiwaj, cäyaꞌtaj cꞌu na waꞌ chiwe rumal ri Dios. Chitzucuj rucꞌ 
ri Dios, quirik cꞌu na. Chicꞌorocꞌa ri uchija, cäjaktaj cꞌu na waꞌ chiwäch. 8 Je 
riꞌ, rumal chi jachin ri cꞌo jas cutaꞌ, cäyaꞌtaj na che. Jachin ri cꞌo cutzucuj, 
cꞌo curiko, jachin cꞌu ri cucꞌorocꞌa ri uchija, cäjaktaj na waꞌ chuwäch.

9 ¿A cꞌo lo jun chiwe ri cuya jun abaj che ri u cꞌojol aretak cutaꞌ u 
wa? 10 ¿A cuya ne lo jun cumätz che aretak cutaꞌ jun cär? 11 We ri ix, ix 
ajmaquib, quixcowin chuyaꞌic utzalaj tak jastak chque ri iwalcꞌual, ¿a mat 
ri i Tat ri cꞌo chilaꞌ chicaj queuya na utzalaj tak jastak chque ri cäquitaꞌ 
che?

12 Je cꞌu riꞌ, jas ri quiwaj ix chi cäcaꞌn ri winak chiwe, jeꞌ chibana ix 
chque ri e areꞌ xukujeꞌ. Are cꞌu je waꞌ ri cubij ri Pixab ri xutzꞌibaj ri ka 
mam Moisés, xukujeꞌ je waꞌ cubij tak ri wuj ri xquitzꞌibaj can ri kꞌalajisal 
tak re ru Lokꞌ Pixab ri Dios.

Waral cäkil wi ri uchibe ri latzꞌ u wäch
13 Chixoc bi pa ri uchibe ri latzꞌ u wäch. Ri uchibe xukujeꞌ ri be ri queꞌ 

pa ri cꞌäx jawijeꞌ cäsach wi qui wäch ri winak, nim qui wäch. E qꞌuia cꞌut 

ri queboc pa ri uchibe riꞌ. 14 Are cꞌu ri uchibe xukujeꞌ ri be ri queꞌ pa ri 
cꞌaslemal rucꞌ ri Dios, nuꞌch qui wäch xukujeꞌ sibalaj cꞌäx. Man e qꞌuia tä 
cꞌut ri querikowic.

Etamtal jun cheꞌ we utz o man utz taj rumal ru wächinic
15 Chichajij iwib chquiwäch ri achijab ri xak e banal tak tzij, ri 

cäcaꞌn che quib chi e kꞌalajisal tak re ru Lokꞌ Pixab ri Dios. E are 
cꞌu waꞌ quepe iwucꞌ, sibalaj utz quepetic jeꞌ ta ne chij ri quij, are cꞌu 
chquipam e jikꞌab tak utiw. 16 Ri ix quichꞌob na jachin tak waꞌ rumal 
ri cäcaꞌno. Jeꞌ jas jun cheꞌ cächꞌobtaj u wäch rumal ru wächinic. ¿A 
cꞌo lo jumul ri quetam uvas chrij ri qꞌuix? ¿A quetam lo higos chrij 
ri tzäcäm? ¡Man jeꞌ taj! 17 Je cꞌu riꞌ ronojel utzalaj cheꞌ utz ri u wäch 
ri cuyaꞌ. Are cꞌu ri cheꞌ ri man utz taj, man utz tä ru wäch ri cuyaꞌ. 
18 Ri utzalaj cheꞌ man cäcowin taj cuya ru wäch ri man utz taj. Ri 
cheꞌ ri man utz taj man cäcowin taj cuya utzalaj u wäch riꞌ. 19 Ronojel 
cheꞌ ri man cuya tä utzalaj u wäch, cätꞌakix na, cäqꞌuiäk na riꞌ pa ri 
kꞌakꞌ. 20 Je wa riꞌ ri ix kas quichꞌob na jas qui banic ri winak rumal ri 
cäcaꞌno, —xcha chque.

Man conojel tä ri winak queopan na chilaꞌ jawijeꞌ cätakan wi ri Dios
21 Man conojel tä winak queboc chilaꞌ jawijeꞌ ri cätakan wi ri Dios, 

pune cäquibij chwe: “Kajaw, Kajaw,” —quecha riꞌ, xane xak xuwi ri 
quebanow ru rayibal ri nu Tat ri cꞌo chilaꞌ chicaj. 22 E qꞌuia ri cäquibij 
na chwe pa ri kꞌij riꞌ: “Kajaw, Kajaw, ri uj ka yoꞌm tzijonem pa ri biꞌ 
la. Pa ri biꞌ la xekesaj bi itzel tak espíritus chque ri winak, xukujeꞌ are 
pa ri biꞌ la ri xkaꞌn qꞌuia u wäch cajmabal,” —quecha na. 23 Ri in cꞌut 
quinbij na chque: “Man wetam tä i wäch. Chixel bi chnuwäch, ri ix xak 
ix banal tak etzelal,” —quincha na chque, —xcha ri Jesús chque ru 
tijoxelab.

Waral cäkil wi ri quieb u wäch tacꞌalibal ja
24 Je cꞌu riꞌ jachin ri cutatabej ri nu tzij, cuban cꞌut jas ri quinbij, are 

je riꞌ jas jun achi ri cꞌo u noꞌj, ri xuyac ri rachoch pa abaj. 25 Xkaj cꞌu ri 
jäb, xeqꞌuiy tak ri jaꞌ, xpe jun nimalaj quiäkikꞌ chrij ri ja, man xtzak tä 
cꞌut rumal chi ru tacꞌalibal are abaj. 26 Jachin cꞌu ri cutatabej ri nu tzij, 
man cuban tä cꞌut jas ri quinbij, junam riꞌ rucꞌ jun achi ri man cuchꞌob 
taj jas ri cubano, ri xuyac ri rachoch puwiꞌ ri senyäb. 27 Xkaj ri jäb, 
xeqꞌuiy tak ri jaꞌ, xpe jun nimalaj quiäkikꞌ chrij ri ja, xtzak cꞌu ri ja. 
¡Ronojel xa xwulijic! —xcha ri Jesús.

28 Aretak ri Jesús xtoꞌtaj che tzijonem, ri winak sibalaj xquicajmaj ru 
tijonic. 29 Je riꞌ, rumal chi ri u tijonic cucꞌutu chi are jeꞌ jas jun ri cꞌo u 
takanic pa qui wiꞌ, man jeꞌ taj jas ri xcaꞌn ri tijonelab re ri Pixab.

f 8:2 Ri itzel chꞌaꞌc are jun yabil ri sibalaj cꞌäx ri cusipaj rib. g 8:4 “Sacerdote aj Israel”: 
Chawilaꞌ ri San Lucas 1:8, xukujeꞌ ri Diccionario, qꞌuisbal re we Nuevo Testamento. 

Ri Jesús cucunaj jun achi ri cꞌo itzel chꞌaꞌc che

8  1 Aretak ri Jesús xkaj lok cho ri juyub, e qꞌuia winak xeteri lok chrij. 
2 Xopan cꞌu rucꞌ ri Jesús jun achi ri cꞌo itzel chꞌaꞌc che. f Xxuqui 

chuwäch ri Jesús, xubij che: Tat, ri in wetam chi cäcowin la che nu 
cunaxic we caj la, —xcha che.

3 Xuyuk cꞌu ru kꞌab ri Jesús, xuchap cok ri achi, xubij che: ¡Cwaj! 
Chutzir baꞌ la, —xcha che.

Xuwi waꞌ xubij ri Jesús. Xutzir cꞌu ri achi ri cꞌo ri itzel chꞌaꞌc che. 
4 Xubij cꞌu ri Jesús che: ¡Tampe la! Cꞌo jas mäbij la che jachin jun. Oj la, 
jecꞌutu ib la cho ri sacerdote. g Ya la ri sipanic ri takom can rumal ri ka 
mam Moisés chi cäyiꞌc aretak cäcunataj jun ri cꞌo itzel chꞌaꞌc che. Are cꞌu 
kꞌalajisabal waꞌ chquiwäch ri winak chi utzirinak chi la, —xcha che.

Ri Jesús cucunaj jun ala patänil re jun qui nimal soldados
5 Aretak xopan ri Jesús pa ri tinimit Capernaum, xpe jun achi rucꞌ. Are 

jun chque ri qui nimal soldados aj Roma. Xutaꞌ cꞌu jun tokꞌob che ri Jesús. 
6 Je waꞌ xubij: Tat, ri ala ri patänil we kajinak pa chꞌat cho ja, cäminak u 
cuerpo. Sibalaj cꞌäx u rikom rumal ri yabil, —xcha che.

7 Ri Jesús xubij che: Quineꞌ na chucunaxic, —xcha che.
8 Ri qui nimal soldados xchꞌawic, xubij che ri Jesús: Tat, man takal tä chwe 

chi coc la pa ri wachoch. Xak xuwi takan la chi quel ri yabil che ri patänil we, 
rucꞌ cꞌu waꞌ cutzir na, —xcha che. 9 Ri in xukujeꞌ cꞌo jun ri cätakan pa nu wiꞌ 
ri nim u banic. Xukujeꞌ ri in e cꞌo nu soldados ri quintakan pa qui wiꞌ. Aretak 
quinbij che jun chque ri nu soldados chi queꞌc, queꞌ cꞌut. Aretak quinbij che 
jun chic chi cäpetic, cäpe cꞌu ri areꞌ. Aretak quintak ri patänil we chubanic jun 
chac, ri areꞌ cuban ri quinbij, —xcha ri qui nimal soldados che ri Jesús.

10 Aretak ri Jesús xuta waꞌ, sibalaj xucajmaj, xubij cꞌu chque ri winak 
ri e teren chrij: Kas tzij quinbij chiwe, chi man cꞌo tä jumul ri nu rikom 
chquixol ri winak aj Israel jun achi jas we achi riꞌ ri sibalaj cäcojon chwe, 
—xcha chque. 11 Quinbij cꞌu chiwe chi e qꞌuia ri quepe na chrelbal kꞌij, 
xukujeꞌ chukajbal kꞌij, ri quetꞌuyi na junam rucꞌ ri ka mam Abraham, ri 
ka mam Isaac, ri ka mam Jacob chuchiꞌ ri mesa chilaꞌ jawijeꞌ ri cätakan 
wi ri Dios. 12 Are cꞌu ri xa xquichomaj queboc chilaꞌ jawijeꞌ ri cätakan wi 
ri Dios, man queboc taj rumal chi man xecojon taj. Xane xa queqꞌuiäk na 
bi pa ri kꞌekum. Chilaꞌ cꞌut quebokꞌ wi na, chilaꞌ cäquikuchꞌuchꞌej wi na ri 
qui ware, —xcha ri Jesús chque ri winak.

13 Te riꞌ xubij ri Jesús che ri qui nimal soldados: Oj la cho ja. Rumal chi 
xcoj la chi cäcunataj ri ala, je cꞌu cäbantaj na, —xcha che.

h 8:20 Ri Jesús xucoj we biꞌaj riꞌ chbil rib chucꞌutic chi are ri Cristo o ri Mesías ri xtzꞌibax 
ojer pa ru Lokꞌ Pixab ri Dios chi are ri Toꞌl Ke ri cäpetic. 

Tzare chiꞌ cꞌut xutzir ri ala aretak xubij ri Jesús waꞌ we tzij riꞌ.

Ri Jesús cucunaj ru jiꞌ chichuꞌ ri tat Pedro
14 Ri Jesús xeꞌ cho rachoch ri tat Pedro, xril cꞌu ru jiꞌ chichuꞌ ri tat 

Pedro kajinak pa chꞌat rumal jun nimalaj kꞌakꞌ. 15 Ri Jesús xuchap ri 
chichuꞌ che ru kꞌab, xel cꞌu ri kꞌakꞌ chrij. Chanim cꞌut xwalijic, xuchap qui 
patänixic.

Ri Jesús queucunaj qꞌuia yawabib
16 Aretak xkꞌekal chic, e qꞌuia winak ri cꞌo itzelalaj tak espíritus chque 

xecꞌam bi cho ri Jesús. Xa cꞌu rucꞌ jun tzij ri xubij ri Jesús xebel bi ri 
itzelalaj tak espíritus, xukujeꞌ xeucunaj conojel tak ri yawabib. 17 Jeꞌ 
xbantaj waꞌ rech jeꞌ quelic jas ri xubij ri ka mam Isaías ri kꞌalajisal re 
ru Lokꞌ Pixab ri Dios: “Ri Areꞌ xurik cꞌäx rumal kech, xuya ka chukꞌab, 
xujucunaj che ri ka yabilal,” —xcha ri ka mam Isaías.

Waral cäkil wi ri winak ri xquibij chi cäcaj quebeꞌ rucꞌ ri Jesús
18 Ri Jesús xrilo chi e qꞌuia winak qui mulim quib rucꞌ, xubij chque 

ru tijoxelab: Chujkꞌax chꞌäkäp che ri mar, —xcha chque. 19 Xpe cꞌu jun 
tijonel re ri Pixab, xkeb cꞌu rucꞌ ri Jesús, xubij che: Ajtij, cwaj quineꞌ ucꞌ 
la apawijeꞌ ta ne ri queꞌ wi la, —xcha che.

20 Xchꞌaw cꞌu ri Jesús, xubij che: Ri yac cꞌo qui jul, xukujeꞌ ri chicop ri 
querapap cho ri caj cꞌo qui soc. Are cꞌu ri in, in riꞌ ri Ralcꞌual ri Dios ri 
Kas Winak, h man cꞌo tä jawijeꞌ ri quinwar wi, —xcha che.

21 Jun achi chic, jun chque ru tijoxelab, xubij che ri Jesús: Tat, ya la 
chwe chi nabe quineꞌc, quinmuk can ri nu tat aretak cäcämic, —xcha che.

22 Xchꞌaw cꞌu ri Jesús, xubij che: Tasaꞌj at wucꞌ, chaya chque ri 
cäminakib chi chquimuku ri qui cäminak, —xcha ri Jesús che.

Ri Jesús cubano chi cätäni ri quiäkikꞌ
23 Te riꞌ xoc ri Jesús pa ri barco, ru tijoxelab cꞌut xebeꞌ rucꞌ. 24 Xpe cꞌu 

jun nimalaj quiäkikꞌ ri sibalaj cꞌäx puwiꞌ ri jaꞌ, je riꞌ chi ri nimak tak 
uwojaꞌ tajin queboc pa ri barco. Are cꞌu ri Jesús tajin cäwaric. 25 Xebeꞌ 
cꞌu ru tijoxelab, xequicꞌasuj, xquibij che: ¡Kajaw Jesús, chujtoꞌ la! ¡Tajin 
cujcämic! —xecha che.

26 Xchꞌaw cꞌu ri Jesús, xubij chque: ¿Jas che sibalaj quixej iwib? ¡Ri ix 
kas tzij man nim tä más ri i cojonic! —xcha chque.

Xwalij cꞌu ri Jesús, xuyaj ri quiäkikꞌ xukujeꞌ ri mar. Xtäni cꞌu ri 
quiäkikꞌ, xlilob ronojel ru wiꞌ ri mar. 27 Ri achijab sibalaj xquicajmaj, 

xquibij cꞌut: ¿Jachin lo riꞌ we achi riꞌ, chi ri quiäkikꞌ xukujeꞌ ri jaꞌ re ri 
mar queniman che? —xecha ri achijab.

E cꞌo quieb achijab aj Gadara ri e cꞌo itzel tak espíritus chque
28 Aretak xeopan chꞌäkäp che ri mar, pa ri qui tinimit ri winak aj Gadara, 

xebel lok quieb achijab pa ri campo santo chquixol tak ri mukubal, xeopan 
cꞌu rucꞌ ri Jesús. E cꞌo itzel tak espíritus chque we achijab riꞌ. Sibalaj xibibal 
quepetic, je riꞌ chi man cꞌo tä chi jun cäcowinic cocꞌow pa ri be riꞌ. 29 Xquichap 
cꞌu u rakic qui chiꞌ, co xechꞌawic, xquibij che ri Jesús: ¿Jas caj la chke uj, 
Jesús, lal riꞌ ri u Cꞌojol ri Dios? ¿A petinak la waral chubanic cꞌäx chke pune 
mäjaꞌ curik ri kꞌij? —xecha che ri Jesús.

30 E qꞌuia cꞌu ri ak tajin queyukꞌux apan chilaꞌ pa ri juyub riꞌ. 31 Ri itzel 
tak espíritus xebochiꞌn che ri Jesús, xquibij che: We cujesaj bi la, ya la 
chke chi cujoc chque ri ak, —xecha che.

32 Xubij cꞌu ri Jesús chque: Jix baꞌ, chixoc chque ri ak, —xcha chque.
Xebel cꞌu bi ri itzel tak espíritus chque ri achijab, xeboc bi chque ri ak. Conojel 

cꞌu ri ak xquiqꞌuiäk bi quib chutzaꞌm ri juyub, xekaj cꞌu pa ri mar, xejikꞌic.
33 Are cꞌu ri ajyukꞌab tak ak sibalaj xquixej quib, xeanimaj bic, xebeꞌc. 

Aretak xeopan pa ri tinimit xquesaj u tzijol waꞌ ri xquilo, xukujeꞌ ri 
xbantaj cucꞌ ri achijab ri xecꞌoji ri itzel tak espíritus chque. 34 Conojel cꞌu 
ri winak ri e cꞌo pa ri tinimit xebeꞌ jelaꞌ jawijeꞌ cꞌo wi ri Jesús. Aretak 
xquil ri Jesús, xquibochiꞌj, xquibij che chi chel bi pa ri qui tinimit.

Ri Jesús cucunaj jun achi ri cäminak u cuerpo

9  1 Te cꞌu riꞌ xoc ri Jesús pa jun barco, xkꞌax chꞌäkäp che ri cho, xopan 
cꞌu pa ru tinimit ri Areꞌ. 2 Xcꞌam cꞌu bi jun achi cho ri Jesús ri 

cäminak u cuerpo, kꞌoyol cꞌu riꞌ cho jun alaj chꞌat. Aretak ri Jesús xrilo 
chi ri achijab ri e teleninak lok sibalaj quecojon che, xubij che ri yawab: 
Mäbison chi la, tat, ri mac la xesachtajic, —xcha che.

3 Jujun cꞌu chque ri tijonelab re ri Pixab tajin quechomanic, xquibij pa 
canimaꞌ: “We achi riꞌ cubij ri äwas u bixic chrij ri Dios,” —xechaꞌ. 4 Ri 
Jesús retam chic jas ri tajin cäquichomaj, xubij cꞌu chque: ¿Jas che cꞌo 
we itzel tak chomanic riꞌ pa animaꞌ alak? —xcha chque. 5 ¿Jachique ri 
man cꞌäx tä u bixic: “Ri mac la xesachtajic”, o ru bixic: “Walij la, oj la 
cho ja”? —xcha ri Jesús chque. 6 Rech baꞌ quetamaj alak chi ri in, in riꞌ ri 
Ralcꞌual ri Dios ri Kas Winak, cꞌo cꞌu nu takanic pa qui wiꞌ ri winak cho 
ruwächulew chusachic ri qui mac, ¡tampe alak ri quinbij! —xcha chque.

Xubij cꞌu ri Jesús che ri achi ri cäminak u cuerpo: Walij la, oj la cho ja, 
cꞌama bi la ri soc la, —xcha che.

7 Xwalij cꞌu bi ri achi ri cäminak u cuerpo, xeꞌ cho rachoch. 8 Aretak 
xquil ri winak waꞌ, xquixej quib. Xquinimarisaj cꞌu u kꞌij ri Dios, rumal 
chi u yoꞌm pa qui kꞌab winak chi takal u banic we cajmabal riꞌ.

i 9:14 Chawilaꞌ ri tzij “Ayuno” pa ri Diccionario, qꞌuisbal re we Nuevo Testamento. 

Ri Jesús cusiqꞌuij ri tat Mateo rech queꞌ rucꞌ
9 Xel bi ri Jesús chilaꞌ. Ocꞌowem cuban ri Areꞌ jawijeꞌ ri cätoj wi ri 

alcabal, xril cꞌu u wäch jun achi, Mateo u biꞌ, tꞌuyul chilaꞌ. Xubij cꞌu che: 
Tasaꞌj wucꞌ, —xcha che.

Xwalij cꞌu ri tat Mateo, xeꞌ rucꞌ ri Jesús.
10 Pa jun kꞌij cꞌut tꞌuyul ri Jesús chiꞌ ri mesa cho rachoch ri tat Mateo. E qꞌuia 

cꞌu ri tokꞌil tak alcabal, xukujeꞌ niqꞌuiaj ajmaquib chic e tꞌuyul rucꞌ ri Jesús chiꞌ 
ri mesa junam cucꞌ ru tijoxelab. 11 Xepe cꞌu ri tataꞌib fariseos, xquil ronojel waꞌ. 
Xquitaꞌ cꞌu chque ru tijoxelab, xquibij: ¿Jas che cäwiꞌ ri Jesús ri iwajtij cucꞌ ri 
tokꞌil tak alcabal xukujeꞌ cucꞌ ri ajmaquib? —xecha chque.

12 Aretak xuta ri Jesús waꞌ, xubij chque: Ri winak ri utz qui wäch, ri cꞌo qui 
chukꞌab, man rajwaxic tä cunal que, xane are rajwaxic waꞌ chque ri yawabib, 
—xcha chque. 13 Oj alak, jetamaj alak jas quel cubij waꞌ we tzij riꞌ ri tzꞌibtal can 
pa ru Lokꞌ Pixab ri Dios ri cubij: “Ri in are cwaj chi ri ix quitokꞌobisaj qui wäch 
ri winak. Man are tä cwaj chi queicämisaj tak awaj che qui sipaxic chnuwäch,” 
—cächa ri Dios, —xcha chque. Ri in, man in petinak tä che qui siqꞌuixic winak 
ri jicom canimaꞌ cho ri Dios, xane in petinak che qui siqꞌuixic ri ajmaquib rech 
cäquiqꞌuex canimaꞌ, cäquiqꞌuex cꞌu qui chomanic, —xcha chque.

E cꞌo winak ri xquitaꞌ che ri Jesús chrij ri ayuno
14 Ru tijoxelab ri tat Juan Kasal Jaꞌ xeopan rucꞌ ri Jesús, xquibij che: 

¿Jas che ri uj xukujeꞌ ri tataꞌib fariseos amakꞌel cäkaꞌn ri ayuno, i are cꞌu ri 
tijoxelab la man cäcaꞌn tä ri ayuno? —xecha che.

15 Ri Jesús xchꞌawic, xubij chque: ¿A quebison lo ri winak ri e cꞌo pa jun 
cꞌulanem aretak ri achi ri teꞌ xcꞌuliꞌc cꞌo cucꞌ? Copan cꞌu na ri kꞌij aretak 
quesax bi we achi riꞌ chquixol. Te cꞌu riꞌ cäcaꞌn na ri ayuno pa ri kꞌij riꞌ, —
xcha ri Jesús chque.

16 Xukujeꞌ xubij ri Jesús chque: Man cꞌo tä jun winak ri cutꞌis jun cꞌacꞌ 
cꞌojobal chrij jun kꞌel atzꞌiak. We ta je riꞌ ri cꞌacꞌ cꞌojobal cucꞌol rib, cäresaj cꞌu 
bi jubikꞌ che ri kꞌel atzꞌiak, cänimar cꞌu ru tekꞌtobic, —xcha chque. 17 Man cꞌo 
tä jun ri cuya cꞌacꞌ vino pa kꞌel tak kꞌebal re tzꞌum. We ta je riꞌ, ri vino cutꞌubij 
na ri tzꞌum, quetzeletaj cꞌu na ri vino xukujeꞌ tak ri tzꞌum. Rajwaxic cꞌut chi 
ri cꞌacꞌ vino cäyiꞌ pa tak cꞌacꞌ tak kꞌebal re tzꞌum, rech ri vino xukujeꞌ tak ri 
tzꞌum man quetzeletaj taj, —xcha ri Jesús chque.

Cäcunax jun ixok yawab, xukujeꞌ cäcꞌastajisax 
ru miaꞌl ri tat Jairo ri xcäm na

18 Je waꞌ tajin cubij ri Jesús chque ri winak aretak xopan jun tataꞌ 
qui nimal ri winak aj Israel. Xxuqui chuwäch ri Jesús, xubij che: Ri alaj 

nu miaꞌl cꞌä teꞌ xcäm canok. We cꞌu ri lal queꞌ la wucꞌ, cäya la ri kꞌab la 
puwiꞌ, cäcꞌasi na, —xcha che.

19 Xeꞌ cꞌu ri Jesús rucꞌ ri tataꞌ, e rachiꞌl ru tijoxelab. 20 Cꞌo cꞌu jun ixok yawab, 
ri xqueꞌ cablajuj junab xak quel u quiqꞌuel. Xkeb cꞌu chrij ri Jesús, xuchap cok 
ru chiꞌ ru kꞌuꞌ. 21 Xubij cꞌu pa ranimaꞌ: “Xuwi ta ne we quinchap cok ru kꞌuꞌ, 
quinutzir na,” —xcha ri ixok. 22 Ri Jesús cꞌut xutzolkꞌomij rib, xril ri ixok, xubij 
che: Mäbison chi la, nan, xcunataj cꞌu la, rumal chi xcojon la chwe, —xcha che.

Tzare chiꞌ cꞌut xutzir ri ixok.
23 Aretak ri Jesús xopan cho rachoch ri tataꞌ ri qui nimal ri winak aj 

Israel, xrilo chi e cꞌo chi ri ajkꞌojomab ri quebeꞌ che ri muknajic, xukujeꞌ 
xeril ri winak chi sibalaj cäquiqꞌuis quib che okꞌej, sibalaj cäquirak qui 
chiꞌ. 24 Xubij cꞌu chque: ¡Chel na apan alak cho ja! Man cäminak tä ri ali, 
xane xa cäwaric, —xcha chque.

Are cꞌu ri winak xa xquitzeꞌj u wäch ri Jesús. 25 Ri Jesús cꞌut xeresaj 
bi ri winak cho ja, te cꞌu riꞌ xoc bic. Xuchap ri ali che ru kꞌab. Ri ali cꞌut 
xwalijic. 26 Xel cꞌu u tzijol waꞌ ri xbantajic pa tak conojel ri tinimit chilaꞌ.

Ri Jesús queucunaj quieb achijab ri man quecowin taj quecaꞌyic
27 Aretak xel bi ri Jesús chilaꞌ, quieb moyab xeteri bi chrij, xquirak qui 

chiꞌ, xquibij: ¡Tat, lal riꞌ ri Ralcꞌual can ri ka mam David, tokꞌobisaj la ka 
wäch! —xecha che.

28 Aretak ri Jesús xoc bi pa ri ja, ri quieb moyab xekeb rucꞌ. Ri Jesús 
xutaꞌ chque: ¿A cäcoj alak chi quincowin chubanic waꞌ? —xcha chque.

Cäkacojo, Tat, —xecha ri e areꞌ.
29 Ri Jesús xuchap cok ri qui wakꞌäch, xubij chque: Jeꞌ ta baꞌ chbantajic 

jas ri xcoj alak chi quincowin chubanic, —xcha chque.
30 Xutzir cꞌu ri qui wakꞌäch. Ri Jesús sibalaj xeupixbaj, xubij chque: 

Mätzijoj alak waꞌ che jachin jun, —xcha chque.
31 Te cꞌu riꞌ, aretak xebel bic, xquichap u tzijoxic waꞌ jas ri xuban ri 

Jesús cucꞌ pa conojel tak ri tinimit ri cꞌo jelaꞌ.

Ri Jesús cucunaj jun achi ri man cäcowin tä chic cächꞌawic
32 Tajin quebel bi ri quieb moyab ri xecunaxic, aretak xcꞌam lok chuwäch ri 

Jesús jun achi mem ri cꞌo jun itzel espíritu che. 33 Aretak xesax bi ri itzel espíritu 
rumal ri Jesús, ri achi ri mem xuchaplej tzijonem. Ri winak sibalaj xquicajmaj 
waꞌ, xquibij: Man cꞌo tä jumul ri jeꞌ kilom waꞌ waral pa Israel, —xechaꞌ.

34 Are cꞌu ri tataꞌib fariseos xquibij: We achi riꞌ queresaj bi ri itzel tak espíritus 
chque ri winak rucꞌ ru chukꞌab ri qui nimal ri itzel tak espíritus, —xechaꞌ.

Ri Jesús quel u cꞌux chque ri winak
35 Ri Jesús xeusolij ri nimak tak tinimit xukujeꞌ ri alaj tak tinimit. Pa 

tak ri rachoch Dios ri cäquimulij wi quib ri winak xuya tijonic, xutzijoj 

j 10:2 Ri tzij “apóstol” quel cubij “takom”. E cablajuj u takoꞌn ri Jesús ri e chaꞌtal rumal. 

ri Utzalaj Tzij re ri Evangelio chrij ru takanic ri Dios pa qui wiꞌ ri winak. 
Xucunaj ronojel u wäch yabil, xukujeꞌ xresaj ronojel u wäch cꞌäx chque 
ri winak. 36 Aretak xeril ri qꞌuialaj winak, xel u cꞌux chque rumal chi 
quebisonic, man cꞌo tä cäcuꞌbisan qui cꞌux. E jeꞌ ta ne chij ri man cꞌo tä 
cajyukꞌ. 37 Xubij cꞌu chque ru tijoxelab: Kas tzij sibalaj nim ri kꞌatoj, xa 
cꞌu e quieb oxib ri ajchaquib. 38 Chibochiꞌj baꞌ ri Ajchakꞌel ri kꞌatoj chi 
queutak bi niqꞌuiaj ajchaquib chic pa ru chac, —xcha chque.

Quechaꞌ ri cablajuj apóstoles rumal ri Jesús

10  1 Ri Jesús xeusiqꞌuij ri cablajuj u tijoxelab. Xuya chque chi cäcꞌoji 
takanic pa qui kꞌab che quesaxic bi ri itzel tak espíritus, xukujeꞌ 

che qui cunaxic ri winak che ronojel u wäch yabil o ronojel u wäch cꞌäx 
ri cꞌo chque.

2 Are waꞌ ri qui biꞌ ri cablajuj apóstoles: j nabe ri tat Simón ri xukujeꞌ 
cäbix Pedro che, rucꞌ ri tat Andrés ri rachalal. Ri tat Jacobo rucꞌ ri 
tat Juan ri rachalal ri e u cꞌojol ri tat Zebedeo. 3 Ri tat Felipe, ri tat 
Bartolomé, ri tat Tomás, xukujeꞌ ri tat Mateo ri tokꞌil alcabal. Ri tat 
Jacobo ru cꞌojol ri tat Alfeo. Ri tat Lebeo ri xukujeꞌ cäbix Tadeo che. 4 Ri 
tat Simón ri cäbix u nimal tinimit che, xukujeꞌ ri tat Judas Iscariote ri 
xjachow ri Jesús.

Ri Jesús queutak bi ri cablajuj u tijoxelab 
chutzijoxic ri Utzalaj Tzij re ri Evangelio

5 Ri Jesús xeutak bi we achijab riꞌ, xeupixbaj bic, xubij chque: Mixeꞌ 
pa tak ri qui tinimit ri winak ri man aj Israel taj. Man quixoc tä cꞌut pa 
tak ri qui tinimit ri winak aj Samaria. 6 Xane are quixeꞌ cucꞌ ri winak 
aj Israel, ri e jeꞌ ta ne chij e sachinak can pa tak juyub. 7 Jix, jibij chque 
chi xa jubikꞌ man cuchaplej ru takanic ri Dios. 8 Cheicunaj ri yawabib, 
cheicꞌastajisaj ri cäminakib, cheicunaj ri cꞌo itzel tak chꞌaꞌc chquij, 
cheiwesaj cꞌu bi ri itzel tak espíritus chque ri winak. Ri ix xak sipam waꞌ 
we cuinem riꞌ chiwe, cꞌo cꞌu baꞌ mitaꞌ che ri qui toꞌic ri winak, —xcha 
chque.

9 Micꞌam bi i rajil. Ri kꞌän puak, ri sak puak, ri quiäk puak micꞌam cꞌu 
bic. 10 Micꞌam bi ri i chim che ri be. Xa jun i camixaꞌ quicꞌam bic. Micꞌam 
bi i xajäb. Micꞌam bi i chꞌimiy. Je riꞌ, rumal chi takal che ri ajchac chi 
cäyiꞌ ri cajwataj che.

11 Apachique tinimit ri quixopan wi, we nim, we chꞌutin, chitzucuj 
jun winak chilaꞌ ri kas quixcꞌulaj. Chixcanaj can chilaꞌ cꞌä quichap na bi 
jumul chic ri i be. 12 Aretak quixoc pa jun ja, chiya rutzil qui wäch ri e 
cꞌo pa ri ja. Quibij chque chi are utzil quiwaj chque. 13 We takal chque 

k 10:15 Ri quieb tzij “Sodoma” y “Gomorra” queriktaj pa ri Diccionario, qꞌuisbal re we 
Nuevo Testamento. 

ri winak ri e cꞌo pa ri ja chi quiya can rutzil qui wäch rucꞌ utzil, chiya 
canok. We cꞌu man takal chque, miya can rutzil qui wäch. 14 Are cꞌu we 
man quixcꞌulax cumal, we man cäcaj taj cäquitatabej ri i tzij, chixel bi 
cho ri ja riꞌ o pa ri tinimit riꞌ. Chitotaꞌ can ri ulew ri cꞌo che tak ri iwakan. 
(Chibana waꞌ chukꞌalajisaxic chquij ri winak re ri tinimit riꞌ chi man 
utz tä ri cäcaꞌno, cꞌo qui mac.) 15 Kas tzij quinbij chiwe chi pa ri kꞌij ri 
cäkꞌat na tzij pa qui wiꞌ ri winak riꞌ rumal ri Dios, nim na ri cꞌäjisabal qui 
wäch ri winak re ri tinimit riꞌ chuwäch ri cꞌäjisabal qui wäch ri winak aj 
Sodoma xukujeꞌ ri winak aj Gomorra, k —xcha chque.

Cäban na cꞌäx chque ri cojonelab
16 ¡Chiwilampeꞌ! Ri in quixintak bic jeꞌ ta ne chi ix chij chquixol ri utiw. 

Chixsacꞌlaj baꞌ jeꞌ jas ri cumätz, chibana cꞌut jeꞌ jas ri cuban ri palomäx 
ri man cuban tä cꞌäx. 17 Chiwila baꞌ iwib, rumal chi ri winak quixquijach 
na pa qui kꞌab ri qui nimakil ri winak, quixquichꞌay na pa tak ri rachoch 
Dios ri cäquimulij wi quib ri winak. 18 Quixquicꞌam na bi chquiwäch 
kꞌatal tak tzij, xukujeꞌ chquiwäch nimak tak takanelab rumal wech 
in, rech quikꞌalajisaj ri Utzalaj Tzij re ri Evangelio chquiwäch ri e areꞌ 
xukujeꞌ chquiwäch ri winak ri man aj Israel taj. 19 Aretak cꞌut quixcꞌam 
bic rech quixjach chquiwäch ri kꞌatal tak tzij, mixej iwib. Michomaj bic 
jas ri quibij, o jas ri quiban chubixic waꞌ. Cꞌol baꞌ pa i jolom chi aretak 
rajwaxic quixchꞌawic, ri Dios cäyoꞌw na chiwe ri tzij ri quibij. 20 Man ix tä 
cꞌu riꞌ ri quixtzijon na, xane are ri Lokꞌalaj Espíritu rech ri ka Tat cäyoꞌw 
na ri tzij pa ri iwanimaꞌ, —xcha chque.

21 Ri winak quequijach na ri cachalal pa cämisaxic. Ri nan tat 
quequijach na ri calcꞌual pa cämisaxic. Ri alcꞌualaxelab cäquiyac na quib 
chquij ri qui nan qui tat, quequijach na pa cämisaxic. 22 Quetzelax na i 
wäch cumal conojel ri winak xa rumal wech in. Apachin cꞌu ri cuchꞌij ri 
cꞌäx cꞌä cäqꞌuis na ronojel curik na ru tobanic ri Dios. 23 Aretak cäban cꞌäx 
chiwe pa jun tinimit, chixanimaj bi pa jun tinimit chic. Kas tzij quinbij 
chiwe chi mäjaꞌ quixcowin chusolixic tak conojel ri tinimit ri e cꞌo wi ri 
winak aj Israel aretak quinpe in, in riꞌ ri Ralcꞌual ri Dios ri Kas Winak, —
xcha chque ru tijoxelab.

24 Ri tijoxel man are tä nim na u banic chuwäch ru tijonel. Ri ajchac 
cꞌut man are tä nim na u banic chuwäch ri u patrón. 25 Ri tijoxel rajwaxic 
cäcuꞌbi u cꞌux chi cäjunamataj na rucꞌ ru tijonel. Ri ajchac cꞌut rajwaxic 
cäcuꞌbi u cꞌux chi cäjunamataj na rucꞌ ru patrón. We ri ajchakꞌel ja cäbix 
Beelzebú che xa che yokꞌbal re, ¿jas ta cꞌu lo cäbix chque ri rachalaxic ri 
areꞌ?

Waral cäkil wi jachin chuwäch ri rajwaxic cäkaxej wi kib
26 Rumal riꞌ mixej iwib chquiwäch ri winak. Man cꞌo tä ri chꞌuktalic 

ri mat quel na chi sak. Man cꞌo tä cꞌu ri cꞌuꞌtalic ri mat quetamax na. 
27 Ri quinbij chiwe ix pa ri kꞌekum, chiya u bixic pa sakil. Ri quinbij 
chiwe chicꞌuyal, chiraka i chiꞌ chubixic waꞌ pa tak ri be. 28 Mixej iwib 
chquiwäch ri winak ri quecowinic cäquicämisaj ri cuerpo, man quecowin 
tä cꞌu chucämisaxic ri ranimaꞌ jun. Xane are chixej iwib chuwäch ri Jun 
ri cäcowinic cusach u wäch ru cuerpo jun winak xukujeꞌ ri ranimaꞌ ri areꞌ 
pa ri kꞌakꞌ.

29 ¿A mat xa jun centavo queqꞌuiyix wi quieb alaj tak chicop ajuwocaj? 
Man cꞌo tä cꞌu jun chque we alaj tak chicop riꞌ ri cäcämic we ta mat craj 
ri i Tat. 30 Xukujeꞌ ne ri rismal i wiꞌ, conojel waꞌ e ajilatal rumal ri Dios. 
31 Mixej baꞌ iwib, ri ix sibalaj ix lokꞌ na chquiwäch qꞌuia alaj tak chicop 
ajuwocaj, —xcha ri Jesús chque.

Ri cäquikꞌalajisaj quib chquiwäch ri winak 
chi e cojoninak che ri Jesucristo

32 Conojel ri cäquikꞌalajisaj quib chquiwäch ri winak chi e cojoninak 
chwe, ri in xukujeꞌ quinkꞌalajisaj na chuwäch ri nu Tat ri cꞌo chilaꞌ chicaj 
chi e wachiꞌl in. 33 Apachin cꞌu ri cubij chquiwäch ri winak chi man retam 
tä nu wäch, ri in xukujeꞌ quinbij chuwäch ri nu Tat ri cꞌo chilaꞌ chicaj chi 
man wetam tä u wäch ri areꞌ, —xcha ri Jesús.

Rumal ri Jesús cäcꞌoji na chꞌoj chquixol ri winak
34 Michomaj chi ri in petinak chuyaꞌic utzil chquixol ri winak cho 

ruwächulew, xane rumal wech in cäcꞌoji na chꞌoj chquixol ri winak. 
35 Cäbantaj na chꞌoj rumal wech, jun tataꞌ chrij ri u cꞌojol, ru cꞌojol cꞌut chrij 
ru tat, jun chichuꞌ chrij ri ral ali, ri ali cꞌut chrij ru nan, xukujeꞌ ne ri jun ali 
chic chrij ru nan ralib, ru nan ralib cꞌut chrij ri areꞌ. 36 Je riꞌ chi ri qui cꞌulel 
ri winak chquijujunal, e areꞌ ri cachalaxic ri e areꞌ, —cächa ri Jesús.

37 Apachin ri lokꞌ na cäril ru nan u tat chnuwäch in, man takal tä riꞌ chi 
coc che nu tijoxel. Apachin ri lokꞌ na cäril ru cꞌojol o ru miaꞌl chnuwäch 
in, man takal tä riꞌ chi coc che nu tijoxel. 38 Apachin ri man cäpe tä wucꞌ 
in rumal chi man craj taj curik ri cämical jas ri quinrik in, man takal tä 
riꞌ chi coc che nu tijoxel. 39 Jachin ri craj cutoꞌ u wiꞌ ru cꞌaslemal waral 
cho ruwächulew, cäcäm na riꞌ. Jachin cꞌu ri cuya ru cꞌaslemal rumal wech 
in, cutoꞌ na u wiꞌ riꞌ ru cꞌaslemal.

Waral cätzijox wi ri tojbal re ri cäkaꞌno
40 Ri winak ri utz i cꞌulaxic cubano, in riꞌ quinucꞌulaj. Jachin ri 

quinucꞌulaj in, are cucꞌulaj riꞌ ri Jun ri xintakow lok. 41 Jachin ri cucꞌulaj 

jun kꞌalajisal re ru Lokꞌ Pixab ri Dios ri takom lok rumal ri Dios, cucꞌam 
na ri tojbal re jas ri cäyiꞌ che jun kꞌalajisal re ru Lokꞌ Pixab ri Dios. Jachin 
ri cucꞌulaj jun utzalaj achi, cucꞌam na ri tojbal re jas ri cäyiꞌ che jun 
utzalaj achi rumal ri utzil ri cubano. 42 Apachin ri cuya jun vaso joron 
che jun chque we winak riꞌ ri man nim tä qui banic xa rumal chi are nu 
tijoxel waꞌ, kas curik na ri tojbal re, —xcha ri Jesús chque.

E cꞌo u takoꞌn ri Juan Kasal Jaꞌ queopan rucꞌ ri Jesús

11  1 Aretak ri Jesús xtoꞌtaj che qui pixbexic ri cablajuj u tijoxelab, 
xel bi chilaꞌ rech cuya tijonic chque niqꞌuiaj winak pa tak ri 

tinimit jelaꞌ, xukujeꞌ rech cutzijoj ri Utzalaj Tzij re ri Evangelio chque.
2 Are cꞌu ri tat Juan Kasal Jaꞌ cꞌo pa cheꞌ. Xretamaj cꞌut jas ri tajin 

cuban ri Cristo. Ri areꞌ xeutak bi quieb chque ru tijoxelab rucꞌ ri Jesús. 
3 Jeꞌ xubano rech cäquitaꞌ che: ¿A lal riꞌ ri Cristo ri cäpe na? o ¿A 
rajwaxic ne cäkeyej chi na jun chic? —xecha che.

4 Xchꞌaw cꞌu ri Jesús, xubij chque: Oj alak, bij alak che ri tat Juan 
jas ri tajin quil alak, xukujeꞌ ri tajin cäta alak. 5 Bij alak che chi ri 
moyab quecaꞌy chic, ri chꞌocojib quebin chic, ri cꞌo itzel chꞌaꞌc chquij 
tajin queutzir che ri qui yab. Bij alak che chi ri soꞌrab cäquita chic, 
ri cäminakib tajin quecꞌastajic, xukujeꞌ chi ri mebaꞌib tajin cätzijox ri 
Utzalaj Tzij re ri Evangelio chque. 6 Utz re ri winak ri man cuban tä quieb 
u cꞌux chwij, —xcha chque ru tijoxelab ri tat Juan.

7 Aretak xebeꞌ ru tijoxelab ri tat Juan, ri Jesús xuchaplej u tzijoxic ri 
tat Juan chque ri winak, xubij chque: ¿Jas xeꞌ alak che rilic pa ri juyub 
ri cätzꞌinowic? ¿A xeꞌ alak che rilic jun aj ri tajin cäslabisax rumal ri 
quiäkikꞌ? 8 We man are tä riꞌ, ¿jas ri xil alak? ¿A xil alak jun achi ri jeꞌl ri 
ratzꞌiak u cojom? Etam alak chi ri cꞌo jeꞌlalaj tak catzꞌiak, e cꞌo ri e areꞌ pa 
tak cachoch ri nimak tak takanelab. 9 ¿Jas cꞌu ri xeꞌ alak che rilic? ¿A xil 
alak jun kꞌalajisal re ru Lokꞌ Pixab ri Dios? Jeꞌ, je riꞌ, —xchaꞌ. Tzare cꞌu ri 
tat Juan nim na u banic chuwäch apachique kꞌalajisal re ru Lokꞌ Pixab ri 
Dios. 10 Ri tat Juan are waꞌ ri tzꞌibam can chrij pa ru Lokꞌ Pixab ri Dios ri 
Tzꞌibtalic ri cubij:

Quintak na bi ri nu takoꞌn,
cänabej cꞌu na chawäch

ri cuban na u banic ra be,
—cächa riꞌ, —xcha ri Jesús chque ri winak. 11 Kas tzij ri quinbij chiwe 
chi chquixol conojel ri winak ri e cꞌolinak cꞌä we cämic riꞌ, man cꞌo tä jun 
ri nim na u kꞌij chuwäch ri tat Juan Kasal Jaꞌ. Pune je riꞌ, ri jun ri man 
kas nim tä u banic ri cätakan ri Dios pa ranimaꞌ, are nim na u kꞌij waꞌ 
chuwäch ri tat Juan Kasal Jaꞌ, —xcha chque.

12 Tzpa tak ri kꞌij ri xpe ri tat Juan Kasal Jaꞌ cꞌä cämic, ri winak 
xquichaplej lok u tijic qui chukꞌab rech queboc pa ru takanic ri Dios. Ri 

cäquicoj qui chukꞌab cäquichomaj chi e areꞌ quechꞌacan na. 13 Ri Pixab ri 
xutzꞌibaj ri ka mam Moisés cubij chi cäpe na ri Dios rech cätakan pa qui 
wiꞌ ri winak, xukujeꞌ jeꞌ xquibij conojel ri kꞌalajisal tak re ru Lokꞌ Pixab 
ri Dios cꞌä xpe na ri tat Juan. 14 We cꞌu ri ix kas quiwaj quicoj waꞌ, ri tat 
Juan are ri kꞌalajisal re ru Lokꞌ Pixab ri Dios ri cäpe na jas ri xpe ri ka 
mam Elías ojer. 15 Jachin tak ri cäquijiquiba canimaꞌ chutatabexic ri nu 
tzij, chquitatabej baꞌ, —xcha chque.

16 ¿Jas rucꞌ queinjunamaj wi ri winak re we kꞌij junab riꞌ? Ri winak 
cämic quejunamataj cucꞌ ri acꞌalab ri queetzꞌen pa tak ri cꞌayibal, 
cäquirak qui chiꞌ che qui chꞌabexic ri cachiꞌl, cäquibij: 17 “Xkokꞌesaj ri 
suꞌ chiwe, man xixxojow tä cꞌut. Xkaꞌn u kꞌojom cäminak, man xixokꞌ tä 
cꞌut,” —quecha riꞌ. 18 Xpe cꞌu ri tat Juan ri man wiꞌj taj, ri man cutij tä 
vino. Ri winak cꞌut cäquibij chi xa cꞌo jun itzel espíritu che. 19 Aretak cꞌut 
xinpe in, in riꞌ ri Ralcꞌual ri Dios ri Kas Winak, ri quinwiꞌc, ri quintij vino, 
conojel cꞌut cäquibij chi xa in jikꞌalaj achi, in kꞌabarel, in cachiꞌl ajmaquib 
xukujeꞌ tokꞌil tak alcabal. Ri winak ri utz ru chac kꞌalaj waꞌ chi cꞌo ri u 
noꞌj ri Dios rucꞌ, —xcha ri Jesús.

Ri tinimit jawijeꞌ e cꞌo wi ri winak ri man queniman tä che ri Dios
20 Ri Jesús cꞌut xuchap qui yajic ri winak pa tak ri tinimit jawijeꞌ u 

banom wi qꞌuia tak cajmabal. Je riꞌ, rumal chi ri winak ri e cꞌo chilaꞌ man 
qui qꞌuexom tä canimaꞌ, man qui qꞌuexom tä cꞌu ri qui chomanic. Xubij 
cꞌu chque: 21 ¡Cꞌäx iwe, winak re ri tinimit Corazín! ¡Cꞌäx iwe, winak re ri 
tinimit Betsaida! We ta xeban waꞌ we cajmabal riꞌ pa tak ri tinimit Tiro, 
ri tinimit Sidón jas ri xebantaj iwucꞌ ix, qꞌuextajinak ta chi riꞌ ri canimaꞌ, 
ri qui chomanic ri winak jelaꞌ. Xquicoj ta catzꞌiak riꞌ ri cukꞌalajisaj chi 
quebisonic. Xukujeꞌ cꞌo ta banom wi chi cukꞌalajisaj chi are rumal ri qui 
mac chi quebisonic, —xchaꞌ. 22 Quinbij cꞌu chiwe ix chi pa ri kꞌij ri cukꞌat 
na tzij ri Dios, nim na ri cꞌäjisabal i wäch quirik na chuwäch ri cꞌäjisabal 
qui wäch ri cäquirik na ri winak aj Tiro, aj Sidón. 23 Are cꞌu ri ix winak aj 
Capernaum, ri sibalaj quinimarisaj iwib, cꞌä pa ri kꞌakꞌ cꞌut quixkasax wi 
na. We ta cucꞌ ri winak aj Sodoma xeban wi tak ri cajmabal ri xebantaj 
iwucꞌ ix, cꞌo ta na riꞌ ri qui tinimit cämic. 24 Quinbij cꞌu chiwe chi pa ri 
kꞌij aretak cukꞌat na tzij ri Dios, nim na ri cꞌäjisabal i wäch ix quirik na 
chuwäch ri cäquirik ri winak aj Sodoma, —xcha ri Jesús.

Ri Jesús cubij chque ri winak chi quepe rucꞌ rech cuxlan canimaꞌ
25 Pa ri kꞌij riꞌ xubij ri Jesús: Quinnimarisaj kꞌij la, Tat, Rajaw ri cajulew. 

Je riꞌ, rumal chi xcꞌuꞌ la ri etambal la chquiwäch ri winak ri cꞌo qui 
noꞌj, ri cꞌo quetambal, are cꞌutum cꞌu la waꞌ chquiwäch ri man cꞌo tä 
quetambal, ri jeꞌ ta ne chi e acꞌalab. 26 Jeꞌ, Tat, rumal chi je riꞌ ri utzalaj 
rayibal la chque ri winak.

SAN MATEO 11

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



26

 

l 12:6 Ri Jun riꞌ are ri Jesús mismo. 

27 Ri nu Tat u jachom pa nu kꞌab ronojel ri cꞌolic. Man cꞌo tä jun ri kas 
retam u wäch ru Cꞌojol ri Dios, xane xak xuwi ri ka Tat. Xukujeꞌ man cꞌo 
tä jun ri kas retam u wäch ri ka Tat, xane xak xuwi ri in, in riꞌ ri u Cꞌojol, 
xukujeꞌ jachin cꞌu tak chque ri cwaj quinbij wi jas ru banic ri ka Tat Dios. 
28 Chixsaꞌj wucꞌ in, iwonojel ri ix cosinak, iwonojel ri cꞌo iwekaꞌn, quinya 
cꞌu uxlanem chiwe. 29 Chicꞌama ri ekbal yunt ri quinya chiwij. Chiwetamaj 
iwe wucꞌ in rumal chi ri in cꞌo nu paciencia, man quinnimarisaj tä wib. 
Cuxlan cꞌu na ri iwanimaꞌ. 30 Ri ekbal yunt ri quinya chiwij man cꞌäx tä 
rucꞌaxic. Ri ekaꞌn cꞌut ri quinya chiwij, man al tä riꞌ.

Ru tijoxelab ri Jesús cäquichꞌup ru jolom trico pa jun kꞌij re uxlanem

12  1 Pa jun kꞌij re uxlanem ri Jesús tajin cocꞌow xol tak ri trico. Are 
cꞌu ru tijoxelab xpe qui numic, xquichap cꞌu u chꞌupic ru jolom 

tak ri trico. Xquibak pa qui kꞌab, te cꞌu riꞌ xquitijo. 2 Aretak ri tataꞌib 
fariseos xquilo, xquibij che ri Jesús: Chilampe la, ri tijoxelab la tajin 
cäcaꞌn chac ri äwas u banic pa tak ri kꞌij re uxlanem.

3 Ri Jesús xubij chque: ¿A mat cꞌo jumul ri siqꞌuim alak jas ri xuban ri 
ka mam David ojer aretak ri areꞌ xunaꞌ numic, xukujeꞌ jas ri xcaꞌn ri e cꞌo 
rucꞌ? 4 Xoc cꞌu bi ri ka mam David pa ri nimalaj rachoch Dios, xutij cꞌu 
re ri wa ri yoꞌm cho ri Dios, xuya cꞌu que ri e cꞌo rucꞌ xukujeꞌ. Äwas cꞌu 
u tijic waꞌ cumal xak jachinok, xane xak xuwi chque ri sacerdotes yaꞌtal 
wi waꞌ, —xchaꞌ. 5 Xukujeꞌ xubij: ¿A mat cꞌo jumul ri siqꞌuim alak pa ri 
Pixab ri xutzꞌibaj ri ka mam Moisés, chi ri sacerdotes ri quepatänin pa ri 
rachoch Dios man queuxlan tä pa ri kꞌij re uxlanem? Pune ta ne je riꞌ man 
mac tä cꞌu riꞌ chi jeꞌ cäcaꞌn waꞌ. 6 Quinbij cꞌu chech alak, chi waral cꞌo 
Jun l ri nim na u banic chuwäch ri nimalaj rachoch Dios. 7 Ri alak xa man 
cächꞌob tä alak jas quel cubij waꞌ we tzij riꞌ ri tzꞌibtal can pa ru Lokꞌ Pixab 
ri Dios ri cubij: “Ri in cwaj chi ri ix quiban tokꞌob chque ri winak, man 
are tä cwaj chi queicämisaj awaj che qui sipaxic chnuwäch,” —cächa riꞌ. 
We ta kas cächꞌob alak waꞌ, mat cäkꞌat alak tzij chi cäcꞌäjisax qui wäch 
ri winak ri man cꞌo tä qui mac. 8 Are cꞌu riꞌ ri in, in riꞌ ri Ralcꞌual ri Dios 
ri Kas Winak, cꞌo nu takanic puwiꞌ ri kꞌij re uxlanem xukujeꞌ, —xcha ri 
Jesús chque ri tataꞌib fariseos.

Ri Jesús cucunaj jun achi ri cäminak jun u kꞌab
9 Xel cꞌu bi ri Jesús chilaꞌ, xoc bi pa jun chque ri rachoch Dios ri 

cäquimulij wi quib ri winak. 10 Cꞌo cꞌu jun achi chilaꞌ ri cäminak jun u 
kꞌab. Are cꞌu ri tataꞌib fariseos cäcaj cäquitzucuj u mac ri Jesús, rumal riꞌ 
xquitaꞌ che: ¿A yaꞌtalic cäcunax jun yawab pa ri kꞌij re uxlanem? —xecha 
che.

11 Xchꞌaw ri Jesús, xubij chque: We jun chiwe cꞌo jun u chij, cätzak cꞌu 
bi pa jun cꞌuaꞌ pa jun kꞌij re uxlanem, ¿a mat queꞌ riꞌ che resaxic? 12 E ta 
cꞌu lo jun winak, are ri Dios nim na u banic cäril wi waꞌ chuwäch jun 
chij. Rumal riꞌ yaꞌtal u banic tokꞌob pa tak ri kꞌij re uxlanem, —xcha 
chque.

13 Xubij cꞌu ri Jesús che ri achi: Yuku ri kꞌab la, —xcha che.
Xuyuk ru kꞌab, xutzir cꞌut. Jeꞌ chic ri u kꞌab riꞌ jas ri jun chic. 14 Xebel 

cꞌu bi ri tataꞌib fariseos, xquitala qui noꞌj chbil tak quib jas ri cäcaꞌn 
chucämisaxic ri Jesús.

Ri xubij canok jun kꞌalajisal re ru Lokꞌ Pixab ri Dios chrij ri Jesús
15 Aretak ri Jesús xuchꞌob ri qui chomanic ri tataꞌib fariseos, xel bi 

chilaꞌ. E qꞌuia cꞌu ri winak xeteri bi chrij. Ri Jesús cꞌut xeucunaj conojel 
tak ri yawabib. 16 Xeutak cꞌu ri winak, xubij chque chi cꞌo jachin che 
mäquibij wi jachin ri Areꞌ. 17 Xubij ri Jesús waꞌ rech jeꞌ quel wi jas ri xubij 
lok ri ka mam Isaías ri kꞌalajisal re ru Lokꞌ Pixab ri Dios ri xubij:
 18 Are waꞌ ri patänil we

ri chaꞌtal wumal,
ri sibalaj lokꞌ chnuwäch,

ri cäquicot ri wanimaꞌ rumal.
Quinya na ri Lokꞌalaj nu Espíritu

pa ranimaꞌ ri Areꞌ.
Cubij cꞌu na chque conojel

qui wäch winak chi
ri in quinkꞌat na tzij pa qui wiꞌ.

 19 Man cächꞌojin taj, man curak tä u chiꞌ,
man cꞌo ta jun cätoꞌw ri Areꞌ co cächꞌaw

pa tak ri be.
 20 We cꞌo jun winak ri jeꞌ jas jun aj

ri cotaquic, man cukꞌup taj.
We ne cꞌo jun winak ri junam

jas jun candela
ri man nim tä ru kꞌakꞌal,
man cuchup tä riꞌ.

Xane cächacun na che rilic
chi copan na ri kꞌij
aretak kas cäkꞌat na tzij
rucꞌ jicomal.

 21 Conojel cꞌu qui wäch winak
cho ruwächulew,
cäcuꞌbi na qui cꞌux chrij ri Areꞌ,

—xcha ri Dios chuchiꞌ ri kꞌalajisal re ru Lokꞌ Pixab.

m 12:23 Ri “Ralcꞌual can ri ka mam David” quel cubij “Toꞌl Ke”, junam jas ri tzij “Cristo” o 
“Mesías”. n 12:24 Ri tzij “Beelzebú” are jun chque ru biꞌ ri Satanás. 

Cäbix chrij ri Jesús chi yoꞌm u chukꞌab rumal ri Itzel
22 Xcꞌam cꞌu bi jun achi rucꞌ ri Jesús. Ri achi mem xukujeꞌ moy, cꞌo cꞌu jun 

itzel espíritu rucꞌ. Xcunax cꞌu rumal ri Jesús, je riꞌ chi ri achi xcowinic xcaꞌyic 
xukujeꞌ xchꞌawic. 23 Conojel ri winak xquicajmaj waꞌ, xquibij: ¿A mat are waꞌ 
ri Ralcꞌual can ri ka mam David m ri cäbixic chi cäpe na? —xechaꞌ.

24 Aretak cꞌut xquita ri tataꞌib fariseos ri cäquibij ri winak, ri e areꞌ 
xquibij: We achi riꞌ cäcowinic queresaj bi ri itzel tak espíritus chque ri 
winak xa rumal ru chukꞌab ri Beelzebú n ri qui nimal ri itzel tak espíritus 
ri cꞌo rucꞌ, —xechaꞌ.

25 Ri Jesús xuchꞌobo jas ri tajin cäquichomaj, xubij cꞌu chque: 
Apachique kꞌatbal tzij ri u banom quieb, ri juchꞌob kꞌatal tak tzij cäquiyac 
quib chquij ri juchꞌob chic, ri kꞌatbal tzij riꞌ cäqꞌuis na u wäch. We jun 
tinimit o jun ja winak u banom quieb rumal chi cꞌo chꞌoj chquixol, man 
naj tä riꞌ cuchꞌijo. 26 Je riꞌ xukujeꞌ, we ta ri Satanás cäresaj bi ri Satanás, u 
banom quieb riꞌ. We ta je riꞌ, ¿a naj ta cꞌu riꞌ cuchꞌij ru takanic? ¡Man jeꞌ 
taj! 27 Ri alak cäbij alak chi ri in quinwesaj bi ri itzel tak espíritus rucꞌ ru 
chukꞌab ri Beelzebú. We ta je riꞌ, ¿jachin cäyoꞌw qui chukꞌab ri tijoxelab 
alak che quesaxic bi ri itzel tak espíritus? Kas are ri e areꞌ cäquikꞌalajisaj 
chi xa sachinak alak. 28 Ri in cꞌut quinwesaj bi ri itzel tak espíritus rucꞌ ru 
chukꞌab ri Espíritu rech ri Dios ri cꞌo wucꞌ. Quel cubij waꞌ chi ri Dios cꞌo 
chi ucꞌ alak rech cätakan puwiꞌ alak, —xcha chque.

29 Man cꞌo tä jun cäcowinic coc pa rachoch jun achi ri sibalaj cꞌo u 
chukꞌab, cärelakꞌaj cꞌu bi ri jastak re, we ta mat nabe cuyut na ri achi ri 
cꞌo u chukꞌab. Te cꞌu riꞌ cäcowinic cärelakꞌaj bi ri jastak re.

30 Ri jun ri man junam tä u chomanic wucꞌ, quinucꞌulelaj riꞌ. Ri jun ri 
man cächacun tä wucꞌ, xak cutur riꞌ ri nu chac, —xcha chque.

31 Rumal riꞌ quinbij chech alak: Ronojel mac ri cäcaꞌn ri winak cuyaꞌ 
cäsachtaj na qui mac riꞌ rumal ri Dios, xukujeꞌ ronojel ri äwas u bixic chrij ri 
Dios ri cäquibij ri winak cuyaꞌ cäsachtaj na qui mac riꞌ. Are cꞌu we cäquibij ri 
äwas u bixic chrij ri Lokꞌalaj Espíritu man cuyaꞌ taj cäsachtaj ri qui mac riꞌ. 
32 Apachin ri cubij tzij ri äwas u bixic chwij in, in riꞌ ri Ralcꞌual ri Dios ri Kas 
Winak, cäsachtaj na u mac riꞌ che. Apachin cꞌu ri cubij ri äwas u bixic chrij ri 
Lokꞌalaj Espíritu, man cäsachtaj tä na u mac riꞌ che waral cho we uwächulew. 
Man cäsach tä cꞌu u mac riꞌ pa ri jun cꞌaslemal chic ri cäpe na, —xcha ri Jesús.

Ri jun cheꞌ rumal ru wäch cächꞌobtajic jas u banic
33 We utz ri cheꞌ, utz ru wäch ri cuya. We man utz tä ri cheꞌ, man utz tä 

ru wäch riꞌ ri cuya. Ri jun cheꞌ rumal ru wäch cächꞌobtajic jas u banic. 34 ¡Ri 

alak, alak subanelab tak winak! ¿A cäcowin lo alak riꞌ chubixic utzalaj tak 
tzij, alak itzel tak winak cꞌut? Ri quel lok pu chiꞌ ri winak, are waꞌ ri kas cꞌo pa 
ranimaꞌ. 35 Ri utzalaj winak, utz riꞌ ri cubij rumal rech ri utzil ri cꞌo pa ranimaꞌ. 
Ri itzel winak, man utz tä riꞌ ri cubij rumal chi etzelal waꞌ ri cꞌo pa ranimaꞌ. 
36 Quinbij cꞌu chech alak, chi pa ri kꞌij aretak cukꞌat na tzij ri Dios, conojel ri 
winak cäquijach na cuenta rumal ronojel tzij ri qui bim ri man cꞌo tä u patän. 
37 Jas cꞌu jeꞌ ri cätzijon ri winak, are je riꞌ ri kꞌatow tzij ri cäban na puwiꞌ. 
Cäkꞌalajisax cꞌu na we cꞌo u mac o man cꞌo taj.

Ri lawalo tak winak cäquitaꞌ jun cajmabal etal che ri Jesús
38 Jujun tataꞌib fariseos cachiꞌl jujun tijonelab re ri Pixab, xquibij che ri Jesús: 

Ajtij, cäkaj chi cäban la jun cajmabal etal chkawäch rech cäkilo, —xecha che.
39 Ri Jesús xchꞌawic, xubij chque: Ri lawalo tak winak, ri man jicom tä 

canimaꞌ, cäcaj chi quinban jun cajmabal etal chquiwäch. Man cäyiꞌ tä cꞌu waꞌ 
chque, xane xak xuwi ri etal chrij ri Jonás ri kꞌalajisal re ru Lokꞌ Pixab ri Dios 
ojer. 40 Jeꞌ jas ri Jonás xcꞌoji chupam ri jun nimalaj cär oxib kꞌij, oxib akꞌab, 
are cꞌu jeꞌ quinban na in, in riꞌ ri Ralcꞌual ri Dios ri Kas Winak, quincꞌoji cꞌu 
na xeꞌ ri ulew oxib kꞌij, oxib akꞌab. 41 Ri winak aj Nínive, pa ri kꞌij re ri kꞌatow 
tzij aretak cäkꞌat tzij pa qui wiꞌ ri winak ri e cꞌo cämic, cäquikꞌat na tzij pa qui 
wiꞌ chi cäcꞌäjisax qui wäch. Je riꞌ, rumal chi ri winak aj Nínive, xquiqꞌuex ri 
canimaꞌ, xquiqꞌuex cꞌu ri qui chomanic aretak ri Jonás xutzijoj ru Lokꞌ Pixab ri 
Dios chque. Waral cꞌut cꞌo Jun ri nim na u banic chuwäch ri Jonás. 42 Xukujeꞌ 
ri nimalaj takanel ixok ri xcꞌoji chumox ri relbal kꞌij, cäcꞌoji na pa ri kꞌij re ri 
kꞌatow tzij. Aretak cäkꞌat tzij pa qui wiꞌ ri winak ri e cꞌo cämic, ri areꞌ cukꞌat na 
tzij pa qui wiꞌ chi cäcꞌäjisax qui wäch. Je riꞌ, rumal chi ri ixok riꞌ naj xel wi lok, 
xpe cꞌu chutatabexic ri nimalaj retambal ri Salomón. Waral cꞌut cꞌo wi Jun ri 
nim na u banic chuwäch ri Salomón.

Waral cätzijox wi ri cuban jun itzelalaj espíritu, cätzelej lok
43 Aretak jun itzelalaj espíritu quel bi che jun winak, xak cäwacatalob 

chic pa tak juyub ri cätzꞌinowic, cutzucuj jawijeꞌ cuxlan wi. Aretak man 
curik taj jawijeꞌ cuxlan wi, cubij: 44 “Quintzelej na bi cho ri wachoch 
jawijeꞌ ri xinel wi lok,” —cächaꞌ. Aretak copanic, curika ri ranimaꞌ ri 
winak jeꞌ u banic jun ja tolonic, mesom chi u pam, utz cꞌu banom che. 
45 Queꞌ cꞌut, queucꞌama chi na wukub itzelalaj tak espíritus ri sibalaj e 
lawalo na chuwäch ri areꞌ. Conojel waꞌ queboc pa ranimaꞌ ri winak. Ri 
winak riꞌ nim na ri cꞌäx curik na chuwäch ri cꞌäx ri xurik nabe. Je cꞌu waꞌ 
ri cäquicꞌulmaj na ri lawalo tak winak cämic, —xcha chque.

Ru nan ri Jesús xukujeꞌ tak ru chakꞌ queopan rucꞌ
46 Ri Jesús tajin cätzijon na cucꞌ ri winak aretak xopan ru nan, e rachiꞌl 

ri rachalal. Xak cꞌu chrij ri ja e tacꞌatoj wi, cäcaj cꞌut quetzijon rucꞌ ri 

Jesús. 47 Cꞌo cꞌu jun ri xubij che ri Jesús: Ri nan la, xukujeꞌ ri chakꞌ la e 
cꞌo chrij ri ja, cächꞌabex la cumal, —xecha che.

48 Xubij cꞌu ri Jesús che ri xbin che: ¿Jachin riꞌ ri nu nan, xukujeꞌ jachin 
tak ri kas e wachalal? —xcha che.

49 Xeucꞌut ru tijoxelab chquiwäch ri winak, te cꞌu riꞌ xubij: E are waꞌ jeꞌ 
ta ne ri nu nan, xukujeꞌ ri nu chakꞌ, —xchaꞌ. 50 Je riꞌ, rumal chi apachin 
ta ne ri cäbanow ru rayibal ri nu Tat ri cꞌo chilaꞌ chicaj, are waꞌ ri kas 
wachalal, ri nu chakꞌ, ri wanab, ri nu nan, —xcha ri Jesús chque.

Ri Jesús cutzijoj ri cꞌutbal chrij ri ticol ijaꞌ

13  1 Pa ri kꞌij riꞌ ri Jesús xel lok cho ja, xeꞌ cꞌu chuchiꞌ ri mar, xtꞌuyi cꞌu 
chilaꞌ. 2 Xquimulij cꞌu quib qꞌuia winak rucꞌ, je riꞌ chi xoc bi ri Areꞌ 

pa jun barco, xtꞌuyi cꞌu chupam. Conojel ri winak xecanaj can cho ri ulew 
chuchiꞌ ri mar. 3 Xeucoj cꞌu tak cꞌutbal che qui tijoxic ri winak chquij qꞌuia u 
wäch tak noꞌj, xubij chque: Xel bi jun ticol ijaꞌ cho rachoch, xeꞌ chubanic u 
ticoꞌn, —xcha chque. 4 Aretak tajin cujopij ri ijaꞌ, xkaj jubikꞌ ri ijaꞌ pa ri be. 
Xeopan cꞌu ri chicop ajuwocaj. Querapapic xekajic, xa xquitij bi ri ijaꞌ. 5 Xkaj 
chi jubikꞌ xol tak ri abaj, ri man cꞌo tä wi qꞌuia ulew. Chanim cꞌut xqꞌuiy ri 
jubikꞌ ijaꞌ riꞌ rumal chi man pim tä ri ulew. 6 Aretak cꞌut xel lok ri kꞌij, xecꞌat 
ri alaj tak ticoꞌn rumal, xechakiꞌjic rumal chi man kas tä cꞌu cꞌo qui xeraꞌ. 
7 Xkaj chi cꞌu jubikꞌ ri ijaꞌ pa tak ri kꞌayes ri cꞌo qui qꞌuixol. Xeqꞌuiy cꞌu ri 
kꞌayes, xequijikꞌisaj ri ticoꞌn. 8 Are cꞌu ri niqꞌuiaj ijaꞌ chic xekaj pa utzalaj 
ulew. Sibalaj xewächinic. E cꞌo jujun ticoꞌn xquiya jujun ciento qui wäch pa 
tak ri qui jolom ri trico chquijujunal, e cꞌo cꞌu juleꞌ chic xquiya oxcꞌal qui 
wäch pa tak ri jujun qui jolom. Ri niqꞌuiaj ticoꞌn chic xquiya juwinak lajuj 
qui wäch chquijujunal, —xcha ri Jesús chque ri winak. 9 We ri ix quijiquiba 
ri iwanimaꞌ chutatabexic ri nu tzij, ¡chitatabej baꞌ! —xcha chque.

Ri Jesús cubij chque ru tijoxelab jas qui patän ri cꞌutbal ri cucojo
10 Ru tijoxelab ri Jesús xekeb rucꞌ, xquitaꞌ che: ¿Jas che cucꞌ tak cꞌutbal 

quetzijobej la ri winak? —xecha che.
11 Ri Jesús xchꞌawic, xubij chque: Ri ix yoꞌm chiwe rumal ri Dios ri 

retamaxic ri man quetam tä ri niqꞌuiaj winak chic chrij ru takanic ri Dios 
pa qui wiꞌ ri winak. Man yaꞌtal tä cꞌu chque ri e areꞌ chi cäquichꞌob waꞌ. 
12 Ri winak ri cꞌo cꞌo rucꞌ, cäyiꞌ chi na niqꞌuiaj che rech cänimar ri cꞌo 
rucꞌ. Are cꞌu ri winak ri man cꞌo tä cꞌo rucꞌ, ri jubikꞌ ri cꞌo rucꞌ quesax na 
che. 13 Rumal riꞌ queintzijobej ri winak cucꞌ tak cꞌutbal, rumal chi pune 
jakal ri qui wakꞌäch, man quecowin tä chuchꞌobic ri cäquilo, jeꞌ ta ne chi 
man quecaꞌy taj. Pune cäquitatabej ri kas tzij, man cäquichꞌob tä riꞌ ri qui 
tatabem. Jeꞌ ta ne chi man cäquita tä ri quinbij. 14 Are cꞌu jeꞌ cäbantaj na 
waꞌ cucꞌ ri e areꞌ jas ri xubij ri ka mam Isaías ri kꞌalajisal re ru Lokꞌ Pixab 
ri Dios:

Ri ix, pune quitatabej ri kas tzij,
man quichꞌob taj.

Pune quixcaꞌyic, man quichꞌob tä
ri quiwilo.

 15 Je riꞌ, rumal chi abajarinak
ri canimaꞌ we winak riꞌ.

Man utz tä quetow tzij.
Qui tzꞌapim cꞌu ri qui wakꞌäch

rech man quecaꞌy taj.
Jeꞌ u banom ri canimaꞌ

rech man cäquita taj,
rech man cäkaj tä ri nu tzij pa canimaꞌ,
rech man quinquitzucuj taj rech queincunaj,

—xcha ri Dios chuchiꞌ ri kꞌalajisal re ru Lokꞌ Pixab.
16 Are cꞌu ri iwe ix, sibalaj utz iwe, rumal chi tajin quiwil ri tajin 

quinbano, tajin quita ri tajin quinbij. 17 Kas tzij quinbij chiwe chi e qꞌuia 
kꞌalajisal tak re ru Lokꞌ Pixab ri Dios, xukujeꞌ e qꞌuia utzalaj tak winak 
xcaj xquilo jas ri tajin quiwil ix cämic, man xquil tä cꞌut. Xcaj xquita 
jas ri tajin quita ix cämic, man xquita tä cꞌut, —xcha ri Jesús chque ru 
tijoxelab.

Ri Jesús cubij chque ru tijoxelab jas quel cubij ri cꞌutbal chrij ri ticol ijaꞌ
18 Chitatabej baꞌ jas quel cubij ri cꞌutbal chrij ri ticol ijaꞌ, —xcha chque. 

19 Ri ijaꞌ ri xekaj pa ri be, e are waꞌ jas ri winak ri cäquitatabej ru Lokꞌ 
Pixab ri Dios chrij ru takanic ri Dios pa qui wiꞌ ri winak, man cäquichꞌob 
tä cꞌut. Chanim cäpe ri Itzel, cäresaj cꞌu bi ri tzij ri xkaj pa canimaꞌ. 20 Ri 
ijaꞌ ri xekaj xol tak ri abaj, e are waꞌ jas ri winak ri cäquita ru Tzij ri Dios 
rucꞌ quicotemal, jeꞌl cäquito. 21 Rumal cꞌut chi man kas tä cꞌo ri qui xeraꞌ, 
xa quieb oxib kꞌij cäquichꞌijo. Aretak cꞌut cäquichaplej u rikic cꞌäx, craj 
queyokꞌic rumal rech ru Tzij ri Dios, chanim quetzak canok. 22 Ri ijaꞌ ri 
xekaj pa tak ri kꞌayes ri cꞌo qui qꞌuixol, e are waꞌ jas ri winak ri cäquita ru 
Tzij ri Dios, are cꞌu cäquilij na ri jastak rech we uwächulew riꞌ, quesubtaj 
rumal ri kꞌinomal. Are cꞌu waꞌ cäjikꞌisan ru Tzij ri Dios, man cäwächin 
tä cꞌu riꞌ pa ri canimaꞌ. 23 Are cꞌu ri ijaꞌ ri xekaj pa utzalaj ulew, e are waꞌ 
jas ri winak ri cäquita ru Tzij ri Dios, cäquichꞌobo. Cäquiya cꞌu qꞌuia qui 
wäch. E jeꞌ jas ri ijaꞌ ri xquiya jujun ciento qui wäch chquijujunal, niqꞌuiaj 
chic e jeꞌ jas ri ijaꞌ ri xquiya oxcꞌal qui wäch chquijujunal, jujun chic e jeꞌ 
jas ri ijaꞌ ri xquiya juwinak lajuj qui wäch chquijujunal, —xcha chque.

Waral cäkil wi ri cꞌutbal chrij ri itzel kꞌayes ri xqꞌuiy xol tak ri trico
24 Ri Jesús xucoj jun cꞌutbal chic chquiwäch: Ru takanic ri Dios pa 

qui wiꞌ ri winak, are junam rucꞌ jun achi ri xutic utzalaj ijaꞌ pa ri rulew. 

25 Xpe cꞌu jun u cꞌulel ri ajchakꞌel ri ticoꞌn. Aretak conojel tajin quewaric, 
xoc bi pa ri ulew, xutica cꞌu can itzel tak kꞌayes xol tak ri trico. Te cꞌu 
riꞌ xeꞌc. 26 Aretak xqꞌuiy ri trico, xechomakir ru jolom, xukujeꞌ xeqꞌuiy ri 
itzel tak kꞌayes. 27 Xebeꞌ cꞌu ri ajchaquib, xequibij che ri qui patrón: “Tat, 
we kas utz ri ijaꞌ ri xtic la, ¿jawijeꞌ cꞌut xpe wi waꞌ we itzel kꞌayes riꞌ?” 
—xecha che. 28 Xubij cꞌu ri patrón chque: “Xa cꞌo jun nu cꞌulel xbanow 
waꞌ,” —xcha chque. Ri ajchaquib xquibij che ri qui patrón: “¿A caj la chi 
quekabok ri itzel tak kꞌayes?” —xecha che. 29 Ri patrón xubij chque: “Man 
utz tä riꞌ we jeꞌ quibano, rumal chi we ne quibok bi ri trico junam rucꞌ ri 
itzel kꞌayes. 30 Cheqꞌuiy na ri itzel tak kꞌayes junam rucꞌ ri trico, chiweyej 
na cꞌä curik ri kꞌatoj. Queintak cꞌu na bi ri ajchaquib rech nabe cäquimol 
ri itzel tak kꞌayes, cäquixim pa tak yataj, te cꞌu riꞌ cäquiporoj. Are cꞌu ri 
trico cäquicꞌol na pa ri nu cꞌuja,” —xcha chque.

Ri Jesús cutzijoj ri cꞌutbal chrij ri ijaꞌ re mostaza
31 Ri Jesús xucoj chi jun cꞌutbal chquiwäch, xubij: Ru takanic ri Dios 

pa qui wiꞌ ri winak, junam waꞌ rucꞌ ri ijaꞌ re ri ticoꞌn ri cäbix “mostaza” 
che, ri cutic jun achi pa ri rulew. 32 Kas tzij ri ijaꞌ riꞌ are ri sibalaj nitzꞌ 
na chquiwäch conojel tak u wäch ijaꞌ. Aretak cꞌut cäqꞌuiyic, are nim na 
queꞌ chquiwäch conojel tak ri ticoꞌn. Cuban jun nimalaj cheꞌ, je riꞌ chi ri 
chicop ajuwocaj cäcaꞌn ri qui soc xol tak ru kꞌab, quemuꞌjan chupam, —
xcha ri Jesús chque.

Waral cäkil wi ri cꞌutbal chrij ri chꞌäm re caxlan wa
33 Ri Jesús xucoj chi jun cꞌutbal chquiwäch, xubij: Ru takanic ri Dios pa 

qui wiꞌ ri winak, are jeꞌ jas ri chꞌäm ri cuya jun ixok rucꞌ oxib pajbal cꞌäj, 
rech cuqꞌuiyisaj ronojel ri kꞌor re caxlan wa, —xcha ri Jesús chque.

Waral cäkil wi ri qui patän ri cꞌutbal ri cucoj ri Jesús
34 Ronojel waꞌ we tzij riꞌ xubij ri Jesús chque ri winak cucꞌ tak cꞌutbal. 

Xak xuwi cucꞌ tak cꞌutbal xeutzijobej ri winak. 35 Jeꞌ xbantaj waꞌ rech 
kas jeꞌ quel wi jas ri xubij ri kꞌalajisal re ru Lokꞌ Pixab ri Dios ri Tzꞌibtal 
canok:

Quintzijon na cucꞌ tak cꞌutbal,
quinbij na ri man etamtal taj

tzaretak ri Dios xuban ri cajulew,
—xcha riꞌ.

Ri Jesús cukꞌalajisaj ri quel cubij ri cꞌutbal 
chrij ri itzel kꞌayes xol tak ri trico

36 Xtäni cꞌu ri Jesús che ru tzij, xeutak bi ri winak cho tak ri cachoch, 
ri Areꞌ cꞌut xoc pa ja. Are cꞌu ri tijoxelab xquirik quib rucꞌ, xquibij che: Bij 

la chke jas quel cubij ri cꞌutbal chrij ri itzel kꞌayes ri xtic can pa ri ulew, 
—xecha che.

37 Ri Jesús xubij chque: Ri cäticow ri utzalaj ijaꞌ, in riꞌ ri Ralcꞌual 
ri Dios ri Kas Winak. 38 Ri ulew are ronojel ruwächulew. Ri utzalaj 
ijaꞌ e are waꞌ ri winak ri cätakan ri Dios pa qui wiꞌ. Ri itzel kꞌayes 
e are waꞌ ri winak ri e rech ri itzel. 39 Ri cꞌulel ri xticow ri itzel 
kꞌayes, are ri Itzel waꞌ. Ri kꞌatoj quel cubij ri qꞌuisbal re ruwächulew 
aretak cäqꞌuis ronojel. Ri quebanow ri kꞌatoj e areꞌ ri ángeles. 40 Jeꞌ 
jas ri cäban che ri itzel kꞌayes, cämolic, cäqꞌuiäk pa ri kꞌakꞌ, are cꞌu 
jeꞌ cäban na pa ri qꞌuisbal re ruwächulew. 41 Ri in, in riꞌ ri Ralcꞌual 
ri Dios ri Kas Winak, queintak na lok ri nu ángeles che qui molic 
conojel ri winak ri quequitakchiꞌj niqꞌuiaj winak chic che mac, 
xukujeꞌ ri banal tak etzelal. 42 Quequiqꞌuiäk cꞌu na bi pa ri nimalaj 
kꞌakꞌ, jawijeꞌ quebokꞌ wi na, cäquikuchꞌuchꞌej na ri qui ware. 43 Are 
cꞌu ri cäcaꞌn ri craj ri Dios, queopan na jawijeꞌ ri cätakan wi ri ka 
Tat chilaꞌ chicaj. Quejuluw na jeꞌ jas ri kꞌij. We quijiquiba ri iwanimaꞌ 
chutatabexic ri quinbij, ¡chitatabej baꞌ! —xcha ri Jesús chque ru 
tijoxelab.

Waral cäkil wi ri cꞌutbal chrij ri kꞌinomal ri muktalic
44 Ru takanic ri Dios pa qui wiꞌ ri winak, quinjunamaj rucꞌ jun coxon 

puak ri muktalic. Cäriktaj cꞌu ri puak rumal jun achi. Ri areꞌ cumuk chi 
cꞌu can jumul chic chilaꞌ. Rumal ru quicotemal queꞌc, cuqꞌuiyij ronojel ri 
jastak re, culokꞌ ri ulew, —cächaꞌ.

Waral cäkil wi ri cꞌutbal chrij ri perla ri pakal rajil
45 Xukujeꞌ quinjunamaj ru takanic ri Dios rucꞌ jun ajcꞌay ri cutzucuj 

jeꞌlalaj tak abaj ri quejuluwic. 46 Aretak curik jun ri sibalaj pakal 
rajil, queꞌc, cuqꞌuiyij ronojel ri jastak re, culokꞌ ri perla ri xuriko, 
—cächaꞌ.

Waral cäkil wi ri cꞌutbal chrij ri cꞌat chapäbal cär
47 Xukujeꞌ quinjunamaj ru takanic ri Dios pa qui wiꞌ ri winak rucꞌ 

jun cꞌat chapäbal cär ri cäqꞌuiäk bi pa ri jaꞌ, queboc cꞌu ronojel qui 
wäch cär chupam. 48 Aretak nojinak chi ri cꞌat, quesax lok cumal ri 
chapal tak cär, cäquiya chuchiꞌ ri jaꞌ, te cꞌu riꞌ quetꞌuyi che qui chaꞌic 
ri cär. Ri utzalaj tak cär quequiya pa tak chicäch, are cꞌu ri man e 
utz taj, quequiqꞌuiäk can pa ri jaꞌ, —cächaꞌ. 49 Are je waꞌ cäbantaj na 
aretak cäqꞌuis ruwächulew. Quepe ri ángeles che qui chaꞌic ri utzalaj 
tak winak chquixol ri man e utz taj. 50 Ri man e utz taj quequiqꞌuiäk 
na pa ri nimalaj kꞌakꞌ. Chilaꞌ quebokꞌ wi na, cäquikuchꞌuchꞌej na ri 
qui ware, —xcha ri Jesús chque.

o 13:55 Ri kolol cheꞌ xukujeꞌ cäbix “ajanel” o “carpintero” che rumal ru chac. 

Waral cäkil wi ri cätzijox chrij ri cꞌacꞌ tak jastak xukujeꞌ ri kꞌel tak jastak
51 Ri Jesús xutaꞌ chque ri winak, xubij: ¿A quichꞌob ronojel ri xinbij? —

xcha chque.
Cäkachꞌobo, —xecha che.
52 Xubij cꞌu ri Jesús chque: Aretak jun tijonel re ri Pixab craj cäretamaj 

ronojel chrij ru takanic ri Dios pa qui wiꞌ ri winak, jeꞌ u banic riꞌ jas jun 
ajchakꞌel ja ri cꞌo qꞌuia jastak re. Aretak rajwaxic ri kꞌel che, cäresaj lok, 
cucojo. Aretak rajwaxic ri cꞌacꞌ che, cäresaj lok, cucojo, —xcha ri Jesús 
chque.

Ri Jesús cꞌo jumul chic pa ri tinimit Nazaret
53 Aretak xtoꞌtaj ri Jesús che qui tijoxic ri winak cucꞌ tak we cꞌutbal riꞌ, 

xel bi chilaꞌ. 54 Xopan cꞌu pa ri u tinimit ri Areꞌ. Xuchaplej qui tijoxic ri 
winak pa ri rachoch Dios ri cꞌo chilaꞌ. Are cꞌu ri winak sibalaj xquicajmaj 
waꞌ, xquibij: ¿Jawijeꞌ xretamaj wi we achi riꞌ we noꞌj riꞌ? ¿Jas lo cubano 
che qui banic ri nimak tak cajmabal ri tajin quebantaj rumal? —xechaꞌ. 
55 Are waꞌ ru cꞌojol ri tataꞌ ri kolol cheꞌ, o ru nan cꞌut are ri nan María. Catz 
ri a Jacobo, ri a José, ri a Simón, xukujeꞌ ri a Judas. 56 E cꞌo cꞌu ri ranab 
kucꞌ waral xukujeꞌ. ¿Jawijeꞌ cꞌut xretamaj wi waꞌ ronojel ri tajin cubano? 
—xechaꞌ.

57 Rumal riꞌ ri winak xa tzel xquita ru tzij. Xubij cꞌu ri Jesús chque: 
Pa niqꞌuiaj tinimit chic, nim quil wi ronojel kꞌalajisal re ru Lokꞌ Pixab ri 
Dios. Xak xuwi pa ru tinimit ri areꞌ, xukujeꞌ chquixol ri rachalal, xukujeꞌ 
cho rachoch man nim tä quil wi, —xcha chque.

58 Man xcowin tä cꞌu ri Jesús chubanic qꞌuia tak cajmabal chilaꞌ rumal 
chi ri winak man xecojon tä che ri Areꞌ.

Cäcämisax ri Juan Kasal Jaꞌ

14  1 Pa tak ri kꞌij riꞌ ri tat Herodes, ri nim takanel pa Galilea, 
xretamaj ri tajin cuban ri Jesús. 2 Xubij cꞌu chque ri winak ri e cꞌo 

rucꞌ: Are ri Juan Kasal Jaꞌ riꞌ ri xcꞌastaj lok chquixol ri cäminakib, rumal 
riꞌ cäcowin ri areꞌ chubanic qꞌuia u wäch cajmabal, —xcha ri tat Herodes 
chque.

3 Tzare cꞌu ri tat Herodes xtakan chuchapic ri tat Juan rech cäyutic, 
cäyiꞌ pa cheꞌ, xa rumal rech ri nan Herodías ri xcꞌuli rucꞌ areꞌ pune are 
rixokil ri Felipe ru chakꞌ. 4 Xubij cꞌu ri tat Juan che ri tat Herodes: Man 
takal tä che la chi cäban ixokil la che ri rixokil ri chakꞌ la, —xcha che.

5 Ri tat Herodes sibalaj craj cucämisaj ri tat Juan, cuxej cꞌu rib 
chquiwäch ri winak. Je riꞌ, rumal chi conojel quetam chi ri Juan Kasal 

Jaꞌ, are jun kꞌalajisal re ru Lokꞌ Pixab ri Dios. 6 Xurik cꞌu ri nimakꞌij re ri 
rocꞌowisaxic u junab ri tat Herodes. Are cꞌu ri ali ri ral ri nan Herodías 
xoc bi cucꞌ, xuchap xojowem chquiwäch ri ulaꞌ ri e cꞌolic. Xkaj cꞌu ri ali 
chuwäch ri tat Herodes. 7 Sibalaj xkaj chuwäch, xuban cꞌu juramento chi 
cuya che ri ali apachique ta ne ri craj ri areꞌ. 8 Ri ali cꞌut cojom chi lok 
u cꞌux rumal ru nan, xubij che ri tat Herodes: Cwaj chi cäya la chwe ru 
jolom ri Juan Kasal Jaꞌ pa jun plato, —xcha che.

9 Sibalaj cꞌu xbison ri tat Herodes. Rumal cꞌu rech chi xubij waꞌ rucꞌ 
juramento chquiwäch conojel ri rulaꞌ chi cuya che ri ali apachique ri 
cutaꞌ che, xtakan cꞌu chuyaꞌic waꞌ che. 10 Xtakan che resaxic ru jolom ri 
Juan Kasal Jaꞌ ri cꞌo pa cheꞌ. 11 Xcꞌam lok pa jun plato, xyiꞌ cꞌu che ri ali. 
Ri ali cꞌut xuya che ru nan.

12 Xeopan cꞌu ru tijoxelab ri tat Juan, xquicꞌam bi ru cuerpo, xequiya 
can pa jun mukubal. Xebeꞌ cꞌut, xequibij che ri Jesús.

Ri Jesús cuya qui wa job mil winak
13 Ri Jesús, aretak xuto jas ri xbantaj che ri tat Juan, xel bi chilaꞌ u 

tuquiel, xoc pa jun barco, xeꞌ cꞌu jelaꞌ jawijeꞌ ri man cꞌo tä wi winak. 
Xquetamaj cꞌu ri winak chi ri Jesús benak jelaꞌ. Xebel lok pa tak ri qui 
tinimit, xebeꞌ cꞌu chi cakan churikic ri Jesús. 14 Aretak xel lok ri Jesús pa 
ri barco, xeril ri qꞌuialaj winak, xel cꞌu u cꞌux chque. Xeucunaj ri yawabib 
ri xquicꞌam bi jelaꞌ cucꞌ. 15 Kajem cꞌu cuban ri kꞌij, ru tijoxelab ri Jesús 
xekeb rucꞌ, xquibij che: We juyub riꞌ ri uj cꞌo wi sibalaj cätzꞌinowic, benak 
chi cꞌu ri kꞌij. Chetaka la bi ri winak rech quebeꞌ pa ri alaj tak tinimit ri 
nakaj e cꞌo wi, rech cäquilokꞌ cꞌu na ri qui wa, —xecha che.

16 Ri Jesús xubij chque: Man rajwaxic taj quebeꞌc, xane xa chiya ix ri 
cäquitijo, —xcha chque.

17 Xquibij cꞌu ru tijoxelab che: Xa job caxlan wa rachiꞌl quieb cär cꞌo 
kucꞌ, —xecha che.

18 Ri Jesús xubij chque: Chicꞌama lok chwe waral, —xcha chque.
19 Xtakan cꞌu ri Jesús chi quetꞌuyi ri winak cho ri räxalaj uwosak. Ri 

Jesús xeucꞌam cꞌu ri job caxlan wa xukujeꞌ ri quieb cär, xcaꞌy chicaj, 
xeutewchij. Te cꞌu riꞌ xeupir ri caxlan wa, xeuya chque ri tijoxelab rech 
quequijach waꞌ chquiwäch ri winak. 20 Xewiꞌ cꞌu conojel, xenoj cꞌut. Te cꞌu 
riꞌ xequicꞌol ri chꞌakatak ri xecanaj canok. Xuban cablajuj chicäch waꞌ chi 
ronojel. 21 Craj are job mil achijab ri xewiꞌc. Man xeajilax tä cꞌu ri ixokib 
xukujeꞌ ri acꞌalab (ri xukujeꞌ xewiꞌc).

Ri Jesús cäbin puwiꞌ ri jaꞌ
22 Te cꞌu riꞌ ri Jesús xubij chque ru tijoxelab chi utz we queboc pa ri 

barco rech quebeꞌc, quenabej apan chuwäch ri Areꞌ rech queopan chꞌäkäp 
che ri mar. Are cꞌu ri Areꞌ xcanaj na can cucꞌ ri qꞌuialaj winak che qui 

jachic bic. 23 Aretak e jachtajinak chi bi ri winak rumal ri Jesús, xeꞌ ri 
Areꞌ puwiꞌ ri juyub u tuquiel chubanic orar. Aretak xoc ri akꞌab, ri Jesús u 
tuquiel cꞌo chilaꞌ. 24 Are cꞌu ri tijoxelab e cꞌo chi pa ri barco puwiꞌ ri jaꞌ pu 
niqꞌuiajal ri mar. Ri nimak tak uwojaꞌ xupuqꞌuij rib chrij ri barco, rumal 
chi xa chquiwäch petinak wi ri quiäkikꞌ. 25 Xa cꞌu jubikꞌ man cäsakiric 
aretak xopan ri Jesús cucꞌ, tajin cäbin puwiꞌ ri jaꞌ. 26 Aretak ri tijoxelab 
xquilo chi cäbin ri Jesús puwiꞌ ri jaꞌ, xquixej quib. Rumal rech chi xquixej 
quib xquirak qui chiꞌ, xquibij: ¡Are jun xibinel waꞌ! —xechaꞌ.

27 Chanim ri Jesús xeuchꞌabej, xubij chque: ¡In waꞌ, mixej iwib, chichajij 
animaꞌ! —xcha chque.

28 Xchꞌaw cꞌu ri tat Pedro, xubij che: We lal riꞌ, Tat, takan la chi quinbin 
puwiꞌ ri jaꞌ, rech quinopan ucꞌ la, —xcha che.

29 Ri Jesús xubij che: Tasaꞌj baꞌ, —xcha ri Jesús che.
Ri tat Pedro xel bi pa ri barco, xuchaplej binem puwiꞌ ri jaꞌ rech curika 

ri Jesús. 30 Aretak cꞌut xrilo chi sibalaj cꞌo u chukꞌab ri quiäkikꞌ, xuxej rib. 
Xeꞌ ri rakan pa ri jaꞌ, xurak u chiꞌ, xubij che ri Jesús: ¡Wajaw, chintoꞌ la! 
—xcha che.

31 Ri Jesús chanim xuchap che ru kꞌab, xubij che: ¡Tzij riꞌ chi man kas 
tä catcojonic! ¿Jas che xuban quieb a cꞌux? —xcha che.

32 Aretak cꞌut xpaki ri Jesús pa ri barco, xtäni ri quiäkikꞌ. 33 Ri e cꞌo pa 
ri barco xexuqui chuwäch ri Jesús, xquibij che: Kas tzij, lal riꞌ ri u Cꞌojol 
ri Dios, —xecha che.

Ri Jesús queucunaj ri yawabib pa Genesaret
34 Xekꞌax pa ri mar, xeopan cꞌu chuchiꞌ ri ulew pa Genesaret. 35 Aretak 

ri winak ajchilaꞌ xquichꞌob u wäch ri Jesús, xquesaj u tzijol waꞌ pa tak ri 
tinimit. Xequicꞌam cꞌu lok conojel ri yawabib jawijeꞌ chiꞌ cꞌo wi ri Jesús. 
36 Xquibochiꞌj ri Jesús chi xuwi ta ne cuya chque chi cäquichap cok ru 
chiꞌ ru kꞌuꞌ. Conojel cꞌu ri xechapowic, xeutziric.

Cäriktaj cꞌäx rumal ri e nakꞌatal wi ri winak

15  1 Te riꞌ jujun tataꞌib fariseos xukujeꞌ jujun chque ri tataꞌib 
tijonelab re ri Pixab ri e petinak pa ri tinimit Jerusalén, 

xquimulij quib chrij ri Jesús, xquitaꞌ che: 2 ¿Jas che ri tijoxelab la man 
cäcaꞌn taj jas ri e nakꞌatal wi ri ka nan ka tat ojer? Man cäcaꞌn taj jas ri 
nakꞌatal u banic. Are waꞌ ru chꞌajic ri rij ri qui kꞌab aretak mäjaꞌ quewiꞌc, 
—xecha che.

3 Xutaꞌ cꞌu ri Jesús chque: E ri alak, ¿jas che yoꞌm can alak ru Lokꞌ 
Pixab ri Dios? Chuqꞌuexwäch waꞌ are jiquibam animaꞌ alak chrij ri 
nakꞌatal wi alak. 4 Cubij cꞌu ri Dios pa ri Lokꞌ Pixab ri Tzꞌibtalic: “Nim 
cheawila wi ra nan a tat,” —cächaꞌ. Xukujeꞌ cubij: “Jachin ri cuyokꞌ ru 
nan u tat, tzrajwaxic wi riꞌ cäcämisaxic,” —cächaꞌ, —xcha chque. 5 Ri 

alak cꞌut cäbij alak chi xak xuwi rajwaxic cubij jun achi chque ru nan u 
tat: “Ronojel ri quincowinic quincoj che toꞌic alak, nu yoꞌm cho ri Dios,” 
—cächaꞌ. 6 We ri achi jeꞌ cubij waꞌ, man cäya tä alak che chi cꞌo jas cuban 
che qui toꞌic ru nan u tat. Je riꞌ man nim tä chic quil wi alak ru Tzij ri 
Dios, man cꞌo tä cꞌu u patän ru Lokꞌ Pixab ri Dios chuwäch alak rumal ru 
banic ri nakꞌatal wi alak. 7 ¡Xak quieb wäch alak! Kas tzij ri xubij ri ka 
mam Isaías ri kꞌalajisal re ru Lokꞌ Pixab ri Dios chij alak aretak xutzꞌibaj 
can we tzij riꞌ ri cubij:
 8 We winak riꞌ xak chi qui chiꞌ

cäquinimarisaj nu kꞌij,
Man kas tä cäquijiquiba ri canimaꞌ

chwij,
—xchaꞌ.
 9 Xak lokꞌ quekꞌijilan chwe,

xak cꞌu qui takanic winak cäquiya
che tijonic,

—xcha ri Dios chuchiꞌ ri ka mam Isaías.
10 Ri Jesús xeusiqꞌuij ri winak rucꞌ, xubij chque: Alak, onojel alak, 

tatabej alak ri nu tzij, chꞌobo alak ri quinbij. 11 Ri cutij ri winak, man are 
tä riꞌ ri quetzelan u wäch ru cꞌaslemal, xane xa are ri quel lok pu chiꞌ ri 
winak are waꞌ ri quetzelan u wäch ru cꞌaslemal, —xcha chque.

12 Xekeb cꞌu ri tijoxelab rucꞌ ri Jesús, xquibij che: ¿A etam la chi ri 
tataꞌib fariseos cꞌäx xquinaꞌ ri xbij la? —xecha che.

13 Ri Jesús xchꞌawic, xubij chque: Apachique u wäch ticoꞌn ri man xtic 
tä rumal ri nu Tat ajchicaj, cäbok na apanok. 14 Xak jeꞌ tak que laꞌ ri 
fariseos. Ri e areꞌ e jeꞌ jas moyab ri cäquicꞌam qui be niqꞌuiaj moyab chic. 
We jun moy cucꞌam u be jun moy chic, ri quieb riꞌ quetzak na pa jun jul.

15 Xubij cꞌu ri tat Pedro che ri Jesús: Bij la chke jas quel cubij ri cꞌutbal 
ri xcoj la, —xcha che.

16 Ri Jesús xubij che: ¿A mat lo quichꞌob waꞌ ri ix? —xcha che. 17 ¿A 
mat iwetam chi ronojel ri cutij ri winak pa ri rixcoꞌl queꞌ wi, quel cꞌu 
canok aretak cubana ru chul? —cächa chque. 18 Are cꞌu ri quel lok pu 
chiꞌ ri winak, pa ranimaꞌ riꞌ quel wi lok. Are cꞌu waꞌ ri quetzelan u wäch 
ru cꞌaslemal. 19 Je riꞌ, rumal chi pa ranimaꞌ ri winak quel wi lok ri itzel 
tak chomanic, ru banic cämisanic, ru banic ri nimalaj mac rucꞌ ri rixokil 
jun winak chic, ru banic jas ri cäcaꞌn ri tzꞌiꞌ ri xak cäquirik quib, man 
cꞌo tä qui pixab, ru banic elakꞌ, ru banic ri banow tzij, xukujeꞌ ru yaquic 
tzij chrij jun winak chic. 20 E are waꞌ we etzelal riꞌ ri quetzelan u wäch 
ru cꞌaslemal ri winak cho ri Dios. Are cꞌu we jun winak man cuban tä 
ri nakꞌatal u banic, man cuchꞌaj tä ri rij ru kꞌab aretak mäjaꞌ cäwiꞌc, 
man cäretzelaj tä ru cꞌaslemal riꞌ cho ri Dios, —xcha ri Jesús chque ru 
tijoxelab.

Jun ixok ri man are tä aj Israel cäcojon che ri Jesús
21 Xel bi ri Jesús chilaꞌ, xeꞌc, xopan pa Fenicia chunakaj ri tinimit Tiro, 

xukujeꞌ ri tinimit Sidón. 22 Xpe cꞌu jun ixok aj Cananea ri cꞌo chilaꞌ, xopan 
rucꞌ ri Jesús, xurak cꞌu u chiꞌ, xubij: ¡Tat, lal riꞌ ri rachalaxic can ri David, 
chel cꞌux la chwe! Ri wal ali cꞌo jun itzel espíritu che, sibalaj curik cꞌäx 
rumal, —xcha che.

23 Ri Jesús cꞌut man cꞌo tä jun tzij xubij che. Xepe cꞌu ru tijoxelab ri 
Jesús, xquitaꞌ tokꞌob che, xquibij: Taka la bi ri chichuꞌ rumal chi xak 
curak u chiꞌ teren chkij, —xecha che.

24 Xubij cꞌu ri Jesús chque: Ri Dios in u takom lok xak xuwi cucꞌ ri winak 
aj Israel, rumal chi ri e areꞌ e jeꞌ ta ne chij ri e sachinak, —xcha chque.

25 Xpe cꞌu ri ixok, xkeb rucꞌ ri Jesús, xxuqui chuwäch, xubij che: ¡Tat, 
chintoꞌ la! —xcha che.

26 Ri Jesús xubij che: Man utz tä ru chapic ri qui wa ri kas ralcꞌual jun, 
cäqꞌuiäk ta cꞌu chquiwäch ri alaj tak tzꞌiꞌ, —xcha che.

27 Xubij cꞌu ri ixok che: Jeꞌ, Tat. Xukujeꞌ ne ri alaj tak tzꞌiꞌ ri queboc pa 
ja, cäquitij ru xeꞌr tak qui wa ri cajaw ri quetzak pulew, —xcha che.

28 Ri Jesús xubij che ri ixok: ¡Kas tzij baꞌ chi nim ri cojonic la, nan! 
Chbantaj ta baꞌ jas ri caj la, —xcha che.

Tzare chiꞌ cꞌut xutzir ri ral ali.

Ri Jesús queucunaj qꞌuia yawabib
29 Xel bi ri Jesús chilaꞌ, xocꞌow chuchiꞌ ri mar re Galilea. Te cꞌu riꞌ xpaki 

puwiꞌ jun juyub, xtꞌuyi cꞌu chilaꞌ. 30 Xeopan cꞌu qꞌuia winak rucꞌ cucꞌam 
bi chꞌocojib, moyab, memab, winak ri cꞌäx u banom ri qui kꞌab, xukujeꞌ 
e qꞌuia ri cꞌo niqꞌuiaj yabil chic chque. Xequiya chuwäch ri Jesús, ri Areꞌ 
cꞌut xeucunaj. 31 Ri winak sibalaj xquicajmaj aretak xquilo chi ri memab 
xechꞌaw chic, ri cꞌäx u banom qui kꞌab xeutziric, ri chꞌocojib xebin chic, ri 
moyab xecaꞌy chic. Xquichap cꞌu u nimarisaxic u kꞌij ri Dios aj Israel.

Ri Jesús queutzuk quiejeb mil winak
32 Ri Jesús xeusiqꞌuij ru tijoxelab, xubij chque: Quel nu cꞌux chque ri 

winak rumal chi oxib kꞌij chi waꞌ e cꞌo wucꞌ, man cꞌo tä cꞌu jas cäquitijo. 
Man cwaj taj queintak bi cho tak cachoch mäjaꞌ cꞌu quewiꞌc, quetzak ta 
cꞌu ne pa tak ri be, —xcha chque.

33 Ru tijoxelab xechꞌawic, xquibij che: ¿Jawijeꞌ ta cꞌu lo cäkarik wi ri wa 
ri cäkaya chque we qꞌuialaj winak riꞌ waral pa we juyub riꞌ ri cätzꞌinowic? 
—xecha che.

34 Xutaꞌ cꞌu ri Jesús chque: ¿Janipaꞌ caxlan wa cꞌo iwucꞌ? —xcha chque.
Ri e areꞌ xquibij: Wukub caxlan wa, rachiꞌl quieb oxib alaj tak cär, —

xecha che.

35 Xtakan cꞌu ri Jesús chque ri qꞌuialaj winak chi quecuꞌbi pulew. 36 Te 
cꞌu riꞌ xeucꞌam ri wukub caxlan wa, xukujeꞌ ri alaj tak cär, xmaltioxinic. 
Xeupiro, xeuya chque ru tijoxelab rech cäquijach waꞌ chquiwäch ri winak. 
Je cꞌu riꞌ xcaꞌno. 37 Xewiꞌ cꞌu conojel ri winak, xenojic. Xequimulij cꞌu ri 
chꞌakatak tak wa ri xecanaj canok. Ronojel waꞌ xuban wukub chicäch 
wa. 38 E quiejeb mil achijab cꞌut ri xewiꞌc. Man xecajilaj tä cꞌu ri ixokib 
xukujeꞌ ri acꞌalab (ri xukujeꞌ xewiꞌc). 39 Te cꞌu riꞌ ri Jesús xeujach bi ri 
winak rech quebeꞌ cho tak cachoch. Ri Areꞌ xoc bi pa ri barco, xeꞌ pa ri 
tinimit Magdala.

Ri tataꞌib fariseos xukujeꞌ ri saduceos cäquitaꞌ 
jun cajmabal etal che ri Jesús

16  1 Ri tataꞌib fariseos xukujeꞌ ri tataꞌib saduceos xeopan rucꞌ ri 
Jesús. Te cꞌu riꞌ xquitaꞌ che chi cucꞌut chquiwäch jun cajmabal 

etal ri cäpe chicaj. Xquibij waꞌ che xak rech cäkaj ri Jesús pa qui kꞌab. 
2 Xchꞌaw cꞌu ri Jesús, xubij chque: Pa benak tak kꞌij cäbij alak: “Sakꞌij 
waꞌ cubano rumal chi quiäk ri uwocaj,” —cächa alak. 3 Are cꞌu ri akꞌabil 
cäbij alak: “Cämic cäpe jäb rumal chi quiäk ri uwocaj, xukujeꞌ kꞌekmuj,” 
—cächa alak. ¡Ri alak xak quieb wäch alak! Cäcowin alak chuchꞌobic ri 
u wäch ri caj, man cächꞌob tä cꞌu alak jas ri tajin cucꞌut ri Dios chuwäch 
alak pa tak we kꞌij junab riꞌ. 4 We winak riꞌ ri e lawalo, ri man jicom tä 
canimaꞌ, cäcaj chi quinban jun cajmabal etal chquiwäch. Man cäyiꞌ tä chi 
cꞌu na jun etal chque, xane are quinnaꞌtaj chque ri etal rech ri Jonás, —
xcha chque.

Ri Jesús xeuya can waꞌ we achijab riꞌ, xeꞌc.

Ri Jesús cätzijon chrij ri qui chꞌamil ri tataꞌib fariseos
5 Aretak xekꞌax ru tijoxelab ri Jesús chꞌäkäp che ri mar, xsach pa qui 

jolom ru cꞌamic bi qui wa. 6 Xubij cꞌu ri Jesús chque: ¡Chitampeꞌ! Chichajij 
iwib chuwäch ri qui chꞌamil ri tataꞌib fariseos xukujeꞌ chuwäch ri qui 
chꞌamil ri tataꞌib saduceos, —xcha chque.

7 Xquitzijobela cꞌu quib ri tijoxelab, xquibij: Ri Areꞌ cubij waꞌ chke 
rumal chi man cꞌo tä ka wa ka cꞌamom lok, —xechaꞌ.

8 Aretak ri Jesús xretamaj jas ri tajin cäquibij, xubij chque: ¿Jas che 
tajin quibij chi man cꞌo tä i wa? ¡Tzij riꞌ chi xa man kas tä quixcojonic! 
—xcha chque. 9 ¿A xak are mäjaꞌ quichꞌobo, man cänaꞌtaj tä chiwe chi 
xinpir ri job caxlan wa, xinjach cꞌu waꞌ chquiwäch ri job mil winak? 
¿A mat cänaꞌtaj chiwe janipaꞌ chicäch chꞌakatak tak caxlan wa ri man 
xeqꞌuis taj ri xeicꞌolo? 10 ¿A mat cꞌu cänaꞌtaj chiwe xukujeꞌ chi xinpir ri 
wukub caxlan wa, xinjach cꞌu waꞌ chquiwäch quiejeb mil winak, janipaꞌ 
chicäch chꞌakatak tak caxlan wa ri man xeqꞌuis taj ri xeicꞌolo? 11 ¿Jas che 
man quichꞌob taj chi ri in man are tä tajin quinbij ri caxlan wa aretak 

p 16:18 “Ri winak ri quecojon chwe” e areꞌ ri cäbix “Iglesia” chque pa castellano. Chawilaꞌ 
ri tzij “Iglesia” pa ri Diccionario, qꞌuisbal re we Nuevo Testamento. 

xinbij chi quichajij iwib chuwäch ri qui chꞌamil ri tataꞌib fariseos xukujeꞌ 
ri tataꞌib saduceos? —xcha ri Jesús chque.

12 Te cꞌu riꞌ ri tijoxelab xquichꞌobo chi ri Jesús man are tä xubij chque 
chi cäquichajij quib chuwäch ri chꞌäm re caxlan wa, xane chuwäch ri qui 
tijonic ri tataꞌib fariseos xukujeꞌ ri tataꞌib saduceos.

Ri tat Pedro cukꞌalajisaj chi ri Jesús are ri Cristo
13 Aretak ri Jesús tajin cänakajin che ri tinimit Cesarea Filipo, xutaꞌ 

chque ru tijoxelab, xubij chque: ¿Jas cäquibij ri winak chwij chi jachin ri 
in, in riꞌ ri Ralcꞌual ri Dios ri Kas Winak? —xcha chque.

14 Xquibij cꞌu che: E cꞌo jujun winak cäquibij chi lal riꞌ ri Juan Kasal 
Jaꞌ, xukujeꞌ cäquibij juleꞌ chic chi lal riꞌ ri ka mam Elías. E cꞌo chi niqꞌuiaj 
cäquibij chi lal riꞌ ri ka mam Jeremías o jun chic chque ri ojer kꞌalajisal 
tak re ru Lokꞌ Pixab ri Dios, —xecha che.

15 Xutaꞌ cꞌu ri Jesús chque: E cꞌu ri ix, ¿jachin ri in ri quibij ix? —xcha 
chque.

16 Xchꞌaw ri tat Pedro, xubij che: Lal riꞌ ri Cristo, ru Cꞌojol ri cꞌaslic 
Dios, —xcha che.

17 Ri Jesús xchꞌawic, xubij che: Utz awe, Simón, u cꞌojol ri tat Jonás, 
rumal chi man are tä jun winak ri xbin waꞌ chawe, xane are ri nu Tat 
ri cꞌo chilaꞌ chicaj. 18 Ri in quinbij chawe chi ri at, at Pedro. Puwiꞌ cꞌu 
we nimalaj abaj riꞌ queinjekba wi na ri winak ri quecojon chwe. p Man 
cäcowin tä cꞌu na ri cämical chusachic qui wäch, —xcha che. 19 Queinya 
chawe ri lawe re ri cꞌolibal ri takan wi ri Dios. Jachique ri cakꞌalajisaj chi 
man utz tä u banic cho ruwächulew, man utz tä u banic riꞌ chilaꞌ chicaj. 
Jachique ri cakꞌalajisaj chi utz u banic cho ruwächulew, utz u banic riꞌ 
chilaꞌ chicaj.

20 Ri Jesús cꞌut xeupixbaj ru tijoxelab, xubij chque chi mäquitzijoj waꞌ 
che jachin jun chi ri Areꞌ are ri Cristo.

Ri Jesús cutzijoj chi cäcäm na
21 Tzare chiꞌ cꞌut ri Jesús xuchaplej u kꞌalajisaxic chquiwäch ru tijoxelab 

chi ri Areꞌ rajwaxic queꞌ na pa ri tinimit Jerusalén. Xubij chi cäban na 
sibalaj cꞌäx che cumal ri qui nimakil ri winak, cumal ri qui nimakil ri 
sacerdotes, xukujeꞌ cumal ri tijonelab re ri Pixab. Xukujeꞌ rajwaxic chi 
cäcämisax na, te riꞌ cäcꞌastaj chi cꞌu na churox kꞌij chquixol ri cäminakib. 
22 Are cꞌu ri tat Pedro xucꞌam bi ri Jesús u tuquiel wi. Xuchaplej u yajic, 
xubij che: ¡Mat craj ri Dios waꞌ, Wajaw! ¡Mat jeꞌ cäcꞌulmaj la waꞌ! —xcha 
che.

q 17:4 Man kꞌalaj tä waꞌ we are “moꞌ” o are “cäbal”. 

23 Xutzolkꞌomij cꞌu rib ri Jesús, xubij che ri tat Pedro: ¡Chatel 
chnuwäch, Satanás, xak at yaꞌl latzꞌ chwe! Man cachꞌob tä cꞌu ru 
chomanic ri Dios, xane xak xuwi cachꞌob ri qui chomanic winak, —xcha 
che.

24 Ri Jesús cꞌut xubij chque ru tijoxelab: We cꞌo jun craj cäpe wucꞌ in, 
rajwaxic chi muban chic xak jas ri craj ri areꞌ. Rajwaxic cutelej lok ru 
cruz, cäpe wucꞌ in, —xcha chque. (Quel cubij waꞌ chi ri winak riꞌ man 
nim tä chic cäril ru cꞌaslemal, xane cuya u tzij pune ta ne curik ri cämical 
rumal rech ri Jesús.) 25 Je riꞌ, rumal chi apachin ta ne ri craj cutoꞌ u wiꞌ 
ru cꞌaslemal cho ruwächulew, cäcäm na ri winak riꞌ, cutzak na ronojel. 
Apachin cꞌu ri cuya ru cꞌaslemal pa ri cꞌäx rumal wech in, cutoꞌ na u wiꞌ riꞌ 
ri kas u cꞌaslemal waꞌ. 26 ¿Jas ta cꞌu lo ri cuchꞌac jun winak we cärechbej 
ronojel ruwächulew, cutzak cꞌu na ri ranimaꞌ? ¿Jas ta cꞌu lo ri cäcowin ri 
winak chuyaꞌic chuqꞌuexwäch ri ranimaꞌ? —xcha chque. 27 Quinpe cꞌu na 
in, in riꞌ ri Ralcꞌual ri Dios ri Kas Winak, e wachiꞌl ri lokꞌalaj tak ángeles. 
Cänimarisax na nu kꞌij jas ru nimarisaxic u kꞌij ri nu Tat. Quinya cꞌu na ri 
tojbal que ri winak chquijujunal jas ri xcaꞌn ri e areꞌ pa ri qui cꞌaslemal. 
28 Kas tzij quinbij chiwe chi e cꞌo jujun chque ri e cꞌo waral ri man quecäm 
tä na cꞌä quinquil na in, in riꞌ ri Ralcꞌual ri Dios ri Kas Winak, in petinak 
rech quintakan pa qui wiꞌ ri winak, —xcha ri Jesús chque ru tijoxelab.

Cäqꞌuextaj ru cayebal ri Jesús

17  1 Xqueꞌ wakib kꞌij u bim can ri Jesús waꞌ, aretak xeucꞌam bi ri tat 
Pedro, ri tat Jacobo, xukujeꞌ ri tat Juan ru chakꞌ ri tat Jacobo. 

Qui tuquiel wi xepaki puwiꞌ jun nimalaj juyub. 2 Xqꞌuextaj cꞌu ru cayebal 
ri Jesús chquiwäch. Ru palaj ri Jesús xjuluwic jeꞌ jas ri kꞌij. Ri ratzꞌiak 
xuban sibalaj sakloloj jeꞌ jas ri sakil. 3 Xak cꞌu teꞌtalic xquicꞌut quib quieb 
achijab ri tajin quetzijon rucꞌ ri Jesús. E areꞌ ri ka mam Moisés rachiꞌl ri 
ka mam Elías. 4 Xchꞌaw cꞌu ri tat Pedro, xubij che ri Jesús: Kajaw, ¡sibalaj 
utz chi uj cꞌo waral! We caj la, cäkaꞌn na oxib moꞌ, q jun che la, jun che ri 
ka mam Moisés, jun chic che ri ka mam Elías, —xcha che.

5 Aretak tajin cätzijon ri tat Pedro, xkaj lok jun sakloloj sutzꞌ chquij, 
xechꞌuktaj cꞌu rumal. Te cꞌu riꞌ xchꞌaw lok Jun chupam ri sutzꞌ, xubij: Are 
ri lokꞌalaj nu Cꞌojol waꞌ, sibalaj cäquicot ri wanimaꞌ rumal. Chitatabej baꞌ 
ri cubij, —xcha riꞌ.

6 Ri tijoxelab, aretak xquita waꞌ, sibalaj xquixej quib. Xexuquiꞌc 
xquikasaj ri qui palaj cho ri ulew. 7 Are cꞌu ri Jesús xkeb cucꞌ, xeuchap cꞌu 
kajok, xubij chque: Mixej baꞌ iwib. Chixwalijok, —xcha chque.

8 Ri e areꞌ chanim xecaꞌylobic. Man cꞌo tä chi cꞌu jachin xquilo, xane 
xak xuwi ri Jesús cꞌo cucꞌ.

9 Kajem que lok cho ri juyub, ri Jesús xeupixbaj, xubij chque: Cꞌo jachin 
mitzijoj wi ri iwilom cꞌä quincꞌastaj na chquixol ri cäminakib, in riꞌ ri 
Ralcꞌual ri Dios ri Kas Winak, —xcha chque.

10 Ri tijoxelab xquitaꞌ che ri Jesús, xquibij che: ¿Jas che cäquibij ri 
tijonelab re ri Pixab chi rajwaxic cäpe na ri ka mam Elías nabe? —xecha 
che.

11 Xchꞌaw cꞌu ri Jesús, xubij chque: Tzij riꞌ chi cäpe ri ka mam Elías 
nabe, rech cuban na u banic ronojel. 12 Ri in cꞌut quinbij chiwe chi ya 
ulinak chic ri ka mam Elías. Ri winak cꞌut man xquichꞌob tä u wäch, 
xane xa xcaꞌn che ri areꞌ jas ri xcaj xcaꞌno. Je cꞌu riꞌ xukujeꞌ ri in, in riꞌ ri 
Ralcꞌual ri Dios ri Kas Winak, quinrik na cꞌäx pa qui kꞌab, —xcha chque.

13 Xquichꞌob cꞌu ri tijoxelab chi ri tajin cubij ri Jesús chque, are ri Juan 
Kasal Jaꞌ.

Ri Jesús cucunaj jun ala ri cꞌo jun itzel espíritu che
14 Aretak cꞌut xeopan chilaꞌ jawijeꞌ e cꞌo wi ri qꞌuialaj winak, xpe jun 

achi, xopan rucꞌ ri Jesús, xxuqui cꞌu chuwäch, xubij che: 15 Tat, chel 
cꞌux la che ri nu cꞌojol, xa cꞌo jun itzel espíritu che, sibalaj cꞌu curik 
cꞌäx rumal. Qꞌuia mul cätzak pa ri kꞌakꞌ, pa ri jaꞌ. 16 Xincꞌam lok, xinya 
chquiwäch ri tijoxelab la, ri e areꞌ cꞌut man xecowin tä chucunaxic, —
xcha che ri Jesús.

17 Ri Jesús xchꞌawic, xubij: ¡Ay, ri alak winak ri man cäcojon tä alak che 
ri Dios! ¡Xak xuwi cäban alak jas ri caj alak! ¿A are lo caj alak chi xak 
tajin wi quincꞌoji ucꞌ alak ronojel kꞌij? ¿A are lo caj alak chi xak quincuy 
alak? Cꞌama baꞌ alak lok ri ala chnuwäch, —xcha chque.

18 Ri Jesús cꞌut xuyaj ri itzel espíritu ri cꞌo che ri ala, xresaj bic. Tzare 
chiꞌ xutzir ri ala, utz chi cꞌu canok.

19 Ru tijoxelab ri Jesús xquitaꞌ che pa u tuquiel wi: ¿Jas che ri uj man 
xujcowin tä che resaxic bi ri itzel espíritu riꞌ? —xecha che.

20 Xubij ri Jesús chque: Are waꞌ rumal chi man kas tä cꞌo ri i cojonic, 
—xcha chque. Kas tzij quinbij chiwe chi we ta ri i cojonic jeꞌ jas ri in nitzꞌ 
ijaꞌ re mostaza, quixcowin riꞌ quibij che we juyub riꞌ: “¡Chatel bi chiꞌ, jat 
jelaꞌ!” —quixcha che. Ri juyub quel na bic. Man cꞌo tä ri mat quixcowin 
chubanic we ta kas tzij quixcojonic, —xcha chque. 21 Xak xuwi rucꞌ ru 
banic orar, xukujeꞌ rucꞌ ru banic ayuno quel bi jun itzel espíritu ri jeꞌ u 
banic waꞌ, —xcha ri Jesús chque ru tijoxelab.

Ri Jesús cutzijoj jumul chic chi cäcäm na
22 Aretak xetzelej bi cucꞌ ri qꞌuialaj winak, ri Jesús xubij chque ru 

tijoxelab: Ri in, in riꞌ ri Ralcꞌual ri Dios ri Kas Winak, quinjach na pa qui 
kꞌab ri winak. 23 Quincämisax na, churox kꞌij cꞌut quincꞌastaj na chquixol ri 
cäminakib, —xcha chque. Aretak xquita waꞌ ri tijoxelab, sibalaj xebisonic.

Waral cäkil wi ru tojic ri alcabal re ri nimalaj rachoch Dios
24 Aretak ri Jesús cucꞌ ru tijoxelab xeopan pa ri tinimit Capernaum, 

ri tokꞌil tak alcabal re ri nimalaj rachoch Dios xeopan rucꞌ ri tat Pedro, 
xquibij che: ¿A mat cutoj re ri ajtij alak ri alcabal re ri nimalaj rachoch 
Dios? —xecha che.

25 Jeꞌ, je riꞌ, —xcha ri tat Pedro chque.
Aretak cꞌut xoc bi ri tat Pedro pa ri ja, nabe xchꞌaw ri Jesús, xubij 

che: Simón, ¿jas cachomaj? ¿Jachin tak chque cäquitaꞌ wi ri alcabal o ri 
cuchuj ri nimak tak takanelab rech ruwächulew? ¿A cäquitaꞌ waꞌ chque ri 
qui winakil o chque ri man qui winakil taj? —xcha che.

26 Ri tat Pedro xchꞌawic, xubij che: Chque ri man qui winakil taj 
cäquitaꞌ wi waꞌ, —xcha che.

Ri Jesús xubij che: We je riꞌ, ri winak ri quebel pa ri qui tinimit ri 
nimak tak takanelab man cꞌo tä alcabal riꞌ cäquitojo, —xcha che. 27 Man 
cwaj tä cꞌut chi quinyac royowal jachin jun winak. Rumal riꞌ jat chuchiꞌ 
ri mar, chaqꞌuiäka bi ri anzuelo pa ri jaꞌ. Chawesaj lok ri nabe cär ri 
cachapo, pu chiꞌ cꞌut cawesaj wi jun puak. Rucꞌ ri puak riꞌ catoj ri alcabal 
re ri nimalaj rachoch Dios, ri wech in xukujeꞌ ri awech at. Chacꞌama cꞌu 
waꞌ, cateꞌ cꞌut, catojo canok, —xcha che.

Ri tijoxelab cäquichomala quib chrij jachin chque ri nim na u banic

18  1 Pa ri kꞌij riꞌ ri tijoxelab xquimulij quib rucꞌ ri Jesús, xquitaꞌ che: 
¿Jachin ri nim na u banic chilaꞌ jawijeꞌ ri cätakan wi ri Dios? —

xecha che.
2 Ri Jesús xusiqꞌuij apan jun alaj acꞌal, xucꞌamo, xutacꞌaba chquiwäch ru 

tijoxelab. 3 Xubij cꞌu chque: Kas tzij quinbij chiwe. We ri ix man quiqꞌuex 
tä ri iwanimaꞌ, ri i chomanic, we man quiban iwe jas ri cäcaꞌn ri acꞌalab 
man cäcaꞌn tä nimal, man quixopan tä riꞌ chilaꞌ jawijeꞌ ri cätakan wi ri 
Dios, —xcha chque. 4 Je cꞌu riꞌ quinbij chiwe chi ri nim na u banic chilaꞌ 
jawijeꞌ ri cätakan wi ri Dios, are ri man nim tä cuban che rib, cuban cꞌut 
jas we acꞌal riꞌ. 5 Apachin ri cucꞌulaj jun acꞌal jas we acꞌal riꞌ rumal wech 
in, in riꞌ quinucꞌulaj, —xcha chque.

Cäquirik cꞌäx ri winak ri cäcaꞌno chi jun 
winak chic curik ri be ri man utz taj

6 Apachin cꞌu ri cubano chi jun chque we chꞌutik riꞌ ri quecojon chwe 
curik ri be ri man utz taj, are utz riꞌ we ta cäxim jun caꞌ re molino chukul 
ri winak riꞌ, cäqꞌuiäk ta cꞌu bi pa ri mar. 7 ¡Sibalaj cꞌäx chque ri winak cho 
ruwächulew chi cꞌo jas ri cubano chi ri winak cäquirik ri be ri man utz 
taj! Amakꞌel cꞌut cäquicꞌulmaj waꞌ. Sibalaj cꞌäx cꞌu re ri winak ri cubano 
chi jun winak chic curik ri be ri man utz taj.

8 Rumal riꞌ, we ri a kꞌab o ri awakan cubano chi ri at carik ri be ri 
man utz taj, chakꞌataꞌ, chaqꞌuiäka apanok. Are utz na chawe we carik 
na ri kas cꞌaslemal pune at cut o at chꞌocoꞌ, chuwäch ri cꞌo quieb a kꞌab 
o quieb awakan cateꞌ pa ri cꞌatic jawijeꞌ cꞌo wi ri kꞌakꞌ ri man cächuptaj 
taj. 9 We are ri a wakꞌäch cubano chi carik ri be ri man utz taj, chawesaj, 
chaqꞌuiäka apanok. Are utz na chawe we carik na ri kas cꞌaslemal pune 
xa jun ra wakꞌäch cꞌolic, chuwäch ri cꞌo quieb a wakꞌäch, catqꞌuiäk bi pa 
ri nimalaj kꞌakꞌ, —xcha ri Jesús chque.

Waral cäkil wi ri cꞌutbal chrij ri chij ri xsachic
10 Miwetzelaj baꞌ qui wäch jun chque we chꞌutik riꞌ ri quecojon chwe. 

Quinbij cꞌu chiwe chi ri e areꞌ amakꞌel ronojel kꞌij cꞌo ri qui ángeles 
chuwäch ri nu Tat chilaꞌ chicaj. 11 Je riꞌ, rumal chi ri in, in riꞌ ri Ralcꞌual ri 
Dios ri Kas Winak, xinpe che qui toꞌic ri winak ri e sachinak.

12 ¿Jas quichomaj chrij ri quinbij na? We cꞌo jun achi ri cꞌo jun ciento u chij, 
cätzak cꞌu can jun chque, ¿a mat queuya na can riꞌ ri jumuchꞌ belejlajuj pa 
ri juyub, queꞌ cꞌu chutzucuxic ri jun ri xtzak canok? Jeꞌ, je riꞌ. 13 We curiko, 
sibalaj cäquicot na rucꞌ. Nim na ru quicotemal rucꞌ waꞌ chuwäch ru quicotemal 
cucꞌ ri jumuchꞌ belejlajuj ri man xetzak taj. 14 Je cꞌu riꞌ ri i Tat ri cꞌo chilaꞌ 
chicaj man craj taj chi cätzak jun chque we chꞌutik riꞌ ri quecojon chwe.

Ri cuban jun chusachic u mac jun winak chic
15 We ri awachalal cuban jun cꞌäx chawe, chattzijon rucꞌ pa u tuquiel 

wi, chabij che jas ru mac. We cucoj rib chupam, xatcowin riꞌ chuchꞌaquic 
ra wachalal. 16 We cꞌu ri awachalal man cucoj tä rib pa ru mac aretak 
cattzijon rucꞌ, chasiqꞌuij jun o quieb winak chic, rech ronojel ri quibij 
quetamax waꞌ cumal quieb u oxib tal tak tzij. 17 We cꞌu man coc ri tzij pu 
jolom ri cäbix che cumal ri niqꞌuiaj chic, cheasiqꞌuij conojel ri niqꞌuiaj 
kachalal. We cꞌu man cuto jas ri cäquibij conojel ri kachalal, chabana che 
chi jeꞌ jas jun winak ri man cäcojon tä che ri Dios o jun tokꞌil alcabal.

18 Kas tzij quinbij chiwe chi jachique ri quikꞌalajisaj chi man utz tä 
u banic cumal ri winak cho ruwächulew, man utz tä u banic riꞌ chilaꞌ 
chicaj. Jachique cꞌu ri quikꞌalajisaj chi utz u banic cumal ri winak waral 
cho ruwächulew, utz u banic riꞌ chilaꞌ chicaj.

19 Xukujeꞌ quinbij chiwe chi we cꞌo quieb chixol waral cho we 
uwächulew ri curik rib qui chomanic puwiꞌ jun rajwaxic, cäcaꞌn cꞌu 
orar chutaꞌic waꞌ, ri ka Tat ri cꞌo chilaꞌ chicaj cuya na waꞌ chque. 20 Je 
riꞌ, rumal chi jawijeꞌ ri qui mulim wi quib quieb oxib winak rumal chi 
quecojon chwe, cucꞌ riꞌ in cꞌo wi, —xcha ri Jesús chque ru tijoxelab.

21 Xpe ri tat Pedro, xutaꞌ cꞌu che ri Jesús: Kajaw, we ri wachalal qꞌuia 
mul cuban cꞌäx chwe, ¿janipaꞌ mul rajwaxic quinsach u mac? ¿A craj ne 
wukub mul riꞌ? —xcha che.

22 Xchꞌaw cꞌu ri Jesús, xubij che: Man quinbij tä chawe chi xa wukub 
mul casach u mac, xane rajwaxic casach u mac wukub mul chic, wukub 
mul chic, cꞌä copan na pa job ciento, —xcha che.

Ri cꞌutbal chrij ri patäninel ri man xraj taj xusach u mac ri rachiꞌl
23 Je riꞌ, rumal chi ru takanic ri Dios pa qui wiꞌ ri winak, are jeꞌ jas jun 

kꞌinom achi ri xeumulij ri rajchaquib, xuchap cꞌu u taꞌic we cꞌo ri qui cꞌas, 
o we ne cꞌo u cꞌas ri areꞌ cucꞌ. 24 Aretak tajin cuchaplej rajilaxic ri qui 
cuenta chquijujunal, xcꞌam lok jun ajchac ri u cꞌas qꞌuia mil quetzales. 
25 Are cꞌu ri jun ajchac riꞌ man cꞌo tä cutojbej re ru cꞌas. Ri patrón 
xtakanic chi cäqꞌuiyix ri ajchac riꞌ pu kꞌab jun winak chic rech cäpatänin 
che, rachiꞌl ri rixokil, ri ralcꞌual, xukujeꞌ conojel ri jastak re, rech cätojtaj 
ru cꞌas. 26 Are cꞌu ri ajchac xxuqui chuwäch ru patrón, xbochiꞌnic, xutaꞌ 
tokꞌob, xubij che: “Tat, chajij la paciencia wucꞌ, quintoj na ronojel ri nu 
cꞌas,” —xcha che. 27 Ri patrón xutokꞌobisaj u wäch ri rajchac, xusach u 
mac, xubij che chi man cutoj tä chi ru cꞌas, xutzokopij cꞌu bic. 28 Te riꞌ ri 
ajchac ri xtzokopitaj bic, xurik jun rach ajchac ri u cꞌas quieb oxib quetzal 
rucꞌ. Xuchap ri rach ajchac chukul, xuchap u jitzꞌaxic, xubij che: “¡Chatojo 
ra cꞌas wucꞌ!” —xcha che. 29 Ri rach ajchac xxuqui chuwäch, xbochiꞌnic, 
xutaꞌ tokꞌob che, xubij: “Chachajij paciencia wucꞌ, quintoj na ronojel ri nu 
cꞌas,” —xcha che. 30 Ri areꞌ cꞌut man xusach tä u mac ri rach ajchac, xane 
xucoj pa cheꞌ, xubij che chi rajwaxic cutoj na ru cꞌas. 31 Aretak xquil waꞌ 
ri niqꞌuiaj ajchaquib chic, sibalaj xebisonic. Xebeꞌ cꞌut, xequibij che ri qui 
patrón ronojel ri xbantajic. 32 Xpe cꞌu ri qui patrón, xtakan chusiqꞌuixic 
ri ajchac riꞌ, xubij che: “¡Itzel ajchac! Ri in xincuy ra cꞌas rumal chi xataꞌ 
tokꞌob chwe. 33 Ri at xukujeꞌ rajwaxic xatokꞌobisaj ta u wäch ri awach 
ajchac, jas ri xinban in chawe xintokꞌobisaj a wäch,” —xcha che. 34 ¡Ru 
patrón cꞌut, sibalaj xpe royowal! Xtakanic chi cäcꞌäjisax u wäch ri rajchac 
cꞌä cutoj na ru cꞌas.

35 Ri Jesús xuqꞌuisbej re ru tzij, xubij: Jas ri xuban ri patrón che ri 
rajchac, are jeꞌ cuban na ri nu Tat ri cꞌo chilaꞌ chicaj chiwe, we man kas 
quisach qui mac ri iwachalal, —xcha ri Jesús chque.

Ri Jesús cuya tijonic chrij ri qui jachic quib jucꞌulaj winak

19  1 Aretak xtoꞌtaj ri Jesús chubixic ronojel waꞌ we tzij riꞌ, xel bi 
pa Galilea, xeꞌ pa tak ri tinimit re Judea, chꞌäkäp che ri nimaꞌ 

Jordán. 2 E qꞌuia winak xeteri bi chrij, xeucunaj cꞌu tak ri yawabib chilaꞌ.
3 Xeopan cꞌu jujun tataꞌib fariseos rucꞌ ri Jesús, xquitaꞌ che: ¿A takal 

che jun achi cujach bi ri rixokil pune man kas cꞌo u mac? —xecha che. 
Xquibij waꞌ che xak rech cäkaj ri Jesús pa qui kꞌab.

4 Xchꞌaw cꞌu ri Jesús, xubij chque: ¿A mat siqꞌuim alak pa ru Lokꞌ Pixab 
ri Dios ri Tzꞌibtalic jas ri xuban ri Dios pa ru chaplexic lok ronojel, “chi 

achi chi ixok xeubano”? —cächaꞌ. 5 Xukujeꞌ cubij: “Rumal waꞌ jun achi 
cuya na can ru nan u tat, cätuni cꞌu na rucꞌ ri rixokil. Xa e jun chic ri 
quieb winak riꞌ,” —cächaꞌ. 6 Je cꞌu riꞌ man e quieb tä chic, xane xa e jun 
chic. Rumal cꞌu riꞌ, jas ri xeutunuba ri Dios, mäjach qui wäch waꞌ cumal 
ri winak, —xcha ri Jesús chque ri tataꞌib fariseos.

7 Xquibij cꞌu ri tataꞌib fariseos: ¿Jas che ri ka mam Moisés xtakanic chi 
jun achi cuyaꞌ cutzꞌibaj jun wuj ri cubij wi chi cujach bi ri rixokil? Je cꞌu 
riꞌ cuyaꞌ cujach bi ri rixokil, —xecha che.

8 Ri Jesús xubij chque: Xa rumal chi sibalaj abajarinak ri animaꞌ alak, are 
rumal riꞌ xuya chech alak chi cuyaꞌ cäjach bi alak ri ixokil alak. Man jeꞌ 
tä cꞌu waꞌ aretak xchapletaj lok ronojel. 9 Ri in cꞌut quinbij chech alak chi 
apachin ri cujach bi ri rixokil, we man rumal ru chꞌabexic jun achi chic, 
cäcꞌuli chi cꞌu na rucꞌ jun ixok chic, ri achi riꞌ cuban ri nimalaj mac ri äwas 
u banic chrij ri nabe rixokil. Ri achi cꞌut ri cäcꞌuli rucꞌ jun ixok ri jachom 
canok cuban ri nimalaj mac riꞌ, —xcha ri Jesús chque ri tataꞌib fariseos.

10 Xquibij cꞌu ru tijoxelab ri Jesús che ri Areꞌ: We jun achi man cuyaꞌ taj 
cujach bi ri rixokil, are utz na riꞌ chi man cäcꞌuli taj, —xecha che.

11 Ri Jesús xubij chque: Man conojel tä winak cäquichꞌij waꞌ chi man 
quecꞌuli taj, xane xak xuwi ri yoꞌm chque rumal ri Dios chi cäquichꞌijo. 
12 Cꞌo cꞌu jas che jujun achijab man quecꞌuli taj. E cꞌo jujun xa tzquech wi 
man quecꞌuli taj, e cꞌo niqꞌuiaj chic ri xa banom chque cumal ri achijab 
chi man quecꞌuli taj, e cꞌo cꞌu niqꞌuiaj chic cäquichꞌijo man quecꞌuli taj xa 
rumal chi cäcaj cäquipatänij ri Dios. Jachin ri cäcowinic jeꞌ cuban waꞌ, 
chubanaꞌ, —xcha ri Jesús chque ru tijoxelab.

Ri Jesús queutewchij ri acꞌalab
13 Ri winak xequicꞌam lok ri acꞌalab cho ri Jesús rech cuya ru kꞌab pa 

qui wiꞌ, rech xukujeꞌ cuban orar pa qui wiꞌ. Ri winak ri xequicꞌam lok ri 
acꞌalab xeyaj cumal ri tijoxelab. 14 Ri Jesús cꞌut xubij chque: Chiya chque 
ri acꞌalab chi quepe wucꞌ, meikꞌatej rumal chi ri winak ri cätakan ri Dios 
pa qui wiꞌ e areꞌ winak ri e jeꞌ jas we acꞌalab riꞌ, —xcha chque.

15 Xuya cꞌu ru kꞌab pa qui wiꞌ ri acꞌalab, te cꞌu riꞌ xel bi chilaꞌ.

Jun kꞌinomalaj ala cätzijon rucꞌ ri Jesús
16 Jun acꞌal achi xopan rucꞌ ri Jesús, xutaꞌ che: Utzalaj Ajtij, ¿jas u wäch 

utzil rajwaxic quinbano rech quinrik ri cꞌaslemal ri man cꞌo tä u qꞌuisic? 
—xcha che.

17 Ri Jesús xubij che: ¿Jas che cabij chwe chi utz ri in? Man cꞌo tä 
jun kas utz, xane xak xuwi ri Dios, —xcha che. We cꞌu cawaj carik ri 
cꞌaslemal ri man cꞌo tä u qꞌuisic, chanimaj ru takanic ri Dios, —xcha che.

18 Ri achi xubij che: ¿Jachique tak riꞌ ru takanic ri Dios ri rajwaxic 
quinniman chque? —xcha che.

r 19:24 Ri camello are jun awaj ri cuyaꞌ cäquiejen jun chrij, más cꞌut cäcoj che tak ekaꞌn. 
Nim na riꞌ chuwäch jun quiej. 

Ri Jesús xubij che: Matcämisanic, maban ri nimalaj mac ri äwas u 
banic rucꞌ ri rixokil jun winak chic, maban ri elakꞌ, maban tzij chrij jun 
winak chic. 19 Nim cheawila wi ra nan a tat. Lokꞌ cheawila wi ri awach 
winak jas ri at lokꞌ cawil awib, —xcha ri Jesús che ri achi.

20 Ri achi xubij che ri Jesús: Ronojel waꞌ nu takem u banic tzaretak in 
acꞌal na. ¿Jas ta chi cꞌu ri rajwaxic quinbano? —xcha che.

21 Ri Jesús xubij che: We cawaj cäjicomataj ra cꞌaslemal cho ri Dios, jat, 
cheaqꞌuiyij conojel ri jastak awe, chaya ri rajil chque ri mebaꞌib. Cäcꞌoji 
cꞌu na ra kꞌinomal chilaꞌ chicaj. Te riꞌ tasaꞌj wucꞌ, —xcha che.

22 Aretak ri achi xuta ri xubij ri Jesús, xqꞌuextaj ru wäch, xbisonic, xeꞌc 
rumal chi qꞌuia ru kꞌinomal cꞌolic.

23 Xubij cꞌu ri Jesús chque ru tijoxelab: Kas tzij quinbij chiwe, chi 
sibalaj cꞌäx cutij jun kꞌinom coc chquixol ri winak ri cätakan ri Dios pa 
qui wiꞌ. 24 Are man cꞌäx tä ri rocꞌowisaxic jun awaj camello r pa ru julil jun 
tꞌisombal bak, chuwäch ri roquic jun kꞌinom chquixol ri winak ri cätakan 
ri Dios pa qui wiꞌ, —xcha chque.

25 Ri tijoxelab aretak xquita waꞌ, sibalaj xquicajmaj, xquibij cꞌu chbil tak 
quib: ¿Jachin ta cꞌu lo ri cäcowinic curik ru tobanic ri Dios? —xechaꞌ.

26 Ri Jesús co xcaꞌy chque, te riꞌ xubij: Man quecowin tä ri winak 
chubanic waꞌ, cäcowin cꞌu na ri Dios che ronojel, —xcha chque.

27 Ri tat Pedro xubij che ri Jesús: Kajaw, chilampe la chi ri uj ka yoꞌm 
can conojel ri jastak ke, uj cꞌo ucꞌ la. ¿Jas cꞌu ri cäyiꞌ na chke? —xcha che.

28 Xchꞌaw cꞌu ri Jesús, xubij chque: Kas tzij quinbij chiwe, copan na jun 
kꞌij aretak cäban cꞌacꞌ che ronojel. Aretak ri in, in riꞌ ri Ralcꞌual ri Dios ri 
Kas Winak, quincuꞌbi na pa ri jeꞌlalaj nu tꞌuyulibal, cänimarisax nu kꞌij, 
are chiꞌ cꞌut chi ri ix, ri ix ri cꞌo wucꞌ quixcuꞌbi na xukujeꞌ pa cablajuj 
jeꞌlalaj tak tꞌuyulibal. Quikꞌat cꞌu na tzij pa qui wiꞌ ri cablajuj tinimit 
re Israel. 29 Conojel ri qui yoꞌm can cachoch, cachalal, qui nan qui tat, 
quixokil, calcꞌual, culew rumal wech in, cäquirik na jun ciento mul ri 
tojbal que, xukujeꞌ cäquirik na ri cꞌaslemal ri man cꞌo ta u qꞌuisic pa tak 
ri kꞌij ri junab ri quepe na, —xcha chque. 30 E qꞌuia cꞌu ri winak ri nim 
queꞌil wi cämic ri man nim tä chi na queꞌil wi pa tak ri kꞌij riꞌ. Xukujeꞌ 
e qꞌuia ri man nim tä queꞌil wi cämic ri nim queꞌil wi na pa ri kꞌij riꞌ, —
xcha chque ru tijoxelab.

Waral cäkil wi jun cꞌutbal chquij ri ajchaquib

20  1 Ru takanic ri Dios pa qui wiꞌ ri winak, are jeꞌ jas jun achi ajchakꞌel 
jun nimalaj ulew. Xel bi sibalaj akꞌab che qui tzucuxic ajchaquib 

che qui mulixic ru wäch tak uvas. 2 Xeurik cꞌu jujun achijab, xuchomaj cꞌu 

cucꞌ chi cäquichꞌac cacab quetzal che ri jun kꞌij, xeutak cꞌu bi pa ri rulew che 
ri chac. 3 Xel chi cꞌu bi jumul pa ri u belej hora re ri akꞌabil. Xeril niqꞌuiaj 
achijab chic ri xak tajin quekasan kꞌij pa ri cꞌayibal. 4 Xubij cꞌu chque: “Jix 
pa ri nu chac, quinya cꞌu na ri tojbal iwe ri takal chiwe,” —xcha chque. 
Ri e areꞌ cꞌut xebeꞌ pa ri chac. 5 Ri patrón xel chi bi jumul pa ri niqꞌuiaj kꞌij 
che qui tzucuxic ajchaquib, xukujeꞌ pa ri urox hora re ri benak kꞌij, junam 
xuban cucꞌ niqꞌuiaj ajchaquib chic. 6 Pa ri uroꞌ hora chic re ri benak kꞌij, xel 
chi bi jumul pa ri cꞌayibal. Xeurika chi niqꞌuiaj achijab ri xak tajin quekasan 
kꞌij, xubij cꞌu chque: “¿Jas che xak ix cꞌo waral juntir ri jun kꞌij man cꞌo tä 
cꞌu chac quibano?” —xcha chque. 7 Ri e areꞌ xquibij: “Xa man cꞌo tä jun ri 
cäbin chac chke,” —xecha che. Xubij cꞌu chque: “Jix pa chac wucꞌ in pa ri 
wulew, quinya cꞌu na ri tojbal iwe ri takal chiwe,” —xcha chque. 8 Aretak 
cꞌut xoc ri akꞌab, ri patrón xubij che ri chajil que ri ajchaquib: “Cheasiqꞌuij 
ri ajchaquib, chaya bi ri tojbal que. Are cachap qui tojic nabe ri xeboc 
qꞌuisbal. Are cꞌu ri xeboc nabe queatoj waꞌ qꞌuisbal,” —xcha che. 9 Xepe cꞌu 
ri ajchaquib ri teꞌ xeboc pa chac pa ri uroꞌ hora re ri benak kꞌij. Chquijujunal 
tzꞌakat cacab quetzal xyiꞌ chque. 10 Te cꞌu riꞌ, aretak hora chic chi quetoj ri 
oquinak nabe pa ri chac, ri e areꞌ xquichomaj chi más na ri tojbal que cäyiꞌ 
chquiwäch ri cꞌä teꞌ xeboc pa ri chac. Xukujeꞌ cꞌu ri e areꞌ xyiꞌ cacab quetzal 
chque chquijujunal. 11 Aretak xquicꞌamo xquichap u yajic ri qui patrón. 
12 Xquibij: “We ajchaquib riꞌ ri teꞌ xebul qꞌuisbal, xa jun hora xechacunic. 
Xak junam cꞌu qui tojic xban la jas ri uj. Ri uj cꞌut xkachꞌij ronojel ri jun kꞌij 
chac, xujchacun chuwäch ru chukꞌab ri kꞌij,” —xecha che. 13 Ri patrón xubij 
che jun chque ri ajchaquib: “E ri at, man cꞌo tä jas ri tajin quinban chawe ri 
mat jicom. ¿A mat junam xkachomaj chi xak quieb quetzal ri tojbal awe? 
14 Cꞌama bi ri tojbal awe, jat. Ri in cwaj quinya ri tojbal que we niqꞌuiaj riꞌ 
ri teꞌ xeboc qꞌuisbal junam jas ri xinya chawe at. 15 ¿A mat pa nu kꞌab cꞌo wi 
jachique ri cwaj quinban rucꞌ ri nu rajil? ¿A xa cꞌäx ne canaꞌ chi in utz cucꞌ 
conojel?” —xcha ri patrón che ri ajchac. 16 Je cꞌu riꞌ ri winak ri man nim tä 
queꞌil wi cämic nim queꞌil wi na. Are cꞌu ri winak ri nim queꞌil wi cämic, 
man nim tä chi queꞌil wi na. E qꞌuia ri e siqꞌuim. Man e qꞌuia tä cꞌut ri e 
chaꞌtalic, —xcha chque ru tijoxelab.

Ri Jesús cutzijoj chi na jumul chic chi cäcäm na
17 Pakalem re ri Jesús pa Jerusalén, xeusiqꞌuij cꞌu ri cablajuj u tijoxelab 

pa qui tuquiel wi, xubij chque: 18 ¡Chiwilampeꞌ! Benam ke, tajin cujpaki 
pa ri tinimit Jerusalén. Quinjach cꞌu na in, in riꞌ ri Ralcꞌual ri Dios ri Kas 
Winak, pa qui kꞌab ri qui nimakil ri sacerdotes, xukujeꞌ pa qui kꞌab ri 
tijonelab re ri Pixab. Cäquikꞌat cꞌu na tzij pa nu wiꞌ chi quincämisax na. 
19 Quinquijach cꞌu na pa qui kꞌab ri niqꞌuiaj winak chic, cäquetzꞌbej na nu 
wäch, quinquichꞌay na, quinquirip cꞌu na cho ri cruz. Quincꞌastaj cꞌu na 
chquixol ri cäminakib churox kꞌij, —xcha ri Jesús chque ru tijoxelab.

Ri xutaꞌ ri qui nan ri tat Jacobo, ri tat Juan
20 Te cꞌu riꞌ xekeb ru cꞌojol ri tat Zebedeo rucꞌ ri Jesús. E areꞌ ri tat 

Jacobo, ri tat Juan, cachiꞌl ri qui nan. Ri qui nan xxuqui chuwäch ri Jesús 
chutaꞌic jun tokꞌob che. 21 Ri Jesús xutaꞌ che: ¿Jas caj la, nan? —xcha che.

Ri chichuꞌ xubij: Aretak cächaplej takanic la pa qui wiꞌ ri winak, cwaj 
chi cäya la chque ri quieb wal chi quecuꞌbi ucꞌ la, ri jun pa wiquiäkꞌab la, 
ri jun chic pa ri moxkꞌab la, —xcha che.

22 Xubij cꞌu ri Jesús chque: Ri ix man quichꞌob taj jas u wäch tokꞌob ri 
tajin quitaꞌ chwe. ¿A quixcowinic quichꞌij ri cꞌäx ri quinrik na in, quitij 
iwe ri cꞌo pa ri vaso ri quintij wi na we? ¿A quixcowinic cäban na i kasnaꞌ 
ix jas ri kasnaꞌ ri cäban na chwe in? —xcha chque.

Xquibij cꞌu che: Cujcowinic, —xecha che.
23 Xubij ri Jesús chque: Kas tzij quirik na cꞌäx, quitij cꞌu na iwe ri cꞌo pa 

ri vaso ri quintij na we in, xukujeꞌ cäban na i kasnaꞌ jas ri cäban na chwe 
in. Are cꞌu ri tꞌuyulem pa ri nu wiquiäkꞌab o pa ri nu moxkꞌab, man cuyaꞌ 
taj quinya in chiwe, xane are waꞌ quech ri e chaꞌtal rumal ri nu Tat chi 
quetꞌuyi pa tak ri tꞌuyulibal riꞌ, —xcha chque.

24 Aretak ri lajuj tijoxelab chic xquita u bixic ronojel waꞌ, xpe coyowal ri 
e areꞌ chrij ri tat Jacobo, ri tat Juan. 25 Xeusiqꞌuij cꞌu ri Jesús, xubij chque: 
Ri ix iwetam chi ri winak ri yoꞌm chque chi quetakan pa qui wiꞌ ri niqꞌuiaj 
winak chic, cäquinaꞌ chi kas cꞌo qui chukꞌab pa qui wiꞌ. Ri qui nimakil 
ri winak cꞌut quetakan pa qui wiꞌ, —xcha chque. 26 Man jeꞌ tä cꞌu waꞌ ri 
ix. Xane apachin chiwe ri craj chi nim quil wi, rajwaxic chi coc na che 
patänil que conojel. 27 Apachin chiwe ri craj coc che i nimal, rajwaxic chi 
coc na che patänil que ri niqꞌuiaj chic. 28 Are je riꞌ, rumal chi ri in, in riꞌ ri 
Ralcꞌual ri Dios ri Kas Winak, man in petinak taj rech quinpatänixic, xane 
rech quinpatänin chque niqꞌuiaj chic, xukujeꞌ rech quinya ri nu cꞌaslemal 
che tojbal re ri qui toric qꞌuia winak, —xcha ri Jesús chque ru tijoxelab.

Ri Jesús queucunaj quieb moyab
29 Aretak ri Jesús tajin quel bi pa ri tinimit Jericó e rachiꞌl ru tijoxelab, 

e qꞌuia winak xeteri bi chrij. 30 E cꞌo cꞌu quieb achijab moyab tꞌuyul chiꞌ 
ri be. Xquito chi ri Jesús tajin cocꞌow chilaꞌ, xquirak qui chiꞌ, xquibij che 
ri Jesús: ¡Tat, lal riꞌ ralcꞌual can ri ka mam David, tokꞌobisaj la ka wäch! 
—xecha che.

31 Ri winak xa xequiyajo, xquibij chque chi chquitzꞌapij u pa qui chiꞌ. 
Are cꞌu ri e areꞌ man xquita taj, xane sibalaj co chi na xquirak qui chiꞌ, 
xquibij: ¡Tat, lal riꞌ ralcꞌual can ri ka mam David, tokꞌobisaj la ka wäch! 
—xecha che.

32 Xtaqꞌui cꞌu ri Jesús. Xeusiqꞌuij ri quieb moyab, xutaꞌ chque: ¿Jas caj 
alak chi quinban chech alak? —xcha chque.

33 Ri moyab xquibij: Tat, cäkaj cujcaꞌyic, —xecha che.
34 Te riꞌ ri Jesús xutokꞌobisaj qui wäch, xuchap cꞌu cok ri qui wakꞌäch. 

Chanim cꞌut xecowinic xecaꞌyic, xebeꞌ cꞌu rucꞌ ri Jesús.

Coc ri Jesús pa ri tinimit Jerusalén

21  1 Aretak nakaj chic e cꞌo wi che ri tinimit Jerusalén, xeopan pa ri 
alaj tinimit Betfagé. Tajin queocꞌow chuwäch ri Ujuyubal Olivos. 

Ri Jesús xeutak bi quieb chque ru tijoxelab. 2 Xubij bi chque: Jix pa ri alaj 
tinimit ri cꞌo apan chkawäch. Chilaꞌ quirik wi na jun atiꞌt burro yukulic, 
rachiꞌl jun alaj burro. Chiquiraꞌ, cheicꞌama cꞌu lok chwe, —xcha chque. 
3 We cꞌo jachin jun cꞌo jas cubij chiwe, chibij che chi xa cajwataj che ri 
Kajaw Jesús, chanim cꞌut cutzelej chi na lok, —quixcha che.

4 Jeꞌ xbantaj waꞌ rech kas jeꞌ quelic jas ri xutzꞌibaj can ri kꞌalajisal re ru 
Lokꞌ Pixab ri Dios ri cubij:
 5 Chibij chque ri winak re ri tinimit

Jerusalén ri cꞌo puwiꞌ ri juyub Sión:
“¡Chiwilampeꞌ! Ri Nimalaj i Takanel

petem re iwucꞌ.
Man nim tä u banic u banom che rib,
xane quiejeninak chrij jun burro.
Chrij ri alaj ral jun burro

quiejeninak wi,”
—cächa riꞌ.

6 Xebeꞌ cꞌu ri quieb tijoxelab, jeꞌ xcaꞌno jas ri xetak wi bi rumal ri 
Jesús. 7 Xquicꞌam lok ri atiꞌt burro rachiꞌl ri ral. Xquiya cꞌu ri qui kꞌuꞌ 
chrij, xquiejen cꞌu ri Jesús. 8 E qꞌuia cꞌu ri winak xquilicꞌ ri qui kꞌuꞌ pa 
ri be, xukujeꞌ e cꞌo niqꞌuiaj chic ri xequiya u xak tak cheꞌ pa ri be ri 
xequichꞌupala pa tak ri juyub. 9 Ri winak ri e nabejinak chuwäch ri Jesús, 
xukujeꞌ ri e teretoj chrij, co xechꞌawic, xquibij: ¡Chnimarisax u kꞌij ri 
ralcꞌualaxic ri ka mam David ri nim takanel! ¡Utz re ri petinak pa ru biꞌ ri 
Kajaw Dios! ¡Chnimarisax u kꞌij ri Dios! —xechaꞌ.

10 Aretak xoc ri Jesús pa ri tinimit Jerusalén, conojel ri winak 
xquituquij quib, xquitatabala chbil tak quib, xquibij: ¿Jachin waꞌ we achi 
riꞌ? —xechaꞌ.

11 Ri winak xquibij: Are waꞌ ri Jesús, ri kꞌalajisal re ru Lokꞌ Pixab ri 
Dios, ri aj Nazaret re Galilea, —xechaꞌ.

Ri Jesús cujoskꞌij ri nimalaj rachoch Dios
12 Te cꞌu riꞌ xoc bi ri Jesús pa ri nimalaj rachoch Dios, xeresax bi ri 

ajcꞌayib xukujeꞌ ri quequilokꞌ tak jastak pa ri nimalaj rachoch Dios. 
Xeutzak ri qui mesa ri qꞌuexal tak puak xukujeꞌ xeutzak ri qui tem ri 
ajcꞌay tak palomäx. 13 Xubij chque ri winak: Tzꞌibtal pa ru Lokꞌ Pixab ri 

Dios, cubij: “Ri wachoch in are jun ja ri cäban wi orar,” —cächaꞌ. Ri alak 
cꞌut jun cachoch elakꞌomab banom alak che, —xcha chque.

14 Chilaꞌ pa ri nimalaj rachoch Dios, xeopan jujun achijab moyab rucꞌ ri 
Jesús, xukujeꞌ jujun chꞌocojib. Xecunax cꞌu rumal ri Jesús. 15 Aretak cꞌut 
ri qui nimakil ri sacerdotes xukujeꞌ ri tijonelab re ri Pixab, xquil tak ri 
cajmabal ri xuban ri Jesús, xukujeꞌ xquito chi ri acꞌalab cäquirak qui chiꞌ 
pa ri nimalaj rachoch Dios, cäquibij: “¡Nim u kꞌij ri ralcꞌual can ri nim 
takanel David ojer!” —quechaꞌ. Ri e areꞌ xpe coyowal. 16 Xquibij cꞌu che ri 
Jesús: ¿A cäta la jas ri tajin cäquibij ri acꞌalab? —xecha che.

Ri Jesús xchꞌawic, xubij chque: Jeꞌ, quinto, —xcha chque. ¿A mat 
siqꞌuim pu alak ri tzꞌibtal pa ru Lokꞌ Pixab ri Dios? Je waꞌ cubij:

Xya la chque ri acꞌalab,
chque ri alaj tak acꞌalab ri quetuꞌnic

chi kas tzij cäquibixoj bix
ri cuya u kꞌij ri Dios,

—cächaꞌ, —xcha chque.
17 Xeꞌ cꞌu ri Jesús, xeuya can ri qui nimakil sacerdotes xukujeꞌ ri 

tijonelab re ri Pixab. Xel bi pa ri tinimit Jerusalén, xeꞌ pa ri tinimit 
Betania. Chilaꞌ cꞌut xcanaj can che ri chakꞌab.

Ri Jesús cuyaj ru cheꞌal higos ri man cꞌo tä u wäch
18 Akꞌabil aretak tajin quetzelej bi pa Jerusalén, e petinak pa ri tinimit 

Betania, xnum cꞌu ri Jesús. 19 Xril apan jun u cheꞌal higos ri cꞌo chuchiꞌ ri 
be. Xerilaꞌ, man cꞌo tä cꞌu u wäch xuriko, xane xak xuwi u xak. Xubij cꞌu 
ri Jesús che ri cheꞌ: ¡Man cꞌo tä chi jumul chic cäcꞌoji a wäch! —xcha che.

Chanim cꞌut xchakiꞌjar ru cheꞌal higos. 20 Ru tijoxelab ri Jesús aretak 
xquil waꞌ sibalaj xquicajmaj. Xquitaꞌ cꞌu che ri Jesús: ¿Jas che chanim 
xchakiꞌjar ru cheꞌal higos? —xecha che.

21 Ri Jesús xchꞌawic, xubij chque: Kas tzij quinbij chiwe, we kas 
quixcojonic, man cuban tä cꞌu quieb i cꞌux, man xuwi tä waꞌ quixcowin 
chubanic jas ri xinban in che ru cheꞌal higos. Xane cuyaꞌ quibij che we 
juyub riꞌ: “Chatel bi waral, chaqꞌuiäka bi awib pa ri mar,” —quixcha che. 
Cäbantaj cꞌu na waꞌ, —xcha chque. 22 Ronojel cꞌu ri quitaꞌ che ri Dios 
cäyaꞌtaj na chiwe we kas quixcojonic, —xcha chque.

Cꞌo takanic pu kꞌab ri Jesús
23 Ri Jesús xoc pa ri nimalaj rachoch Dios. Aretak tajin queutijoj ri 

winak chilaꞌ, ri qui nimakil sacerdotes, xukujeꞌ ri qui nimakil ri winak aj 
Israel xeopan rucꞌ, xquitaꞌ che: ¿Jachin xtakow la chi cäban la ronojel waꞌ 
we riꞌ? ¿Jachin lo ri yoꞌwinak che la chi jeꞌ cäban la waꞌ? —xecha che.

24 Ri Jesús xchꞌawic, xubij chque: Ri in xukujeꞌ cꞌo ri quintaꞌ chech 
alak. We cäcowin alak chubixic chwe jas ri quintaꞌ, quinbij na chech alak 

jachin ri yoꞌwinak chwe chi cꞌo nu takanic rech jeꞌ quinban waꞌ, —xcha 
chque. 25 Bij alak chwe: ¿Jachin xtakow ri tat Juan chubanic ri kasnaꞌ? ¿A 
are ri Dios o e are ri winak? —xcha chque.

Xquichaplej cꞌu u tzijobexic quib, xquibij: We cäkabij chi are ri Dios 
xtakowic, cubij na chke: “¿Jas cꞌu che man xcojon tä alak che?” —cächa 
na. 26 We cäkabij chi e are ri winak xtakowic, cäkaxej kib chquiwäch ri 
winak. Conojel cꞌu ri winak cäquicojo chi ri tat Juan are jun kꞌalajisal re 
ru Lokꞌ Pixab ri Dios, —xechaꞌ.

27 Rumal waꞌ xquibij che ri Jesús: Man ketam taj, —xecha che.
Ri Jesús xchꞌawic, xubij chque: Man quinbij tä cꞌu in chiwe jachin 

yoꞌwinak chwe chi quinban waꞌ we riꞌ, —xcha chque.

Waral cäkil wi ri cꞌutbal chquij ri quieb u cꞌojol jun achi
28 Ri Jesús xubij chque ri tataꞌib fariseos: ¿Jas cächomaj alak che waꞌ 

ri quinbij chech alak riꞌ? Cꞌo jun achi ri e cꞌo quieb u cꞌojol. Xubij cꞌu che 
jun chque ru cꞌojol: “Nu cꞌojol, jat cämic pa ri nu chac che qui mulixic 
ru wäch tak ri uvas,” —xcha che. 29 Ri ala xubij che ru tat: “¡Man cꞌo tä 
quineꞌ wi in!” —xcha che. Te cꞌu riꞌ xuqꞌuex ru chomanic, xeꞌ na che ri 
chac. 30 Ri tataꞌ xeꞌ chi rucꞌ ri jun u cꞌojol chic, xubij che: “Jat cämic pa ri 
nu chac che qui mulixic ru wäch tak ri uvas,” —xcha che. Ru cꞌojol xubij 
che: “Jeꞌ, tat, utz riꞌ quineꞌc,” —xcha che. Man xeꞌ tä cꞌut. 31 ¿Jachin cꞌu 
chque we quieb riꞌ xubano jas ri xraj ru tat chi cäbanic? —xcha ri Jesús 
chque ri tataꞌib fariseos.

Ri e areꞌ xquibij: Are ri xtak nabe, —xecha che ri Jesús.
Xubij ri Jesús chque: Kas tzij ri quinbij chech alak chi ri tokꞌil tak 

alcabal, xukujeꞌ ri itzel tak ixokib nabe queboc na chuwäch alak chquixol 
ri winak ri cätakan ri Dios pa qui wiꞌ, —xcha chque. 32 Je riꞌ, rumal chi ri 
Juan Kasal Jaꞌ xpetic, xucꞌut chuwäch alak jas cäban alak rech jicom ri 
cꞌaslemal alak cho ri Dios, man xcoj tä cꞌu alak ru tzij. Are cꞌu ri tokꞌil tak 
alcabal, xukujeꞌ ri itzel tak ixokib xquicojo. Are cꞌu ri alak, pune xil alak 
waꞌ ri xcaꞌn ri e areꞌ, man xqꞌuex tä ri animaꞌ alak, man xqꞌuex tä cꞌu ri 
chomanic alak. Man xcoj tä alak ri xubij ri tat Juan Kasal Jaꞌ chech alak, 
—xcha ri Jesús chque ri tataꞌib fariseos.

Waral cäkil wi ri cꞌutbal chquij ri ajchaquib ri man e utz taj
33 Tatabej baꞌ alak we jun cꞌutbal chic riꞌ, —xcha chque. Cꞌo jun achi ri 

xuban jun ticbal uvas, xucoralij rij, te cꞌu riꞌ xucꞌot jun jul ri cäpitzꞌ wi ri 
uvas, xuban xukujeꞌ jun tacꞌaticalaj ja ri cäcoj che chajibal re ronojel.

Xuya cꞌu can pa kajomal chque jujun achijab, te riꞌ xeꞌ ri areꞌ naj pa 
jun tinimit chic. 34 Xopan cꞌu ri kꞌij ri xechäkꞌaj ri qui wäch ri uvas, ri 
ajchakꞌel xeutak bi jujun patänil tak re cucꞌ ri ajchaquib chucꞌamic re ri 
qui wäch ri uvas. 35 Are cꞌu ri ajchaquib xequichap ri patäninelab, jun 

xquichꞌayo, jun xquicämisaj, jun chic cꞌut xcaꞌn chabaj. 36 Ri ajchakꞌel 
ri ulew xeutak chi bi niqꞌuiaj takoꞌn chic. E qꞌuia chi na ri xeutak bic 
chuwäch ri nabe. Ri ajchaquib cꞌut jeꞌ xcaꞌn chque jas ri xcaꞌn chque ri 
nabe tak takoꞌn.

37 Chuqꞌuisbal ronojel xutak bi ri u cꞌojol, xuchomaj cꞌut: “Kas nim 
cäquil wi na ri nu cꞌojol,” —xchaꞌ. 38 Aretak cꞌut ri ajchaquib xquil ru 
cꞌojol ri tataꞌ, xquitzijobela quib, xquibij: “Are waꞌ ri quechben na ronojel. 
Joꞌ, kacämisaj rech cäkꞌax can ronojel ri ulew pa ka kꞌab uj,” —xechaꞌ. 
39 Xquichapo, xquesaj bi pa ri ticbal uvas, xquicämisaj.

40 Te cꞌu riꞌ ri Jesús xutaꞌ chque, xubij: Aretak cäpe ri ajchakꞌel ri ulew 
ticbal uvas, ¿jas cuban na chque ri ajchaquib? —xcha chque.

41 Ri e areꞌ xquibij che ri Jesús: Man cutokꞌobisaj tä na qui wäch, 
queucämisaj na ri itzel tak ajchaquib riꞌ, cuya cꞌu na ri ticbal uvas chque 
niqꞌuiaj chic, ri cäquijach ru wäch ri ticoꞌn aretak curik ri kꞌij, —xecha 
che.

42 Xubij cꞌu ri Jesús chque: ¿A mat siqꞌuim alak waꞌ we tzij riꞌ pa ru Lokꞌ 
Pixab ri Dios? Je waꞌ cubij:

Ri abaj ri man xcaj tä ri yacal tak ja,
are abaj waꞌ xcoj che tokꞌebal re ri ja.
Jeꞌ banom waꞌ rumal ri Kajaw Dios.
Kas cajmabal cꞌu waꞌ chkawäch,

—cächaꞌ, —xcha ri Jesús chque ri tataꞌib fariseos. 43 Rumal riꞌ quinbij 
chech alak chi ri Dios man cätakan tä chi na puwiꞌ alak, xane ri Dios are 
cätakan na pa qui wiꞌ ri winak ri utz cäcaꞌn che ri qui chac, ri cäquijach 
cuenta cho ri Dios aretak curik ri kꞌij. 44 Are cꞌu we cꞌo jun cätzak puwiꞌ ri 
abaj, cäkꞌaj na. We cꞌu ne are ri abaj cätzak puwiꞌ jun winak, cäcꞌäjisax na 
rumal ri abaj, —xcha chque.

45 Aretak ri qui nimakil ri sacerdotes xukujeꞌ ri tataꞌib fariseos xquita 
waꞌ, xquichꞌobo chi chquij ri e areꞌ xutzijoj wi waꞌ we cꞌutbal riꞌ. 46 Xcaj 
xquichap ri Jesús. Xquixej cꞌu quib chquiwäch ri winak, rumal chi ri 
winak xquicojo chi ri Jesús are jun kꞌalajisal re ru Lokꞌ Pixab ri Dios.

Waral cäkil wi jun cꞌutbal chrij ri cꞌulanem

22  1 Jumul chic ri Jesús xuchaplej qui tzijobexic ri winak cucꞌ tak 
cꞌutbal, xubij chque: 2 Ru takanic ri Dios pa qui wiꞌ ri winak, 

junam rucꞌ jun nim takanel ri xuban jun nimakꞌij che ru cꞌulanem ru 
cꞌojol. 3 Xeutak bi ri patänil tak re che qui siqꞌuixic lok ri winak ri e 
siqꞌuim pa ri cꞌulanem, man xcaj tä cꞌu ri winak xepetic. 4 Ri tataꞌ xeutak 
chi bi niqꞌuiaj chic patänil tak re, xubij bi chque: “Chibij chque ri winak 
ri e siqꞌuim chi xutzir ri wa. Xintakan che qui cämisaxic ri nu wacäx, 
ri awaj ri e nu kꞌobsam xepilitajic. Ronojel ri ulabal cꞌo chic, saꞌj alak 
pa ri cꞌulanem,” —quixcha chque. 5 Are cꞌu ri winak ri xesiqꞌuix che ri 

cꞌulanem man xeboc tä il che ri xubij ri nim takanel. Xak xquitzucuj jas 
xcaꞌno. Jun xeꞌ chusolixic ri rulew, jun chic xeꞌ che cꞌayinic. 6 Ri niqꞌuiaj 
chic xequichap ri u takoꞌn ri nim takanel, xcaꞌn cꞌäx chque, xequicämisaj. 
7 Ri nim takanel sibalaj xpe royowal, xeutak cꞌu bi ru soldados che qui 
cämisaxic ri winak ri xecämisan ru takoꞌn. Xtakan che ru poroxic ri 
qui tinimit. 8 Xubij cꞌu chque ri patänil tak re: “Ronojel ri cajwataj che 
ri cꞌulanem cꞌo chic, are cꞌu ri winak ri xekasiqꞌuij che ri cꞌulanem man 
takal tä chque chi quepetic. 9 Rumal riꞌ jix pa tak ri nim be, cheisiqꞌuij lok 
conojel ri winak ri queiriko rech quepe pa ri cꞌulanem,” —xcha chque. 
10 Ru takoꞌn xebel bi che qui tzucuxic ri winak pa tak ri be. Xequimulij 
cꞌu lok conojel ri xequiriko, ri e utz xukujeꞌ ri man e utz taj. Xnoj cꞌu ri ja 
cumal ri winak.

11 Xoc bi ri tataꞌ che quilic conojel ri xesiqꞌuix pa ri cꞌulanem. Xril cꞌu jun 
achi chquixol ri winak ri man u cojom tä atzꞌiak re cꞌulanem. 12 Xubij che: 
E cꞌu ri at, “¿Jas che xatoc lok waral we man cꞌo tä awatzꞌiak re cꞌulanem?” 
—xcha che. Ri achi man cꞌo tä jas xubij. 13 Ri nim takanel xubij chque 
ri queꞌilow ri mesa: “Chiyutu ri rakan u kꞌab. Jiqꞌuiäka can chrij ja pa ri 
kꞌekum. Chilaꞌ cꞌut cokꞌ wi na, cukuchꞌuchꞌej na ru ware,” —xcha chque. 
14 E qꞌuia cꞌu ri e siqꞌuim, xak cꞌu e quieb oxib ri e chaꞌtalic, —xcha chque.

Waral cäkil wi ru tojic ri alcabal
15 Xebeꞌ cꞌu ri tataꞌib fariseos, xquitala qui noꞌj, xjunamataj cꞌu qui 

chomanic rech cäquicꞌot u chiꞌ ri Jesús xak rech cuyaꞌ cäquibij chi cꞌo u 
mac. 16 Rumal riꞌ xequitak bi jujun chque ri cachiꞌl junam cucꞌ niqꞌuiaj 
chic ri e rachiꞌl ri tat Herodes chubixic che ri Jesús: Ajtij, ketam chi jicom 
ri animaꞌ la, xukujeꞌ chi cäcꞌut la ru beyal ru rayibal ri Dios chquiwäch 
conojel ri winak. Man cäxej tä ib la chquiwäch ri winak, pune cꞌo jas 
cäquichomaj chij la, rumal chi man nim tä quil la jun winak chuwäch 
ri jun chic. 17 Bij baꞌ la chke jas ri cächomaj la: ¿A takal chke cäkatoj 
alcabal che ri César o man takal taj? —xecha che.

18 Ri Jesús xretamaj cꞌut ri itzel tak qui chomanic, xubij chque: Xak 
quieb wäch alak, ¿jas che cätaꞌ alak waꞌ chwe? ¿A mat xa caj alak 
chi quinkaj pa kꞌab alak? 19 Cꞌamampe alak lok jun puak chnuwäch ri 
cätojbex re ri alcabal, —xcha chque.

Xquicꞌam cꞌu lok ri jun puak. 20 Aretak ri Jesús xrilo, xubij chque: 
¿Jachin ajchakꞌel we cayebal riꞌ, xukujeꞌ we biꞌaj riꞌ ri tzꞌibtal chuwäch? 
—xcha chque.

21 Ri e areꞌ xechꞌawic, xquibij: Are rech ri César, —xecha che.
Xubij cꞌu ri Jesús chque: Ya baꞌ alak che ri César ri rech ri César. Ya cꞌu 

alak che ri Dios ri rech ri Dios, —xcha chque.
22 Aretak ri tataꞌib fariseos xquita ri xubij ri Jesús chque, sibalaj 

xquicajmaj u wäch. Xquiya cꞌu canok, xebeꞌc.

Ri tataꞌib saduceos cäquitaꞌ che ri Jesús chrij 
ri qui cꞌastajibal ri cäminakib

23 Pa ri kꞌij riꞌ xeopan jujun tataꞌib saduceos rucꞌ ri Jesús. Ri tataꞌib 
riꞌ cäquibij chi man quecꞌastaj tä chi na ri cäminakib. Xquitaꞌ cꞌu che 
ri Jesús, xquibij: 24 Ajtij, bim can chke rumal ri ka mam Moisés chi we 
cäcäm jun achi, cäcanaj can ri rixokil pa malcaꞌnil, man cꞌo tä cꞌu can 
ralcꞌual rucꞌ, rajwaxic chi ri rachalal chakꞌaxel ri cꞌo canok cäcꞌuli rucꞌ 
ri ixok ri malcaꞌn rech quecꞌoji ralcꞌual rucꞌ. Ri acꞌalab riꞌ e jeꞌ ta ne 
rech ri cäminak. 25 Chkaxol uj jeꞌ xcꞌulmataj waꞌ: Xecꞌoji wukub achijab 
cachalal quib. Ri nabeal xcꞌuliꞌc, xcäm cꞌut. Man cꞌo tä ralcꞌual xcꞌoji can 
rucꞌ ri rixokil, xa je riꞌ xcanaj can ri malcaꞌn ixok che rixokil ri chakꞌaxel 
rachalal. 26 Jeꞌ xcꞌulmataj xukujeꞌ rucꞌ ri ucab, ri urox rachalal, cꞌä xeqꞌuis 
na ri wukub achalaxic. 27 E cäminak chic conojel, xcäm cꞌu bi ri ixok. 
28 Aretak cꞌut quecꞌastaj na ri cäminakib, ¿jachin chque waꞌ we wukub 
achijab riꞌ cäcꞌamow ri ixok che rixokil? Xcꞌoji cꞌu che quixokil ri wukub, 
—xecha che.

29 Ri Jesús xchꞌawic, xubij chque: Ri alak xa sachinak alak rumal chi 
man etam tä alak ru Lokꞌ Pixab ri Dios ri Tzꞌibtalic, man etam tä cꞌu alak 
ru chukꞌab ri Dios. 30 Aretak ri cäminakib quecꞌastajic, man quecꞌuli tä 
chic, man cäquiya tä cꞌu ri calcꞌual che cꞌulanem, xane xak e junam chic 
cucꞌ ri ángeles rech ri Dios ri e cꞌo chilaꞌ chicaj, —xcha chque. 31 Chrij 
cꞌu waꞌ chi quecꞌastaj na ri cäminakib, cꞌo na ri cwaj quinbij chech alak: 
¿A mat siqꞌuim alak ri cubij wi ri Dios? Je waꞌ cubij: 32 “In riꞌ, in ru Dios 
ri Abraham, ru Dios ri Isaac, ru Dios ri Jacob,” —cächaꞌ. Ri ka Dios man 
are tä Dios quech ri cäminakib, xane quech ri e cꞌascꞌoj, —xcha ri Jesús 
chque ri tataꞌib saduceos.

33 Aretak xquita ri winak waꞌ ri xubij ri Jesús, conojel sibalaj 
xquicajmaj ru tijonic.

Ri Jesús cutzijoj ri takanic ri nim na u banic
34 Aretak ri tataꞌib fariseos xquito chi ri saduceos xtzꞌapix u pa qui chiꞌ 

rumal ri Jesús, ri e areꞌ xquimulij quib. 35 Jun cꞌu chque ri fariseos are 
tijonel re ri Pixab. Xopan cꞌu rucꞌ ri Jesús rech cucꞌam u pu chiꞌ, xubij 
che: 36 Ajtij, ¿jachique ri takanic ri nim na u banic ri cꞌo pa ri Pixab? —
xcha che.

37 Ri Jesús xubij che: “Sibalaj chiwaj ri i Dios, ri Iwajaw, chijiquiba ri 
i cꞌux, chijiquiba ri iwanimaꞌ chrij, chicojo ri i chomanic chubanic waꞌ,” 
—xcha che. 38 Are waꞌ ri takanic ri nim na u banic, ri nabe chquiwäch 
conojel. 39 Ri ucab takanic ri nim na u banic ri junam rucꞌ ri nabe are 
waꞌ: “Cheiwaj ri i wach winak, jas ri ix quiwaj iwib,” —xchaꞌ. 40 We quieb 
takanic riꞌ e are waꞌ ri kas u cꞌux ronojel ri Pixab ri xutzꞌibaj ri ka mam 

Moisés, xukujeꞌ e are waꞌ u cꞌux ri qui tijonic ri kꞌalajisal tak re ru Lokꞌ 
Pixab ri Dios, —xcha che.

Ri Jesús cätzijon chrij ri ralcꞌualaxic ri Cristo
41 Cꞌä qui mulim quib ri tataꞌib fariseos. 42 Ri Jesús xutaꞌ chque: ¿Jas 

cächomaj alak chrij ri Cristo? ¿Ralcꞌual jachinok? —xcha chque.
Ri e areꞌ xquibij: Ri Cristo are ralcꞌual can ri ka mam David ojer, —

xecha che.
43 Ri Jesús xubij chque: ¿Jas cꞌu che ri ka mam David ojer rumal ri 

Lokꞌalaj Espíritu xubij Kajaw che ri Cristo? Xubij cꞌut:
44 Xubij ri Kajaw ri ka Dios che ri Wajaw:

“Chattꞌuyul pa ri nu wiquiäkꞌab,
cꞌä quinya na chawe chi catchꞌacanic,
cattakan cꞌu pa qui wiꞌ conojel

ri cäcaꞌn qui cꞌulel chawe,”
—xcha ri ka mam David. 45 ¿Jas ta ne che ri Cristo are ralcꞌual can ri 
David we ri ka mam David xubij Kajaw che ri Cristo? —xcha ri Jesús 
chque.

46 Man cꞌo tä chi cꞌu jachin jun xcowinic xchꞌawic, xubij ta chi jun tzij 
che ri Jesús. Pa tak cꞌu ri kꞌij riꞌ xetaniꞌc, man cꞌo tä chi jachin jun cꞌo jas 
xutaꞌ che ri Jesús.

Ri Jesús cubij chi ri winak rajwaxic cäquichajij quib chquiwäch 
ri fariseos xukujeꞌ chquiwäch ri tijonelab re ri Pixab

23  1 Ri Jesús xubij chque ri winak xukujeꞌ chque ru tijoxelab: 2 Ri 
tijonelab re ri Pixab, xukujeꞌ ri tataꞌib fariseos cꞌo takanic pa qui 

kꞌab chukꞌalajisaxic ri Pixab ri xutzꞌibaj ri ka mam Moisés. 3 Cheinimaj 
baꞌ, chibana cꞌu ronojel ri cäquibij chiwe. Xuwi cꞌu miban iwe jas ri 
cäcaꞌn ri e areꞌ, rumal chi jun wi ri cäquibij, jun chi cꞌu wi ri cäcaꞌno. 
4 Ri takanic ri cäquiya are jeꞌ jas jun ekaꞌn ri sibalaj al, ri man cꞌo tä jun 
cuchꞌij ri raꞌlal. Cäcaj cꞌut chi cäquinimaj ri winak. Ri e areꞌ cꞌut man 
cꞌo tä jubikꞌ cäcaꞌn che qui toꞌic. 5 Ronojel ri cäcaꞌno xak rech quilitaj 
cumal ri winak. Cäkaj chquiwäch cäquinacꞌ paj tak tzij re ru Lokꞌ Pixab 
ri Dios cho ru crucil ri qui palaj xukujeꞌ che ri qui kꞌab ri tzꞌibtal cho 
rabaraꞌk tak wuj. Xukujeꞌ cäkaj chquiwäch cäquicoj charchaꞌk tak atzꞌiak 
ri cꞌo retzꞌbalil nimak na chuwäch ri que ri winak. 6 Are cäquitzucuj 
ri tꞌuyulibal ri nim queꞌil wi na pa tak ri ulaꞌnem, xukujeꞌ ri tꞌuyulibal 
ri nimak qui banic pa tak ri rachoch Dios. 7 Cäcaj chi sibalaj utz qui 
chꞌabexic cäban cumal ri winak pa tak ri be, xukujeꞌ chi cäbix ajtij chque.

8 Are cꞌu ri ix mibano chi ri winak cäquibij ajtij chiwe. Iwonojel ri ix, 
iwachalal iwib, xa cꞌu jun ri Iwajtij cꞌolic, are ri Cristo. 9 Miban i tat che 
jun winak cho ruwächulew, xa cꞌu jun ri i Tat, are ri cꞌo chilaꞌ chicaj. 

10 Miban che iwib chquiwäch ri winak chi ix cꞌamal tak qui be, xuwi cꞌu 
ri Cristo are Cꞌamal i Be. 11 Jachin ri queupatänij conojel, are waꞌ ri nim 
na u banic chixol. 12 Jachin ri nim cuban che rib man nim tä quil wi na. 
Jachin cꞌu ri man nim tä cuban che rib are riꞌ nim quil wi na.

13 ¡Cꞌäx ech alak, tijonelab re ri Pixab xukujeꞌ ri alak tataꞌib fariseos! 
¡Xak quieb wäch alak! Quekꞌatej alak ri winak rech man queboc tä 
chquixol ri winak ri cätakan ri Dios pa qui wiꞌ. Xak quekꞌatej alak ri cäcaj 
queboquic, man coc tä cꞌu alak xukujeꞌ.

14 ¡Cꞌäx ech alak, tijonelab re ri Pixab xukujeꞌ ri alak tataꞌib fariseos! 
¡Xak quieb wäch alak! Cätokij alak ri cachoch ri malcaꞌnib tak ixokib, te 
riꞌ cäyuk alak u tzaꞌm ri tzij alak aretak cäban alak orar, rech man kꞌalaj 
tä ri etzelal ri cäban alak. Rumal riꞌ nim na ri cꞌäjisabal wäch alak aretak 
cäkꞌat na tzij pa qui wiꞌ ri winak.

15 ¡Cꞌäx ech alak, tijonelab re ri Pixab xukujeꞌ ri alak tataꞌib fariseos! 
¡Xak quieb wäch alak! Ri alak cäwacat alak cho ronojel ruwächulew, 
cäkꞌax alak chꞌäkäp che tak ri mar chuchꞌaquic jun winak rucꞌ ri tijonic 
alak. Aretak cꞌut cäcowin alak chuchꞌaquic, cäban alak che chi takalic 
queꞌ pa ri kꞌakꞌ nabe chuwäch alak.

16 ¡Cꞌäx ech alak, ri alak moyab cꞌamal tak be! Ri alak cäbij alak: “We 
jun winak cucoj ru biꞌ ri nimalaj rachoch Dios pa ru tzij aretak cuban 
juramento, man kas rajwaxic tä riꞌ cubano jas ri xuchiꞌj u banic. Are cꞌu 
we cucoj pa ru tzij ri kꞌän puak ri cojom che ri nimalaj rachoch Dios, 
rajwaxic wi riꞌ cubano jas ri xuchiꞌj,” —cächa alak. 17 ¡Xak alak con, xak 
alak moyab! ¿Jachique nim na u banic: ri kꞌän puak o ri nimalaj rachoch 
Dios ri cuban nim u banic che ri kꞌän puak? 18 Xukujeꞌ cäbij alak: “We jun 
winak cucoj ri taꞌbal tokꞌob pa ru tzij aretak cuban juramento, man kas 
rajwaxic tä riꞌ cubano jas ri xuchiꞌj u banic. We cꞌu are cucoj ri sipanic 
ri cꞌo puwiꞌ ri taꞌbal tokꞌob pa ru tzij, rajwaxic riꞌ cubano jas ri xuchiꞌj,” 
—cächa alak. 19 ¡Xak alak con, xak alak moyab! ¿Jachique ri nim na u 
banic: ri sipanic o ri taꞌbal tokꞌob ri cuban sibalaj lokꞌ che ri sipanic? 
20 Jachin ri cucoj ri taꞌbal tokꞌob pa ru tzij, man xuwi tä ri taꞌbal tokꞌob riꞌ 
cucoj pa ru tzij, xane ronojel ri cꞌo puwiꞌ ri taꞌbal tokꞌob. 21 Jachin ri cucoj 
ri nimalaj rachoch Dios pa ru tzij man xuwi tä ri nimalaj rachoch Dios riꞌ 
cucoj pa ru tzij, xane xukujeꞌ ri Dios ri cꞌo chilaꞌ. 22 Xukujeꞌ jachin ri cucoj 
ri caj pa ri u tzij aretak cuban juramento, man xuwi tä cucoj ri jeꞌlalaj u 
tꞌuyulibal ri Dios pa ru tzij, xane xukujeꞌ ri Dios ri tꞌuyul puwiꞌ.

23 ¡Cꞌäx ech alak, tijonelab re ri Pixab xukujeꞌ ri alak tataꞌib fariseos! 
¡Xak quieb wäch alak! Ri alak cäya alak che ri Dios ru lajujil ri kꞌebun, ri 
anís, ri comino, yoꞌm cꞌu can alak u banic ri tijonic ri nim u banic ri cꞌo 
pa ri Pixab. Man cäban tä alak ri jicomal, man cätokꞌobisaj tä alak qui 
wäch niqꞌuiaj winak chic, man kas tä cäcojon alak che ri Dios. Are waꞌ 
ri rajwaxic cäban alak, man cäya tä cꞌu can alak u banic ri niqꞌuiaj chic. 

24 ¡Ri alak, xak alak moyab cꞌamal tak be! Cäban ech alak jas cuban jun 
achi, man craj taj cubikꞌ bi jun amalo. Jeꞌ ta ne chi cäbikꞌ bi alak jun awaj 
camello.

25 ¡Cꞌäx ech alak, tijonelab re ri Pixab xukujeꞌ ri alak tataꞌib fariseos! 
¡Xak quieb wäch alak! Utz cäban alak chquiwäch ri winak xak rech utz 
quil wi alak cumal. Kas tzij cꞌut quelakꞌan alak, cärayij alak ri quech 
niqꞌuiaj winak chic. Jeꞌ ri banic alak jas ri lak ri xuwi chꞌajtal ri rij, are 
cꞌu ru pam tzꞌil na. 26 Alak moyab tak fariseos. Are rajwaxic nabe cächꞌaj 
ru pam ri vaso xukujeꞌ ri plato, te cꞌu riꞌ cächꞌaj ri rij.

27 ¡Cꞌäx ech alak, tijonelab re ri Pixab xukujeꞌ ri alak tataꞌib fariseos! 
¡Xak quieb wäch alak! Junam alak cucꞌ ri mukubal que tak ri cäminakib 
ri tzꞌajom ri rij che chun. Rumal riꞌ sibalaj jeꞌl quelic. Are cꞌu ru pam 
nojinak che qui bakil tak cäminakib, xukujeꞌ nojinak che ronojel chulaj 
tzꞌilol. 28 Je riꞌ ri alak. Utz quel alak chquiwäch ri winak. Are cꞌu ri 
animaꞌ alak sibalaj man utz taj, xak cꞌu quieb u wäch ri cäban alak.

29 ¡Cꞌäx ech alak, tijonelab re ri Pixab xukujeꞌ ri alak tataꞌib fariseos! 
¡Xak quieb wäch alak! Ri alak cäban alak qui banic ri mukubal quech ri 
kꞌalajisal tak re ru Lokꞌ Pixab ri Dios ojer. Cäwik alak ri mukubal quech 
ri winak ri utz xcaꞌno. 30 Cäbij cꞌu alak: “We ta xujcꞌoji can pa ri qui 
kꞌijol ri ka nan ka tat ojer, mat xujtob riꞌ che qui cämisaxic ri kꞌalajisal 
tak re ru Lokꞌ Pixab ri Dios ojer,” —cächa alak. 31 Rucꞌ waꞌ we cäbij alak 
riꞌ, cäkꞌalajisaj ib alak chi alak cachalaxic can ri winak ri xecämisan ri 
kꞌalajisal tak re ru Lokꞌ Pixab ri Dios. 32 ¡Xak tajin cäqꞌuis alak u banic ri 
xquichaplej can u banic ri nan tat alak ojer!

33 ¡Alak cumätz! ¡Itzel tak winak! ¡Alak cal tak cumätz! ¿Jachin ta 
lo ri cätoꞌw alak chuwäch ri cꞌäjisabal wächaj re ri kꞌakꞌ? 34 Rumal riꞌ 
queintak na lok kꞌalajisal tak re ru Lokꞌ Pixab ri Dios ucꞌ alak, queintak 
na lok achijab ri cꞌo qui noꞌj xukujeꞌ tijonelab. Are cꞌu ri alak quecämisaj 
na alak, querip na alak jujun chque cho ri cruz. Jujun chic quechꞌay na 
alak pa tak ri rachoch Dios. Jujun chic cäban alak cꞌäx chque je riꞌ chi 
rajwaxic queanimaj na bi pa tak ri tinimit. 35 Rumal riꞌ alak ajchakꞌ mac 
che ri qui cämical conojel ri utzalaj tak winak ri e cämisam. Xchaptaj 
lok rucꞌ ri Abel ri ala ri jicom ranimaꞌ cꞌä rucꞌ ri Zacarías ru cꞌojol ri 
Berequías ri xcämisaj alak chquixol ri rachoch Dios rucꞌ ri taꞌbal tokꞌob. 
36 Kas tzij quinbij chech alak chi ronojel waꞌ we mac riꞌ cäkaj na pa qui 
wiꞌ ri winak cämic, —xcha ri Jesús chque ri tijonelab re ri Pixab xukujeꞌ 
ri fariseos.

Ri Jesús cärokꞌej qui wäch ri winak pa ri tinimit Jerusalén
37 ¡Ay, winak aj Jerusalén! ¡Ix riꞌ ri queicämisaj ri kꞌalajisal tak re ru 

Lokꞌ Pixab ri Dios, queiban che abaj ru takoꞌn ri Dios! ¡Qꞌuia mul nu 
rayim i mulixic iwonojel ri ix jas cuban jun atiꞌt ecꞌ queumulij ri alaj 

tak ral chuxeꞌ ru xicꞌ! ¡Ri ix cꞌut man xiwaj taj! 38 Xak baꞌ chiwila na 
cäwonobax na can ri iwachoch. 39 Quinbij cꞌu chiwe chi man quiwil tä chi 
na nu wäch cꞌä copan na ri kꞌij aretak quibij: “Nim u kꞌij ri petinak pa ru 
biꞌ ri Kajaw Dios,” —quixcha na, —xcha ri Jesús chque.

Ri Jesús cukꞌalajisaj chi cäwulix na ri nimalaj rachoch Dios

24  1 Xel lok ri Jesús pa ri nimalaj rachoch Dios, benam re aretak 
xekeb ru tijoxelab rucꞌ, xquichaplej u cꞌutic tak ri ja re ri nimalaj 

rachoch Dios chuwäch. 2 Xchꞌaw cꞌu ri Jesús, xubij chque: ¿A quiwil we 
nimak tak ja riꞌ? Kas tzij ri quinbij chiwe chi man cäcanaj tä cꞌu can jun 
abaj puwiꞌ jun abaj chic. Ronojel cäwulix na, —xcha chque.

Ri Jesús cutzijoj tak ri etal re ri qꞌuisbal tak kꞌij
3 Xeꞌ cꞌu ri Jesús e rachiꞌl ru tijoxelab puwiꞌ ri Ujuyubal Olivos. Tꞌuyul 

cꞌu ri Jesús chilaꞌ, ru tijoxelab xeopan rucꞌ, xquibij che pa u tuquiel 
wi: Cäkaj chi cäbij la chke, ¿jampaꞌ cäbantaj na waꞌ? ¿Jas u wäch etal 
cäbantaj na chucꞌutic chkawäch chi xopan ri kꞌij re ri petbal la xukujeꞌ ri 
qꞌuisbal re ruwächulew? —xecha che.

4 Ri Jesús xubij chque: Chichajij iwib, cꞌo jachin jun mixsubuwic, —
xcha chque. 5 E qꞌuia cꞌut ri quepe na, cäquicoj na ri nu biꞌ, cäquibij: “In riꞌ 
ri Cristo,” —quecha na. E qꞌuia winak cꞌut ri quesubtaj na cumal, —xcha 
chque. 6 Ri ix quita na chi tajin cäban nimalaj chꞌoj, quita na qui tzijoxic 
tak chꞌoj jawijeꞌ tak chiꞌ, mixej cꞌu iwib. Rajwaxic chi jeꞌ cäbantaj na waꞌ, 
cꞌä mäjaꞌ cꞌu ri qꞌuisbal. 7 Cächꞌojin cꞌu na ri jun tinimit rucꞌ ri jun tinimit 
chic, xukujeꞌ cächꞌojin na jun nim takanel rucꞌ jun nim takanel chic. 
Cäpe na wiꞌjal, cäpe na nimak tak yabil, quepe na qꞌuia cäbrakan jawijeꞌ 
tak chiꞌ. 8 Xak cꞌu chaplebal waꞌ re ronojel ri cꞌäx ri cäpe na pa qui wiꞌ ri 
winak.

9 Quixjach cꞌu na chquiwäch ri kꞌatal tak tzij rech cäban cꞌäx chiwe, 
quixcämisax na. Conojel ri winak cäquetzelaj na i wäch xa rumal wech 
in. 10 Pa tak ri kꞌij riꞌ e qꞌuia ri cuban na quieb qui cꞌux chwij. Cäquetzelaj 
na quib chbil tak quib, cäquijachala na quib pa cämisaxic. 11 E qꞌuia ri 
quepe na ri xak e banal tak tzij, cäquibij chi e kꞌalajisal tak re ru Lokꞌ 
Pixab ri Dios, e qꞌuia cꞌu ri winak ri quequisub na. 12 Sibalaj cänimar na 
ri etzelal. Je riꞌ chi e qꞌuia winak man cäcaj tä chi na quib. 13 Jachin cꞌu ri 
cuchꞌij ri cꞌäx cꞌä cäqꞌuis na ronojel, curik na ru tobanic ri Dios. 14 Cätzijox 
cꞌu na ri Utzalaj Tzij re ri Evangelio chrij ru takanic ri Dios cho ronojel 
ruwächulew chque conojel qui wäch winak, te cꞌu riꞌ cäpe na ri qꞌuisbal.

15 Ri ka mam Daniel, jun chque ri kꞌalajisal tak re ru Lokꞌ Pixab ri Dios, 
xutzꞌibaj ojer chrij ri itzel awaj ri quetzelan na ronojel. (Jachin ri cusiqꞌuij 
waꞌ ri tzꞌibtal waral, chuchꞌoboꞌ jachin riꞌ ri awaj ri cubij chiꞌ.) Quiwil na 
waꞌ cäcꞌoji chilaꞌ pa ri lokꞌalaj cꞌolibal jawijeꞌ ri man yaꞌtal tä wi chi cꞌolic. 

16 Rajwaxic chi ri winak ri e cꞌo pa Judea queanimaj bi pa tak ri juyub. 17 Ri 
winak ri cꞌo puwiꞌ ri rachoch, aninak chkaj lok, moc chi bi chupam ri ja 
chucꞌamic bi jas jun jasach. 18 Xukujeꞌ ri winak ri cꞌo pa ri juyub, mätzelej 
chi bi cho ja chucꞌamic bi ri ratzꞌiak. 19 ¡Sibalaj cꞌäx que ri ixokib ri yawab 
tak winak chic pa tak ri kꞌij riꞌ, xukujeꞌ ri cꞌo alaj tak cal ri cꞌä quetuꞌnic! 
20 Chibana baꞌ orar, chitaꞌ che ri Dios chi mäcꞌulmataj ronojel waꞌ pa u kꞌijol 
ri tew, xukujeꞌ chi mat cäbantaj waꞌ pa ri kꞌij re uxlanem. 21 Cäpe cꞌu na 
nimalaj cꞌäxcꞌol pa tak ri kꞌij riꞌ, ri man cꞌo tä jumul u banom waꞌ tzare chiꞌ 
xchaplex lok ru banic ruwächulew rumal ri Dios, cꞌä cämic. Te cꞌu riꞌ man 
cäpe tä chi na nimalaj cꞌäxcꞌol junam rucꞌ ri cꞌäxcꞌol riꞌ. 22 We ta ri Kajaw 
Dios mat cubano chi xak kꞌatatal kꞌij cäcꞌoji we cꞌäxcꞌol riꞌ, mat cꞌo jun 
winak riꞌ ri cäcꞌasi canok. Ri Dios cꞌut u banom chi xak kꞌatatal kꞌij cäcꞌoji 
waꞌ we cꞌäxcꞌol riꞌ rumal chi queraj ri e chaꞌtal rumal ri Areꞌ, —xcha chque.

23 We cꞌu cꞌo jun ri cubij chiwe: “Chiwilampeꞌ, cꞌo ri Cristo chi riꞌ,” we 
cubij: “Chiwilampeꞌ, cꞌo jelaꞌ,” —cächa chiwe, micojo ri cubij. 24 Quepe 
cꞌu na winak ri cäcaꞌn che quib chi e Cristo, xukujeꞌ quepe na juleꞌ chic 
ri cäcaꞌn che quib chi e kꞌalajisal tak re ru Lokꞌ Pixab ri Dios. Cäcaꞌn 
na nimak tak etal, xukujeꞌ nimak tak cajmabal che qui subic ri winak, 
xukujeꞌ ne ri e chaꞌtal rumal ri Dios we quecowinic. 25 Nu bim chi cꞌu 
apan waꞌ chiwe ix, cꞌä mäjaꞌ cäbantajic. 26 Rumal riꞌ, we cäbix chiwe: 
“Chiwilampeꞌ, waral cꞌo wi ri Areꞌ pa ri juyub ri cätzꞌinowic,” mixeꞌ che 
rilic. We cäbix chiwe: “Chiwilampeꞌ, waral cꞌo wi pa ja,” micojo, —xcha 
ri Jesús chque. 27 Jeꞌ jas cuban ri caypaꞌ ri cärepkꞌun cho ri caj chrelbal 
kꞌij cäkꞌalajin cꞌä chukajbal kꞌij, are je riꞌ ri nu petic in, in riꞌ ri Ralcꞌual ri 
Dios ri Kas Winak. 28 Jawijeꞌ cꞌu cꞌo wi ri cäminak, chilaꞌ cäquimulij wi 
na quib ri cꞌuch, —xcha ri Jesús chque ru tijoxelab.

Waral cätzijox wi jas u petic ri Ralcꞌual ri Dios ri Kas Winak
29 Xak xuwi cꞌu cocꞌow ri nimalaj cꞌäx riꞌ, ri kꞌij cäkꞌekumar na, ri icꞌ 

man cätunun tä chic, quetzak cꞌu na lok ri chꞌimil cho ri caj. Queslabisax 
cꞌu na conojel ri cꞌo qui chukꞌab ri e cꞌo cho ri caj jeꞌ jas ri kꞌij, ri icꞌ, ri 
chꞌimil xukujeꞌ niqꞌuiaj chic. 30 Te cꞌu riꞌ quilitaj na cho ri caj ri retal ri 
nu petbal in, in riꞌ ri Ralcꞌual ri Dios ri Kas Winak. Quebokꞌ cꞌu na ri 
winak pa conojel tinimit cho ruwächulew. Quinquil cꞌu na in, in riꞌ ri 
Ralcꞌual ri Dios ri Kas Winak, in petinak pa tak ri sutzꞌ cho ri caj rucꞌ 
nimalaj chukꞌab, cänimarisax cꞌu na nu kꞌij. 31 Queintak cꞌu na bi ri nu 
ángeles, rech rucꞌ ru chꞌabal ri trompeta ri sibalaj co cätataj na pa ronojel 
ruwächulew, quebeꞌ cꞌu che qui mulixic conojel ri e chaꞌtal rumal ri 
Dios pa ri relbal kꞌij, pa ri u kajbal kꞌij, pa ri u mox ri relbal kꞌij, pa ri 
uwiquiäkꞌab ri relbal kꞌij, pa ronojel ruwächulew, —xcha chque.

32 Chichꞌobo baꞌ ri cꞌutbal chrij ru cheꞌal higos: Aretak queräxar ru kꞌab, 
quetuxin cꞌu ru xak, iwetam riꞌ chi xak jubikꞌ chic man copan ri kꞌalaj. 

33 Je riꞌ xukujeꞌ ri ix aretak quiwilo chi tajin cäcꞌulmataj ronojel waꞌ, 
chiwetamaj chi xak jubikꞌ chic man copan ri kꞌij ri quinpetic. Jeꞌ ta ne chi 
in cꞌo chiꞌ ri uchibe. 34 Kas tzij ri quinbij chiwe chi quebantaj na ronojel 
waꞌ cꞌä mäjok quecäm ri winak re we kꞌij junab riꞌ. 35 Cäsach na u wäch ri 
caj xukujeꞌ ruwächulew, are cꞌu ri tzij ri nu bim chiwe quebantaj na waꞌ, 
man cäsach tä qui wäch, —xcha chque.

36 Man cꞌo tä cꞌu jachin jun retam jampaꞌ copan ri kꞌij riꞌ, man etamtal 
tä cꞌu ri hora. Man quetam tä ri ángeles chilaꞌ chicaj, man retam tä cꞌu ru 
Cꞌojol ri Dios, xane xak xuwi ri ka Tat Dios retam waꞌ, —xcha chque.

37 Jas ri xcꞌulmataj pa ru kꞌijol ri ka mam Noé ojer, are jeꞌ cäcꞌulmataj na 
aretak ri in quinpetic, in riꞌ ri Ralcꞌual ri Dios ri Kas Winak. 38 Pa tak ri kꞌij 
riꞌ, cꞌä mäjok xkaj ri nimalaj kꞌekal jäb, ri winak xak xuwi xquilij ri wiꞌm, ru 
tijic tak vino. Xecꞌuliꞌc, xquiya ri calcꞌual che cꞌulanem. Je waꞌ xcaꞌn ronojel 
kꞌij cꞌä xoc na ri ka mam Noé pa ri arca. 39 Man xeboc tä il cꞌä xkaj na ri 
kꞌekal jäb pa qui wiꞌ, xecäm cꞌu conojel. Je riꞌ xukujeꞌ cäcꞌulmataj na aretak 
quinpe in, in riꞌ ri Ralcꞌual ri Dios ri Kas Winak. 40 Pa ri kꞌij riꞌ quecꞌoji na 
quieb achijab ri tajin quechacun pa juyub. Jun chque cäcꞌam na bic, are 
cꞌu ri jun chic cäyiꞌ na canok. 41 Pa ri kꞌij riꞌ quecꞌoji na quieb ixokib ri tajin 
quequeꞌnic. Ri jun cäcꞌam na bic, are cꞌu ri jun chic cäyiꞌ na canok.

42 Chiwila baꞌ iwib, chixcꞌascꞌatok, rumal chi man iwetam taj jachique 
hora ri cäpe ri Iwajaw, ru Cꞌojol ri Dios. 43 Mäsach baꞌ chiwe ri quinbij 
chanim riꞌ: We ta jun rajaw ja retam jas hora copan ri elakꞌom chakꞌab, 
man cäwar tä na riꞌ, xane cäcꞌasi na. Man cuya tä riꞌ chi ri elakꞌom coc 
bi pa ri rachoch che relakꞌaxic bi ri jastak re. 44 Rumal riꞌ chibana u 
banic iwib, xak chixeyenok. Aretak cꞌut man quichomaj taj chi quinpetic, 
quinpe na in, in riꞌ ri Ralcꞌual ri Dios ri Kas Winak.

Waral cäkil wi ri patäninel ri jicom ranimaꞌ xukujeꞌ 
ri patäninel ri man jicom tä ranimaꞌ

45 Kachomajmpeꞌ jas ri cuban jun patrón, ri cꞌo jun patänil re ri jicom 
ranimaꞌ, ri cꞌo u noꞌj, cucoj cꞌu can che qui chajixic conojel ri e cꞌo pa 
rachoch rech cuya ri qui wa conojel ri rajchaquib ronojel kꞌij. 46 Utz re 
ri patäninel riꞌ we tajin cubano jas ri xtak wi canok aretak cätzelej lok 
ru patrón. 47 Kas tzij ri quinbij chiwe, chi ri patrón cucoj na ri patäninel 
riꞌ che chajil re conojel ri jastak re. 48 We cꞌu ri patäninel man utzalaj 
achi taj, cuchomaj cꞌu ri areꞌ chi ru patrón man cätzelej tä lok chanim, 
49 cuchaplej u banic cꞌäx chque ri niqꞌuiaj ajchaquib, cuchaplej wiꞌm, 
cuchaplej u tijic jaꞌ cucꞌ ri kꞌabarelab. 50 Teꞌtalic ri patrón cätzelej lok pa ri 
kꞌij ri man retam tä ri patäninel, pa ri hora ri man cuchomaj taj. 51 Sibalaj 
cꞌäx cꞌu ri cꞌäjisabal u wäch cuya na ri patrón, junam u cꞌäjisaxic u wäch 
cuban na cucꞌ ri winak ri xak quieb qui wäch. Cutij cꞌu na okꞌej cucꞌ, 
cukuchꞌuchꞌej na ru ware, —xcha ri Jesús chque ru tijoxelab.

Waral cäkil wi ri cꞌutbal chquij ri lajuj alitomab

25  1 Ru takanic ri Dios pa qui wiꞌ ri winak quinjunamaj rucꞌ ri 
lajuj alitomab ri xebeꞌ cho rachoch ri ali ri cäcꞌuliꞌc che reyexic 

ri novio. Chquijujunal cꞌut xquicꞌam bi ri qui lámparas. 2 E job chque ri 
alitomab e sakꞌorib, are cꞌu ri job chic e sacꞌaj. 3 Ri alitomab ri e sakꞌorib 
xquicꞌam bi ri qui lámparas, man xquicꞌam tä cꞌu bi niqꞌuiaj aceite chic 
rech cäquiya chquipam. 4 Are cꞌu ri alitomab ri e sacꞌaj xquicꞌam bi ri qui 
lámparas xukujeꞌ xquicꞌam bi ri qui lemeꞌt re aceite. 5 Xbeytaj cꞌu ri novio. 
Ri lajuj alitomab conojel xquichaplej yuxcꞌatem, xewar cꞌut. 6 Pa niqꞌuiaj 
akꞌab cꞌut xtataj jun ri co xchꞌawic, xubij cꞌut: “¡Chiwilampeꞌ, xpe ri novio, 
chixel lok chucꞌulaxic!” —xchaꞌ. 7 Xewalij cꞌu conojel ri alitomab, xquiban 
u banic ri qui lámparas. 8 Are cꞌu ri alitomab ri e sakꞌorib xquibij chque 
ri alitomab ri e sacꞌaj: “Chiya jubikꞌ ke ri iwaceite rech man quechup tä 
ri ka lámparas uj,” —xecha chque. 9 Ri alitomab ri e sacꞌaj xechꞌawic, 
xquibij: “Man cuyaꞌ taj, rumal chi man cubana tä ne ri kech uj we cäkaya 
ri iwe ix. Are utz xa quilokꞌo lok ri iwe pa ri cꞌayibal,” —xecha chque. 
10 E benak cꞌu ri job alitomab ri e sakꞌorib chulokꞌic ri aceite aretak xopan 
can ri novio. Ri job alitomab ri cucꞌam caceite xeboc rucꞌ ri novio pa ri 
nimakꞌij re ri cꞌulanem. Xtzꞌapix cꞌu ri uchija. 11 Xetzelej cꞌu lok ri job 
alitomab chic ri xebeꞌ chulokꞌic ri caceite, xquibij cꞌut: “¡Tat, tat, jaka la 
ri uchija chkawäch!” —xechaꞌ. 12 Ri areꞌ cꞌut xubij chque: “Kas tzij quinbij 
chiwe chi man wetam tä i wäch,” —xcha chque.

13 Xubij cꞌu ri Jesús chque ru tijoxelab: Chiwila baꞌ iwib ix, 
chixcꞌascꞌatok, rumal chi man iwetam taj jachique kꞌij, jachique hora 
quinpe in, in riꞌ ri Ralcꞌual ri Dios ri Kas Winak, —xcha chque.

Waral cäkil wi ri cꞌutbal chrij ri puak
14 Ru takanic ri Dios pa qui wiꞌ ri winak quinjunamaj rucꞌ jun achi ri 

queꞌ pa binem. Ri achi riꞌ, aretak xak jubikꞌ craj chi quel bic rech queꞌ 
pa jun tinimit chic, xeusiqꞌuij ri patänil tak re, xujach cꞌu can ru rajil 
chquiwäch rech quechacun rucꞌ.

15 Xuya chque chquijujunal jas ri quecowinic chucojic. Xuya job mil 
quetzal che ri jun, che ri jun chic xuya quieb mil quetzal, che ri jun 
chic xuya mil quetzal. Te riꞌ ri achi xeꞌ pa ru binem. 16 Ri patäninel ri 
xucꞌam job mil quetzal xeꞌc, xchacun rucꞌ ri puak. Je riꞌ xuchꞌac chi job 
mil quetzal chic. 17 Xukujeꞌ ri patäninel ri xucꞌam quieb mil quetzal jeꞌ 
xubano, xuchꞌac chi quieb mil quetzal chic. 18 Are cꞌu ri patäninel ri 
xucꞌam xa mil quetzal xeꞌc, xucꞌuꞌ ru rajil ru patrón, xumuk pa ri ulew.

19 Xqueꞌ cꞌu qꞌuia kꞌij, xtzelej lok ri qui patrón ri patäninelab, xuchap 
cꞌu u banic cuenta cucꞌ chrij ru rajil. 20 Nabe xopan ri u cꞌamom job mil 
quetzal, xujach cꞌu che ru patrón ri job mil quetzal chic ru chꞌacom, xubij 

che: “Tat, job mil quetzal xya la chwe, cämic riꞌ quinjach che la ri job 
mil quetzal chic ri xinchꞌaco,” —xcha che. 21 Ri patrón xubij che: “Ri at, 
at utzalaj patäninel ri jicom awanimaꞌ. Rumal chi jicom awanimaꞌ rucꞌ 
ri jubikꞌ ri xinya chawe, nim cꞌu na ri quinya chi na chawe. Chatoc baꞌ 
lok, chatquicot junam wucꞌ,” —xcha che. 22 Xopan chi cꞌu ri patäninel ru 
cꞌamom quieb mil quetzal, xubij che ru patrón: “Tat, quieb mil quetzal 
xya la chwe, cämic riꞌ quinjach che la ri quieb mil chic ri xinchꞌaco,” 
—xcha che. 23 Ri patrón xubij che: “Ri at xukujeꞌ at utzalaj patäninel ri 
jicom awanimaꞌ. Rumal chi jicom awanimaꞌ rucꞌ ri jubikꞌ ri xinya chawe, 
nim cꞌu na ri quinya chawe, chatoc baꞌ lok, chatquicot junam wucꞌ,” —
xcha che. 24 Aretak cꞌut xopan ri patäninel ri u cꞌamom xa mil quetzal, 
xubij che ru patrón: “Tat, ri in wetam chi sibalaj lal cꞌaꞌn, chi cäyac la 
u wäch ri ulew ri man xticonij tä wi la, cämol la ri man xjopin tä wi 
la. 25 Rumal riꞌ xinxej wib, xineꞌ cꞌut, xincꞌuꞌ ri rajil la, xinmuk pulew. 
Quinjach cꞌu we rajil la riꞌ,” —xcha che. 26 Xubij cꞌu ri patrón che: “Ri 
at, at itzelalaj patäninel ri xa casakꞌorij ra chac. Caqꞌuey u chꞌaquic ri 
puak. Ri at awetam chi quinyac u wäch ri ulew ri man quinticonij tä wi, 
xukujeꞌ quinmol ri man xinjopij taj. 27 We je riꞌ, xaya ta cꞌu ri nu rajil pa 
ri banco. We ta je riꞌ xabano, aretak xintzelej lok xincꞌam ta riꞌ ri nu rajil 
rucꞌ ri ral,” —xcha che. 28 Ri patrón xubij chque ri niqꞌuiaj ajchaquib chic 
ri e cꞌo chilaꞌ: “Chicꞌama baꞌ ri mil quetzal che, chiya che ri jun ri cꞌo lajuj 
mil quetzal rucꞌ,” —xcha chque. 29 “Je riꞌ, rumal chi jachin ri qꞌuia cꞌo rucꞌ 
cäyiꞌ na niqꞌuiaj chic che, cocꞌow cꞌu na u wiꞌ ri cꞌo rucꞌ. Are cꞌu ri jun ri 
man qꞌuia tä cꞌo rucꞌ, quesax na ri jubikꞌ ri cꞌo rucꞌ,” —xcha chque. 30 “Are 
cꞌu we patäninel riꞌ ri man cꞌo tä xuchꞌac chrij ri rajil ri xyiꞌ che, jiqꞌuiäka 
can chrij ja pa ri kꞌekum. Chilaꞌ cꞌut cokꞌ wi na, chilaꞌ cukuchꞌuchꞌej wi 
na ru ware,” —xcha ri Jesús chque ru tijoxelab.

Waral cäkil wi ru kꞌatic tzij pa qui wiꞌ ri winak
31 Aretak quinpe na in, in riꞌ ri Ralcꞌual ri Dios ri Kas Winak, ya jun 

Nim Takanel chic quinpetic. Conojel ri ángeles quepe na che wachiꞌl, 
quintꞌuyi cꞌu na pa ri jeꞌlalaj nu tꞌuyulibal ri sibalaj nim u kꞌij. 32 Ri 
winak re conojel tak ri tinimit cho ruwächulew cäquimulij na quib 
chnuwäch, queinchaꞌ cꞌu na ri jicom qui cꞌaslemal chquixol ri man jicom 
taj. Jeꞌ quinban na jas ri cuban ri ajyukꞌ queuchaꞌ ri u chij chquixol ri 
qꞌuisicꞌ. 33 Queinya na ri chij pa ri nu wiquiäkꞌab, are cꞌu ri qꞌuisicꞌ pa 
nu moxkꞌab. 34 Te riꞌ ri in, in riꞌ ri Nim Takanel, quinbij na chque ri e cꞌo 
pa nu wiquiäkꞌab: “Chixsaꞌj ix, ri ix tewchital rumal ri nu Tat. Chixoc 
chilaꞌ jawijeꞌ ri cätakan wi ri Dios, ri u chomam chi cꞌu lok waꞌ tzaretak 
xuban ri cajulew chi cuya chiwe. 35 Rumal chi aretak xinnumic, xiya 
nu wa, aretak xchakiꞌj nu chiꞌ, xiya jas quintijo, aretak xinwonocatic, 
xinicꞌulaj cho tak iwachoch. 36 Aretak man cꞌo tä chi watzꞌiak, ri ix xiya 

s 26:2 “Pascua”: Jun chque ri qui nimakꞌij ri winak aj Israel, nim cꞌu u banic. Are natabal re 
ri kꞌij ri xebel lok pa ri qui kꞌab ri winak aj Egipto ojer. 

ri watzꞌiak, aretak xinyawajic, xixopan wucꞌ, aretak xinoc pa cheꞌ, xixeꞌ 
che wilic,” —quincha na chque. 37 Ri winak ri jicom canimaꞌ chuwäch ri 
Dios cäquibij na chwe: “Tat, ¿jampaꞌ cꞌu ri xkilo chi cänum la, te cꞌu riꞌ 
xkaya wa la? ¿Jampaꞌ xkilo chi cächakiꞌj chiꞌ la, te cꞌu riꞌ xkaya jas ri cätij 
la? 38 ¿Jampaꞌ ta cꞌu xkilo chi xak cäwonocat la, xkacꞌulaj ta cꞌu la pa ri 
kachoch? ¿Jampaꞌ xkilo chi man cꞌo tä atzꞌiak la, xkaya cꞌut? 39 ¿Jampaꞌ 
ta cꞌu xkilo chi lal yawab o cꞌo la pa cheꞌ, te cꞌu riꞌ xujopan ucꞌ la che rilic 
jas banom la?” —quecha na. 40 Ri in, in riꞌ ri Nim Takanel, quinbij na 
chque: “Kas tzij quinbij chiwe, chi apachique utzil ri xiban che apachin 
chque ri wachalal pune man nim u banic, chwe in riꞌ xiban wi waꞌ,” —
quincha na chque.

41 Quinbij cꞌu na chque ri winak ri e cꞌo pa nu moxkꞌab: “Chixel 
chnuwäch, ix ri kꞌatom tzij pi wiꞌ chi cäcꞌäjisax i wäch. Jix pa ri kꞌakꞌ 
ri man cächuptaj taj ri banom u banic rech chilaꞌ quecꞌol wi ri Itzel e 
rachiꞌl ru ángeles. 42 Rumal chi aretak xinnumic, man xiya tä nu wa, 
aretak xchakiꞌj nu chiꞌ, man xiya tä chwe jas quintijo. 43 Aretak xak 
xinwonocatic, man xinicꞌulaj tä cho tak iwachoch. Aretak man cꞌo tä 
chi watzꞌiak, man cꞌo tä ri xiya chwe. Aretak xinyawajic, aretak xinoc 
pa cheꞌ, man xixopan tä che wilic,” —quincha na chque. 44 Cäquibij cꞌu 
na chwe: “Tat, ¿jampaꞌ ta cꞌu lo xkilo chi cänum la, jampaꞌ xkilo chi 
cächakiꞌj chiꞌ la, jampaꞌ xkilo chi xak cäwonocat la, jampaꞌ xkilo chi 
man cꞌo tä atzꞌiak la, jampaꞌ xkilo chi xyawaj la o xoc la pa cheꞌ, te cꞌu riꞌ 
man xujtob tä che la?” —quecha na chwe. 45 Ri in, in riꞌ ri Nim Takanel, 
quinchꞌawic, quinbij na chque: “Kas tzij quinbij chiwe chi apachique utzil 
ri man xiban tä che apachin jun winak, pune man nim u banic, chwe in 
riꞌ man xiban tä wi,” —quincha na chque. 46 Ri winak riꞌ quebeꞌ na chilaꞌ 
jawijeꞌ ri man cätäni tä wi ru cꞌäjisaxic qui wäch. Are cꞌu ri winak ri 
jicom canimaꞌ cho ri Dios quebeꞌ na chilaꞌ jawijeꞌ ri cꞌo wi ri cꞌaslemal ri 
man cꞌo tä u qꞌuisic, —xcha ri Jesús chque.

Cäquitzijobela quib chuchomaxic jas cäcaꞌn chucämisaxic ri Jesús

26  1 Aretak xtoꞌtaj ri Jesús chubixic ronojel waꞌ we tzij riꞌ, xubij 
chque ru tijoxelab: 2 Ri ix iwetam chi xa pa quieb kꞌij cäban na 

ri nimakꞌij, Pascua u biꞌ. s Ri in cꞌut, in riꞌ ri Ralcꞌual ri Dios ri Kas Winak, 
quinjach na pa qui kꞌab ri nu cꞌulel, rech quinrip cho ri cruz, quincämisax 
na, —xcha chque.

3 Xquimulij cꞌu quib ri qui nimakil sacerdotes, ri tijonelab re ri Pixab 
xukujeꞌ ri qui nimal ri winak aj Israel cho ri nimalaj ja rech ri tat Caifás 
ri qui nimal sacerdotes. 4 Chilaꞌ xquitala qui noꞌj chbil tak quib jas cäcaꞌn 

SAN MATEO 25 ,  26

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



65

na chuchapic ri Jesús rucꞌ subunic rech cäquicämisaj. 5 Xquibij cꞌut: 
Mächap pa ri nimakꞌij, rech metuquin ne ri winak, —xechaꞌ.

Jun ixok cuya cꞌocꞌalaj cunabal pu jolom ri Jesús
6 Are cꞌu ri Jesús cꞌo pa ri tinimit Betania cho rachoch ri tat Simón, jun 

tataꞌ ri xcꞌoji na itzel chꞌaꞌc che. 7 Xopan jun ixok ri rucꞌam jun cꞌolibal 
cunabal re alabastro ri nojinak che cꞌocꞌalaj cunabal. Sibalaj pakal rajil 
waꞌ we cunabal riꞌ. Tꞌuyul cꞌu ri Jesús chiꞌ ri mesa, ri ixok xukꞌij ri aceite 
pu jolom ri Jesús. 8 Aretak ri tijoxelab xquil waꞌ, xpe coyowal, xquibij cꞌu 
chbil tak quib: ¿Jas che xak xtix waꞌ we cunabal riꞌ? —xechaꞌ. 9 Xqꞌuiyix ta 
ne waꞌ, xtoj ta nimalaj rajil, xyiꞌ ta cꞌu ri puak chque ri mebaꞌib, —xechaꞌ.

10 Xuta cꞌu ri Jesús ri cäquibij, xubij chque: ¿Jas che quiya latzꞌ che 
ri ixok riꞌ? Jun nimalaj utzil cꞌu waꞌ ru banom chwe, —xcha chque. 
11 Amakꞌel ronojel kꞌij cꞌut e cꞌo ri mebaꞌib iwucꞌ, are cꞌu ri in man in 
cꞌo tä iwucꞌ amakꞌel. 12 Ri xuban ri ixok aretak xukꞌij ri cꞌocꞌalaj aceite 
chwij, xa xucoj cꞌu bi ri cꞌocꞌalaj cunabal chrij ri nu cuerpo cꞌä mäjok 
quinmukic, —xcha chque. 13 Kas cꞌu tzij ri quinbij chiwe chi apawijeꞌ ta 
ne ri cätzijox wi na ri Utzalaj Tzij re ri Evangelio cho ronojel ruwächulew, 
ru banom we ixok riꞌ cätzijox na che naꞌtabal re, —xcha chque.

Ri tat Judas cuchiꞌj u jachic ri Jesús
14 Te cꞌu riꞌ jun chque ri cablajuj tijoxelab, ri u biꞌ Judas Iscariote, xel 

bic, xeꞌ cucꞌ ri qui nimakil ri sacerdotes. 15 Xubij cꞌu chque: ¿Jas cäya alak 
chwe, we quinjach ri Jesús pa kꞌab alak? —xcha chque.

Ri e areꞌ cꞌut xquiya juwinak lajuj rakan sak puak che ri tat Judas. 
16 Tzare chiꞌ cꞌut ri tat Judas xutzucuj jun utzalaj kꞌij rech cujach ri Jesús 
pa qui kꞌab.

Cäban ri wiꞌm re ri Kajaw Jesús
17 Pa ri nabe kꞌij re ri nimakꞌij aretak cätijow ri caxlan wa ri man cäyiꞌ 

tä chꞌäm rucꞌ, ru tijoxelab ri Jesús xekeb rucꞌ, xquibij che: ¿Jawijeꞌ caj wi 
la chi cäkaꞌn wi ri wiꞌm re ri Pascua rech cätij la? —xecha che.

18 Ri Jesús xubij chque: Jix pa ri tinimit cho rachoch ri jun achi, chibij 
cꞌu che: “Cutaꞌ ri Kajtij che la, cubij: Ya xopan ri hora. Cho achoch cꞌu 
la quinban na u banic wi ri nimakꞌij re ri Pascua cucꞌ ri nu tijoxelab,” —
cächa riꞌ, —quixcha che, —xcha ri Jesús chque.

19 Ri tijoxelab xcaꞌno jas ri xetak wi rumal ri Jesús. Xcaꞌn cꞌu u banic ri 
wiꞌm re ri Pascua chilaꞌ.

20 Aretak chakꞌab chic, ri Jesús xtꞌuyi chiꞌ ri mesa cucꞌ ri cablajuj u 
tijoxelab. 21 E tꞌuyul chilaꞌ chiꞌ ri mesa, tajin quewiꞌc aretak ri Jesús xubij 
chque: Kas tzij ri quinbij chiwe chi cꞌo jun chiwe ri quinujach na, —xcha 
chque.

22 Ru tijoxelab sibalaj xebisonic. Chquijujunal cꞌut xquichaplej u taꞌic 
che ri Jesús: Kajaw, ¿a man xa in riꞌ? —xechaꞌ.

23 Ri Jesús xchꞌawic, xubij chque: Are ri jun ri curub ru wa wucꞌ pa ri 
lak, are cꞌu riꞌ ri quinjachow na, —xcha chque. 24 Jeꞌ cꞌu quel na jas ri 
tzꞌibtal pa ru Lokꞌ Pixab ri Dios chwij in, in riꞌ ri Ralcꞌual ri Dios ri Kas 
Winak. ¡Cꞌäx cꞌu ri curik na ri achi ri quinjachow na! ¡Utz na re we achi 
riꞌ we ta mat xil u wäch! —xcha chque.

25 Xchꞌaw cꞌu ri Judas ri tijoxel ri cäjachow na, xubij che ri Jesús: We ne 
in, Ajtij, —xcha che.

Xubij ri Jesús che: Jeꞌ, at riꞌ, —xcha che.
26 Aretak tajin quewiꞌc, ri Jesús xucꞌam ri caxlan wa, xuban orar, 

xumaltioxij waꞌ che ri Dios. Te cꞌu riꞌ xupiro, xuya chquiwäch ru tijoxelab, 
xubij: Chitija iwe waꞌ, jeꞌ ta ne chi are nu cuerpo waꞌ, —xcha chque.

27 Te cꞌu riꞌ xucꞌam jun vaso, xumaltioxij waꞌ che ri Dios, te riꞌ xuya 
chquiwäch ru tijoxelab, xubij chque: Chitija iwe iwonojel. 28 Jeꞌ ta ne 
chi are nu quiqꞌuel waꞌ ri cujiquiba ri cꞌacꞌ trato ru banom ri Dios cucꞌ 
ri winak. Cäturuw cꞌu na waꞌ ri nu quiqꞌuel che sachbal qui mac qꞌuia 
winak. 29 Kas tzij ri quinbij chiwe chi man cꞌo tä jumul quintij chi na we 
ri vino re uvas, cꞌä pa ri kꞌij ri quintij na ri cꞌacꞌ vino junam iwucꞌ chilaꞌ 
jawijeꞌ ri cätakan wi ri nu Tat, —xcha chque.

Ri Jesús cubij apan che ri tat Pedro chi cubij 
na chi man retam tä u wäch

30 Te cꞌu riꞌ xquibixoj jun bix ri cuya u kꞌij ri Dios, xebel bi chilaꞌ, xebeꞌ 
pa ri Ujuyubal Olivos. 31 Xubij cꞌu ri Jesús chque: Ri ix iwonojel quibisoj 
na nu wäch, quiniya na can nu tuquiel cämic chakꞌab. Je cꞌu tzꞌibtal 
can pa ru Lokꞌ Pixab ri Dios: “Quincämisaj na ri ajyukꞌ, quejabun cꞌu 
na ri chij,” —cächaꞌ. 32 Aretak cꞌu ri in, in cꞌastajinak chic chquixol ri 
cäminakib, quinnabej na bi chiwäch, quineꞌ na pa Galilea, —xcha chque.

33 Xubij cꞌu ri tat Pedro che ri Jesús: Pune conojel cäyiꞌ la can cumal, ri 
in man jeꞌ tä riꞌ quinbano, —xcha che.

34 Xubij cꞌu ri Jesús che: Kas tzij ri quinbij chawe chi tzpa we akꞌab riꞌ 
cämic, cabij na at oxmul chi man awetam tä nu wäch mäjok cokꞌ ri amaꞌ 
ecꞌ, —xcha che.

35 Ri tat Pedro xubij che: Pune rajwaxic chi quincäm na ucꞌ la, man cꞌo 
tä na jumul quinbij chi man wetam tä wäch la, —xcha che.

Je cꞌu xquibij xukujeꞌ conojel ru tijoxelab.

Ri Jesús cuban orar pa Getsemaní
36 Xopan cꞌu ri Jesús pa ri chꞌäkap ulew u biꞌ Getsemaní e rachiꞌl ru 

tijoxelab, xubij cꞌu chque: Chixtꞌuyul can waral. Ri in cꞌut quineꞌ na jelaꞌ 
chubanic orar, —xcha chque.

37 Xucꞌam bi ri tat Pedro rucꞌ xukujeꞌ ri quieb u cꞌojol ri tat Zebedeo. 
Xuchaplej cꞌu tꞌujuwem ri Jesús, xcꞌäxcꞌob ri ranimaꞌ. 38 Xubij cꞌu 
chque: Sibalaj cuqꞌuis rib ri wanimaꞌ chupam ri bis. Chixcanaj can chiꞌ, 
chixcꞌascꞌat wucꞌ, —xcha chque.

39 Te riꞌ xbin chi apan jubikꞌ ri Jesús, xxuquiꞌc, xuya ru palaj cho ri 
ulew, xuban orar, xubij: Tat, we cuyaꞌ, chesaj baꞌ la we vaso riꞌ chnuwäch, 
bana la chi man cäpe tä ri cꞌäx riꞌ chwij. Mäban baꞌ xa jas ri nu rayibal in, 
xane jas ri rayibal la, —xcha che ri Dios.

40 Xtzelej cꞌu ri Jesús jawijeꞌ e cꞌo wi ru tijoxelab, xeurika tajin 
quewaric. Xubij cꞌu che ri tat Pedro: ¿A mat xixcowinic xixcꞌasi ta jun 
hora wucꞌ? —xcha che. 41 Chiwila baꞌ iwib, chixcꞌascꞌatok, chibana 
orar rech man quixtzak taj aretak quixtakchiꞌx che mac. Kas tzij pa ri 
iwanimaꞌ quiwaj quiban ri utzil, man cꞌo tä cꞌu u chukꞌab ri i cuerpo 
chubanic waꞌ, —xcha chque.

42 Xeꞌ chi jumul ri Jesús chubanic orar, jeꞌ xubij waꞌ: ¡Tat! We baꞌ 
tzrajwaxic wi chi cäpe ri cꞌäx riꞌ chwij, bana baꞌ la chwe jas ri rayibal la, 
—xcha che ri Dios.

43 Te cꞌu riꞌ xtzelej chic, xeurika ru tijoxelab jumul chic tajin quewaric 
rumal chi sibalaj cꞌäx qui waram. 44 Xeuya canok, xeꞌ chi jumul ri Jesús 
chubanic orar churoxmul, je cꞌu xubij jas ri xubij nabe. 45 Te cꞌu riꞌ xeꞌ 
jelaꞌ jawijeꞌ e cꞌo wi ru tijoxelab, xubij chque: Chixwar baꞌ, chixuxlanok. 
Xopan ri hora. Quinjach cꞌu na in, in riꞌ ri Ralcꞌual ri Dios ri Kas 
Winak, pa qui kꞌab ri ajmaquib, —xcha chque. 46 ¡Joꞌ baꞌ! ¡Chixwalijok! 
Chiwilampeꞌ, xpe ri jachal we, —xcha chque.

Cächap ri Jesús cumal ru cꞌulel
47 Cꞌä tajin cächꞌaw ri Jesús aretak xopan ri tat Judas, jun chque ri 

cablajuj u tijoxelab. E petinak rucꞌ ri areꞌ qꞌuia winak ri cucꞌam machetes, 
cucꞌam cheꞌ. E takom lok cumal ri qui nimakil sacerdotes, xukujeꞌ cumal 
ri qui nimakil ri winak aj Israel. 48 Ri tat Judas ri jachal re ri Jesús u yoꞌm 
cꞌu can jun etal chque ri winak, xubij: “Ri quintzꞌumaj, are riꞌ ri Jesús. 
Chichapaꞌ, kas utz chibana bi chucꞌamic,” —xcha chque.

49 Xkeb cꞌu ri tat Judas rucꞌ ri Jesús, xubij che: ¡Xoc akꞌab, Ajtij! —xcha 
che.

Te cꞌu riꞌ xutzꞌumaj. 50 Ri Jesús xchꞌawic, xubij che: Wachiꞌl, ¿jas a 
tajquil xatpetic? —xcha che.

Xekeb cꞌu ri winak rucꞌ ri Jesús, xquichapo, xquiyut bic.
51 Aretak jeꞌ xbanic, jun chque ri e rachiꞌl ri Jesús xucꞌam ru machete, 

xusoc ri patänil re ri qui nimal sacerdotes, xukꞌat apan ru xiquin. 52 Xubij 
cꞌu ri Jesús che: Chaya ri a machete pa ri cꞌolibal re. Conojel cꞌu ri 
quechꞌayan rucꞌ machete, rucꞌ machete quecämisax na, —xcha che. 53 ¿A 
mat awetam chi quincowinic quintaꞌ apan che ri nu Tat chi quinutoꞌ, chi 

ri Areꞌ cutak na lok chanim oxcꞌal lajuj mil ángeles che nu toꞌic? 54 We 
ta cꞌu je riꞌ, man jeꞌ tä quel wi riꞌ ri tzꞌibtal pa ru Lokꞌ Pixab ri Dios, chi 
rajwaxic cäbantaj na waꞌ we riꞌ, —xcha che.

55 Xubij cꞌu ri Jesús chque ri winak: ¿Jas lo waꞌ chi jeꞌ ta ne chrij jun 
elakꞌom elinak wi lok alak? ¿A cꞌamom alak lok ri machete alak, ri cheꞌ 
alak che nu chapic? —xcha chque. Ronojel kꞌij xincꞌoji ucꞌ alak pa ri 
nimalaj rachoch Dios, xinya ri tijonic chech alak, man xinchap tä cꞌu 
alak. 56 Je cꞌu cäban na waꞌ chwe, rech jeꞌ cäbantaj na jas ri tzꞌibam can 
chwij cumal ri kꞌalajisal tak re ru Lokꞌ Pixab ri Dios, —xcha chque.

Chanim cꞌut conojel ri tijoxelab xquiya can ri Jesús u tuquiel, xeanimaj 
bic.

Copan ri Jesús chquiwäch ri qui nimakil sacerdotes
57 Ri winak ri xechapow ri Jesús xquicꞌam bi chuwäch ri tat Caifás, ri 

kas qui nimal ri sacerdotes. Chilaꞌ cꞌut qui mulim wi quib ri tijonelab re 
ri Pixab, xukujeꞌ ri qui nimakil ri winak aj Israel. 58 Are cꞌu ri tat Pedro 
xuterenej bi ri Jesús chi naj, xopan pa ri uwoja rech ri rachoch ri kas qui 
nimal sacerdotes. Xoc bi ri tat Pedro, xtꞌuyi cꞌu ri areꞌ chilaꞌ cucꞌ ri chajil 
tak re ri nimalaj rachoch Dios rech cärilo jas ri cäcꞌulmataj na rucꞌ ri Jesús.

59 Ri qui nimakil sacerdotes, ri qui nimakil ri winak aj Israel, xukujeꞌ 
conojel ri cꞌamal tak qui be ri winak, tajin cäquitzucuj jas u wäch mac 
ri cäkꞌalajisax chrij ri Jesús, pune man kas tzij taj, rech cäkꞌat tzij puwiꞌ 
chi cäcämisaxic. 60 Man xquirik tä cꞌut, pune e qꞌuia winak xquimulij 
quib, xquibij ri man kas tzij taj chrij ri Jesús. Qꞌuisbal re cꞌut xepe quieb 
achijab chic ri xquikꞌalajisaj ri man kas tzij taj chrij ri Jesús. 61 Xquibij: 
We achi riꞌ cubij: “Ri in quincowinic quinwulij ri nimalaj rachoch Dios, 
quinyac chi cꞌu na pa oxib kꞌij,” —cächaꞌ, —xecha ri achijab.

62 Xwalij cꞌu ri kas qui nimal sacerdotes, xutaꞌ che ri Jesús, xubij che: 
¿A mat cꞌo jas jun tzij cabij chutzelexic u wäch ri tajin cäbix chawij? ¿Jas 
pu waꞌ ri tajin cäquikꞌalajisaj we achijab riꞌ chawij? —xcha che.

63 Man xchꞌaw tä cꞌu ri Jesús. Xubij cꞌu ri qui nimal sacerdotes che: Pa 
ru biꞌ ri cꞌaslic Dios, quinbij chawe chi chabana juramento chubixic ri kas 
tzij. Chabij chke we at riꞌ ri Cristo ri u Cꞌojol ri Dios, —xcha che.

64 Xchꞌaw cꞌu ri Jesús, xubij che: In riꞌ, tat, jas ri cäbij la, —xcha che. 
Quinbij cꞌu in chech alak, chi quinil na alak ri in, in riꞌ ri Ralcꞌual ri Dios 
ri Kas Winak, aretak in tꞌuyul pa ru wiquiäkꞌab ri Dios ri sibalaj cꞌo u 
chukꞌab, aretak quinpe pa tak ri sutzꞌ ajchicaj, —xcha che.

65 Are cꞌu ri kas qui nimal sacerdotes xurakꞌatij ri ratzꞌiak chucꞌutic 
chi sibalaj cꞌäx xunaꞌ ri xubij ri Jesús. Xubij cꞌu ri tataꞌ: We achi riꞌ u 
bim ri äwas u bixic chrij ri Dios. ¿Jas ta ne che e rajwaxic chi niqꞌuiaj 
kꞌalajisanelab chic chrij? I tom cꞌu ix chi u bim ri äwas u bixic chrij ri 
Dios, —xcha chque ri winak. 66 ¿Jas cꞌu quichomaj?

Ri e areꞌ xquibij: Cꞌo u mac, rajwaxic cꞌut chi cäcämisaxic, —xechaꞌ.
67 Xquichubaj u palaj ri Jesús, xquitꞌoco. Niqꞌuiaj chic xquicoj kꞌab 

chupalaj. 68 Xquibij cꞌu che: At riꞌ ri Cristo, ¡chachꞌobo ne jachin ri 
xatchꞌayowic! —xecha che.

Ri tat Pedro cubij chi man retam tä u wäch ri Jesús
69 Are cꞌu ri tat Pedro tꞌuyul can cho ja. Xopan cꞌu jun ali ajicꞌ rucꞌ, 

xubij che: Ri at xukujeꞌ xatcꞌoji rucꞌ ri Jesús ri aj Galilea, —xcha che.
70 Are cꞌu ri tat Pedro xresaj rib chupam chquiwäch conojel, xubij: Man 

quinchꞌob taj jas ri tajin cabij, —xcha che.
71 Ri tat Pedro kas raj quel bi chuchiꞌ ri ja, aretak xilitaj chi rumal jun 

ajicꞌ chic, ri ajicꞌ xubij chque ri e cꞌo chilaꞌ: We achi riꞌ xukujeꞌ xcꞌoji rucꞌ 
ri Jesús ri aj Nazaret, —xcha chque.

72 Jumul chic ri tat Pedro xresaj rib chupam, xuban jurar, xubij: Ri in 
man wetam tä u wäch ri achi riꞌ, —xchaꞌ.

73 Man naj tä cꞌu riꞌ ri winak ri e cꞌo chilaꞌ xeopan rucꞌ ri tat Pedro, 
xquibij che: Kas tzij ri at, at jun cucꞌ ri e rachiꞌl ri Jesús, rumal chi junam 
catchꞌawic jas ri winak aj Galilea, —xecha che.

74 Co cꞌu xchꞌaw ri tat Pedro, xuban jurar cho ri Dios, xubij: Man wetam 
tä u wäch ri achi riꞌ, —xcha chque.

Are chiꞌ cꞌut xokꞌ jun amaꞌ ecꞌ. 75 Xnaꞌtaj cꞌu che ri tat Pedro ru bim ri 
Jesús che: “Ri at cabij na oxmul chi man awetam tä nu wäch, mäjok cokꞌ 
ri amaꞌ ecꞌ,” —xcha che. Xel cꞌu bi ri tat Pedro, sibalaj xuqꞌuis rib che 
okꞌej.

Ri Jesús cäcꞌam bi chuwäch ri Pilato

27  1 Aretak xsakiric, conojel ri qui nimakil ri sacerdotes, xukujeꞌ 
ri qui nimakil ri winak aj Israel xquitala qui noꞌj, xquichomaj 

jas cäcaꞌn chucämisaxic ri Jesús. 2 Xquiyut cꞌu bi ri Jesús, xquicꞌam bic, 
xequijacha pu kꞌab ri tat Poncio Pilato ri kꞌatal tzij.

Cucämisaj rib ri tat Judas
3 Aretak cꞌut ri tat Judas, ri jachal re ri Jesús, xrilo chi xkꞌat tzij puwiꞌ 

ri Jesús chi cäcämisaxic, xunaꞌ cꞌäx pa ri ranimaꞌ. Xutzelej ri juwinak 
lajuj rakan sak puak chque ri qui nimakil ri sacerdotes xukujeꞌ ri qui 
nimakil ri winak aj Israel. 4 Xubij chque: Xinmacun cho ri Dios rumal chi 
xinjach pa kꞌab alak jun achi ri man cꞌo tä u mac rech cäcämisaj alak, —
xcha chque.

Ri e areꞌ cꞌut xquibij che ri tat Judas: ¿Jas ke uj che? ¡At chatilowok! —
xecha che.

5 Are cꞌu ri tat Judas xuqꞌuiäk can ri puak pa ri nimalaj rachoch Dios, 
xel bic, xeꞌc, xujitzꞌaj rib.

6 Ri qui nimakil ri sacerdotes xquisicꞌ ri puak, xquibij: Man cuyaꞌ taj 
cäkaya waꞌ we puak riꞌ pa ri cꞌolibal cuchuj, rumal chi rajil quicꞌ waꞌ, 
—xechaꞌ.

7 Xquichomaj cꞌut chi rucꞌ waꞌ we puak riꞌ cäquilokꞌ ri ulew ri cäbix 
Rulew ri Banal Boꞌj che, rech cꞌo jun ulew ri quemuk wi ri winak ri man 
e aj Israel taj. 8 Rumal riꞌ, cꞌä cämic, ri ulew riꞌ cäbix Ulew re Quicꞌ che. 
9 Je riꞌ xbantajic jas ri xubij can ri ka mam Jeremías ri kꞌalajisal re ru Lokꞌ 
Pixab ri Dios: “Xquicꞌam ri juwinak lajuj rakan sak puak (ri rajil jun achi 
ri chomam cumal ri winak aj Israel). 10 Rucꞌ waꞌ xquilokꞌ ri rulew ri banal 
boꞌj. Are waꞌ ri in u takom wi ri Kajaw Dios,” —xcha riꞌ.

Ri Jesús cꞌo chuwäch ri Pilato
11 Xcꞌam cꞌu bi ri Jesús, xequijacha cho ri tat Pilato ri kꞌatal tzij. Xutaꞌ 

cꞌu ri Pilato che, xubij: ¿A at riꞌ ri cattakan pa qui wiꞌ ri winak aj Israel? 
—xcha che.

Ri Jesús xubij che: Je riꞌ jas ri cäbij la, —xcha che.
12 Qꞌuia tzij cꞌut xcaꞌn ri qui nimakil ri sacerdotes chrij ri Jesús, xukujeꞌ 

ri qui nimakil ri winak aj Israel. Are cꞌu ri Jesús man cꞌo tä jas xubij. 
13 Xubij cꞌu ri tat Pilato che: ¿A mat cata ri tajin cäbix chawij? —xcha che.

14 Man cꞌo tä cꞌu jun tzij xubij ri Jesús, je riꞌ chi xucajmaj waꞌ ri tat 
Pilato. Man curik tä cꞌu ri areꞌ jas cubano.

Cäkꞌat tzij puwiꞌ ri Jesús chi cäcämisaxic
15 Are cꞌu ri tat Pilato ri kꞌatal tzij nakꞌatalic chi pa ri nimakꞌij cuban 

jun tokꞌob chque ri winak, cutzokopij bi jun ajpacheꞌ, apachin ta ne ri 
cächaꞌ cumal ri winak. 16 Cꞌo cꞌu jun ajpacheꞌ, Barrabás u biꞌ, ri etamtalic 
chi are jun itzel achi. 17 Aretak cꞌut qui mulim chi quib ri winak, ri 
tat Pilato xutaꞌ chque: ¿Jachin ri quiwaj chi quintzokopij bic? ¿A are 
quintzokopij bi ri tat Barrabás o are quintzokopij bi ri Jesús ri cäbix 
Cristo che? —xcha chque ri winak.

18 Cuchꞌob cꞌu ri tat Pilato chi xa rumal chi cꞌäx cäquinaꞌ che ri Jesús, 
rumal riꞌ qui jachom pu kꞌab.

19 Tꞌuyul cꞌu ri tat Pilato pa ri kꞌatbal tzij, aretak ri rixokil xtakan 
chubixic che: “Cꞌo jas maban che we achi riꞌ ri man cꞌo tä u mac. 
Xinwachicꞌaj cꞌu jun jasach ri sibalaj xibibal chakꞌab rumal we achi riꞌ,” 
—xcha che.

20 Are cꞌu ri qui nimakil ri sacerdotes xukujeꞌ ri qui nimakil ri winak aj 
Israel xquicoj qui chukꞌab chubixic chque ri winak chi más utz na cäquibij 
chi are cätzokopix ri tat Barrabás, cäcämisax cꞌu ri Jesús. 21 Ri kꞌatal 
tzij cꞌut xchꞌaw chi jumul, xutaꞌ chque ri winak: ¿Jachin chque ri quieb 
achijab quiwaj chi quintzokopij bic? —xcha chque.

Ri winak xquibij: Are cätzokopij la ri tat Barrabás, —xecha che.

22 Xutaꞌ cꞌu ri tat Pilato chque ri winak: ¿Jas cꞌu quinban che ri Jesús ri 
cäbix Cristo che? —xcha chque.

Conojel ri winak xechꞌawic, xquibij: ¡Chripok! —xechaꞌ.
23 Xchꞌaw cꞌu ri tat Pilato, xubij chque: ¿Jas che? ¿Jas pu etzelal u 

banom waꞌ we achi riꞌ? —xcha chque.
Co cꞌu na xechꞌaw ri winak, xquibij: ¡Chripok! —xechaꞌ.
24 Aretak ri tat Pilato xrilo chi man coc tä tzij pa qui jolom ri winak, 

xane xa tajin cäquituquij quib, xtakan chucꞌamic joron, xuchꞌaj ru kꞌab 
chquiwäch ri winak, te cꞌu riꞌ xubij: Man cꞌo tä we in che ru cämical we 
achi riꞌ ri man cꞌo tä u mac. Chibana ix jas ri quiwaj quiban che, —xcha 
chque.

25 Conojel cꞌu ri winak xechꞌawic, xquibij: ¡Ri uj, xukujeꞌ ri kalcꞌual, uj 
ajchakꞌ mac che ru cämical we achi riꞌ! —xechaꞌ.

26 Ri tat Pilato xutzokopij cꞌu bi ri tat Barrabás. Xtakan chuchꞌayic ri 
Jesús, te cꞌu riꞌ xujach bic rech cäripic, cäcämisax cho ri cruz.

27 Te riꞌ xepe ru soldados ri kꞌatal tzij, xquicꞌam bi ri Jesús pa ri nimalaj ja 
jawijeꞌ conojel ri soldados xquimulij quib chrij. 28 Xquesaj ri ratzꞌiak ri Jesús, 
xquicoj jun quiäk kꞌuꞌ chrij. 29 Xquicoj jun corona re quemom qꞌuix chujolom, 
xquiya jun cheꞌ pu kꞌab re uwiquiäkꞌab, xexuqui chuwäch, xquitzeꞌj u wäch, 
xquibij: ¡Nim u kꞌij ri Nim Takanel pa qui wiꞌ ri winak aj Israel! —xechaꞌ.

30 Xechuban chupalaj ri Jesús, xukujeꞌ xquicꞌam ri cheꞌ pu kꞌab, 
xquikꞌosij chujolom. 31 Aretak xetoꞌtaj che retzꞌbexic u wäch, xquijolij ri 
quiäk kꞌuꞌ chrij, xquicoj cꞌu ri kas ratzꞌiak ri Areꞌ chrij. Te cꞌu riꞌ xquicꞌam 
bi churipic cho ri cruz.

Cärip ri Jesús cho ri cruz
32 Elem bi que, xquirik cꞌu jun achi aj Cirene, Simón u biꞌ, xquicoj qui 

chukꞌab che rech cutelej bi ru cruz ri Jesús.
33 Je wa riꞌ xeopan pa ri juyub ri cäbix Gólgota che. We biꞌaj riꞌ quel 

cubij: Ri Juyub re ru Bakil Jolomaj. 34 Xquiya jun vino che ri Jesús ri 
yujtal rucꞌ jun cꞌa kꞌayes ri cäbix “mirra” che. Aretak cꞌut xunaꞌ ri Jesús, 
man xraj taj xutijo.

35 Aretak qui ripom chic ri Jesús cho ri cruz, ri soldados xquesaj suerte 
chujachic ri ratzꞌiak ri Jesús chquiwäch. Je cꞌu xbantajic jas ri xubij can 
ri kꞌalajisal re ru Lokꞌ Pixab ri Dios ojer: “Xquesaj suerte chujachic ri 
watzꞌiak chquiwäch,” —xchaꞌ.

36 Te cꞌu riꞌ ri soldados xetꞌuyi chilaꞌ chuchajixic ri Areꞌ. 37 Cojom cꞌu 
puwiꞌ ri cruz jun tzꞌibtalic ri cubij jas che xkꞌat tzij puwiꞌ ri Jesús rech 
cäripic. Ri tzꞌibtalic xubij: ARE WAꞌ RI JESÚS, RI NIM TAKANEL PA QUI 
WIꞌ RI WINAK AJ ISRAEL, —cächaꞌ.

38 Xukujeꞌ xerip quieb elakꞌomab rucꞌ. Jun pu wiquiäkꞌab, jun pu 
moxkꞌab. 39 Ri winak ri xeocꞌowic xquiyokꞌo, xquisutusa ri qui jolom. 

40 Xquibij: At riꞌ ri cabij chi catcowinic cawulij ri nimalaj rachoch Dios, xa 
cꞌu pa oxib kꞌij cayac chi na waꞌ jumul chic, chatoꞌ baꞌ awib. We at riꞌ ru 
Cꞌojol ri Dios, chatkaj lok cho ri cruz, —xecha che.

41 Jeꞌ xukujeꞌ ri qui nimakil ri sacerdotes, ri tijonelab re ri Pixab, ri 
tataꞌib fariseos cucꞌ ri qui nimakil ri winak aj Israel, xquitzeꞌj u wäch, 
xquitzijobela quib, xquibij: 42 Xtob chque niqꞌuiaj chic, man cäcowin tä 
cꞌu ri Areꞌ chutoꞌic rib. We kas are Nim Takanel quech ri winak aj Israel, 
chkaj lok cho ri cruz, rech cujcojon che, —xechaꞌ. 43 Cubij chi u cuꞌbam u 
cꞌux chrij ri Dios. We baꞌ kas tzij lokꞌ chuwäch ri Dios, ri Areꞌ cätoꞌw ta na 
chanim riꞌ. U bim cꞌut chi are u Cꞌojol ri Dios, —xechaꞌ.

44 Ri elakꞌomab ri e ripom rucꞌ ri Jesús, xukujeꞌ xquetzꞌbej u wäch.

Cäcäm ri Jesús
45 Xkꞌekumar cꞌu ronojel ruwächulew. Xuwi xuchap pa ri niqꞌuiaj kꞌij, 

cꞌä teꞌ xocꞌow pa ri urox hora benak kꞌij. 46 Kas pa ri hora riꞌ xurak u chiꞌ 
ri Jesús, co xchꞌawic, xubij: Eloi, Eloi, ¿lama sabactani? —xchaꞌ. Jeꞌ quel 
cubij waꞌ: Nu Dios, nu Dios, ¿jas che in wonobam la canok? —cächaꞌ.

47 Jujun cꞌu chque ri e tacꞌatoj chilaꞌ xquita waꞌ, xquibij: We achi riꞌ are tajin 
cusiqꞌuij ri ka mam Elías ri kꞌalajisal re ru Lokꞌ Pixab ri Dios ojer, —xechaꞌ.

48 Te cꞌu riꞌ jun chque ri winak xutic anim, xeꞌc, xucꞌama lok jun 
estropajo, xurub chupam chꞌäm vino, xuya waꞌ puwiꞌ jun aj, xuya akꞌan 
che ri Jesús rech cutijo. 49 Are cꞌu ri niqꞌuiaj winak chic xquibij: Chiya 
canok, chkila na we ne cäpe ri ka mam Elías chutoꞌic, —xechaꞌ.

50 Jumul chic co xurak u chiꞌ ri Jesús, xcäm cꞌut, xel ranimaꞌ. 51 Are chiꞌ 
cꞌut ri tasbal u pam ri nimalaj rachoch Dios xjisjobic, quieb xubano, xpe 
ajsic cꞌä iquim. Xpe jun cäbrakan, ri nimak tak abaj cꞌut xepaxic. 52 Ri qui 
jul tak ri cäminakib xejakjobic, e qꞌuia ri ojer tak winak ri xecojon che 
ri Dios, ri e cäminak chic, xecꞌastaj chquixol ri cäminakib. 53 Ri e areꞌ 
xebel bi pa ri qui jul aretak cꞌastajinak chi ri Jesús chquixol ri cäminakib, 
xeboc cꞌu pa ri lokꞌalaj tinimit Jerusalén. Chilaꞌ cꞌut qꞌuia winak xeilowic.

54 Are cꞌu ri qui nimal soldados aj Roma xukujeꞌ ri soldados ri e cꞌo rucꞌ 
ri qui chajim ri Jesús, aretak xquinaꞌ ri cäbrakan xukujeꞌ xquil ronojel ri 
xcꞌulmatajic, sibalaj xquixej quib, xquibij: ¡Kas tzij, u Cꞌojol ri Dios waꞌ we 
achi riꞌ! —xechaꞌ.

55 E cꞌo cꞌu qꞌuia ixokib chilaꞌ ri tajin quecaꞌy apan chinaj. We ixokib riꞌ 
xeteri rucꞌ ri Jesús, xepe rucꞌ pa Galilea, xetob cꞌu che. 56 Chquixol cꞌu ri 
e areꞌ cꞌo ri nan María ri aj Magdala, ri María ru nan ri Jacobo, ri José, 
xukujeꞌ ri qui nan ru cꞌojol ri Zebedeo.

Cämuk ru cuerpo ri Jesús
57 Aretak oquem cuban ri akꞌab, xpe jun kꞌinom achi, José u biꞌ. Are aj 

Arimatea, jun u tijoxel cꞌu ri Jesús waꞌ. 58 Xoc cho ri tat Pilato, xutaꞌ ru 

cuerpo ri Jesús che. Xtakan cꞌu ri tat Pilato chi cäyiꞌ che. 59 Ri tat José 
xucꞌam ru cuerpo ri Jesús, xupis chupam jun sakalaj payuꞌ. 60 Xuya pa jun 
cꞌacꞌ mukubal ri rech ri areꞌ, ri cꞌotom cok pa ri abaj. Xuwolkotij cꞌu can 
jun abaj chuchiꞌ ri mukubal che tzꞌapibal re, te cꞌu riꞌ xeꞌc. 61 Cꞌo cꞌu ri 
nan María ri aj Magdala chilaꞌ rachiꞌl ri jun María chic. E tꞌuyul chuwäch 
ri xmuk wi ri Jesús.

Xecoj soldados chuchajixic ru cuerpo ri Jesús
62 Chucab kꞌij chic, ya ocꞌowinak chi ri kꞌij aretak ri winak aj Israel 

cäcaꞌn u banic ronojel che ri kꞌij re uxlanem, ri qui nimakil ri sacerdotes 
cucꞌ ri tataꞌib fariseos xebeꞌ rucꞌ ri tat Pilato. 63 Xquibij cꞌu che: Tat, 
xnaꞌtaj chke chi ri Jesús ri qꞌuia banow tak tzij xubano, aretak cꞌasal na 
xubij chi churox kꞌij cäcꞌastaj na chquixol ri cäminakib. 64 Rumal riꞌ takan 
la chuchajixic ri mukubal cꞌä cätzꞌakat na ri oxib kꞌij, rech man quepe tä 
ru tijoxelab che relakꞌaxic bi ru cuerpo, te cꞌu riꞌ cäquibij ta cꞌu chque ri 
winak: “Xcꞌastaj ri Jesús chquixol ri cäminakib,” —mechaꞌ. We je riꞌ are 
jun banow tzij riꞌ ri sibalaj nim na chuwäch ri nabe, —xecha che ri tat 
Pilato.

65 Ri tat Pilato xubij chque: Chicꞌama bi we soldados riꞌ iwucꞌ. Jix, 
jichajij ri mukubal. Utz chibana che, jas ri quixcowin che, —xcha chque.

66 Xebeꞌ cꞌut, utz xcaꞌn che ri mukubal. Xquicoj jun retal chrij ri abaj ri 
cojom chuchiꞌ. Xequiya cꞌu can ri soldados chilaꞌ chuchajixic ri mukubal.

Ri Jesús cäcꞌastaj chquixol ri cäminakib

28  1 Ocꞌowinak chi cꞌu ri kꞌij re uxlanem, sakirem cuban pa ri 
nabe kꞌij re ri semana. Ri nan María ri aj Magdala rachiꞌl ri jun 

María chic xebeꞌ che rilic ri mukubal. 2 Xak cꞌu teꞌtalic xpe jun nimalaj 
cäbrakan. Are jun ángel ri takom lok rumal ri Dios xkaj lok chicaj, xopan 
chilaꞌ jawijeꞌ ri mukutal wi ri Jesús. Xresaj apan ri abaj ri tzꞌapibal re 
ru chiꞌ ri mukubal, te cꞌu riꞌ xtꞌuyi puwiꞌ. 3 Ri ángel sibalaj cäjuluwic 
jas ri jun caypaꞌ. Ri ratzꞌiak sibalaj sak jeꞌ jas ri sak tew. 4 Aretak xquil 
waꞌ ri soldados, sibalaj xquixej quib, xebirbitic, pacꞌalic xekajic jeꞌ ta 
ne ri xecämic. 5 Ri ángel xubij chque ri ixokib: Mixej iwib. Wetam chi 
are tajin quitzucuj ri Jesús ri xrip cho ri cruz, —xcha chque. 6 Man 
cꞌo tä chi waral, xane cꞌastajinak chi bi chquixol ri cäminakib jas ri 
xubij. Jiwilampeꞌ jawijeꞌ ri xyiꞌ wi. 7 Jix baꞌ aninak. Chibij waꞌ chque 
ru tijoxelab: “Ri Areꞌ xcäm na, xcꞌastaj cꞌu bi chquixol ri cäminakib. 
Nabejinak chiwäch, benam re pa Galilea. Chilaꞌ cꞌut quiwil wi na u 
wäch.” Are waꞌ ri nu tajquil iwucꞌ, —xcha ri ángel chque ri ixokib.

8 Chanim cꞌut xebel bi ri ixokib chiꞌ ri mukubal, jubikꞌ quixeꞌm quib, 
jubikꞌ quequicotic. Aninak xebeꞌ chubixic waꞌ chque ru tijoxelab. 9 Benam 
cꞌu que pa ri be aretak ri Jesús xucꞌut rib chquiwäch, xuya cꞌu rutzil qui 

wäch. Ri ixokib xekeb rucꞌ ri Jesús, xquikꞌijilaj, xquichap cꞌu ri rakan. 
10 Ri Jesús xubij chque: Mixej iwib. Jibij chque ri wachalal chi rajwaxic 
quebeꞌ pa Galilea. Cäquil cꞌu na nu wäch chilaꞌ, —xcha chque.

Waral cäkil wi jas ri xquibij ri soldados
11 E benak ri ixokib pa ri be, jujun chque ri soldados ri xechajin ri 

mukubal xebeꞌ pa ri tinimit Jerusalén, xequibij cꞌu chque ri qui nimakil 
ri sacerdotes ri xcꞌulmatajic. 12 Are cꞌu ri qui nimakil ri sacerdotes xebeꞌ 
cucꞌ ri qui nimakil ri winak aj Israel, rech cäjunamataj qui tzij. Xquiya 
cꞌu nimak tak puak chque ri soldados che tojbal que. 13 Xquibij cꞌu chque: 
Chibij ix chi chakꞌab aretak tajin quixwaric xepe ru tijoxelab ri Jesús, 
xquelakꞌaj bi ru cuerpo, —quixcha na. 14 We cꞌu copan u bixic waꞌ rucꞌ 
ri kꞌatal tzij, ri uj cujtob na chubixic che chi kas tzij rech man cꞌo tä cꞌäx 
quiriko, —xecha chque.

15 Xquicꞌam cꞌu ri puak ri soldados, jeꞌ xcaꞌno jas ri xbix chque. Je waꞌ 
xel u tzijol chquixol ri winak aj Israel, je cꞌu waꞌ cäquitzijoj cꞌä we cämic 
riꞌ.

Ri Jesús queupixbaj ri apóstoles
16 Xebeꞌ cꞌu ri julajuj u tijoxelab ri Jesús pa Galilea, pa ri juyub ri xubij 

ri Jesús chque. 17 Aretak xquil u wäch ri Jesús, xquikꞌijilaj. E cꞌo cꞌu jujun 
ri xuban quieb qui cꞌux chrij. 18 Xkeb cꞌu ri Jesús cucꞌ ru tijoxelab, xubij 
chque: Chwe in yoꞌm wi ronojel takanic pa ri caj, xukujeꞌ pa qui wiꞌ ri 
winak cho ruwächulew, —xcha chque. 19 Jix baꞌ cucꞌ conojel qui wäch 
winak cho ruwächulew, chibanaꞌ chi queboc che nu tijoxelab. Chibana 
qui kasnaꞌ pa ru biꞌ ri ka Tat, pa ru biꞌ ru Cꞌojol, pa ru biꞌ ri Lokꞌalaj 
Espíritu. 20 Cheitijoj chunimaxic ronojel ri ix nu takom wi. Chiwetamaj 
cꞌut chi ri in, in cꞌo iwucꞌ ronojel kꞌij, cꞌä pa ri qꞌuisbal kꞌij re ruwächulew, 
—xcha ri Jesús chque ru tijoxelab. Amén. 

Ri Juan Kasal Jaꞌ cätzijon pa tak juyub ri cätzꞌinowic

1  1 Jeꞌ u chaplexic waꞌ ri Utzalaj Tzij re ri Evangelio chrij ri Jesucristo 
ri u Cꞌojol ri Dios.

2 Je waꞌ ri xtzꞌibax can ojer chrij ri Cristo a rumal ri ka mam Isaías ri 
kꞌalajisal re ru Lokꞌ Pixab ri Dios, cubij:

¡Chiwilampeꞌ!
—xcha ri Dios chque ri winak. Xubij cꞌu che ru Cꞌojol:

Ri in quintak bi ri nu takoꞌn,
cänabej cꞌu na chawäch,

cuban na u banic ra be,
—xcha ri Dios che.
 3 Cꞌo jun ri co cächꞌaw pa tak juyub

ri cätzꞌinowic, cubij: “Chibana u banic
ri nim be ri cäbin wi ri Kajaw,
chisucꞌumaj, chibana cꞌu sibalaj jicom
che ru be,”

—cächaꞌ, —xcha ri ka mam Isaías. 4 Je waꞌ riꞌ xpe ri tat Juan. Are 
cꞌu tajin cuban qui kasnaꞌ ri winak pa tak juyub ri cätzꞌinowic. 
Cutzijoj cꞌu chque chi rajwaxic cäquiqꞌuex canimaꞌ, cäquiqꞌuex qui 
chomanic, te cꞌu riꞌ cäban qui kasnaꞌ rech cäkꞌalajinic chi jeꞌ qui 
banom waꞌ. Xa je riꞌ cäsachtaj tak ri qui mac. 5 Xepe cꞌu conojel 
ri winak aj Jerusalén, xukujeꞌ ri e cꞌo pa tak ri niqꞌuiaj tinimit 
chic re Judea, xeopan rucꞌ ri tat Juan chutatabexic ri cubij. Aretak 
cäquikꞌalajisaj ri qui mac, cäban cꞌu qui kasnaꞌ rumal ri tat Juan pa 
ri nimaꞌ Jordán.

RI UTZALAJ TZIJ RE RI 
EVANGELIO RI XUTZꞌIBAJ 

RI SAN MARCOS
 

 

a 1:2 Ri tzij “Cristo” o “Mesías” quel cubij “chaꞌtal rumal ri Dios”. 

b 1:6 Ri camello are jun awaj ri cuyaꞌ cäquiejen jun chrij, más cꞌut cäcoj che tak ekaꞌn. Nim 
na riꞌ chuwäch jun quiej. 

6 Are cꞌu ri tat Juan cucoj atzꞌiak ri banom rucꞌ ri rismal jun awaj 
camello b u biꞌ, tzꞌum ru pas. Xa sacꞌ xukujeꞌ u waꞌl cheꞌ cutijo. 7 Cätzijon 
cꞌu ri tat Juan, cubij chque ri winak: Cäpe chi na Jun ri kas nim u kꞌij, 
nim cꞌu na u banic chnuwäch in. Man takal tä chwe in quinpachiꞌc 
quinquir ru cꞌamal u xajäb, —cächaꞌ. 8 Kas tzij ri in nu banom kasnaꞌ alak 
rucꞌ joron, ri Areꞌ cꞌut cuban na kasnaꞌ alak rucꞌ ri Lokꞌalaj Espíritu rech 
ri Dios, —xcha chque ri winak.

Cäban u kasnaꞌ ri Jesús
9 Pa tak ri kꞌij riꞌ xpe ri Jesús pa ri tinimit Nazaret re Galilea, xopan 

rucꞌ ri tat Juan. Xban u kasnaꞌ rumal ri tat Juan pa ri nimaꞌ Jordán. 
10 Te cꞌu riꞌ aretak tajin quel lok ri Jesús pa ri jaꞌ, chanim xril ri caj tajin 
cäjakjobic, xukujeꞌ xril ri Lokꞌalaj Espíritu tajin cäkaj lok puwiꞌ, jeꞌ ru 
banic jun palomäx. 11 Te cꞌu riꞌ xchꞌaw lok jun chicaj, xubij: At riꞌ ri 
lokꞌalaj nu Cꞌojol. Cäquicot cꞌu ri wanimaꞌ awumal, —xcha riꞌ.

Cätakchiꞌx ri Jesús che mac
12 Te cꞌu riꞌ ri Lokꞌalaj Espíritu xucꞌam bi ri Jesús pa tak juyub ri 

cätzꞌinowic. 13 Xcꞌoji cꞌu chilaꞌ cawinak kꞌij chquixol ri awaj aj pa tak 
juyub. Cätakchiꞌx ri Jesús che mac rumal ri Satanás. Xepe cꞌu ri ángeles 
chupatänixic.

Pa Galilea ri Jesús cuchaplej tzijonem
14 Mäjaꞌ naj cojom ri tat Juan pa cheꞌ aretak ri Jesús xopan pa Galilea. 

Cutzijoj ri Utzalaj Tzij re ri Evangelio chrij ru takanic ri Dios pa qui wiꞌ 
ri winak. 15 Xubij cꞌu ri Jesús chque: Xopan ri kꞌij, xa jubikꞌ chic man 
cuchaplej ru takanic ri Dios. Qꞌuexa animaꞌ alak, qꞌuexa baꞌ alak ri 
chomanic alak, cojon cꞌu alak che ri Utzalaj Tzij re ri Evangelio, —xcha 
chque ri winak.

Ri Jesús queusiqꞌuij quiejeb chapal tak cär
16 Ocꞌowem cuban ri Jesús chuchiꞌ ri mar re Galilea, xril ri tat Simón 

rachiꞌl ri tat Andrés ru chakꞌ. Tajin cäquiqꞌuiäk bi jun cꞌat chapäbal tak 
cär pa ri mar rumal chi e chapal tak cär ri e areꞌ. 17 Xubij cꞌu ri Jesús 
chque: Chixsaꞌj wucꞌ. Quinban cꞌu na chiwe chi quixoc che qui mulixic 
winak chuqꞌuexwäch ri cär, —xcha chque.

18 Chanim xequiya can ri qui cꞌat, xebeꞌ rucꞌ ri Jesús.
19 Xbin chi cꞌu apan jubikꞌ ri Jesús, xril ri tat Jacobo rachiꞌl ri tat Juan 

ru chakꞌ, e u cꞌojol ri tat Zebedeo waꞌ. E cꞌo pa ri qui barco, quequicꞌojoj 

cꞌu ri qui cꞌat. 20 Xeusiqꞌuij ri Jesús. Ri e areꞌ cꞌut chanim xquiya can ri 
Zebedeo ri qui tat pa ri barco cucꞌ ri ajchaquib, xebeꞌ cꞌu rucꞌ ri Jesús.

Jun achi ri cꞌo jun itzelalaj espíritu che
21 Xeopan cꞌu pa ri tinimit Capernaum. Are cꞌu pa ri kꞌij re uxlanem 

xoc ri Jesús pa ri rachoch Dios, xuchap qui tijoxic ri winak chilaꞌ. 22 Ri 
winak cꞌut sibalaj cäquicajmaj ru tijonic ri Jesús rumal chi queutijoj jeꞌ 
jas jun achi ri cꞌo u takanic pa qui wiꞌ, man junam taj jas ri cäcaꞌn ri 
tijonelab re ri Pixab. 23 Xoc cꞌu bi pa ri rachoch Dios jun achi ri cꞌo jun 
itzelalaj espíritu che. Are chiꞌ ri tajin cächꞌaw ri Jesús, ri achi xurak u 
chiꞌ, 24 xubij: ¡Aa! ¿Jas caj la chke uj, Jesús aj Nazaret? —cächa riꞌ. ¿A 
xa petinak la chusachic ka wäch? In wetam wäch la, chi lal riꞌ ri lokꞌalaj 
achi takom lok rumal ri Dios, —xcha che ri Jesús.

25 Are cꞌu ri Jesús xuyajo, xubij che: ¡Chatzꞌapij u pa chiꞌ, chatel che we 
achi riꞌ! —xcha che.

26 Ri itzelalaj espíritu xuban che ri achi chi xtzakic, xuyacya rib, co xurak 
u chiꞌ, xel bi che. 27 Conojel cꞌut xquicajmaj waꞌ, xquichapla u tzijobexic 
quib, xquibij: ¿Jas waꞌ? ¡Jun cꞌacꞌ tijonic ne lo waꞌ! We achi riꞌ yoꞌm pu kꞌab 
queutak ri itzelalaj tak espíritus, queniman cꞌu che, —xecha ri winak.

28 Chanim cꞌut ri tajin cäban rumal ri Jesús xel u tzijol waꞌ pa tak 
conojel ri tinimit ri e cꞌo pa Galilea, xukujeꞌ pa tak ri tinimit ri nakaj e 
cꞌo wi che ri Galilea.

Ri Jesús cucunaj ru jiꞌ chichuꞌ ri tat Pedro
29 Aretak ri Jesús xel bi pa ri rachoch Dios, xeꞌ chanim cho rachoch ri tat 

Simón, ri tat Andrés, e rachiꞌl cꞌu ri tat Jacobo, ri tat Juan. 30 Are cꞌu ru jiꞌ 
chichuꞌ ri tat Simón kajinak che jun nimalaj kꞌakꞌ. Chanim cꞌut xquitzijoj waꞌ 
che ri Jesús. 31 Ri Jesús xkeb rucꞌ ri chichuꞌ, xuchap che ru kꞌab, xuwalijisaj 
cꞌut. Chanim xtäni ri kꞌakꞌ chrij ri chichuꞌ. Xuchap cꞌu ri qui patänixic.

Ri Jesús queucunaj ri yawabib
32 Aretak xkꞌekal chic, kajem cuban ri kꞌij, xequicꞌam bi conojel ri yawabib 

cho ri Jesús, xukujeꞌ conojel ri e cꞌo itzel tak espíritus chque. 33 Conojel ri 
winak ri quebel pa ri tinimit Capernaum xquimulij quib chiꞌ ri ja, rachoch ri 
tat Simón. 34 Ri Jesús xeucunaj qꞌuia yawabib ri e cꞌo qꞌuia u wäch yabil chque, 
xukujeꞌ xeresaj bi qꞌuia itzel tak espíritus chque ri winak. Man cuya tä cꞌu ri 
Jesús chque ri itzel tak espíritus chi quechꞌawic, rumal chi quetam u wäch.

Pa Galilea ri Jesús cutzijoj ri Utzalaj Tzij re ri 
Evangelio chrij ru takanic ri Dios

35 Sibalaj akꞌab cꞌut xwalij ri Jesús, cꞌä mäjok cäsakiric. Xel bic, xeꞌ pa ri 
juyub ri cätzꞌinowic, xuban cꞌu orar chilaꞌ. 36 Are cꞌu ri tat Simón, xukujeꞌ 

c 1:40 Ri itzel chꞌaꞌc are jun yabil ri sibalaj cꞌäx ri cusipaj rib. 

ri e cꞌo rucꞌ xebeꞌc, xquitzucuj ri Jesús. 37 Aretak xquiriko, xquibij che: 
Conojel ri winak quetzucun che la, —xecha che.

38 Xubij cꞌu ri Jesús chque: Joꞌ pa ri juleꞌ tak tinimit chic ri e cꞌo 
chkanakaj, rech chilaꞌ xukujeꞌ quintzijon wi. Che cꞌu waꞌ in elinak wi lok, 
—xcha chque.

39 Ri Jesús cusolij cꞌu tak ri tinimit pa ronojel Galilea. Pa tak ri rachoch 
Dios ri cäquimulij wi quib ri winak, cutzijoj ri Utzalaj Tzij re ri Evangelio 
chrij ru takanic ri Dios pa qui wiꞌ ri winak, xukujeꞌ queresaj bi itzel tak 
espíritus chque.

Ri Jesús cucunaj jun achi ri cꞌo itzel chꞌaꞌc che
40 Xopan cꞌu rucꞌ ri Jesús jun achi ri cꞌo itzel chꞌaꞌc c che. Xuchap u 

bochiꞌxic ri Jesús, xxuquiꞌc, xubij che: Tat, ri in wetam chi ri lal cäcowin 
la che nu cunaxic we caj la, —xcha che.

41 Xel cꞌu u cꞌux ri Jesús che. Xuyuk ru kꞌab, xuchap cok ri achi, xubij 
che: Cwaj, —cächaꞌ. Chutzir baꞌ la, —xcha che.

42 Xuwi waꞌ xubij, chanim xel ri itzel chꞌaꞌc che ri achi, xutziric. 43 Ri 
Jesús sibalaj xupixbaj ri achi cꞌä mäjaꞌ cutak bic, 44 xubij bi che: ¡Tampe 
la! Cꞌo jas mäbij la che jachin jun. Oj la, jecꞌutu ib la cho ri sacerdote. Ya 
la ri sipanic ri takom can rumal ri ka mam Moisés ojer chi cäyiꞌc aretak 
cäcunataj jun ri cꞌo itzel chꞌaꞌc che. Are cꞌu kꞌalajisabal waꞌ chquiwäch ri 
winak, —xcha che.

45 Xel cꞌu bi ri achi, sibalaj cutzijoj ri xban che. Xresaj cꞌu u tzijoxic waꞌ, 
je cꞌu riꞌ chi ri Jesús man cäcowin tä chic coc chi sakil pa tak ri tinimit. 
Xane xak pa tak juyub ri cätzꞌinowic cäcꞌoji wi ri Areꞌ. Quepe cꞌu ri winak 
pa ronojel tinimit, queopan rucꞌ ri Jesús.

Ri Jesús cucunaj jun achi ri cäminak u cuerpo

2  1 Xopan jumul chic ri Jesús pa ri tinimit Capernaum. Xqueꞌ cꞌu 
quieb oxib kꞌij, xtatajic chi cꞌo chi cho ja. 2 Chanim cꞌut xquimulij 

quib qꞌuia winak, je riꞌ chi man cꞌo tä chi jawijeꞌ quecꞌoji wi, pune ta 
ne xa chuchiꞌ ri ja. Are cꞌu ri Jesús cutzijoj ru Lokꞌ Pixab ri Dios chque. 
3 Xeopan cꞌu quiejeb achijab rucꞌ ri Jesús, qui telem jun achi ri cäminak 
u cuerpo. 4 Man quecowin tä cꞌut queboc chuwäch ri Jesús, qui mac ri 
sibalaj qꞌuia winak. Xquesaj cꞌu apan ru xoꞌtil ri ja. Xquicꞌot jun jul puwiꞌ 
ri ja chusiqꞌuel ri cꞌo wi ri Jesús, xquikasaj cꞌu bi ri alaj chꞌat ri kꞌoyol wi 
ri cäminak u cuerpo. 5 Aretak ri Jesús xrilo chi sibalaj quecojon che, xubij 
che ri achi ri cäminak u cuerpo: Tat, ¡xesachtaj ri mac la! —xcha che.

6 E tꞌuyul cꞌu chilaꞌ jujun chque ri tijonelab re ri Pixab, tajin 
quechomanic, quetzijon cꞌu pa canimaꞌ, 7 cäquibij: “¿Jas che jeꞌ cätzijon 

d 2:10 Ri Jesús xucoj we biꞌaj riꞌ chbil rib chucꞌutic chi are ri Cristo o ri Mesías ri xtzꞌibax 
ojer pa ru Lokꞌ Pixab ri Dios chi cäpetic. e 2:16 Ri tataꞌib fariseos e areꞌ winak waꞌ aj 
Israel ri sibalaj xquikatej u nimaxic ru Pixab ri Moisés. Xcaꞌn cꞌu nimal, xquichomaj cꞌut 
chi e utz na chquiwäch conojel ri winak. Qꞌuia qui nakꞌatisam wi quib ri man kas tä are ri 
cubij ru Tzij ri Dios. 

waꞌ we achi riꞌ? Cubij ri sibalaj äwas u bixic,” —quechaꞌ. “¿Jachin ta lo ri 
cäcowin chusachic mac xane xak xuwi ri Dios?” —xecha riꞌ.

8 Chanim xunaꞌ waꞌ ri Jesús pa ranimaꞌ, ya retam chic jas ri tajin 
cäquichomaj, xubij cꞌu chque: ¿Jas che jeꞌ cächomaj alak waꞌ pa animaꞌ 
alak? —cächa chque. 9 ¿Jachique ri man cꞌäx tä u bixic che ri achi, ri u 
bixic: “Ri mac la xesachtajic”, o ri u bixic: “Walij baꞌ la, cꞌama la bi ri soc 
la, bin baꞌ la”? —cächa ri Jesús. 10 Rech baꞌ quetamaj alak chi ri in, in riꞌ 
ri Ralcꞌual ri Dios ri Kas Winak, d cꞌo nu takanic pa qui wiꞌ ri winak cho 
ruwächulew, xukujeꞌ rech quetamaj alak chi yaꞌtal chwe in chi quinsach 
ri qui mac, ¡tampe alak ri quinbij! —xcha chque.

Xubij cꞌu ri Jesús che ri achi ri cäminak u cuerpo: 11 Quinbij che la, 
¡walij baꞌ la! Oj la cho ja, cꞌama la bi ri soc la, —xcha ri Jesús che ri achi.

12 Chanim xwalij ri achi, xutelej bi ri alaj u chꞌat. Xel bi chquiwäch 
conojel, je riꞌ chi conojel xquicajmaj ri xbantajic, xquinimarisaj u kꞌij ri 
Dios, xquibij: ¡Man cꞌo tä jumul ri jeꞌ kilom waꞌ! —xechaꞌ.

Ri Jesús cusiqꞌuij ri tat Leví rech queꞌ rucꞌ
13 Ri Jesús xeꞌ chi jumul chuchiꞌ ri mar, sibalaj e qꞌuia cꞌu ri winak ri 

xeopan rucꞌ. Are cꞌu ri Areꞌ xeutijoj che ru Lokꞌ Pixab ri Dios. 14 Ocꞌowem 
cuban ri Jesús jawijeꞌ ri cätoj wi ri alcabal, xril cꞌu ri tat Leví, u cꞌojol ri 
tat Alfeo, tꞌuyul chilaꞌ. Xubij cꞌu che: Saꞌj la wucꞌ, —xcha che.

Xwalij cꞌu ri tat Leví, xeꞌ rucꞌ ri Jesús.
15 Pa jun kꞌij cꞌut tꞌuyul ri Jesús chiꞌ ri mesa cho rachoch ri tat Leví 

e rachiꞌl ru tijoxelab. E qꞌuia cꞌu ri tokꞌil tak alcabal, xukujeꞌ niqꞌuiaj 
ajmaquib e tꞌuyutꞌoj chiꞌ ri mesa rucꞌ ri Jesús, cucꞌ ru tijoxelab. E qꞌuia 
cꞌu ri winak e tereninak lok. 16 Xepe cꞌu ri tataꞌib fariseos, e xukujeꞌ ri 
tijonelab re ri Pixab. Xquilo chi ri Jesús tajin cäwiꞌ cucꞌ tokꞌil tak alcabal 
xukujeꞌ niqꞌuiaj ajmaquib chic, xquitaꞌ cꞌu chque ru tijoxelab, xquibij: ¿Jas 
che cäwiꞌ ri Jesús cucꞌ tokꞌil tak alcabal xukujeꞌ niqꞌuiaj ajmaquib chic? 
—xecha chque.

17 Aretak xuta ri Jesús waꞌ, xubij chque: Ri winak ri utz qui wäch, ri cꞌo 
qui chukꞌab, man rajwaxic tä cunal que, xane are rajwaxic waꞌ chque ri 
yawabib, —cächa chque. Man in petinak tä che qui siqꞌuixic ri winak ri 
jicom canimaꞌ cho ri Dios, xane in petinak che qui siqꞌuixic ri ajmaquib ri 
mäjaꞌ cäquiqꞌuex canimaꞌ, mäjaꞌ cäquiqꞌuex qui chomanic, —xcha ri Jesús 
chque.

f 2:26 “Sacerdote aj Israel”: Chawilaꞌ ri San Lucas 1:8, xukujeꞌ ri Diccionario, qꞌuisbal re we 
Nuevo Testamento. 

E cꞌo winak ri cäquitaꞌ che ri Jesús chrij ri u banic ayunar
18 Pa jun kꞌij riꞌ tajin cäcaꞌn ayunar ru tijoxelab ri Juan Kasal Jaꞌ 

xukujeꞌ ri qui tijoxelab ri tataꞌib fariseos. E cꞌo cꞌu jujun winak xeopan 
rucꞌ ri Jesús, xquibij che: Ru tijoxelab ri tat Juan xukujeꞌ ri qui tijoxelab 
ri tataꞌib fariseos cäcaꞌn ayunar. ¿Jas cꞌu che man cäcaꞌn tä ayunar ri 
tijoxelab la? —xecha che.

19 Xchꞌaw cꞌu ri Jesús, xubij chque: ¿A cuyaꞌ ne lo cäcaꞌn ayunar ri e 
cꞌo pa jun cꞌulanem aretak ri achi ri teꞌ xcꞌuliꞌc cꞌo can cucꞌ? Aretak cꞌo ri 
achi riꞌ cucꞌ man cuyaꞌ taj cäcaꞌn ayunar, —cächaꞌ. 20 Copan cꞌu na ri kꞌij 
aretak quesax bi ri achi chquixol. Te cꞌu riꞌ cäcaꞌn na ayunar pa ri kꞌij riꞌ, 
—xcha chque.

21 Xukujeꞌ xubij ri Jesús: Man cꞌo tä jun winak ri cutꞌis jun pimalaj cꞌojobal 
chrij jun kꞌel atzꞌiak. We ta je riꞌ, ri cꞌacꞌ atzꞌiak cucꞌol rib, cäresaj bi jubikꞌ 
che ri kꞌel atzꞌiak, cänimar cꞌu ru tekꞌtobic, —cächaꞌ. 22 Man cꞌo tä jun ri 
cuya cꞌacꞌ vino pa tak kꞌel tak kꞌebal re tzꞌum. We ta je riꞌ, ri vino queutꞌubij 
riꞌ ri tzꞌum, quetzeletaj cꞌu na can ri vino xukujeꞌ tak ri tzꞌum. Rajwaxic cꞌut 
chi ri cꞌacꞌ vino cäyiꞌ pa tak cꞌacꞌ tak kꞌebal re tzꞌum, —xcha ri Jesús.

Ri tijoxelab cäquichꞌup ri u jolom trico pa jun kꞌij re uxlanem
23 Pa jun kꞌij re uxlanem ocꞌowem re ri Jesús pa tak ri ticoꞌn. Are chiꞌ ri 

tajin quebin ru tijoxelab rucꞌ, xquichaplej qui chꞌupic ru jolom tak ri trico. 
24 Ri tataꞌib fariseos xquibij che ri Jesús: ¡Chilampe la! ¿Jas che ri tijoxelab la 
cäcaꞌn chac ri äwas u banic pa tak ri kꞌij re uxlanem? —xecha che.

25 Xubij cꞌu ri Jesús chque: ¿A man cꞌo tä jumul ri siqꞌuim alak ri xuban ri 
ka mam David ojer aretak ri cꞌo rajwaxic che, xunaꞌ numic, xukujeꞌ ri xcaꞌn 
ri e cꞌo rucꞌ? 26 Xoc cꞌu bi ri ka mam David pa ri rachoch Dios aretak ri tat 
Abiatar are qui nimal sacerdotes, xutij cꞌu re ri wa ri yoꞌm cho ri Dios, xuya 
cꞌu que ri e cꞌo rucꞌ xukujeꞌ. Äwas cꞌu u tijic waꞌ cumal xak jachinok, xane 
xak xuwi chque ri sacerdotes f yaꞌtal wi waꞌ, —xcha chque.

27 Xukujeꞌ xubij ri Jesús chque: Ri kꞌij re uxlanem xbantaj waꞌ ojer rech 
ri winak cäquirik utzil rumal, man xeban tä cꞌu ri winak rech cäcaꞌn 
jun utzil che ri kꞌij re uxlanem. 28 Je cꞌu riꞌ ri in, in riꞌ ri Ralcꞌual ri Dios 
ri Kas Winak, cꞌo nu takanic puwiꞌ ri kꞌij re uxlanem xukujeꞌ, —xcha ri 
Jesús chque ri tataꞌib fariseos.

Ri Jesús cucunaj jun achi ri cäminak jun u kꞌab

3  1 Xoc chi jumul ri Jesús pa ri rachoch Dios, cꞌo cꞌu jun achi chilaꞌ 
ri cäminak jun u kꞌab. 2 Caluchiꞌx cꞌu ri Jesús cumal jujun tataꞌib 

che rilic we cärutzirisaj ru kꞌab ri achi pa ri kꞌij re uxlanem rech cuyaꞌ 
cäquibij chi cꞌo u mac ri Jesús. 3 Xubij cꞌu ri Jesús che ri achi ri cäminak 
jun u kꞌab: ¡Walij baꞌ la! ¡Tacꞌal la chkawäch! —xcha che.

4 Xubij cꞌu ri Jesús chque ri achijab ri tajin cäcaluchiꞌj: ¿Jachique ri man 
äwas tä u banic pa ri kꞌij re uxlanem, ri u banic utzil o ri u banic etzelal? 
¿A utz ru toꞌic ru cꞌaslemal jun winak o ru cämisaxic waꞌ? —xcha chque.

Man xechꞌaw tä cꞌu ri tataꞌib. 5 Xpe royowal ri Jesús chque ri achijab 
riꞌ, queucaꞌyej conojel ri e cꞌo pa tak u xcut, cubisoj qui wäch rumal chi 
sibalaj abajarinak ri canimaꞌ. Xubij cꞌu che ri achi: ¡Yuku ri kꞌab la! —
xcha che.

Xuyuk cꞌut, xutzir cꞌu ru kꞌab. 6 Xebel cꞌu bi ri tataꞌib fariseos, chanim 
xquirik quib cucꞌ ri rachiꞌl ri tat Herodes, xquitalaꞌ qui noꞌj chbil tak quib 
jas ri cäcaꞌn chucämisaxic ri Jesús.

E cꞌo qꞌuia winak chuchiꞌ ri mar
7 Are cꞌu ri Jesús xeꞌ apan chquiwäch ri winak chuchiꞌ ri mar, e rachiꞌl 

cꞌu ru tijoxelab. Sibalaj e qꞌuia ri winak aj Galilea ri xeteri bi chrij. 
8 Xukujeꞌ e qꞌuia ri winak aj Judea xepetic. E cꞌo ri aj Jerusalén, xukujeꞌ ri 
quepe pa Idumea. Niqꞌuiaj quepe chꞌäkäp che ri nimaꞌ Jordán, xukujeꞌ pa 
tak ri tinimit Tiro, ri tinimit Sidón. Xa rumal chi xquita u tzijol ronojel ri 
tajin cuban ri Jesús, xeopan cꞌu rucꞌ. 9 Xubij cꞌu ri Jesús chque ru tijoxelab 
chi xak chcꞌol jun barco ri cäcꞌoji wi ri Areꞌ, rech man cäpitzꞌ tä cumal 
ri qꞌuialaj winak. Jeꞌ xcaꞌno. 10 Are ri Jesús xeucunaj qꞌuia winak, je riꞌ 
chi conojel ri yawabib cäquichꞌiquimij quib chrij ri Jesús rech cäquichap 
cok. 11 Ri winak ri e cꞌo itzelalaj tak espíritus chque, aretak xquil ri Jesús, 
xetzak cꞌu chuwäch, xquirak qui chiꞌ, xquibij: ¡Lal riꞌ ri u Cꞌojol ri Dios! 
—xecha che.

12 Ri Jesús sibalaj xeupixbaj ri itzelalaj tak espíritus chi mäquibij jachin 
ri Areꞌ.

Quechaꞌ ri cablajuj apóstoles rumal ri Jesús
13 Xpaki cꞌu ri Jesús puwiꞌ jun juyub. Are cꞌu chilaꞌ ri xeusiqꞌuij wi 

jachin tak ri xraj xeuchaꞌ. Xeopan cꞌu rucꞌ. 14 Xeucoj cꞌu cablajuj achijab 
rech quecꞌoji rucꞌ, rech queutak bi chutzijoxic ru Lokꞌ Pixab ri Dios. 
15 Xukujeꞌ xuya chque chi cäcꞌoji qui cuinem che qui cunaxic ri yawabib, 
xukujeꞌ xuya takanic pa qui kꞌab che quesaxic bi ri itzel tak espíritus 
chque ri winak. 16 E are cꞌu waꞌ ri cablajuj ri xeuchaꞌ ri Jesús: ri tat Simón 
ri cäbix Pedro che rumal ri Jesús, 17 ri tat Jacobo u cꞌojol ri tat Zebedeo, 
xukujeꞌ ri tat Juan ru chakꞌ ri tat Jacobo. E areꞌ waꞌ ri xcoj Boanerges che 
qui biꞌ rumal ri Jesús. Ri biꞌaj riꞌ quel cubij chi e junam rucꞌ ri quiäkul 
ja. 18 Xeuchaꞌ xukujeꞌ ri tat Andrés, ri tat Felipe, ri tat Bartolomé, ri tat 
Mateo, ri tat Tomás, ri tat Jacobo u cꞌojol ri tat Alfeo, ri tat Tadeo, ri tat 

Simón ri cäbix “u nimal tinimit” che. 19 Ri tat Judas Iscariote, ri xjachow 
ri Jesús, xukujeꞌ xchaꞌic rumal.

Ri Jesús cutzijoj ri mac ri man cäsachtaj taj
20 Te cꞌu riꞌ xeꞌ ri Jesús cho ja. Jumul chic xquimulij quib qꞌuia winak, 

je riꞌ chi ri Jesús e rachiꞌl ru tijoxelab man quecowin tä ne quewiꞌc. 
21 Aretak ri rachalal ri Jesús xquito chi cꞌo chilaꞌ, xebeꞌ chuchapic. 
¡Xquibij cꞌut chi chꞌujarinak ri Areꞌ!

22 Ri tijonelab re ri Pixab cꞌut, ri e petinak pa Jerusalén, cäquibij chi cꞌo 
ri Beelzebú rucꞌ ri Jesús. (Ri Beelzebú are qui nimal ri itzel tak espíritus.) 
Cäquibij chi xa rumal waꞌ ri Jesús cäcowin che quesax bi ri itzel tak 
espíritus, —quecha riꞌ.

23 Ri Jesús cꞌut xeusiqꞌuij ri winak, xucoj jun cꞌutbal chquiwäch, xubij: 
¿Jas ta cꞌu lo cuban ri Satanás che resaxic bi rib? —cächa chque. 24 We 
jun kꞌatbal tzij u banom quieb, ri juchꞌob kꞌatal tak tzij cuyac rib chrij 
ri juchꞌob chic, cuqꞌuis na u wäch ri kꞌatbal tzij riꞌ chbil rib. 25 Xukujeꞌ 
we jun achalaxic u banom quieb, ri juchꞌob cuyac rib chrij ri juchꞌob 
chic, cuqꞌuis cꞌu na u wäch ri achalaxic riꞌ chbil rib, —cächaꞌ. 26 We ta u 
banom quieb ri Satanás, cuyac cꞌu rib chrij chbil rib, man cäcowin tä riꞌ 
chujekbaxic rib, xane cuqꞌuis cꞌu na rib ri areꞌ, —cächaꞌ.

27 Man cꞌo tä jun cäcowinic coc pa ri rachoch jun achi ri sibalaj cꞌo u 
chukꞌab, querelakꞌaj bi ri jastak re, we ta mat nabe cuyut na ri achi ri cꞌo 
u chukꞌab, cꞌä te cꞌu riꞌ cäcowinic querelakꞌaj bi ri cꞌo pa rachoch, —cächa 
ri Jesús chque.

28 Kas tzij quinbij chech alak chi conojel ri mac ri cäcaꞌn ri winak cuyaꞌ 
quesachtaj na waꞌ, xukujeꞌ apachique ta ne ri äwas u bixic chrij ri Dios, 
ri cäquibij ri winak, —cächaꞌ. 29 Apachin cꞌu ri cubij ri äwas u bixic chrij 
ri Lokꞌalaj Espíritu, man cäsachtaj tä u mac riꞌ pa tak ri kꞌij ri quepe na, 
rumal chi u banom jun mac ri man cuyaꞌ taj cäsachtajic, —xcha chque.

30 Ri Jesús xubij waꞌ rumal chi ri winak xquibij: Cꞌo jun itzelalaj 
espíritu che ri Areꞌ, —xecha riꞌ.

Ru nan ri Jesús xukujeꞌ tak ru chakꞌ queopan rucꞌ
31 Xopan cꞌu ru nan ri Jesús rucꞌ, xukujeꞌ tak ru chakꞌ. Ri e areꞌ cꞌut xa e 

tacꞌatoj apan chrij ri ja, xetakan cꞌu chusiqꞌuixic ri Jesús. 32 E qꞌuia cꞌu ri 
winak ri qui sutim rij ri Jesús, xquibij che ri Areꞌ: Ri nan la xukujeꞌ tak ri 
chakꞌ la xak e cꞌo apan cho ja, quetzucun che la, —xecha che.

33 Xchꞌaw ri Jesús, xubij chque: ¿Jachin ri nu nan, jachin cꞌu tak ri kas 
nu chakꞌ? —cächaꞌ.

34 Xeucaꞌyej ri e tꞌuyutꞌoj pa tak u xcut, xubij: Cheiwilampe ri nu nan, 
xukujeꞌ tak ri nu chakꞌ. 35 Apachin ta ne ri cäbanow ru rayinic ri Dios, e are 
waꞌ ri kas wachalal, ri nu chakꞌ, ri wanab, ri nu nan, —xcha ri Jesús chque.

Ri Jesús cutzijoj ri cꞌutbal chrij ri ticol ijaꞌ

4  1 Ri Jesús xuchaplej chi na jumul qui tijoxic ri winak chuchiꞌ ri mar. 
Xquimulij cꞌu quib qꞌuialaj winak rucꞌ, je riꞌ chi xoc bi pa jun barco 

puwiꞌ ri mar, xtꞌuyi cꞌu chupam. Conojel ri winak xecanaj can cho ri ulew 
chuchiꞌ ri mar. 2 Xeucoj cꞌu tak cꞌutbal che qui tijoxic ri winak chquij 
qꞌuia u wäch tak noꞌj, xubij chque: 3 ¡Tampe alak! —cächaꞌ. Xel bi jun 
ticol ijaꞌ cho rachoch, xeꞌc, xubana u ticoꞌn. 4 Aretak tajin cujopij ri ijaꞌ, 
xkaj jubikꞌ pa ri be. Xeopan cꞌu ri chicop, querapapic quekajic, xa xquitij 
bi ri ijaꞌ. 5 Xkaj chi jubikꞌ xol tak ri abaj, ri man cꞌo tä wi qꞌuia ulew. 
Chanim cꞌut xqꞌuiy ri jubikꞌ ijaꞌ riꞌ rumal chi man pim tä ri ulew. 6 Aretak 
cꞌut xel lok ri kꞌij, xecꞌat ri alaj tak ticoꞌn, xechakiꞌjic rumal chi cꞌä mäjaꞌ 
nim qui xeraꞌ. 7 Xkaj chi cꞌu jubikꞌ ri ijaꞌ pa tak ri kꞌayes ri cꞌo qui qꞌuixol. 
Xqꞌuiy cꞌu ri kꞌayes riꞌ, xujikꞌisaj ri ticoꞌn, je riꞌ chi man xwächin taj. 8 Are 
cꞌu ri niqꞌuiaj ijaꞌ chic xekaj pa utzalaj ulew. Xebel lok ri tux, xeqꞌuiyic, 
xewächinic. E cꞌo jujun ticoꞌn xquiya juwinak lajuj qui wäch chupam ru 
jolom trico chquijujunal, e cꞌo juleꞌ chic ri xquiya oxcꞌal qui wäch chupam 
ru jolom chquijujunal. Ri niqꞌuiaj ticoꞌn chic xquiya jun ciento qui wäch 
chupam ru jolom chquijujunal, —xcha chque.

9 Te cꞌu riꞌ xubij chque ri winak: We cꞌo jun ri cujiquiba ranimaꞌ 
chutatabexic ri nu tzij, ¡chutatabej baꞌ! —xcha chque.

Ri Jesús cubij chque ru tijoxelab jas qui patän ri cꞌutbal ri cucojo
10 Aretak ri Jesús xak u tuquiel chic cꞌolic, xeopan jujun chque ri winak 

rucꞌ, cachiꞌl ri cablajuj u tijoxelab. Xquitaꞌ cꞌu che jas quel cubij ri cꞌutbal 
ri xutzijoj chque. 11 Xchꞌaw cꞌu ri Jesús, xubij: Ri ix, yoꞌm chiwe rumal ri 
Dios ri retamaxic ri man quetam tä ri niqꞌuiaj winak chic chrij ru takanic 
ri Dios pa qui wiꞌ ri winak. Are cätzijox cꞌu waꞌ chque ri juleꞌ winak chic 
xa cucꞌ tak cꞌutbal. 12 Je riꞌ, rumal chi pune jakal ri qui wakꞌäch, man 
quecowin tä chuchꞌobic ri cäquilo. Pune cꞌu cäquitatabej na ri kas tzij, 
man cäquichꞌob tä riꞌ ri qui tatabem, rech man cäquitzelej tä quib rucꞌ ri 
Dios, man cäsachtaj tä qui mac, —xcha chque.

Ri Jesús cutzijoj chque ru tijoxelab jas quel 
cubij ri cꞌutbal chrij ri ticol ijaꞌ

13 Xubij chi cꞌu ri Jesús chque: ¿A mat lo quichꞌob ri quel cubij waꞌ 
we cꞌutbal riꞌ ri xintzijoj chiwe? ¿Jas cꞌu quiwetamabej tak que conojel 
ri niqꞌuiaj tak cꞌutbal chic ri queintzijoj na chiwe? —cächa chque. 14 Ri 
ticol ijaꞌ are junam rucꞌ ri winak ri cutzijoj ru Lokꞌ Pixab ri Dios. 15 Ri 
ijaꞌ ri xekaj pa ri be, e are cꞌu waꞌ jas ri winak ri cätic ru Tzij ri Dios pa 
canimaꞌ, cäquita cꞌu ri Tzij, chanim cꞌut cäpe ri Satanás, cäresaj ri Tzij 
ri xkaj pa canimaꞌ. 16 Junam xukujeꞌ ri ijaꞌ ri xekaj xol tak ri abaj. E are 

waꞌ jas ri winak ri cäquita ru Tzij ri Dios rucꞌ quicotemal, jeꞌl cäquito. 
17 Man kas tä cꞌu cꞌo ri qui xeraꞌ, xane xak quieb oxib kꞌij cäquichꞌijo. 
Aretak cäquichaplej u rikic cꞌäx, craj queyokꞌic rumal rech ru Tzij ri Dios, 
chanim quetzak canok. 18 Ri juleꞌ ijaꞌ chic ri xkaj pa tak kꞌayes ri cꞌo qui 
qꞌuixol, e are waꞌ jas ri winak ri cäquita ru Tzij ri Dios. 19 Te cꞌu riꞌ are 
quequilij na ri jastak re we uwächulew riꞌ, quesub rumal ri kꞌinomal, 
xukujeꞌ cäquirayij qꞌuia u wäch jastak chic, queꞌ cꞌu canimaꞌ cucꞌ. Rumal 
cꞌu waꞌ cäjikꞌisax ri Tzij pa canimaꞌ, man cäwächin tä cꞌu riꞌ. 20 Ri ijaꞌ 
ri xekaj pa utzalaj ulew, e are cꞌu waꞌ jas ri winak ri cäquita ru Tzij ri 
Dios, cäquicꞌamowaj, cäkaj waꞌ pa canimaꞌ, cäquiya cꞌu qꞌuia qui wäch. 
Jujun cäquiya juwinak lajuj qui wäch chquijujunal, juleꞌ chic cäquiya 
oxcꞌal qui wäch chquijujunal, ri niqꞌuiaj chic cäquiya jun ciento qui wäch 
chquijujunal, —xcha chque.

Man cꞌo tä jas ri cꞌuꞌtalic ri mat cäkꞌalajin na
21 Xukujeꞌ xubij ri Jesús chque: ¿A cätzij lo jun chäj pa ri ja, te cꞌu 

riꞌ cäyiꞌ waꞌ chuxeꞌ jun lak, o cäyiꞌ chuxeꞌ ri chꞌat? Man jeꞌ tä riꞌ, xane 
cäyiꞌ waꞌ chicaj rech kꞌalaj ronojel, —cächaꞌ. 22 Man cꞌo tä jas ri chꞌuktal 
u wiꞌ ri mat cäkꞌalajin na. Man cꞌo tä jas ri cꞌuꞌtalic ri mat quel na chi 
sak, —cächaꞌ. 23 We cꞌo jun ri cujiquiba ranimaꞌ chutatabexic ri nu tzij, 
¡chutatabej baꞌ! —xcha chque.

24 Xukujeꞌ xubij ri Jesús chque: ¡Chitampe ri tajin quinbij chiwe! —
cächaꞌ. Jas ri pajbal ri quicoj ix, are jeꞌ ri pajbal ri coc na chiwe ix, 
xukujeꞌ cäyiꞌ na u wiꞌ chiwe ix ri quitatabej ri nu tzij. 25 Apachin cꞌu ri 
cꞌo cꞌo rucꞌ, cäyiꞌ chi na niqꞌuiaj che. Apachin cꞌu ri man cꞌo tä cꞌo rucꞌ, 
quesax na che ri areꞌ ri jubikꞌ ri cꞌolic, —xcha chque.

Cätzijox ri cꞌutbal chrij ri ijaꞌ jas cubano cäqꞌuiyic
26 Xubij chi cꞌu chque: Ru takanic ri Dios pa qui wiꞌ ri winak, are 

jas jun achi ri cutic can ri ijaꞌ pa rulew. 27 Cäwar chakꞌab, cäwalij cꞌut. 
Cäcꞌastaj chi pakꞌij. Je riꞌ queocꞌow tak ri kꞌij, ri akꞌab. Cätux cꞌu ri ijaꞌ ri 
cꞌo pa ulew, cäqꞌuiyic. Man retam tä cꞌu ri achi jas cuban ri ijaꞌ cäqꞌuiyic. 
28 Tzpa re wi ri ulew cubano chi queqꞌuiy ri ticoꞌn, quewächinic. Nabe 
quel lok ru tux, cäqꞌuiy cꞌu waꞌ. Te cꞌu riꞌ cäpe ru jolom ri trico. Cꞌä te riꞌ 
quechomakir ru jolom. 29 Aretak e chomak chic, chanim cäcoj ri ixjos 
chquixeꞌ rumal chi chakiꞌj chic, xopan ri kꞌij rech ri kꞌatoj, —xcha chque.

Cätzijox ri cꞌutbal chrij ri ijaꞌ re mostaza
30 Xubij chi ri Jesús: ¿Jas rucꞌ cäkajunamaj wi ru takanic ri Dios? ¿Jas 

u wäch cꞌutbal cäkacoj chucꞌutic waꞌ? —cächaꞌ. 31 Are jeꞌ jas ri ijaꞌ re ri 
ticoꞌn ri cäbix “mostaza” che. Aretak cätiquic, xa i nitzꞌ waꞌ chquiwäch 
conojel ri ijaꞌ ri e cꞌo cho ruwächulew. 32 Aretak ticom chic, quel lok, 

nim na queꞌ chquiwäch conojel tak ri niqꞌuiaj ticoꞌn. Quenimakir tak ru 
kꞌab, je riꞌ chi ri chicop ajuwocaj quecowinic cäcaꞌn ri qui soc, quemuꞌjan 
chupam ri ticoꞌn riꞌ, —xcha ri Jesús chque.

Waral cätzijox wi ri qui patän ri cꞌutbal ri quecoj rumal ri Jesús
33 Je waꞌ xuban ri Jesús che qui tijoxic ri winak. Xucoj qꞌuia tak cꞌutbal 

chquiwäch jas tak we riꞌ chutzijoxic ru Lokꞌ Pixab ri Dios chque, xa jas ri 
quecowin chuchꞌobic. 34 Xak xuwi cucꞌ tak cꞌutbal xeutzijobej ri winak. 
Xuquir cꞌu ronojel waꞌ we tijonic riꞌ chquiwäch ru tijoxelab xak pa qui 
tuquiel wi.

Ri Jesús cubano chi cätäni ri quiäkikꞌ
35 Pa ri kꞌij riꞌ, aretak tajin coc ri akꞌab, xubij chque ru tijoxelab: 

Chujkꞌax jelaꞌ chꞌäkäp che ri mar, —xcha chque.
36 Xequiya cꞌu can ri qꞌuia winak. Ri tijoxelab xquicꞌam bi ri Jesús pa ri 

barco. Tꞌuyul cꞌu wi ri Areꞌ chupam. Xcachiꞌlaj cꞌu bi niqꞌuiaj tak barcos 
chic. 37 Xpe cꞌu jun nimalaj quiäkikꞌ ri sibalaj cꞌäx puwiꞌ ri jaꞌ. Are cꞌu ri 
nimak tak uwojaꞌ tajin queboc pa ri barco, je riꞌ chi tajin cänoj ri barco 
che ri jaꞌ. 38 Cꞌo cꞌu ri Jesús pa ri barco pa ri cuꞌlbal chrij. Tajin cäwaric, 
u yoꞌm ru jolom puwiꞌ jun chꞌäcataj. Xepe ru tijoxelab, xquicꞌasuj, xquibij 
che: ¡Kajtij! ¿A mat cäxej ib la chke chi cujcämic? —xecha che.

39 Xcꞌastaj cꞌu ri Jesús, xuyaj ri quiäkikꞌ, xubij che ri mar: ¡Chattänalok! 
¡Xak jun chatcꞌol wi! —xcha che.

Xtäni cꞌu ri quiäkikꞌ, xlilob cꞌu ronojel ru wiꞌ ri mar. 40 Te cꞌu riꞌ xubij 
ri Jesús chque ri tijoxelab: ¿Jas che sibalaj quixej iwib? ¿A mat quixcojon 
che ri Dios? —xcha chque.

41 Xquicajmaj cꞌu ri xuban ri Jesús, ¡sibalaj xquixej quib! Cäquibilaꞌ cꞌu 
chbil tak quib, cäquibij: ¿Jachin cꞌu lo we achi riꞌ chi ri quiäkikꞌ, xukujeꞌ 
ri jaꞌ re ri mar queniman che? —xechaꞌ.

Cꞌo jun achi aj Gadara ri e cꞌo itzelalaj tak espíritus che

5  1 Xeopan chꞌäkäp che ri mar pa ri qui tinimit ri winak aj Gadara. 
2 Aretak elem cuban ri Jesús pa ri barco, chanim xrik rumal jun 

achi ri cꞌo jun itzelalaj espíritu che. Elinak lok ri achi pa ri campo santo 
chquixol ri mukubal. 3 Chilaꞌ cꞌut, xol tak ri mukubal, cäjeki wi. Man cꞌo 
tä jachin jun ri cowininak chuyukbaxic, pune xquixim na cucꞌ ximibal re 
chꞌichꞌ. 4 Qꞌuia mul ximom cucꞌ chapbal akanaj, xukujeꞌ cucꞌ ximibal re 
chꞌichꞌ. Xeutꞌokopij cꞌu ri ximibal re chꞌichꞌ, xeupaxij ri chapbal akanaj. 
Man cꞌo tä jun ri cꞌo u chukꞌab chujekbaxic ri achi riꞌ. 5 Chi chakꞌab, chi 
pakꞌij cäcꞌoji ri achi riꞌ xol tak ri mukubal xukujeꞌ pa tak juyub, curak 
u chiꞌ, cusoc cꞌu rib cucꞌ tak abaj. 6 Aretak cꞌut ri achi xril apan ri Jesús 
chinaj, xutic anim, xeꞌ rucꞌ, xxuqui chuwäch. 7 Xurak cꞌu u chiꞌ, co 

xchꞌawic, xubij: ¿Jas caj la chwe, Jesús, lal riꞌ ru Cꞌojol ri Nimalaj Dios aj 
Chicaj? Quinbochiꞌn che la cho ri Dios, chi mäban la cꞌäx chwe, —xcha 
che.

8 Xubij waꞌ rumal chi ri Jesús tajin cubij che: ¡Itzelalaj espíritu, chatel 
bi che ri achi! —cächa che.

9 Xutaꞌ cꞌu ri Jesús che, xubij: ¿Jas ra biꞌ? —xcha che.
Xubij cꞌu che ri Jesús: Ri nu biꞌ are Qꞌuiyal. Je waꞌ ri nu biꞌ rumal chi 

sibalaj uj qꞌuia, —xcha che.
10 Sibalaj xubochiꞌj ri Jesús chi mätakanic chi chebel bi pa ri tinimit 

riꞌ. 11 E sibalaj qꞌuia cꞌu ri ak ri tajin queyukꞌux apan chilaꞌ pa ri juyub 
riꞌ. 12 Ri itzelalaj tak espíritus tajin quebochiꞌn che ri Jesús, cäquibij: 
Chujtaka bi la cucꞌ ri ak rech cujoc bi chque, —quecha che.

13 Ri Jesús cꞌut xuya chque chi jeꞌ cäcaꞌno. Xebel cꞌu bi ri itzelalaj 
tak espíritus, xeboc bi chque ri ak. Conojel ri ak, craj e cꞌo quieb mil, 
xquiqꞌuiäk bi quib chutzaꞌm ri juyub, xekaj cꞌu pa ri mar, xejikꞌic.

14 E are cꞌu ri ajyukꞌ tak ak xeanimajic, xebeꞌc. Xquiya u tzijol waꞌ pa 
ri tinimit, xukujeꞌ pa tak ri juyub. Xepe cꞌu ri winak che rilic jas riꞌ ri 
xbantajic. 15 Aretak xeopan rucꞌ ri Jesús, xquil ri achi ri nabe xecꞌoji na 
qꞌuia itzelalaj tak espíritus che. Tꞌuyul cꞌu ri achi chilaꞌ, cojom chi ri 
ratzꞌiak, ulinak chi putzil. Xquixej cꞌu quib ri winak. 16 Ri winak ri xquilo 
jas ri xban che ri achi ri xecꞌoji ri itzelalaj tak espíritus che, xukujeꞌ 
jas ri xquicꞌulmaj tak ri ak, xquitzijoj cꞌu ronojel waꞌ chque ri winak ri 
xquimulij quib. 17 Xquibochiꞌj cꞌu ri Jesús chi quel bi chanim pa ri qui 
tinimit.

18 Oquem cuban ri Jesús pa ri barco, ri achi ri xecꞌoji ri itzelalaj tak 
espíritus che xubochiꞌj ri Jesús chi cuya che chi queꞌ rucꞌ. 19 Man xuya tä 
cꞌu ri Jesús che, xane xubij che: Oj la cho achoch la cucꞌ ri achalaxic la, 
tzijoj la chque ri e areꞌ ronojel ru banom ri Kajaw Dios che la, chi sibalaj 
xel u cꞌux che la, xutokꞌobisaj wäch la, —xcha che.

20 Xeꞌ cꞌu ri achi, xutzijoj cꞌu pa tak ri tinimit re Decápolis ronojel ru 
banom ri Jesús che. Xquicajmaj cꞌu waꞌ conojel ri winak.

Cäcunax jun ixok yawab, xukujeꞌ cäcꞌastajisax ri 
u miaꞌl ri tat Jairo chquixol ri cäminakib

21 Aretak ri Jesús xkꞌax chi jumul chꞌäkäp che ri mar pa ri barco, sibalaj 
qꞌuia winak xquimulij quib rucꞌ. Cꞌo cꞌu ri Areꞌ chuchiꞌ ri mar. 22 Xopan 
cꞌu jun achi rucꞌ ri Jesús. Are qui nimal ri winak re ri rachoch Dios ri 
tataꞌ riꞌ, Jairo u biꞌ. Aretak ri tat Jairo xril ri Jesús, xxuqui chuwäch. 
23 Sibalaj xubochiꞌj ri Jesús, xubij che: ¡Ri alaj nu miaꞌl tajin cäcämic! ¡Saꞌj 
la wucꞌ! Ya la ri kꞌab la puwiꞌ rech cutziric, cäcꞌasi cꞌut, —xcha che.

24 Xeꞌ cꞌu ri Jesús rucꞌ. E qꞌuia ri winak ri xukujeꞌ xebeꞌ rucꞌ, cäquipitzꞌ cꞌu ri 
Jesús. 25 Cꞌo cꞌu jun ixok ri xqueꞌ cablajuj junab xak quel u quiqꞌuel. 26 Sibalaj 

u rikom cꞌäx pa qui kꞌab qꞌuia tak cunanelab, u sachom cꞌu ronojel ri cꞌo rucꞌ. 
Man cꞌo tä cꞌu utzil u rikom, xane xa tajin cänimatajic. 27 Aretak xuta u tzijol ri 
tajin cuban ri Jesús, xopan cꞌu rucꞌ. Xoc chquixol ri qꞌuialaj winak, xkeb chrij 
ri Jesús, xuchap cok ru kꞌuꞌ. 28 Cubij cꞌu pa ranimaꞌ: “Xuwi ta ne we quinchap 
cok ru kꞌuꞌ, ¡quinutzir na!” —cächa ri ixok. 29 Chanim cꞌut, aretak xchaptaj ru 
kꞌuꞌ ri Jesús rumal, xtäni ru quiqꞌuel ri quelic. Xunaꞌ ri ixok pa ru cuerpo chi 
xcunataj che ri itzelalaj yabil ri u rikom. 30 Ri Jesús cꞌut xunaꞌ chi xel jubikꞌ 
ru chukꞌab chucunaxic ri ixok. Chanim xutzolkꞌomij rib chquixol ri qꞌuialaj 
winak, xcaꞌy cꞌu chque, xubij: ¿Jachin ri xchapow ri watzꞌiak? —xchaꞌ.

31 Xquibij cꞌu ru tijoxelab che: ¡Quil yaꞌ la chi cäpitzꞌ la cumal ri qꞌuialaj 
tak winak! ¿Jas che cäbij la: “¿Jachin ri xinchapowic?” —cächa la, —
xecha che ri Jesús.

32 Cäcaꞌylob cꞌu ri Jesús che rilic jachin ri xbanow waꞌ. 33 Are cꞌu ri ixok ri 
xchapowic, xuxej rib, xbirbitic, xeꞌ rucꞌ ri Jesús, xxuqui cꞌu chuwäch. Cuchꞌobo 
chi xcunatajic rumal ri Areꞌ, xutzijoj cꞌu che ri Jesús ronojel ri kas tzij chrij ri 
cꞌulmatajinak rucꞌ. 34 Ri Jesús xubij che: Nan, xcunataj la rumal chi xcojon la 
chwe. Oj baꞌ la, chuxlan animaꞌ la, xutzir cꞌu can la che ri yabil la, —xcha che.

35 Tajin cätzijon ri Jesús aretak xeopan jujun winak, e petinak pa 
rachoch ri qui nimal ri winak re ri rachoch Dios, xquibij che ri tat Jairo: 
¡Xcäm ri miaꞌl la! Xak mäya la latzꞌ che ri Ajtij, —xecha che ri tataꞌ.

36 Aretak ri Jesús xuta ri xbixic, man nim tä xril wi waꞌ, xubij che ri qui 
nimal ri winak re ri rachoch Dios: Mäxej ib la, xane xak xuwi cojon la 
chwe, —xcha che.

37 Man xraj tä cꞌu ri Jesús chi cꞌo jachin chic xeꞌ rucꞌ, xane xak xuwi ri 
tat Pedro, ri tat Jacobo, xukujeꞌ ri tat Juan u chakꞌ ri tat Jacobo. 38 Aretak 
xeopan cho rachoch ri qui nimal ri winak re ri rachoch Dios, ri Jesús 
xrilo chi ri winak cäquituquij quib, xukujeꞌ cäquiqꞌuis quib che okꞌej, 
sibalaj cäquirak qui chiꞌ. 39 Oquinak cꞌu bi ri Jesús pa ri ja, xubij chque: 
¿Jas che sibalaj cärak chiꞌ alak, cäqꞌuis ib alak che okꞌej? Man cäminak tä 
ri acꞌal, xane xa cäwaric, —xcha chque.

40 Ri e areꞌ xa xquitzeꞌj u wäch ri Jesús. Ri Areꞌ cꞌut xeresaj bi conojel 
ri winak cho ja. Xeucꞌam ru tat, ru nan ri acꞌal, xukujeꞌ tak ri rachiꞌl, 
xoc cꞌu bi jawijeꞌ tutzꞌul wi ri acꞌal. 41 Ri Jesús xuchap ri ali che ru kꞌab, 
xubij che: ¡Talita, cumi! —xcha che. Ri tzij riꞌ quel cubij: ¡Alaj ali! Quinbij 
chawe, ¡chatwalijok! —cächaꞌ.

42 Chanim xwalij ri ali, xbinic. Cablajuj chi cꞌu u junab. Sibalaj 
xquicajmaj waꞌ ri winak. 43 Ri Jesús sibalaj xeupixbaj chi mäquitzijoj waꞌ 
chque niqꞌuiaj winak chic. Xubij chi chquiya che ri ali jas cutijo.

Jumul chic ri Jesús cꞌo pa ri tinimit Nazaret

6  1 Xel bi ri Jesús chilaꞌ, xtzelej cꞌu bi pa ru tinimit ri Areꞌ, xebeꞌ cꞌu ru 
tijoxelab rucꞌ. 2 Aretak xopan ri kꞌij re uxlanem, ri Jesús xuchaplej qui 

g 6:3 Ri kolol cheꞌ xukujeꞌ cäbix “ajanel” o “carpintero” che rumal ru chac. h 6:11 Ri quieb 
tzij “Sodoma” y “Gomorra” queriktaj pa ri Diccionario, qꞌuisbal re we Nuevo Testamento. 

tijoxic ri winak pa ri rachoch Dios. Xquicajmaj cꞌu waꞌ qꞌuia chque ri winak 
ri xetoꞌwic, xquibij: ¿Jawijeꞌ xretamaj wi ronojel waꞌ ri Areꞌ? —quechaꞌ. ¿Jas 
u wäch noꞌj waꞌ ri yoꞌm che? ¿Jas ta cꞌu lo cuban che qui banic ri nimalaj tak 
cajmabal ri tajin quebantaj rumal? —quechaꞌ. 3 Are baꞌ waꞌ ri kolol cheꞌ, g ri 
ral ri nan María, catz ri a Jacobo, ri a José, ri a Judas, xukujeꞌ ri a Simón. E 
cꞌo cꞌu ri ranab ri Jesús kucꞌ waral xukujeꞌ, —xechaꞌ. Tzel cꞌu xquita ru tzij.

4 Xubij cꞌu ri Jesús chque: Pa niqꞌuiaj tinimit chic nim quil wi ronojel 
kꞌalajisal re ru Lokꞌ Pixab ri Dios. Xak xuwi pa ru tinimit ri areꞌ, xukujeꞌ 
chquixol ri rachalal, xukujeꞌ cho rachoch, man nim tä quil wi waꞌ, —xcha 
chque.

5 Man xcowin tä cꞌu ri Jesús chubanic jun nimalaj cajmabal chilaꞌ, xane 
xak xuwi xuya ru kꞌab pa qui wiꞌ quieb oxib yawabib, xeucunaj. 6 Ri Areꞌ 
xucajmaj waꞌ chi man cꞌo tä jubikꞌ ri qui cojonic ri winak che. Xeusolij cꞌu 
tak ri alaj tak tinimit ri e cꞌo chunakaj ri Nazaret, xeutijoj ri winak chilaꞌ.

Ri Jesús queutak bi ri cablajuj u tijoxelab 
chutzijoxic ri Utzalaj Tzij re ri Evangelio

7 Ri Jesús xeusiqꞌuij ri cablajuj u tijoxelab rucꞌ, xuchaplej qui takic bi chi 
cacabil. Xuya takanic pa qui kꞌab che quesaxic bi ri itzelalaj tak espíritus. 
8 Xubij cꞌu chque chi cꞌo jas mäquicꞌam bic, mäquicꞌam bi qui chim, o qui wa, 
o puak pa ri cꞌolibal qui rajil, xane xak xuwi ri qui chꞌimiy. 9 Xukujeꞌ xubij 
chque chi chquicojo bi qui xajäb, mäquicꞌam cꞌu bi quieb qui camixaꞌ, xane 
xa jun cäquicoj bic. 10 Xubij xukujeꞌ ri Jesús chque: Apachique ja ri quixoc 
wi, chilaꞌ chixcanaj wi canok cꞌä quixel na bi pa ri tinimit riꞌ, —cächaꞌ. 
11 Apachique tinimit ri man quixcꞌulax tä wi, ri man cäcaj taj cäquitatabej 
ri i tzij, aretak quixel bi chilaꞌ, chitotaꞌ can ri ulew ri cꞌo che tak ri iwakan. 
Chibana waꞌ chukꞌalajisaxic chquij ri winak re ri tinimit riꞌ chi man utz tä ri 
cäcaꞌno, cꞌo qui mac. Kas tzij quinbij chiwe chi pa ri kꞌij ri cäkꞌat na tzij pa 
qui wiꞌ ri winak riꞌ rumal ri Dios, cätan na riꞌ ri cäban chucꞌäjisaxic qui wäch 
ri winak re ri tinimit Sodoma, re ri tinimit Gomorra h chuwäch ri cäban 
chucꞌäjisaxic qui wäch ri winak re ri tinimit riꞌ, —xcha chque.

12 Xebel cꞌu bi ri tijoxelab, xebeꞌc, xquitzijoj chi ri winak rajwaxic 
cäquiqꞌuex canimaꞌ, cäquiqꞌuex cꞌu qui chomanic. 13 Xequesaj cꞌu qꞌuia 
itzel tak espíritus chque ri winak. Xukujeꞌ xquicoj aceite chque qꞌuia 
yawabib, xequicunaj cꞌut.

Cäcämisax ri Juan Kasal Jaꞌ
14 Ri nim takanel Herodes xretamaj ri tajin cuban ri Jesús rumal chi 

conojel ri winak qui tom u tzijol ronojel waꞌ. Xubij cꞌu ri tat Herodes: Are 

ri Juan Kasal Jaꞌ riꞌ ri xcꞌastaj lok chquixol ri cäminakib, rumal cꞌu riꞌ cꞌo 
u cuinem ri areꞌ chubanic qꞌuia u wäch cajmabal, —xchaꞌ.

15 E cꞌo cꞌu niqꞌuiaj chic tajin cäquibij: Are ri tat Elías waꞌ ri ojer ka 
mam, —quechaꞌ.

Niqꞌuiaj chic cäquibij: Are waꞌ jun chque ri ojer kꞌalajisal tak re ru Lokꞌ 
Pixab ri Dios, —xecha riꞌ.

16 Aretak cꞌut xuta waꞌ ri tat Herodes, xubij ri areꞌ: Are ri tat Juan waꞌ ri 
xinwesaj u jolom, xa cꞌastajinak lok chquixol ri cäminakib, —xchaꞌ.

17 (Xa cꞌu rumal rech ri nan Herodías xcämisax ri Juan Kasal Jaꞌ.) Tzare 
cꞌu ri tat Herodes xtakan chuchapic ri tat Juan rech cäyutic cäyiꞌ pa 
cheꞌ, xa rumal rech ri nan Herodías ri xcꞌuli rucꞌ ri tat Herodes, pune are 
rixokil ri tat Felipe ru chakꞌ ri tat Herodes. 18 Xchap cꞌu ri tat Juan rumal 
chi ri areꞌ xubij che ri tat Herodes: Man takal tä che la chi cäban ixokil la 
che ri rixokil ri chakꞌ la, xane äwas ri cäban la, —xcha che.

19 Sibalaj xpe royowal ri nan Herodías che ri tat Juan rumal ronojel ri 
xubij. Sibalaj craj u cämisaxic. Man cäcowin tä cꞌut rumal ri tat Herodes. 
20 Je riꞌ, rumal chi ri tat Herodes nim cäril wi ri tat Juan, cuxej cꞌu rib 
chuwäch. Retam cꞌut chi are jun utzalaj achi ri jicom ranimaꞌ cho ri 
Dios. Xa rumal riꞌ cuchajij ri tat Juan rech man cꞌo tä cꞌäx cäban che. 
Aretak cꞌut ri tat Herodes cutatabej ru tzij, man curik taj jas cubano. 
Pune ta ne je riꞌ, sibalaj xkaj chuwäch ri tat Herodes xutatabej ri xubij. 
21 Xurik cꞌu ri nimakꞌij re ri rocꞌowisaxic u junab ri tat Herodes. Ri areꞌ 
xuban jun nimalaj wiꞌm chque ri winak ri nimak qui banic ri e cꞌo rucꞌ, 
xukujeꞌ chque ri qui nimakil ri soldados, cachiꞌl ri qui nimakil ri winak 
aj Galilea. 22 Tajin quewiꞌ ri rulaꞌ aretak ri ali ri ral ri nan Herodías xoc 
bi cucꞌ, xuchap xojowem chquiwäch, cäxojowic, cäxojowic. Xkaj cꞌu ri ali 
chuwäch ri tat Herodes, xukujeꞌ chquiwäch ri tajin quewiꞌ rucꞌ. Xubij cꞌu 
ri nim takanel che ri ali: Chataꞌ baꞌ chwe jas ri cawaj, quinya cꞌu na waꞌ 
chawe, —xcha che.

23 Ri tat Herodes xuchiꞌj che ri ali rucꞌ juramento, xubij: Apachique ta 
ne ri cataꞌ chwe quinya na chawe. Pune ta ne cataꞌ chi quinya niqꞌuiaj 
chque tak ri tinimit ri quintakan wi, quinya na waꞌ chawe, —xcha che. 
24 Xel cꞌu bi ri ali, xuchꞌabej ru nan, xubij: ¿Jas ta ne ri quintaꞌ che? —
xcha che.

Xubij cꞌu ru nan: ¡Chataꞌ chi cäyiꞌ chawe ru jolom ri Juan Kasal Jaꞌ! —
xcha che.

25 Aninak xoc chi bi ri ali rucꞌ ri nim takanel, xutaꞌ che, xubij: ¡Cwaj 
chi cäya la chwe ru jolom ri Juan Kasal Jaꞌ pa jun plato chanim riꞌ! —
xcha che.

26 Sibalaj xbison cꞌu ri tat Herodes. Ri areꞌ man craj taj cuqꞌuex ri 
xuchiꞌj che ri ali, rumal chi xubij waꞌ rucꞌ juramento chquiwäch conojel ri 
rulaꞌ. 27 Chanim ri nim takanel xutak bi jun chque ri soldados chucꞌamic 

i 6:30 Ri tzij “apóstol” quel cubij “takom”. E cablajuj u takoꞌn ri Jesús ri e chaꞌtal rumal. 

lok ru jolom ri Juan Kasal Jaꞌ. 28 Xel cꞌu bi ri soldado, xeꞌc, xresaj u jolom 
ri tat Juan ri cꞌo pa cheꞌ. Xucꞌam lok pa jun plato, xuya che ri ali, ri ali 
cꞌut xuya che ru nan.

29 Aretak xquita waꞌ ru tijoxelab ri tat Juan, xebeꞌ che rilic, xquicꞌam 
cꞌu bi ru cuerpo, xquiya pa jun mukubal.

Ri Jesús cuya qui wa job mil winak
30 Xquimulij cꞌu quib rucꞌ ri Jesús ri cablajuj apóstoles i ri takom bi 

rumal, xquitzijoj che ri Areꞌ ronojel ri xcaꞌno, xukujeꞌ ronojel ri xequitijoj 
wi ri winak. 31 Xubij cꞌu ri Jesús chque: Chixsaꞌj wucꞌ xa i tuquiel wi. Joꞌ 
jawijeꞌ ri man cꞌo tä wi winak, cujuxlan cꞌu jun rat chilaꞌ, —xcha chque.

Jeꞌ xubij waꞌ rumal chi e qꞌuia winak ri tajin queopan cucꞌ, xukujeꞌ 
e cꞌo ri tajin quebel bic, je riꞌ chi ri Jesús e rachiꞌl ru tijoxelab man 
quecowin taj quewiꞌc. 32 Xebeꞌ qui tuquiel wi pa jun barco, xeopan chilaꞌ 
pa ri juyub ri cätzꞌinowic. 33 E qꞌuia cꞌu ri winak ri e petinak pa tak 
conojel ri tinimit chilaꞌ. Xquilo aretak xeꞌ ri Jesús e rachiꞌl ru tijoxelab, 
xquichꞌob cꞌu qui wäch. Xa je riꞌ ri winak chi cakan xebeꞌ ri e areꞌ jelaꞌ 
jawijeꞌ ri xebeꞌ wi ri Jesús, ru tijoxelab. Xquicowij bic, xeopan cꞌu nabe 
chquiwäch. 34 Aretak xel lok ri Jesús pa ri barco, xeril ri qꞌuialaj winak. 
Xel cꞌu u cꞌux chque rumal chi jeꞌ ta ne e chij ri man cꞌo tä cajyukꞌ. Ri 
Jesús cꞌut xuchaplej qui tijoxic. Qꞌuia cꞌut ri xucꞌut chquiwäch. 35 Kajem 
cꞌu cuban ri kꞌij, ru tijoxelab xekeb rucꞌ, xquibij che: We juyub riꞌ ri uj cꞌo 
wi sibalaj cätzꞌinowic, benak chi cꞌu ri kꞌij. 36 Chetaka la bi ri winak rech 
quebeꞌ cho tak cachoch ri winak ri e sutininak chkij, xukujeꞌ pa tak ri 
alaj tak tinimit ri nakaj e cꞌo wi, cäquilokꞌ cꞌu na ri qui wa. Man cꞌo tä cꞌu 
ri cäquitijo, —xecha che.

37 Xchꞌaw cꞌu ri Jesús, xubij chque: Chiya ix ri cäquitijo, —xcha chque.
Xquibij ru tijoxelab che: ¿Jas ta cꞌu cäkaꞌno? ¿A cujcowin ta lo cujeꞌc 

quekalokꞌ quieb cientos quetzales caxlan wa che tzukubal que we winak 
riꞌ? —xecha che.

38 Xutaꞌ cꞌu ri Jesús, xubij chque: ¿Janipaꞌ caxlan wa e cꞌo iwucꞌ? 
¡Jiwilampeꞌ! —xcha chque.

Aretak xquetamaj, xquibij: Xa job caxlan wa e cꞌolic, xukujeꞌ quieb cär, 
—xecha che.

39 Xtakan cꞌu ri Jesús chi quetꞌuyi ri winak pa tak mulaj cho ri räxalaj 
uwosak. 40 Xetꞌuyi cꞌut pa tak mulaj, pa tak ciento, pa niqꞌuiaj tak ciento. 
41 Ri Jesús xeucꞌam cꞌu ri job caxlan wa xukujeꞌ ri quieb cär, xcaꞌy chicaj, 
xeutewchij. Te cꞌu riꞌ xeupir ri caxlan wa, xeuya chque ru tijoxelab 
rech quequijach waꞌ chquiwäch ri winak. Xukujeꞌ ri quieb cär xeujach 
chquiwäch conojel. 42 Xewiꞌ cꞌu conojel, xenoj cꞌut. 43 Te riꞌ xequicꞌol ri 

chꞌäkatak tak caxlan wa, xukujeꞌ ri chꞌäkatak cär ri xecanaj canok. Xuban 
cablajuj chicäch wa chi ronojel. 44 E job mil achijab cꞌut ri e cꞌo chquixol 
ri winak ri xewiꞌc, ri xquitij que ri wa.

Ri Jesús cäbin puwiꞌ ri jaꞌ
45 Te cꞌu riꞌ ri Jesús xubij chque ru tijoxelab chi utz we queboc pa 

ri barco rech quebeꞌc, quenabej apanok chuwäch ri Areꞌ pa ri tinimit 
Betsaida chꞌäkäp che ri mar. Are cꞌu ri Jesús xcanaj can cucꞌ ri qꞌuialaj 
winak che qui jachic bic. 46 E jachtajinak chi cꞌu bi ri winak rumal ri 
Jesús, xeꞌ ri Areꞌ pa ri juyub chubanic orar. 47 Are chiꞌ ri tajin coc ri 
akꞌab, ri tijoxelab e cꞌo pa ri barco puwiꞌ ri jaꞌ pu niqꞌuiajal ri mar. Are 
cꞌu ri Jesús u tuquiel cꞌo can chuchiꞌ ri mar. 48 Xrilo chi ru tijoxelab tajin 
cäquirik cꞌäx chubinisaxic ri barco rumal chi chquiwäch petinak wi ri 
quiäkikꞌ. Xa jubikꞌ craj man cäsakiric aretak xopan ri Jesús cucꞌ, tajin 
cäbin puwiꞌ ri jaꞌ. U chomam ri Jesús chi xa cocꞌow chquiwäch. 49 Aretak 
ri tijoxelab xquilo chi cäbin ri Jesús puwiꞌ ri jaꞌ, xquichomaj cꞌut chi are 
jun xibinel waꞌ. Xexibix cꞌu rumal, xquirak cꞌu qui chiꞌ. 50 Je riꞌ, rumal 
chi conojel xquilo, sibalaj xquixej quib. Chanim ri Jesús xeuchꞌabej, xubij 
chque: In waꞌ, ¡mixej iwib, chichajij iwanimaꞌ! —xcha chque.

51 Xoc cꞌu bi ri Jesús pa ri barco cucꞌ ru tijoxelab, xtäni cꞌu ri quiäkikꞌ. 
Sibalaj cꞌu xquicajmaj waꞌ ri tijoxelab. 52 Man oquinak tä cꞌu pa qui jolom 
jas quel cubij ri cajmabal ri xuban ri Jesús aretak xujach ri caxlan wa 
chque ri winak, xane xa abajarinak ri canimaꞌ.

Ri Jesús queucunaj ri yawabib pa Genesaret
53 E kꞌaxinak chi chꞌäkäp che ri mar, xeopan chuchiꞌ ri ulew pa 

Genesaret, xquixim cꞌu ri qui barco chilaꞌ chuchiꞌ ri mar. 54 Aretak xebel 
bi pa ri barco, ri winak chanim xquichꞌob u wäch ri Jesús. 55 Xebinlobic, 
xequisolij conojel tak ri tinimit chilaꞌ. Are cꞌu ri winak xquichaplej qui 
cꞌamic lok ri yawabib cho tak alaj tak chꞌat jawijeꞌ chiꞌ ri cäquito chi cꞌo 
wi ri Jesús. 56 Apawijeꞌ chiꞌ cꞌut ri xopan wi ri Jesús, we pa tak alaj tak 
tinimit, we pa nimak tak tinimit, we cꞌu pa tak juyub, xeyiꞌ ri yawabib pa 
tak ri be, xquibochiꞌj cꞌu ri Jesús chi xuwi ta ne cuya chque chi cäquichap 
cok u chiꞌ ru kꞌuꞌ. Conojel cꞌu ri xechapowic xeutzir canok.

Cäriktaj cꞌäx rumal ri e nakꞌatal wi ri winak

7  1 Ri tataꞌib fariseos xukujeꞌ jujun chque ri tataꞌib tijonelab re ri Pixab 
ri e petinak pa ri tinimit Jerusalén xquimulij quib chrij ri Jesús. 

2 Xequil cꞌut chi jujun chque ru tijoxelab ri Jesús cäquitij ri qui wa, man 
cäcaꞌn tä cꞌu que ri e nakꞌatal wi ri fariseos. Are waꞌ ri u chꞌajic ri rij ri 
qui kꞌab, naꞌl cäcaꞌn che. Tzel cꞌu xquil waꞌ ri fariseos, xeyokꞌon chque 
ru tijoxelab ri Jesús. 3 Je riꞌ, rumal chi ri tataꞌib fariseos, xukujeꞌ conojel 

ri niqꞌuiaj winak aj Israel naꞌl cäquichꞌaj ri rij qui kꞌab, te cꞌu riꞌ quewiꞌc. 
Xak are qui cꞌamom ri e nakꞌatal wi ri qui nan qui tat ojer. 4 Xukujeꞌ 
aretak quetzelej lok pa ri cꞌayibal, we man cäquichꞌaj tä quib, man quewiꞌ 
taj. E cꞌo cꞌu qꞌuia ri e nakꞌatal wi ri cäcaꞌn ri e areꞌ, jeꞌ jas ri qui chꞌajic 
ri vasos, ri tꞌuy, ri chꞌichꞌ tak lak, xukujeꞌ tak ri qui chꞌat. (Xa rumal ri e 
nakꞌatal wi ri tataꞌib fariseos, xquibij chi äwas riꞌ we man cäcaꞌn tä que 
ri winak jas ri cäcaꞌn ri e areꞌ.) 5 Rumal waꞌ ri fariseos xukujeꞌ ri tijonelab 
re ri Pixab xquitaꞌ che ri Jesús, xquibij che: ¿Jas che man cäcaꞌn tä ri 
tijoxelab la jas ri e nakꞌatal wi ri ka nan ka tat ojer? —quechaꞌ. Xane 
quewiꞌc, man naꞌl taj cäcaꞌn chuchꞌajic ri rij ri qui kꞌab nabe, —xecha che.

6 Xchꞌaw cꞌu ri Jesús, xubij chque: Kas tzij ri xubij ri ka mam Isaías ri 
kꞌalajisal re ru Lokꞌ Pixab ri Dios ojer chij alak. Are laꞌ chi xa quieb wäch 
alak, jas ri tzꞌibtal rumal, ri cubij:

We winak riꞌ xak che qui chiꞌ
cäquinimarisaj nu kꞌij, man kas
cäquijiquibaꞌ ri canimaꞌ chwij,

—cächa ri Dios.
 7 Xak lokꞌ quekꞌijilan chwe.

Cäquiya che tijonic xak xuwi
ri qui pixab ri winak,

—cächa riꞌ, —xcha ri ka mam Isaías. 8 Je riꞌ, rumal chi ri alak yoꞌm can 
alak ru Lokꞌ Pixab ri Dios. Chuqꞌuexwäch cꞌu waꞌ, xa jiquibam animaꞌ 
alak chquij ri e nakꞌatal wi ri winak, jeꞌ jas ri naꞌl qui chꞌajic ri tꞌuy, ri 
vasos, xukujeꞌ qꞌuia u wäch ri e jeꞌ tak waꞌ ri nakꞌatal wi alak, —xcha 
chque.

9 Xukujeꞌ xubij chque: Ri alak man nim tä chic quil wi alak ru takanic 
ri Dios. Man cꞌo tä chi u patän waꞌ chuwäch alak. Chuqꞌuexwäch waꞌ 
cäban alak xa jas ri nakꞌatal wi alak, —cächa chque. 10 U bim cꞌu can ri 
ka mam Moisés: “Nim cheawila wi ra nan a tat,” —cächaꞌ. U bim xukujeꞌ: 
“Jachin cꞌu ri cuyokꞌ ru nan u tat, tzrajwaxic cäcämisax na waꞌ,” —cächa 
riꞌ. 11 Ri alak cꞌut cäbij alak: Xak xuwi rajwaxic chi cubij jun achi che ru 
nan u tat: “Are Corbán waꞌ ronojel ri quincowinic quincoj che toꞌic alak,” 
—cächa chque. (Ri “Corbán” quel cubij: “Yoꞌm cho ri Dios”, —cächaꞌ.) 
12 We jeꞌ cubij waꞌ ri achi riꞌ, man cäya tä alak che chi cꞌo jas cuban che 
qui toꞌic ru nan u tat. 13 Je riꞌ man nim tä chic quil wi alak ru Tzij ri Dios, 
man cꞌo tä chi u patän ru Lokꞌ Pixab ri Dios chuwäch alak. Xak xuwi 
chquij tak ri nakꞌatal wi alak cäya wi alak tijonic. Xukujeꞌ qꞌuia ri jeꞌ tak 
waꞌ cäban alak, —xcha ri Jesús chque ri tataꞌib riꞌ.

14 Ri Jesús xeusiqꞌuij ri winak rucꞌ jumul chic, xubij cꞌu chque: Alak, 
onojel alak, tatabej alak ri nu tzij, chꞌobo alak ri quinbij, —cächa chque. 
15 Man cꞌo tä ri cutij ri winak ri cäcowinic cäretzelaj u wäch ru cꞌaslemal. 
Xane are ri quel lok pa ranimaꞌ ri winak, are waꞌ ri quetzelan u wäch 

ru cꞌaslemal. 16 We cꞌo jun ri cujiquiba ranimaꞌ chutatabexic ri nu tzij, 
¡chutatabej baꞌ! —xcha chque.

17 Oquinak chi ri Jesús pa ri ja, u yoꞌm cꞌu can ri winak, xepe ru tijoxelab, 
xquitaꞌ che ri Areꞌ chrij ri cꞌutbal ri xutzijoj chque. 18 Xutaꞌ cꞌu ri Jesús chque, 
xubij: ¿A xukujeꞌ ne ri ix man quichꞌob tä waꞌ? —cächaꞌ. ¿A mat iwetam chi 
ronojel ri cutij ri winak, ri coc chupam, man cäcowin tä waꞌ che retzelaxic 
u wäch ru cꞌaslemal? 19 Are je riꞌ, rumal chi man coc tä pa ranimaꞌ, xane xak 
xuwi pa ri rixcoꞌl, quel cꞌu canok aretak cuban ru chul, —xcha chque.

Xubij waꞌ chque chucꞌutic chi man cꞌo tä jun u wäch wa ri äwas u tijic, 
ri quetzeletaj jun winak rumal. 20 Xukujeꞌ xubij: Ri quel lok pa canimaꞌ ri 
winak are waꞌ ri quetzelan u wäch ri qui cꞌaslemal. 21 Je riꞌ, rumal chi pa 
canimaꞌ ri winak, quebel wi lok ri itzel tak qui chomanic, xukujeꞌ ri etzelal 
ri cäcaꞌn ri e areꞌ ri e jeꞌ tak waꞌ: ru banic ri nimalaj mac rucꞌ ri rixokil o ri 
rachajil jun chic, ru banic jas ri cäcaꞌn ri tzꞌiꞌ ri xak cäquirik quib, man cꞌo tä 
qui pixab, xukujeꞌ ru banic ri cämisanic, 22 ri elakꞌanic, ru rayixic ri quech 
niqꞌuiaj winak chic, ri etzelal, ri subunic, ri sacꞌajil chubanic ronojel u wäch 
etzelal, ri cꞌäx cunaꞌ jun chrij jun winak chic ri utz u rikom, ru yaquic tzij 
chrij jun chic, ru banic nimal, xukujeꞌ ri man cuyaꞌ tä jun chi coc tzij pu 
jolom, xane xa cuban re ri areꞌ. 23 Conojel waꞌ we etzelal riꞌ quebel lok pa 
canimaꞌ ri winak, quetzeletaj cꞌu ri qui cꞌaslemal cumal, —xcha chque.

Jun ixok ri man are tä aj Israel cäcojon che ri Jesús
24 Xel bi ri Jesús chilaꞌ, xeꞌc, xopan pa Fenicia chunakaj ri tinimit Tiro, 

xukujeꞌ ri tinimit Sidón. Xoc cꞌu bi pa jun ja. Man craj taj chi ri winak 
cäquetamaj chi cꞌo chilaꞌ, man cäcowin tä cꞌut chucꞌuꞌic rib. 25 Chanim 
cꞌut xretamaj jun ixok chi ri Jesús cꞌo chilaꞌ. Ri ixok riꞌ cꞌo jun alaj ral ali 
ri cꞌo jun itzelalaj espíritu che. Xopan cꞌu rucꞌ ri Jesús, xxuqui chuwäch. 
26 Ri ixok riꞌ man are tä aj Israel, xane ilom u wäch pa Fenicia, chꞌäkäp re 
ri Siria. Xubochiꞌj ri Jesús, xutaꞌ tokꞌob che chi cäresaj bi ri itzel espíritu 
che ri ral ali. 27 Xubij cꞌu ri Jesús che: Cheyej na la rech nabe cäyiꞌ ri qui 
wa ri acꞌalab, chenoj cꞌu na ri e areꞌ. Man utz tä ru chapic ri qui wa ri 
acꞌalab, cäqꞌuiäk ta cꞌu chquiwäch ri alaj tak tzꞌiꞌ, —xcha che.

28 Xchꞌaw cꞌu ri ixok, xubij che ri Jesús: ¡Jeꞌ, Tat! Xukujeꞌ ne ri alaj tak 
tzꞌiꞌ ri queboc pa ja cäquitij ru xeꞌr tak ri qui wa ri acꞌalab, —xcha che.

29 Xubij cꞌu ri Jesús che ri ixok: Rumal we tzij riꞌ ri xbij la, cuyaꞌ queꞌ la 
cho ja. Elinak chi cꞌu bi ri itzel espíritu che ri alaj ali ri al la, —xcha che.

30 Xeꞌ cꞌu ri ixok cho ja. Aretak xopanic xurika ri ral kꞌoyol pa ru chꞌat, 
elinak chi cꞌu bi ri itzel espíritu che ri alaj ali.

Jun achi mem xukujeꞌ soꞌr cäcunax rumal ri Jesús
31 Xel cꞌu bi ri Jesús chilaꞌ chunakaj ri tinimit Tiro, xocꞌow pa ri tinimit 

Sidón, xukujeꞌ pa tak ri tinimit re Decápolis, xopan cꞌu chuchiꞌ ri mar re 

Galilea. 32 Aretak cꞌo chilaꞌ xcꞌam lok jun soꞌr achi ri xukujeꞌ mem rucꞌ ri 
Jesús. Ri xecꞌamow lok quebochiꞌnic, cäquitaꞌ tokꞌob che ri Jesús chi cuya 
ru kꞌab puwiꞌ ri achi. 33 Ri Jesús xucꞌam cꞌu bi ri achi chquiwäch ri winak 
pu tuquiel wi. Xeunim ru wiꞌ tak u kꞌab pa tak ru xiquin ri achi, xukujeꞌ 
xchubanic, xuchap cok ri rakꞌ. 34 Xcaꞌy cꞌu ri Jesús chicaj, xbikꞌbitic, xubij 
che ri achi: ¡Efata! —xchaꞌ. Quel cubij waꞌ: ¡Chjaktajok! —cächaꞌ.

35 Chanim cꞌut xejaktaj ru xiquin ri achi, xukujeꞌ xutzir ri rakꞌ. Cäcowin 
chi cꞌut cätzijonic. 36 Ri Jesús cꞌut queupixbaj ri winak chi cꞌo jun 
mäquibij wi. Pune sibalaj queupixbaj na, xa sibalaj cäquesaj na u tzijol 
waꞌ. 37 Sibalaj cꞌu cäquicajmaj ri winak, cäquibij: ¡Sibalaj utz cuban ri 
Jesús che ronojel! Cubano chi cäquita chic ri soꞌrab, xukujeꞌ cubano chi ri 
memab quechꞌawic, —xecha ri winak.

Quetzuk ri quiejeb mil winak rumal ri Jesús

8  1 Pa tak ri kꞌij riꞌ, qui mulim quib sibalaj qꞌuia winak jumul chic, 
man cꞌo tä cꞌu ri cäquitijo. Ri Jesús xeusiqꞌuij ru tijoxelab, xubij 

chque: 2 Quel nu cꞌux chque ri winak rumal chi oxib kꞌij chi waꞌ e cꞌo 
wucꞌ, man cꞌo tä cꞌu jas cäquitijo. 3 We quintakan chque chi quebeꞌ cho 
cachoch, mäjaꞌ cꞌu quewiꞌc, quetzak na pa tak ri be. Jujun cꞌu chque naj e 
petinak wi, —xcha chque.

4 Ru tijoxelab xechꞌawic, xquibij che: ¿Jawijeꞌ ta cꞌu lo cäcowin wi 
jun curik ri wa che qui tzukic waꞌ we winak riꞌ waral pa we juyub riꞌ ri 
cätzꞌinowic? —xecha che.

5 Xutaꞌ cꞌu ri Jesús chque: ¿Janipaꞌ caxlan wa e cꞌo iwucꞌ? —xchaꞌ. Ri e 
areꞌ xquibij: ¡Wukub! —xecha che.

6 Xtakan cꞌu ri Jesús chque ri qꞌuialaj tak winak chi quecuꞌbi pulew. Te 
cꞌu riꞌ xeucꞌam ri wukub caxlan wa, xmaltioxinic, xeupiro. Xeuya chque 
ru tijoxelab rech quequijach waꞌ chquiwäch ri winak. Je cꞌu riꞌ xcaꞌno. 
7 Xukujeꞌ e cꞌo quieb oxib alaj tak cär. Ri Jesús xeutewchij ri alaj tak cär, 
xubij chque ru tijoxelab chi quequijach waꞌ xukujeꞌ chquiwäch ri winak. 
8 Xewiꞌ cꞌu conojel ri winak, xenojic. Xequimulij cꞌu ri chꞌäkatak tak 
caxlan wa ri xecanaj canok, ronojel cꞌu waꞌ xuban wukub chicäch wa. 
9 Craj e cꞌo quiejeb mil winak ri xewiꞌc. Te cꞌu riꞌ xeutak bi ri Jesús cho 
cachoch. 10 Chanim cꞌut xoc bi ri Jesús pa ri barco cucꞌ ru tijoxelab, xebeꞌ 
pa Dalmanuta.

Ri tataꞌib fariseos cäquitaꞌ jun cajmabal etal che ri Jesús
11 Xeopan cꞌu ri tataꞌib fariseos rucꞌ ri Jesús, xquichap tzij rucꞌ. Te riꞌ 

xquitaꞌ che chi cucꞌut chquiwäch jun cajmabal etal ri cäpe chicaj. Xquibij 
waꞌ che rech cäkaj ri Jesús pa qui kꞌab. 12 Sibalaj xbikꞌbit cꞌu ri Jesús, xubij: 
¿Jas che cäquitaꞌ etal ri winak re we kꞌij junab riꞌ? —cächaꞌ. Kas tzij ri 
quinbij chech alak chi man cäyiꞌ tä chi na jun etal chque, —xcha ri Jesús.

13 Xel bi ri Jesús chquiwäch. Xoc chi jumul pa ri barco, xeꞌ cꞌu chꞌäkäp 
che ri mar.

Ri Jesús cätzijon chrij ri qui chꞌamil ri tataꞌib fariseos
14 Xsach pa qui jolom ri tijoxelab u cꞌamic bi qui wa. Xak xuwi jun 

caxlan wa cꞌo cucꞌ pa ri barco. 15 Ri Jesús xeupixbaj, xubij chque: 
¡Chitampeꞌ! ¡Chichajij iwib chuwäch ri qui chꞌamil ri tataꞌib fariseos, 
xukujeꞌ chuwäch ru chꞌamil ri Herodes! —xcha chque.

16 Xquitzijobela cꞌu quib ri tijoxelab, xquibij: Ri Areꞌ cubij waꞌ rumal chi 
man cꞌo tä ka wa ka cꞌamom lok, —xechaꞌ.

17 Aretak ri Jesús xretamaj jas ri tajin cäquibij, xubij chque: ¿Jas che quitzijobela 
iwib chi man cꞌo tä i wa? —cächa chque. ¿A xak are mäjaꞌ quichꞌobo, mäjaꞌ 
quiwetamaj? ¿A xa abajarinak na ri iwanimaꞌ? —cächaꞌ. 18 Pune cꞌo i wakꞌäch 
rech quixcaꞌyic, ¡man quixcaꞌy taj! Pune cꞌo i xiquin rech quito, ¡man quitatabej 
taj! ¿A mat cänaꞌtaj waꞌ chiwe ri xinbano? —cächa chque. 19 Aretak xinpir ri job 
caxlan wa, xinjach cꞌu waꞌ chquiwäch ri job mil winak, ¿janipaꞌ chicäch nojinak 
chque chꞌäkatak tak wa ri man xqꞌuis taj ri xeicꞌolo? —xcha chque.

¡E cablajuj! —xecha ri e areꞌ.
20 Aretak cꞌut xinpir ri wukub caxlan wa, xinjach waꞌ chquiwäch ri 

quiejeb mil winak, ¿janipaꞌ chicäch nojinak chque chꞌäkatak tak wa ri 
man xqꞌuis taj ri xeicꞌolo? —xcha chque.

¡E wukub chicäch! —xecha che.
21 Xubij cꞌu ri Jesús chque: ¿Jas lo waꞌ chi cꞌä mäjaꞌ quichꞌobo? —xcha chque.

Ri Jesús cucunaj jun moy achi pa ri tinimit Betsaida
22 Te cꞌu riꞌ xopan ri Jesús pa ri tinimit Betsaida, e rachiꞌl cꞌu ru 

tijoxelab. Jujun winak xquicꞌam lok jun moy achi cho ri Jesús, xquibochiꞌj 
chi cuchap cok ri achi. 23 Ri Jesús xuchap ri moy che ru kꞌab, xuyukej 
bic, xebel cꞌu bi pa ri tinimit. Xchuban cꞌu pa tak u wakꞌäch ri moy, xuya 
ru kꞌab puwiꞌ ri achi, xuchap cok ru wakꞌäch, te cꞌu riꞌ xutaꞌ che: ¿A cꞌo 
ri quil la? —xcha che. 24 Are cꞌu ri moy xcaꞌy akꞌanok, xubij: Quinwil ri 
winak chi jeꞌ ta ne e cheꞌ, quinwil cꞌut chi quebinic, —xchaꞌ.

25 Ri Jesús xuya chi jumul ru kꞌab puwiꞌ ri achi, xuchap cok ru wakꞌäch. 
Cꞌä te riꞌ kas xcaꞌyic. Xutzir can ru wakꞌäch, utz chic xcowin ri achi che 
rilic ronojel. 26 Te cꞌu riꞌ ri Jesús xutak bi cho rachoch, xubij bi che: Utz 
na we man coc tä la pa ri tinimit, man cꞌo tä cꞌu ri cätzijoj la apan che 
jun chic jas ri nu banom che la, —xcha che.

Ri tat Pedro cukꞌalajisaj chi ri Jesús are kas tzij ri Cristo
27 Xeꞌ cꞌu ri Jesús, e rachiꞌl ru tijoxelab, xeopan pa tak ri tinimit re 

Cesarea Filipo. Benam cꞌu que pa ri be, xutaꞌ chque ru tijoxelab, xubij: 
¿Jachin ri in ri cäquibij ri winak? —xcha chque.

28 Xquibij cꞌu che: E cꞌo jujun winak cäquibij chi lal riꞌ ri Juan Kasal Jaꞌ, 
—quechaꞌ. Xukujeꞌ cäquibij juleꞌ chic chi lal riꞌ ri ka mam Elías. E cꞌo chi 
niqꞌuiaj cäquibij chi lal jun chque ri ojer kꞌalajisal tak re ru Lokꞌ Pixab ri 
Dios, —quechaꞌ, —xecha che.

29 Te riꞌ xchꞌaw ri Jesús jumul chic, xutaꞌ chque: E cꞌu ri ix, ¿jachin ri in 
ri quibij ix? —xcha chque.

Xchꞌaw cꞌu ri tat Pedro, xubij che: ¡Lal riꞌ ri Cristo! —xcha che.
30 Xeupixbaj cꞌut ri Jesús chi mäquitzijoj waꞌ che jachin jun.

Ri Jesús cutzijoj chi cäcäm na
31 Ri Jesús xuchaplej qui tijoxic ru tijoxelab, xubij chque: Rajwaxic 

chi ri in, in riꞌ ri Ralcꞌual ri Dios ri Kas Winak, quinrik na sibalaj cꞌäx, 
quinxutux na cumal ri qui nimakil ri winak, cumal ri qui nimakil 
sacerdotes, xukujeꞌ cumal ri tijonelab re ri Pixab. Xukujeꞌ rajwaxic 
chi quincämisax na, te riꞌ quincꞌastaj chi cꞌu na churox kꞌij chquixol 
ri cäminakib, —xcha chque. 32 Utz u bixic waꞌ xuban ri Jesús rech 
cäquichꞌobo. Are cꞌu ri tat Pedro xucꞌam bi ri Jesús u tuquiel wi, 
xuchaplej u yajic. 33 Xutzolkꞌomij cꞌu rib ri Jesús, xeucaꞌyej ru tijoxelab, 
xuyaj ri tat Pedro, xubij che: ¡Chatel chnuwäch, Satanás! —cächa ri 
Jesús. ¡Man cachꞌob tä cꞌu ru chomanic ri Dios, xane xak xuwi cachꞌob ri 
qui chomanic winak! —xcha riꞌ chquiwäch.

34 Ri Jesús xeusiqꞌuij ri qꞌuialaj winak junam cucꞌ ru tijoxelab, xubij 
cꞌu chque: We cꞌo jun craj cäpe wucꞌ in, rajwaxic chi muban xa jas ri craj 
ri areꞌ. Rajwaxic chutelej ru cruz, chpet wucꞌ in, —cächaꞌ. (Quel cubij 
waꞌ chi ri winak riꞌ man nim tä chic cäril wi ru cꞌaslemal, pune ta ne 
curik ri cämical rumal rech ri Jesús.) 35 Apachin ta ne ri craj cutoꞌ u wiꞌ 
ru cꞌaslemal cho ruwächulew, cäcäm cꞌu na waꞌ we winak riꞌ, cutzak na 
ronojel. Man curik tä na riꞌ ri cꞌaslemal ri man cꞌo tä u qꞌuisic. Apachin ta 
ne ri cuya ru cꞌaslemal rumal wech in, xukujeꞌ rumal rech ri Utzalaj Tzij re 
ri Evangelio, cutoꞌ na u wiꞌ ri kas u cꞌaslemal, —cächaꞌ. 36 ¿Jas ta cꞌu lo riꞌ 
ri cuchꞌac jun winak we cärechbej ronojel ruwächulew, cutzak cꞌu na ri kas 
u cꞌaslemal? 37 ¿Jas ta cꞌu lo ri cäcowin ri winak chuyaꞌic chuqꞌuexwäch ri 
kas u cꞌaslemal? —cächa chque. 38 Apachin cꞌut ri cäqꞌuix chwe in xukujeꞌ 
che ri nu tzij chquiwäch ri itzelalaj tak winak rech we kꞌij junab riꞌ, ri man 
queniman tä chi che ri Dios, xane xa cäcaꞌn jas ri cäcaj ri e areꞌ, in riꞌ ri 
Ralcꞌual ri Dios ri Kas Winak, quinqꞌuix na xukujeꞌ che ri winak riꞌ aretak 
quintzelej lok, quinpe cꞌu na riꞌ wachiꞌl ri lokꞌalaj tak ángeles, cänimarisax 
cꞌu na nu kꞌij jas ru nimarisaxic u kꞌij ri nu Tat, —xcha chque.

9  1 Te cꞌu riꞌ xubij ri Jesús chque conojel: Kas tzij ri quinbij chiwe chi 
e cꞌo jujun chque ri e cꞌo waral chnuwäch ri man quecäm taj cꞌä 

cäquil na chi ya petinak riꞌ rucꞌ nimalaj chukꞌab ru takanic ri Dios pa qui 
wiꞌ ri winak, —xcha chque.

j 9:5 Man kꞌalaj tä waꞌ we are “moꞌ” o are “cäbal”. 

Cäqꞌuextaj ru caꞌyebal ri Jesús
2 Xqueꞌ wakib kꞌij chic u bim can waꞌ ri Jesús, aretak xeucꞌam bi xak 

xuwi ri tat Pedro, ri tat Jacobo, xukujeꞌ ri tat Juan qui tuquiel wi, xepaki 
cꞌu puwiꞌ jun nimalaj juyub. Xqꞌuextaj cꞌu ru caꞌyebal ri Jesús chquiwäch. 
3 Sibalaj xjuluw ri ratzꞌiak ri Jesús, sibalaj sakloloj jeꞌ jas ri sak tew, 
je riꞌ chi man cꞌo tä jun chꞌajal atzꞌiak cho ruwächulew ri jeꞌ cäcowin 
chusakarisaxic waꞌ cubano. 4 Tzcajmabal chic, xquicꞌut quib quieb achijab 
ri tajin quetzijon rucꞌ ri Jesús, e are cꞌu ri ka mam Elías rachiꞌl ri ka mam 
Moisés. 5 Xchꞌaw ri tat Pedro, xubij cꞌu che ri Jesús: Kajtij, ¡sibalaj utz 
chi uj cꞌo waral! Kaꞌna oxib moꞌ, j jun che la, jun che ri ka mam Moisés, 
xukujeꞌ jun che ri ka mam Elías, —xcha che.

6 Jeꞌ xubij waꞌ rumal chi man curik taj jas cubij, ¡sibalaj cꞌu xquixej 
quib ri tijoxelab! 7 Te riꞌ xkaj jun sutzꞌ chquij, xechꞌuktaj cꞌu rumal. 
Xchꞌaw cꞌu lok jun chupam ri sutzꞌ, xubij: ¡Are lokꞌalaj nu Cꞌojol waꞌ! 
Chitatabej ri cubij, —xchaꞌ.

8 Chanim xecaꞌylobic, man cꞌo tä chi cꞌu jachin ri xquilo, xane xak xuwi 
ri Jesús cꞌo cucꞌ.

9 Kajem que cho ri juyub, ri Jesús xeupixbaj chi cꞌo mäquitzijoj wi ri 
quilom, cꞌä aretak cäcꞌastaj na ri Areꞌ, ri Ralcꞌual ri Dios ri Kas Winak, 
chquixol ri cäminakib. 10 Xeniman cꞌu che ri Jesús, man cꞌo tä xquibij 
che jun chic jas riꞌ ri xquicꞌulmaj. Xa xquitzijobej quib chquixol chi jas riꞌ 
ri cꞌastajic chquixol ri cäminakib. 11 Xquitaꞌ cꞌu che ri Jesús, xquibij che: 
¿Jas che cäquibij ri tijonelab re ri Pixab chi rajwaxic cäpe na ri ka mam 
Elías nabe? —xecha che.

12 Xchꞌaw ri Jesús, xubij chque: Tzij riꞌ chi cäpe ri ka mam Elías nabe, 
rech cuban na u banic ronojel. ¿Jas cꞌu cubij ru Lokꞌ Pixab ri Dios ri 
Tzꞌibtalic chwij in, in riꞌ ri Ralcꞌual ri Dios ri Kas Winak? Tzꞌibam chi 
sibalaj quinrik na cꞌäx, quetzelax cꞌu na nu wäch, —cächa riꞌ. 13 Quinbij 
cꞌu chiwe chi ya ulinak ri tat Elías, xcaꞌn cꞌu ronojel u wäch cꞌäx che ri 
areꞌ, xa jas ri xcaj xcaꞌno, jeꞌ jas ri cubij chrij pa ru Lokꞌ Pixab ri Dios ri 
Tzꞌibtalic, —xcha ri Jesús chque.

Ri Jesús cärutzirisaj jun ala ri cꞌo jun itzel espíritu che
14 Te cꞌu riꞌ aretak xetzelej lok, xeopan cucꞌ ri niqꞌuiaj tijoxelab chic, 

xequil qꞌuialaj tak winak qui sutim quij ri tijoxelab, xukujeꞌ e cꞌo jujun 
chque ri tijonelab re ri Pixab qui chapom tzij cucꞌ. 15 Aretak ri winak 
xquil ri Jesús, sibalaj xquicajmaj u wäch, aninak xebeꞌ chuchꞌabexic. 
16 Xutaꞌ ri Jesús chque ru tijoxelab, xubij: ¿Jas waꞌ ri tajin quichomala 
cucꞌ? —xcha chque.

17 Jun chque ri winak xchꞌawic, xubij che: Ajtij, xincꞌam lok ri nu cꞌojol 
chuwäch la, rumal chi cꞌo jun itzel espíritu che, ri u banom che chi man 
cäcowin taj cächꞌawic. 18 Apawijeꞌ ta ne ri cꞌo wi aretak ri itzel espíritu 
cuchapo, cuqꞌuiäk pulew, chilaꞌ cuyacya wi, cäpuluw cꞌu u pu chiꞌ, 
xukujeꞌ cukuchꞌuchꞌej u ware, cächeꞌr cꞌu u cuerpo. Xintaꞌ tokꞌob chque ri 
tijoxelab la rech cäquesaj bi ri itzel espíritu che, man xecowin tä cꞌut, —
xcha che.

19 Xchꞌaw chi ri Jesús, xubij: ¡Ay, winak, alak riꞌ rech we kꞌij junab riꞌ, 
man cäcojon tä alak! —cächaꞌ. ¿A are lo caj alak chi xak areꞌ quincꞌoji ucꞌ 
alak ronojel kꞌij, chi quinchajij paciencia ucꞌ alak? —cächaꞌ. ¡Cꞌama baꞌ 
alak lok ri ala chnuwäch! —xcha chque.

20 Xquicꞌam cꞌu lok ri ala rucꞌ. Aretak ri itzel espíritu xril ri Jesús, 
chanim xuyacya ri ala, xtzak cꞌu ri ala pulew, xuwolkotij rib, xpuluw u 
pu chiꞌ. 21 Xutaꞌ ri Jesús che ru tat ri ala, xubij: ¿Jampaꞌ xuchap waꞌ we 
cꞌäx riꞌ? —xcha che.

Xubij ru tat: Tzpa ru chꞌutinal, —xchaꞌ. 22 Qꞌuia mul ri itzel espíritu 
cuqꞌuiäk ri ala pa ri kꞌakꞌ, pa ri jaꞌ chucämisaxic. We cꞌu cꞌo jas ri cäcowin 
la chubanic che, tokꞌobisaj la ka wäch, ¡chujtoꞌ la! —xcha che.

23 Xubij cꞌu ri Jesús che: We cäcowin la cäcojon la chwe, ¡ronojel cuyaꞌ 
cäbanic rumal ri winak ri cäcojonic! —xcha ri Jesús che.

24 Chanim ru tat ri ala co xchꞌawic, xubij: ¡Tat, quincojonic! ¡Chintoꞌ baꞌ 
la rech quincojon na más! —xcha che.

25 Aretak ri Jesús xrilo chi qꞌuia winak tajin cäquimulij quib chrij, 
xuyaj ri itzelalaj espíritu, xubij che: Itzelalaj espíritu ri caban mem, ri 
xukujeꞌ caban soꞌr chque ri winak, catintako chi chatel che ri ala, ¡matoc 
chi jumul che! —xcha che.

26 Xurak cꞌu u chiꞌ ri itzelalaj espíritu, sibalaj xuyacya can ri ala, xel 
cꞌu bi che. Xcanaj can ri ala jeꞌ ta ne cäminak, je riꞌ chi e qꞌuia ri xquibij: 
¡Xcämic! —xechaꞌ. 27 Ri Jesús cꞌut xuchap ri ala che ru kꞌab, xuyaco. 
Xtaqꞌui cꞌu akꞌan ri ala.

28 Oquinak chi cꞌu ri Jesús pa jun ja, xepe ru tijoxelab, xquitaꞌ che ri 
Jesús pu tuquiel wi, xquibij: ¿Jas che ri uj man xujcowin tä che resaxic bi 
ri itzelalaj espíritu? —xecha che.

29 Xubij cꞌu ri Jesús chque: Xak xuwi rumal ru banic orar xukujeꞌ ri 
u banic ayunar quel bi jun itzelalaj espíritu ri jeꞌ u banic waꞌ, —xcha ri 
Jesús chque ru tijoxelab.

Ri Jesús cutzijoj apan jumul chic chi cäcäm na
30 Aretak xebel bi chilaꞌ, xebeꞌc, xeocꞌow cꞌu pa Galilea. Man craj tä 

cꞌu ri Jesús chi cꞌo jun cäretamaj chi cꞌolic. 31 Je riꞌ, rumal chi ri Jesús 
tajin queutijoj ru tijoxelab, xubij chque: Ri in, in riꞌ ri Ralcꞌual ri Dios ri 
Kas Winak, quinjach cꞌu na in pa qui kꞌab ri winak, quinquicämisaj na 

ri e areꞌ, —cächaꞌ. Pune in cäminak chic, quincꞌastaj cꞌu na churox kꞌij 
chquixol ri cäminakib, —xcha chque. 32 Ri e areꞌ cꞌut man xquichꞌob tä ri 
tajin cubij chque, xquixej cꞌu quib chutaꞌic che.

Ri tijoxelab cäquichomalaꞌ quib chrij jachin chque ri nim na u banic
33 Xeopan cꞌu pa ri tinimit Capernaum. Aretak ri Jesús ya cꞌo chic pa ri 

ja, xutaꞌ chque ru tijoxelab, xubij: ¿Jas riꞌ ri tajin quichomala iwib chrij 
aretak uj petinak pa ri be? —xcha chque.

34 Man xechꞌaw tä cꞌut rumal chi ri e areꞌ tajin cäquichomalaꞌ quib 
pa ri be chrij jachin chque are ri nim na u banic. 35 Xtꞌuyi cꞌu ri Jesús, 
xeusiqꞌuij ri cablajuj u tijoxelab, xubij chque: We cꞌo jun ri craj coc che 
qui nimal ri winak, rajwaxic cubano chi man nim tä u banic chquixol, 
xane coc na che patänil que conojel, —xcha chque.

36 Xucꞌam cꞌu ri Jesús jun alaj acꞌal, xutacꞌaba pa qui niqꞌuiajal ri 
tijoxelab. Xukꞌaluj cꞌut, xubij chque: 37 Apachin ri cäcꞌamow we acꞌal riꞌ 
rumal wech in, in riꞌ quinucꞌamo. Apachin cꞌu ri quinucꞌam in, man xak 
xuwi tä ri in quinucꞌamo, xane xukujeꞌ are cucꞌam ri xintakow lok, —
xcha chque ru tijoxelab.

Apachin ri man cujucꞌulelaj taj are jun kucꞌ
38 Xubij cꞌu ri tat Juan che ri Jesús: Ajtij, kilom jun achi ri man jun 

tä kucꞌ ri tajin cucoj ri biꞌ la che quesaxic bi ri itzel tak espíritus. Ri uj 
xkakꞌil cꞌu canok rumal chi man jun tä kucꞌ, —xcha che.

39 Xubij cꞌu ri Jesús: Mikꞌila chic, —cächaꞌ. Rumal chi man cꞌo tä jun ri 
cucoj ri nu biꞌ chubanic jun nimalaj cajmabal, te cꞌu riꞌ chanim cubij tzij 
ri man utz taj chwij in. 40 Apachin cꞌu ri man cujucꞌulelaj taj, are jun riꞌ 
kucꞌ, —cächaꞌ. 41 Apachin ri cuya jun vaso joron chiwe pa ri nu biꞌ rech 
quitijo xa rumal chi ix rech ri Cristo, kas curik na ri tojbal re, —xcha 
chque.

Cäquirik cꞌäx ri winak ri cäcaꞌno chi jun 
winak chic curik ri be ri man utz taj

42 Apachin cꞌu ri cubano chi jun chque we chꞌutik riꞌ ri quecojon chwe curik 
ri be ri man utz taj, are utz riꞌ we ta cäxim jun caꞌ re molino chukul ri winak 
riꞌ, cäqꞌuiäk ta cꞌu bi pa ri mar. 43 We ta ra kꞌab cubano chi ri at carik ri be ri 
man utz taj, chakꞌata apanok. Are utz na chawe we carik na ri kas a cꞌaslemal 
pune at cut, chuwäch ri cꞌo quieb a kꞌab cateꞌ pa ri cꞌatic jawijeꞌ cꞌo wi ri kꞌakꞌ 
ri man cächuptaj taj. 44 Chilaꞌ cꞌut man quecäm tä wi na ri ixjut ri cäquitij ri 
qui tijol ri winak, man cächuptaj tä cꞌu ri kꞌakꞌ. 45 We ta ri awakan cubano chi 
at carik ri be ri man utz taj, chakꞌata apanok. Are utz na chawe we carik na 
ri kas a cꞌaslemal, pune xa jun awakan cꞌolic, chuwäch ri cꞌo quieb awakan 
catqꞌuiäk bi pa ri cꞌatic jawijeꞌ cꞌo wi ri kꞌakꞌ ri man cächuptaj taj. 46 Chilaꞌ cꞌut 

man quecäm tä wi na ri ixjut ri cäquitij ri qui tijol ri winak, man cächuptaj 
tä cꞌu ri kꞌakꞌ. 47 We ta cꞌu ra wakꞌäch cubano chi ri at carik ri be ri man utz 
taj, chawesaj apanok. Are utz na chawe catoc chquixol ri winak ri cätakan ri 
Dios pa qui wiꞌ, pune xa jun a wakꞌäch cꞌolic, chuwäch ri cꞌo quieb a wakꞌäch, 
catqꞌuiäk bi pa ri cꞌatic jawijeꞌ cꞌo wi ri kꞌakꞌ ri man cächuptaj taj. 48 Chilaꞌ cꞌut 
man quecäm tä wi na ri ixjut ri cäquitij ri qui tijol ri winak, man cächuptaj tä 
cꞌu ri kꞌakꞌ.

49 Conojel winak cäquirik na cꞌäx jeꞌ ta ne chi cäyiꞌ kꞌakꞌ pa qui wiꞌ 
junam jas ri cäyiꞌ ri atzꞌam puwiꞌ ronojel awaj ri cäcämisax chusipaxic 
cho ri Dios. 50 Utz ri atzꞌam. We cꞌu man cꞌo tä chic u tzayil ri atzꞌam, ¿jas 
ta cꞌu lo quicoj chic chutzayixic? Chcꞌol utzil pa iwanimaꞌ jeꞌ jas ri utzalaj 
atzꞌam, man quixchꞌojin tä cꞌut, —xcha ri Jesús chque.

Ri Jesús cuya tijonic chrij ri qui jachic quib jucꞌulaj winak

10  1 Xel cꞌu bi ri Jesús pa ri tinimit Capernaum, xeꞌ pa Judea, 
xukujeꞌ xeꞌ chꞌäkäp che ri nimaꞌ Jordán. Xquimulij cꞌu quib qꞌuia 

winak rucꞌ jumul chic. Ri Jesús jumul chic xeutijoj jas ri nakꞌatal wi ri 
Areꞌ. 2 Xeopan cꞌu jujun tataꞌib fariseos rucꞌ ri Jesús, xquitaꞌ cꞌu che we 
takal che jun achi cujach bi ri rixokil. Xa xquibij waꞌ che ri Jesús rech 
cäkaj ri Areꞌ pa qui kꞌab. 3 Xchꞌaw ri Jesús, xubij chque: ¿Jas pu ri xtak wi 
alak rumal ri ka mam Moisés? —xchaꞌ.

4 Xquibij cꞌu ri tataꞌib fariseos: Ri ka mam Moisés xuyaꞌ chke chi jun 
achi cuyaꞌ cutzꞌibaj jun wuj ri cubij wi chi ri achi cujach bi ri rixokil, xa 
je riꞌ cꞌut cäjach bi ri ixok, —xecha che.

5 Xubij cꞌu ri Jesús chque: Xa rumal chi sibalaj abajarinak ri animaꞌ 
alak, are rumal riꞌ xtzꞌibax waꞌ we takanic riꞌ chech alak rumal ri ka 
mam Moisés, —cächa chque. 6 Tzpa ru chaplexic lok ronojel, aretak ri 
Dios xuchap u banic ruwächulew, “chi achi chi ixok xeuban ri Dios”. 
7 “Rumal waꞌ jun achi cuya can ru nan u tat, cätuni cꞌu na rucꞌ ri rixokil. 
8 Xa e jun na ri quieb riꞌ,” —cächa riꞌ. Je cꞌu riꞌ man e quieb tä chic, xane 
xa e jun waꞌ. 9 Rumal cꞌu riꞌ jas ri xeutunuba ri Dios, mäjach qui wäch waꞌ 
rumal ri winak, —xcha ri Jesús chque ri tataꞌib fariseos.

10 Aretak e cꞌo chic pa ja, ri tijoxelab xquitaꞌ che ri Jesús chi cubij chi na 
jumul chic jas quel cubij riꞌ ri xtzijox rumal. 11 Xubij cꞌu ri Jesús chque: Apachin 
ri cujach bi ri rixokil, cäcꞌuli chi cꞌu na rucꞌ jun ixok chic, ri achi riꞌ cuban ri 
nimalaj mac ri äwas u banic chrij ri nabe rixokil. 12 We are ri ixok cujach bi ri 
rachajil, cäcꞌuli chi cꞌu na rucꞌ jun achi chic, ri ixok riꞌ cuban ri nimalaj mac ri 
äwas u banic chrij ri rachajil, —xcha ri Jesús chque ru tijoxelab.

Ri Jesús queutewchij ri acꞌalab
13 Ri winak xequicꞌam lok ri acꞌalab cho ri Jesús rech cuya ru kꞌab pa 

qui wiꞌ. Xeyaj cꞌu ri winak cumal ri tijoxelab. 14 Aretak xril ri Jesús chi 

queyajon ri tijoxelab, xpe royowal, xubij chque: Chiya chque ri acꞌalab 
chi quepe wucꞌ, meikꞌatej rumal chi ru takanic ri Dios pa qui wiꞌ ri winak 
are quech ri e jeꞌ tak waꞌ, —cächaꞌ. 15 Kas tzij ri quinbij chiwe chi apachin 
ri man cucꞌam tä riꞌ ru takanic ri Dios jeꞌ jas ri cuban jun alaj acꞌal, man 
cäyiꞌ tä cꞌu che chi cätakan ri Dios puwiꞌ, —xcha chque.

16 Ri Jesús xeukꞌaluj ri acꞌalab, xuya cꞌu ru kꞌab pa qui wiꞌ, xeutewchij.

Copan jun kꞌinomalaj ala rucꞌ ri Jesús
17 Aretak ri Jesús xutakej chi ru be, chanim xpe jun acꞌal achi rucꞌ, 

xxuqui chuwäch, xutaꞌ che, xubij: Utzalaj Ajtij, ¿jas quinban in rech 
quinrik ri cꞌaslemal ri man cꞌo tä u qꞌuisic? —xcha che.

18 Xubij cꞌu ri Jesús che: ¿Jas che cabij utz chwe? ¡Man cꞌo tä jun kas 
utz, xane xak xuwi ri Dios! —cächa che. 19 Awetam cꞌu ri cätakan wi ru 
Lokꞌ Pixab ri Dios: “Matcämisanic, maban ri nimalaj mac ri äwas u banic 
rucꞌ ri rixokil jun winak chic, maban ri elakꞌ, maban tzij chrij jun winak 
chic, maban subunic che jun winak chic che resaxic ri rech ri areꞌ, nim 
cheawil wi ra nan a tat,” —cächa riꞌ, —xcha ri Jesús che.

20 Xubij cꞌu ri achi che: Ajtij, ronojel waꞌ nu takem tzaretak in acꞌal na, 
—xcha che.

21 Ri Jesús co xcaꞌy che ri achi, sibalaj lokꞌ xril wi, xubij che: Cꞌo jun 
jasach chic ri cꞌä mäjaꞌ cabano. Cheaqꞌuiyij conojel ri jastak awe, chaya 
ri rajil chque ri mebaꞌib. Cäcꞌoji cꞌu na ra kꞌinomal chilaꞌ chicaj. Joꞌ, tasaꞌj 
wucꞌ, chatelej cꞌu ra cruz, —xcha che. (Quel cubij waꞌ chi man nim tä chic 
cäril wi ru cꞌaslemal, pune ta ne curik ri cämical rumal rech ri Jesús.)

22 Xqꞌuextaj cꞌu ru wäch ri achi, xcꞌäxcꞌob ri ranimaꞌ rumal ri xubij ri 
Jesús che. Xbisonic xeꞌc, rumal chi qꞌuia u kꞌinomal cꞌolic.

23 Xcaꞌy ri Jesús pa tak u xcut, xubij chque ru tijoxelab: ¡Sibalaj cꞌäx 
cäquitij ri kꞌinomab queopan rucꞌ ri Dios rech cätakan pa qui wiꞌ! —xcha 
chque.

24 Ri tijoxelab xquicajmaj ri xubij chque, man xquirik tä chic jas xcaꞌno. 
Xchꞌaw chi jumul ri Jesús, xubij chque: Kachalal, kas cꞌäx cäquitij ri 
winak ri cäcuꞌbi ri canimaꞌ chrij ri kꞌinomal, queopan rucꞌ ri Dios rech 
cätakan pa qui wiꞌ. 25 Are man cꞌäx tä ri rocꞌowisaxic jun quiej camello pa 
ru julil jun tꞌisombal bak chuwäch ri ropanic jun kꞌinom rucꞌ ri Dios rech 
cätakan puwiꞌ, —xcha chque.

26 Sibalaj xquicajmaj waꞌ ri tijoxelab, xquibij cꞌu chbil tak quib: ¿Jachin 
ta cꞌu lo ri cäcowinic curik ru tobanic ri Dios? —xechaꞌ.

27 Ri Jesús tajin queucaꞌyej, xubij cꞌu chque: Man quecowin tä ri winak 
chubanic waꞌ, cäcowin cꞌu na ri Dios che, rumal chi ri Dios cäcowin 
chubanic ronojel, —xcha chque.

28 Ri tat Pedro xuchꞌabej ri Jesús, xubij: Tat, chilampe la chi ri uj ka 
yoꞌm can ri jastak ke, uj cꞌo ucꞌ la, —xcha che.

29 Xubij cꞌu ri Jesús: Kas tzij ri quinbij chiwe chi man cꞌo tä jun ri cuya 
can ri rachoch, ri rachalal, ru nan u tat, ri rixokil, ri ralcꞌual, ri rulew 
rumal wech in, xukujeꞌ rumal rech ri Utzalaj Tzij re ri Evangelio, 30 ri mat 
curik na cämic pa tak we kꞌij junab riꞌ jun ciento mul ri e jeꞌ tak waꞌ, ri 
rachoch, rachalal, ru nan, ralcꞌual, rulew, pune rucꞌ cꞌäx ri cäbantaj che 
cumal ri winak. Xukujeꞌ curik na ru cꞌaslemal ri man cꞌo tä u qꞌuisic pa 
tak ri kꞌij ri junab ri quepe na, —cächa chque. 31 E qꞌuia chque ri winak ri 
nim queil wi cämic, man nim tä chi na queil wi pa ri kꞌij riꞌ, xukujeꞌ e cꞌo 
ri man nim tä queil wi cämic, nim cꞌut queil wi na, —xcha chque.

Ri Jesús cutzijoj jumul chic chi cäcäm na
32 E benak cꞌu pa ri be, pakalem cäcaꞌn pa Jerusalén, nabejinak cꞌu ri 

Jesús chquiwäch ru tijoxelab. Ri e areꞌ sibalaj xquicajmaj u wäch ri Jesús. 
Conojel ri e teren chrij sibalaj quixeꞌm quib. Ri Jesús xeusiqꞌuij jumul chic 
ri cablajuj u tijoxelab rucꞌ pa qui tuquiel wi, xuchaplej cꞌu u bixic chque 
ri cäban na che. 33 Xubij cꞌu chque: Chiwilampeꞌ, benam ke, tajin cujpaki 
pa ri tinimit Jerusalén. Quinjach cꞌu na in, in riꞌ ri Ralcꞌual ri Dios ri 
Kas Winak, pa qui kꞌab ri qui nimakil ri sacerdotes, xukujeꞌ pa qui kꞌab 
ri tijonelab re ri Pixab. Cäquikꞌat na tzij pa nu wiꞌ chi quincämisax na, 
quinquijach cꞌu na pa qui kꞌab ri niqꞌuiaj winak chic. 34 Cäquetzꞌbej na nu 
wäch, xukujeꞌ cäquichubaj na nu wäch. Quinquirapuj na, quinquicämisaj. 
Quincꞌastaj chi cꞌu na churox kꞌij, —xcha ri Jesús chque.

Ri tat Jacobo, ri tat Juan cäquitaꞌ jun tokꞌob che ri Jesús
35 Xekeb cꞌu ru cꞌojol ri tat Zebedeo rucꞌ ri Jesús, e areꞌ ri tat Jacobo, ri 

tat Juan, xquibij cꞌu che: Kajtij, cäkaj chi cäban la chke apachique u wäch 
tokꞌob ri cäkataꞌ che la, —xecha che.

36 Xubij ri Jesús chque: ¿Jas cꞌu quiwaj chi quinban chiwe? —xcha 
chque.

37 Xquibij cꞌu che: Aretak cänimarisax ri kꞌij la, cätakan chi la pa qui 
wiꞌ conojel, ya la chke chi cujtꞌuyi na ucꞌ la, chi jun chke cäcꞌoji pa ri 
wiquiäkꞌab la, ri jun chic pa ri moxkꞌab la, —xecha che.

38 Xubij cꞌu ri Jesús chque: ¡Man quichꞌob taj jas u wäch tokꞌob ri quitaꞌ 
chwe! —cächa chque. ¿A quixcowinic quichꞌij na ri cꞌäx ri quinrik na 
in, quitij cꞌu na iwe ri cꞌo pa ri vaso ri quintij na we in? ¿A quixcowinic 
cäban i kasnaꞌ ix jas ri kasnaꞌ ri cäban na chwe in? —xcha chque.

39 Xquibij cꞌu che: Cujcowinic, —xecha che.
Xubij cꞌu ri Jesús chque: Kas tzij quitij na iwe ri cꞌo pa ri vaso ri quintij 

na we in, xukujeꞌ cäban na i kasnaꞌ jas ri kasnaꞌ ri cäban na chwe in, —
cächa chque. 40 Are cꞌu ri tꞌuyulem pa ri nu wiquiäkꞌab, we ne pa ri nu 
moxkꞌab, man cuyaꞌ taj quinya in chiwe. Are waꞌ quech ri e chaꞌtal rumal 
ri Dios chi quetꞌuyi pa tak ri tꞌuyulibal riꞌ, —xcha chque.

k 10:48 Ri “Ralcꞌual can ri ka mam David” quel cubij “Toꞌl Ke”, junam jas ri tzij “Cristo” o 
“Mesías”. 

41 Aretak ri lajuj tijoxelab chic xquita u bixic ronojel waꞌ, xpe coyowal 
ri e areꞌ chque ri tat Jacobo, ri tat Juan. 42 Xeusiqꞌuij cꞌu ri Jesús, xubij 
chque: Ri ix iwetam chi ri winak ri yaꞌtal chque chi quetakan pa qui wiꞌ 
ri niqꞌuiaj winak chic, kas tzij e cꞌo riꞌ pa qui kꞌab. Ri qui nimakil winak 
quetakan pa qui wiꞌ xukujeꞌ, —cächaꞌ. 43 Man jeꞌ tä cꞌu waꞌ ri ix, xane 
apachin chiwe ri craj chi nim quil wi, rajwaxic chi coc na waꞌ che patänil 
iwe. 44 Apachin chiwe ri craj coc che i nimal ix, nabe rajwaxic chi coc 
na che patänil que conojel, —cächaꞌ. 45 Are je riꞌ, rumal chi ri in, in riꞌ 
ri Ralcꞌual ri Dios ri Kas Winak, man in petinak taj rech quinpatänixic, 
xane rech quinpatänin chque niqꞌuiaj chic, xukujeꞌ rech quinya ri nu 
cꞌaslemal che tojbal re ri qui tzokopixic qꞌuia winak, —xcha ri Jesús 
chque.

Ri Jesús cucunaj ri moy achi, Bartimeo u biꞌ
46 Xeopan cꞌu pa ri tinimit Jericó. Elem chi cꞌu bic cuban ri Jesús pa 

Jericó, e rachiꞌl cꞌu ru tijoxelab xukujeꞌ qꞌuialaj tak winak chic. Cꞌo cꞌu 
jun moy achi, Bartimeo u biꞌ, tꞌuyul chiꞌ ri be, are cꞌu jun molonel waꞌ, u 
cꞌojol ri tat Timeo. 47 Aretak xuto chi tajin cocꞌow ri Jesús aj Nazaret, co 
xchꞌawic, xubij: ¡Tat Jesús, ralcꞌual can ri ka mam David, tokꞌobisaj la nu 
wäch! —xchaꞌ.

48 E qꞌuia ri winak ri xquiyajo, xquibij che chi chutzꞌapij u pu chiꞌ. Ri 
areꞌ cꞌut xa man cuta taj, xane más co na xchꞌawic, xubij: ¡Ralcꞌual can ri 
ka mam David, k tokꞌobisaj la nu wäch! —xchaꞌ.

49 Xtaqꞌui cꞌu ri Jesús, xubij: Siqꞌuij baꞌ alak lok, —xcha chque.
Xquisiqꞌuij cꞌu lok ri moy, xquibij che: ¡Chachajij awanimaꞌ! 

¡Chatwalijok! Ri Jesús tajin catusiqꞌuij, —xecha che.
50 Ri areꞌ cꞌut xurokij can ru kꞌuꞌ jelaꞌ, chanim xwalijic, xeꞌc, xopan rucꞌ 

ri Jesús. 51 Xchꞌaw cꞌu ri Jesús, xubij che: ¿Jas caj la chi quinban che la? 
—xcha che.

Xubij ri moy che: Ajtij, cwaj quincaꞌy jumul chic, —xcha che.
52 Xubij ri Jesús che: Cuyaꞌ queꞌ la. Ya xutzir la rumal chi xcojon la 

chwe, —xcha che.
Chanim cꞌut xcowinic xcaꞌyic, xteri bi chrij ri Jesús pa ri be.

Coc ri Jesús pa ri tinimit Jerusalén

11  1 Aretak nakaj chic e cꞌo wi che ri tinimit Jerusalén, chquiwäch 
ri tinimit Betfagé rucꞌ ri tinimit Betania, tajin queocꞌow chuxeꞌ 

ri Ujuyubal Olivos, ri Jesús xeutak bi quieb chque ru tijoxelab. 2 Xubij 
chque: Jix pa ri alaj tinimit ri cꞌo apan chkawäch. Aretak quixopan chilaꞌ 

quirik na jun burro yukulic. Man cꞌo tä jun winak quiejeninak chrij, —
cächaꞌ. Chiquiraꞌ, chicꞌama lok, —cächa chque. 3 We cꞌo jun cubij chiwe: 
¿Jas che quiban waꞌ? —cächa ne chiwe. Chibij che: Xa cajwataj che ri 
Kajaw Jesús, chanim cꞌut cutzelej chi na lok che la, —quixcha che.

4 Xebeꞌ cꞌu ri tijoxelab, xequirika cꞌu ri burro pa ri be, yukul cok chuchiꞌ 
ri porta. Xquiquir cꞌut.

5 Jujun chque ri a tacꞌatoj chilaꞌ xquibij chque: ¿Jas quibano quiquir ri 
burro? —xecha chque.

6 Ri tijoxelab xquibij chque jas ru bim bi ri Jesús. Xyiꞌ cꞌu chque chi 
cäquicꞌam bic. 7 Xquicꞌam cꞌu bi ri burro, xquiya che ri Jesús. Xquiya ri 
qui kꞌuꞌ chrij, xquiejen cꞌu ri Jesús. 8 E qꞌuia winak xquilicꞌ ri qui kꞌuꞌ pa ri 
be, xukujeꞌ cꞌo jujun chic ri xequiya u xak tak cheꞌ ri xequichꞌupula pa tak 
ri juyub.

9 Ri winak ri e nabejinak chuwäch ri Jesús, xukujeꞌ ri e teretoj chrij, 
co xechꞌawic, xquibij: ¡Chnimarisax u kꞌij ri Dios! ¡Utz re ri petinak pa 
ru biꞌ ri Kajaw Dios! —quechaꞌ. 10 ¡Tewchim baꞌ riꞌ ri takanic ri cäpe na 
pa ka wiꞌ! Tzare waꞌ ri takanic ri xchaplex nabe rumal ri ka mam David. 
¡Chnimarisax u kꞌij ri Dios! —xechaꞌ.

11 Xopan cꞌu ri Jesús pa ri tinimit Jerusalén, xoc pa ri nimalaj rachoch 
Dios. U caꞌylobem chic ronojel, benak chi cꞌu ri kꞌij, xel bic, xeꞌ pa 
Betania, e rachiꞌl ri cablajuj u tijoxelab.

Ri Jesús cuyaj ri u cheꞌal higos ri man cꞌo tä u wäch
12 Chucab kꞌij cꞌut, aretak tajin quetzelej lok, e petinak pa ri tinimit 

Betania, xnum ri Jesús. 13 Xril cꞌu apan chinaj jun u cheꞌal higos, räx cꞌu 
ru xak. Xeꞌ ri Jesús che rilic we cꞌo u wäch curikaꞌ. Aretak xopan rucꞌ ri 
cheꞌ, man cꞌo tä cꞌu u wäch xuriko, xane xak xuwi ru xak cꞌolic. Je riꞌ, 
rumal chi mäjaꞌ ru kꞌijol ri higos. 14 Xchꞌaw cꞌu ri Jesús, xubij che ri cheꞌ: 
Cꞌo jun mätijow chic ra wäch, —xcha che.

Xquita cꞌu waꞌ ru tijoxelab.

Ri Jesús cujoskꞌij ri nimalaj rachoch Dios
15 Te cꞌu riꞌ, aretak xeopan pa Jerusalén, xoc bi ri Jesús pa ri nimalaj 

rachoch Dios, xuchaplej quesaxic bi ri ajcꞌayib, xukujeꞌ ri quequilokꞌ tak 
jastak chupam ri nimalaj rachoch Dios. Xeutzak ri qui mesa ri qꞌuexal 
tak puak, xukujeꞌ xeutzak ri qui tem ri ajcꞌay tak palomäx. 16 Man xuyaꞌ 
tä cꞌu ri Jesús chi cꞌo jun cocꞌow chupam ri nimalaj rachoch Dios ri 
rucꞌam rekaꞌn. 17 Xeutijoj cꞌu ri winak, xubij chque: Tzꞌibam cꞌu waꞌ pa 
ru Lokꞌ Pixab ri Dios, cubij: “Ri wachoch in, are jun ja ri cäban wi orar,” 
—cuchixic. “Je cꞌu u cojic waꞌ cumal conojel winak,” —cächa riꞌ. Xukujeꞌ 
xubij ri Jesús: Ri alak cꞌut, jun cachoch elakꞌomab banom alak che, —
xcha chque.

18 Xquita cꞌu waꞌ ri qui nimakil sacerdotes xukujeꞌ ri tijonelab re ri 
Pixab. Xa je riꞌ xquitzucuj jas cäcaꞌn chucämisaxic. Jeꞌ xcaꞌn waꞌ rumal 
chi xquixej quib cho ri Jesús, rumal chi conojel ri winak cäquicajmaj 
ru tijonic ri Areꞌ. 19 Are chiꞌ cꞌut tajin coc ri akꞌab, xel bi ri Jesús pa ri 
tinimit.

Cäcäm ru cheꞌal higos ri yajtajinak rumal ri Jesús
20 Akꞌab cꞌut, chucab kꞌij tajin queocꞌow pa ri be, xquilo chi ru cheꞌal 

higos chakiꞌjarinak chic ronojel. 21 Xnaꞌtaj cꞌu waꞌ che ri tat Pedro, 
xubij che ri Jesús: Ajtij, ¡chilampe la! Ru cheꞌal higos ri xyaj la, ya 
chakiꞌjarinak chic, —xcha che.

22 Xchꞌaw cꞌu ri Jesús, xubij chque ru tijoxelab: ¡Tzrajwaxic baꞌ 
quijiquiba iwanimaꞌ chrij ri Dios! —cächa chque. 23 Kas tzij ri quinbij 
chiwe chi apachin ri cubij che we nimalaj juyub riꞌ: “Chawesaj awib chiꞌ, 
chaqꞌuiäka bi awib pa ri nimalaj jaꞌ,” —we cächa che. We ta cubij waꞌ, 
man cäquieblan tä cꞌu u cꞌux, xane cujiquiba u cꞌux chi ri cubij cäbantaj 
na, kas cäbantaj cꞌu na waꞌ. 24 Rumal waꞌ quinbij chiwe chi aretak cꞌo 
quitaꞌ che ri Dios aretak quiban orar, chijiquiba iwanimaꞌ che ri Dios 
chi quicꞌamo, cäbantaj cꞌu na waꞌ chiwe, —cächaꞌ. 25 Amakꞌel cꞌut aretak 
quiban orar, we cꞌo jun cꞌäx pa iwanimaꞌ chrij jun winak chic, chisacha u 
mac, rech ri i Tat ri cꞌo chicaj cuyaꞌ cusach ri i mac ix xukujeꞌ. 26 We cꞌu 
man quisach tä qui mac niqꞌuiaj chic, ri i Tat ri cꞌo chicaj man cusach tä 
ri i mac ix, —xcha chque.

Cꞌo takanic pu kꞌab ri Jesús
27 Xetzelej chi bic, xebeꞌ pa ri tinimit Jerusalén. Ri Jesús tajin cubinibej 

u pam ri nimalaj rachoch Dios, aretak ri qui nimakil sacerdotes, ri 
tijonelab re ri Pixab, xukujeꞌ ri qui nimakil ri winak xeopan rucꞌ. 
28 Xquibij cꞌu che: ¿Jachin xtakow la chi cäban la ronojel waꞌ we riꞌ? 
¿Jachin lo ri yoꞌwinak che la chi jeꞌ cäban la waꞌ? —xecha che.

29 Xubij ri Jesús chque: Ri in xukujeꞌ cꞌo ri quintaꞌ chech alak. We 
cäcowin alak chubixic chwe jas ri quintaꞌ, quinbij na chech alak jachin ri 
yoꞌwinak chwe chi cꞌo takanic pa nu kꞌab rech jeꞌ quinban waꞌ, —cächa 
chque. 30 Bij alak chwe jachin xtakow ri tat Juan chubanic ri kasnaꞌ, we 
are ri Dios o are ri winak, —xcha chque.

31 Xquichapla u tzijobexic quib, xquibij: We cäkabij chi are ri Dios 
xtakowic, cubij na ri Jesús chke: “¿Jas cꞌu che man xicoj taj?” —cächa na. 
32 ¿A cäkabij ta cꞌut chi e are ri winak xetakowic? —quechaꞌ.

Cäquixej cꞌu quib chquiwäch ri winak rumal chi elinak chi sak 
chquiwäch ri winak chi kas tzij ri tat Juan are kꞌalajisal re ru Lokꞌ Pixab 
ri Dios. 33 Rumal waꞌ xquitzelej u wäch u tzij ri Jesús, xquibij che: ¡Man 
ketam taj! —xecha che.

l 12:10 We abaj riꞌ ri xubij ri Jesús are ri Jesús mismo. 

Ri Jesús xchꞌawic, xubij chque: Je cꞌu riꞌ ri in man quinbij tä chech alak 
jachin ri yoꞌwinak chwe chi ri in quinban ronojel waꞌ we riꞌ, —xcha chque.

Waral cäkil wi ri cꞌutbal chquij ri ajchaquib ri man e utz taj

12  1 Ri Jesús xuchaplej qui tzijobexic ri winak cucꞌ tak cꞌutbal, xubij 
cꞌu chque: Cꞌo jun achi ri xuban jun ticbal uvas, xucoralij rij, te 

cꞌu riꞌ xucꞌot jun jul ri cäpitzꞌ wi ri uvas, xuban xukujeꞌ jun tacꞌaticalaj ja 
ri cäcoj che chajibal re ronojel, xuya cꞌu can pa kajomal chque jujun tak 
ajchaquib, xeꞌ naj pa jun tinimit chic, —cächaꞌ.

2 Xopan cꞌu ri kꞌij ri cäban ri cosecha rech uvas, ri ajchakꞌel xutak bi 
jun patänil re cucꞌ ri ajchaquib chucꞌamic re ru wächinic ri ticbal uvas. 
3 Are cꞌu ri ajchaquib xquichap ri patäninel, xquichꞌayo, xquitak bic, man 
cꞌo tä xquiya bi che, —cächaꞌ. 4 Ri ajchakꞌel ri ticbal uvas xutak cꞌu bi jun 
patäninel chic cucꞌ ri ajchaquib. Ri e areꞌ cꞌut xcaꞌn chi abaj ri patäninel 
riꞌ, xquisoc chujolom, xa etzelal xcaꞌn bi che. 5 Xutak chi cꞌu bi jun patänil 
re, ri ajchaquib cꞌut xquicämisaj waꞌ, je riꞌ xukujeꞌ xcaꞌn chque ri juleꞌ u 
takoꞌn chic. Jujun chque xequichꞌayo. Jujun chic xequicämisaj.

6 Cꞌä cꞌo na jun takoꞌn chic rucꞌ ri ajchakꞌel, are cꞌu ri u cꞌojol, ri sibalaj lokꞌ 
chuwäch. Chuqꞌuisbal ronojel xutak bi waꞌ cucꞌ ri ajchaquib, xubij cꞌut: “Kas 
nim cäquil wi na ri nu cꞌojol,” —xcha ri ajchakꞌel. 7 Ri ajchaquib xquitzijobej 
quib, xquibij: “Are waꞌ ri quechben ronojel. ¡Joꞌ, kacämisaj cꞌut, rech cäkꞌax 
ronojel waꞌ pa ka kꞌab!” —xechaꞌ. 8 Xquichapo, xquicämisaj, xquesaj cꞌu bi ru 
cuerpo pa ri ticbal uvas, —xcha ri Jesús chque.

9 Te cꞌu riꞌ ri Jesús xutaꞌ chque, xubij: ¿Jas cꞌu cuban na riꞌ ri ajchakꞌel 
ri ticbal uvas? —cächa ri Jesús. Copan na cucꞌ, queucämisaj na ri 
ajchaquib, cuya cꞌu na ru ticbal uvas chque juleꞌ chic, —cächa chque.

10 ¿A mat siqꞌuim alak waꞌ we tzꞌibam riꞌ pa ru Lokꞌ Pixab ri Dios? Je riꞌ cubij:
Ri abaj ri man xcaj tä ri yacal tak ja,
are abaj waꞌ l xcoj che tokꞌebal re ri ja.

 11 Jeꞌ banom waꞌ rumal ri Kajaw Dios.
Kas cajmabal cꞌu waꞌ chkawäch,

—cächaꞌ, —xcha chque.
12 Ri qui nimakil ri winak aj Israel xquitzucuj cꞌut jas cäcaꞌn chuchapic 

ri Jesús rumal chi xquichꞌobo chi chquij ri e areꞌ xutzijoj waꞌ we cꞌutbal 
riꞌ. Cäquixej cꞌu quib chquiwäch ri qꞌuialaj winak, xa rumal riꞌ xquiya can 
ri Jesús, xebeꞌc.

Cätaꞌ che ri Jesús we rajwaxic cätoj alcabal
13 Xetak cꞌu bi jujun chque ri tataꞌib fariseos rucꞌ ri Jesús, xukujeꞌ jujun 

chque ri rachiꞌl ri tat Herodes che rilic we cꞌo jas quecowin chubanic rech 

cäkaj ri Jesús pa qui kꞌab. 14 Aretak xeopanic, xquibij che ri Jesús: Ajtij, 
ketam chi jicom animaꞌ la, xukujeꞌ chi man cäxej tä ib la chquiwäch ri 
winak jas pu cäquichomaj ri e areꞌ chij la. Man nim tä cꞌu quil wi la jun 
winak chuwäch ri jun chic, xane kas tzij cäcꞌut la u beyal ru rayinic ri 
Dios chquiwäch conojel. ¿A takal chke cäkatoj alcabal che ri César o a 
man takal taj? —quechaꞌ. ¿A rajwaxic cꞌut cäkatojo o a man rajwaxic taj? 
—xecha che.

15 Retam cꞌu ri Jesús chi xak quieb qui wäch, rumal riꞌ xubij chque: 
¿Jas che cätaꞌ alak waꞌ chwe? ¿A mat xa caj alak chi quinkaj pa kꞌab 
alak? —cächaꞌ. Cꞌamampe alak lok jun puak chnuwäch rech quinwilo, —
xcha chque.

16 Ri e areꞌ xquicꞌam lok ri puak, xril cꞌu waꞌ ri Jesús, te riꞌ xubij chque: 
¿Jachin cꞌu ajchakꞌel we caꞌyebal xukujeꞌ we biꞌaj riꞌ? —xcha chque.

Xquibij cꞌu che: Are rech ri César, —xecha che.
17 Xubij cꞌu ri Jesús chque: Ya baꞌ alak che ri César ri rech ri César. Ya 

cꞌu alak che ri Dios ri rech ri Dios, —xcha ri Jesús chque.
Ri e areꞌ xquicajmaj u wäch ri Jesús rumal ri xubij chque.

Cꞌo jas cäquitaꞌ ri tataꞌib saduceos che ri Jesús 
chrij ri qui cꞌastajibal ri cäminakib

18 Te riꞌ xeopan jujun tataꞌib saduceos rucꞌ ri Jesús. Ri winak riꞌ, ri 
saduceos, cäquibij chi man quecꞌastaj tä chi na ri cäminakib. Xquitaꞌ 
cꞌu che ri Jesús, xquibij: 19 ¡Ajtij! Tzꞌibam can chke rumal ri ka mam 
Moisés chi we cäcäm ru chakꞌ jun achi, we cäcäm ri ratz, cꞌo cꞌu can ri 
rixokil, we cꞌu man e cꞌo tä can ralcꞌual rucꞌ ri rixokil, rajwaxic cꞌut chi 
ri rachalal ri cꞌo canok, cäcꞌuli rucꞌ ri ixok riꞌ ri malcaꞌn rech quecꞌoji 
can ralcꞌual rucꞌ. Ri acꞌalab riꞌ jeꞌ ta ne e rech ri cäminak, —quecha che. 
20 E cꞌo cꞌu wukub achijab e cachalal quib. Ri nabeal xcꞌuliꞌc, xcäm cꞌut, 
man cꞌo tä cꞌu can ralcꞌual rucꞌ ri rixokil. 21 Ri ucab xcꞌuli rucꞌ ri rixnam 
malcaꞌn, xukujeꞌ xcäm bic, man cꞌo tä can ralcꞌual. Jeꞌ xukujeꞌ xuban ri 
urox achi. 22 Je cꞌu riꞌ xcaꞌn ri wukub achijab, cachalal quib, man xquiya 
tä can calcꞌual. E cäminak chic conojel, xcäm cꞌu bi ri ixok. 23 Aretak 
cꞌut quecꞌastaj na ri cäminakib, ¿jachin chque waꞌ we wukub achijab riꞌ 
cäcꞌamow ri ixok che rixokil? Xcꞌoji cꞌu che quixokil ri wukub, —xecha 
che.

24 Xchꞌaw cꞌu ri Jesús, xubij chque: Ri alak xa sachinak alak rumal chi 
man etam tä alak ru Lokꞌ Pixab ri Dios ri Tzꞌibtalic. Man etam tä cꞌu alak 
ru chukꞌab ri Dios, —cächa chque. 25 Aretak ri cäminakib quecꞌastajic, 
man quecꞌuli tä chic. Ri ka nan ka tat cꞌut man cäquiya tä chi ri calcꞌual 
che cꞌulanem, xane e junam chi cucꞌ ri ángeles ri e cꞌo chicaj, —cächaꞌ. 
26 Chrij cꞌu waꞌ chi quecꞌastaj na ri cäminakib, cꞌo na ri cwaj quinbij 
chech alak: ¿A mat siqꞌuim alak pa ri wuj ri tzꞌibam rumal ri ka mam 

m 12:36 Ri cätꞌuyi jun pu wiquiäkꞌab jun nim takanel, we are ri Dios o jachin jun ri cꞌo 
takanic pu kꞌab, quel cubij chi ri jun ri tꞌuyul pu wiquiäkꞌab, are cäyiꞌ nim takanic pu kꞌab 
ri areꞌ xukujeꞌ. 

Moisés jawijeꞌ ri cubij wi chi ri Dios cꞌo chupam ri juwiꞌ qꞌuix ri tajin 
cäcꞌatic, xuchꞌabej lok ri ka mam Moisés? Je waꞌ xubij: “In riꞌ ru Dios ri 
Abraham, ru Dios ri Isaac, ru Dios ri Jacob,” —xcha ri Dios, —cächaꞌ. 
27 Ri ka Dios man are tä Dios quech ri cäminakib, xane quech ri e cꞌascꞌoj. 
Je riꞌ kꞌalaj chi xa sachinak alak, —xcha ri Jesús chque.

Ri Jesús cutzijoj ri takanic ri nim na u banic
28 Xopan cꞌu jun chque ri tijonelab re ri Pixab ri tajin cätatabenic aretak 

xquichomala quib. Retam cꞌut chi ri Jesús utz u tzelexic u wäch ri qui tzij 
u banom, rumal riꞌ xutaꞌ che: ¿Jas ri takanic ri nim na u banic chquiwäch 
conojel? —xcha che.

29 Ri Jesús xchꞌawic, xubij che: Are waꞌ ri tznim na u banic: “Winak 
aj Israel, ¡chitatabej!” —cächaꞌ. “Ri ka Dios ri Kajaw, xak xuwi ri Areꞌ, 
are Kajaw,” —cächaꞌ. 30 “Sibalaj chiwaj ri i Dios ri Iwajaw, chijiquiba ri i 
cꞌux, chijiquiba ri iwanimaꞌ, chicojo ri i chomanic, chitija cꞌu ri i chukꞌab 
chubanic waꞌ,” —cächaꞌ. Tzare cꞌu waꞌ ri nabe takanic ri sibalaj nim 
u banic. 31 Ri ucab takanic ri sibalaj nim na u banic are waꞌ: “Chiwaj 
ri iwach winak jas ri ix quiwaj iwib,” —cächaꞌ. Man cꞌo tä chi cꞌu jun 
takanic ri nim na u banic chquiwäch waꞌ, —xcha ri Jesús che.

32 Xubij cꞌu ri tijonel re ri Pixab che ri Jesús: ¡Utz ri cäbij la, Ajtij! Kas 
tzij ri cäbij la chi xa jun ri ka Dios, man cꞌo tä chi jun chuwäch ri Areꞌ, —
cächa che. 33 Xukujeꞌ rajwaxic chi jun winak sibalaj craj ri Dios, cujiquiba 
ru cꞌux, cujiquiba ri ranimaꞌ, cucoj ru chomanic, cutij cꞌu u chukꞌab 
chubanic waꞌ. Xukujeꞌ rajwaxic chi craj ri rach winak jeꞌ jas ri areꞌ craj 
rib. Nim na u banic waꞌ chquiwäch conojel ri sipanic ri queporox cho ri 
Dios, xukujeꞌ chquiwäch conojel ri awaj ri quecämisax che sipanic cho ri 
Dios, —xcha che.

34 Aretak ri Jesús xuto chi sibalaj cänaꞌw ri tataꞌ chutzelexic u wäch u 
tzij, xubij che: Xak jubikꞌ craj man cätakan ri Dios puwiꞌ la, —xcha che.

Te cꞌu riꞌ man cꞌo tä chi jun xuchajij animaꞌ chi cꞌo jas xutaꞌ che ri Jesús.

Ri Jesús cätzijon chrij ri ralcꞌualaxic ri Cristo
35 Ri Jesús tajin queutijoj ri winak pa ri nimalaj rachoch Dios, 

cächꞌawic, cubij: ¿Jas che cäquibij ri tijonelab re ri Pixab chi ri Cristo 
are xak xuwi ralcꞌual can ri ka mam David? 36 Tzare cꞌu ri ka mam David 
cubij rumal ri Lokꞌalaj Espíritu:

Xubij ri Kajaw ri ka Dios che ri Kajaw:
“Chattꞌuyul pa ri nu wiquiäkꞌab, m

cꞌä quinya na chawe chi catchꞌacanic
cattakan pa qui wiꞌ conojel
ri cäcaꞌn qui cꞌulel chawe,”

—cächaꞌ. 37 We ri ka mam David cubij: “Kajaw” che ri Cristo, ¿jas ta cꞌu 
che cäquibij ri e areꞌ chi ri Cristo are xak xuwi ralcꞌual can ri ka mam 
David? ¡Man jeꞌ tä riꞌ! —xcha chque.

Ri winak cꞌut, ri sibalaj e qꞌuia chic qui mulim quib, cäquicot canimaꞌ 
chutatabexic ru tzij ri Jesús.

Ri Jesús cubij chi rajwaxic chi ri winak cäquichajij 
quib chquiwäch ri tijonelab re ri Pixab

38 Ri Jesús tajin queutijoj ri winak, cubij chque: Chajij ib alak 
chquiwäch ri tijonelab re ri Pixab. Ri e areꞌ cäkaj chquiwäch quebinicat 
pa chärchäk tak catzꞌiak. Xukujeꞌ cäkaj chquiwäch chi nim queil wi na, 
cäyiꞌ cꞌu rutzil qui wäch pa tak ri cꞌayibal, pa tak ri be. 39 Cäquitzucuj ri 
tꞌuyulibal ri nimak qui banic pa tak ri rachoch Dios, xukujeꞌ ri tꞌuyulibal 
ri nim queil wi pa tak ri ulaꞌnem ri quewiꞌ wi, —cächa chque. 40 Xukujeꞌ 
cäquitokij tak ri cachoch ri malcaꞌnib tak ixokib. Te riꞌ cäquiyuk u tzaꞌm 
ri qui tzij aretak cäcaꞌn orar rech man kꞌalaj tä ri etzelal ri tajin cäcaꞌno. 
¡Kas nim na ri cꞌäx cäquirik ri tijonelab re ri Pixab aretak cäkꞌat na tzij pa 
qui wiꞌ! —xcha ri Jesús chque ri winak.

Kas nim ri cusipaj jun malcaꞌn chichuꞌ cho ri Dios
41 Tꞌuyul cꞌu ri Jesús pa ri nimalaj rachoch Dios chquiwäch tak ri cäxon 

ri cäyiꞌ wi ri puak ri cäsipax cho ri Dios. Tajin cäcaꞌy chque ri winak ri 
cäquiya ri qui rajil chupam tak ri cäxon riꞌ. E qꞌuia cꞌu chque ri kꞌinomab 
xequiya nimak tak qui rajil. 42 Xopan cꞌu jun malcaꞌn chichuꞌ ri mebaꞌ, 
xuya xa quieb alaj tak puak, craj ne xa jun centavo rajil ri quieb puak 
riꞌ. 43 Ri Jesús xeusiqꞌuij ru tijoxelab, xubij cꞌu chque: Kas tzij ri quinbij 
chiwe, chi we mebaꞌlaj malcaꞌn chichuꞌ riꞌ, are nim na waꞌ ri xusipaj 
ri areꞌ chquiwäch conojel ri niqꞌuiaj winak ri qui yoꞌm qui rajil pa tak 
ri cäxon ri cꞌolibal puak. 44 Ri e areꞌ qui yoꞌm jubikꞌ re ri qꞌuia ri cꞌo 
cucꞌ. Are cꞌu we malcaꞌn chichuꞌ riꞌ u yoꞌm ronojel ri cꞌo rucꞌ, ronojel ri 
tzukubal re, —xcha chque.

Ri Jesús cukꞌalajisaj chi cäwulix na ri nimalaj rachoch Dios

13  1 Elem bi re ri Jesús pa ri nimalaj rachoch Dios, jun chque ru 
tijoxelab xubij che: ¡Ajtij, chilampe la we jeꞌlalaj tak abaj riꞌ, 

xukujeꞌ tak we ja ri yacom riꞌ ri sibalaj e cajmabal! —xcha che.
2 Xchꞌaw cꞌu ri Jesús, xubij che: ¿A cawil conojel we nimalaj tak ja ri 

e yacom riꞌ? —cächaꞌ. Man cäcanaj tä cꞌu can jun abaj puwiꞌ ri jun abaj 
chic ri mat cäwulix na, —xcha che.

n 13:15 Pa tak ri kꞌij riꞌ are liꞌlic qui wiꞌ ri cachoch ri winak. Chilaꞌ xeuxlan wi, xukujeꞌ 
xechacunic. 

Ri Jesús queutzijoj ri etal re ri qꞌuisbal tak kꞌij
3 Xeꞌ cꞌu ri Jesús, e rachiꞌl ru tijoxelab, pa ri Ujuyubal Olivos ri cꞌo apan cho 

ri rachoch Dios. Tꞌuyul cꞌu ri Jesús chilaꞌ, ri tat Pedro, ri tat Jacobo, ri tat Juan, 
xukujeꞌ ri tat Andrés xquitaꞌ che ri Areꞌ pu tuquiel wi, 4 xquibij: Cäkaj chi cäbij 
la chke jampaꞌ cäbantaj na waꞌ. ¿Jas u wäch etal cäban na chucꞌutic chkawäch 
chi xopan ri kꞌij riꞌ ri quebantaj na conojel tak waꞌ ri bim la chke? —xecha che.

5 Ri Jesús xchꞌawic, xubij chque: ¡Chichajij iwib cꞌo jachin jun mixsubuwic! 
—cächaꞌ. 6 E qꞌuia cꞌut ri quepe na, cäquicoj na ri nu biꞌ, cäquibij: “¡In riꞌ ri 
Cristo!” —quecha na. E qꞌuia cꞌu riꞌ ri quequisub na, —cächa chque.

7 Aretak quita nimalaj tak chꞌoj, xukujeꞌ quita u tzijoxic tak chꞌoj 
jawijeꞌ tak chiꞌ, mixej iwib. Rajwaxic chi cäbantaj na waꞌ. Cꞌä mäjok cꞌu ri 
qꞌuisbal re ri kꞌij junab riꞌ, —cächaꞌ. 8 Cächꞌojin cꞌu jun tinimit rucꞌ ri jun 
tinimit chic, xukujeꞌ cächꞌojin jun nim takanel rucꞌ jun nim takanel chic. 
Quepe cꞌu na qꞌuia cäbrakan jawijeꞌ tak chiꞌ, cäpe na wiꞌjal xukujeꞌ, ri 
winak cꞌut sibalaj cäquituquij na quib. Xak cꞌu chaplebal waꞌ re ronojel ri 
cꞌäx ri cäpe na pa qui wiꞌ ri winak, —cächa chque.

9 ¡Chichajij baꞌ iwib! —cächaꞌ. Quixjach cꞌu na pa tak qui kꞌab ri qui nimakil 
winak ri quetakan pa qui wiꞌ, xukujeꞌ quixchꞌay na chquiwäch ri qui nimakil 
ri winak pa tak ri rachoch Dios ri cäquimulij wi quib ri winak. Quixtacꞌabax 
na chquiwäch kꞌatal tak tzij, xukujeꞌ chquiwäch takanelab ri nimak qui banic 
rumal wech in rech quikꞌalajisaj na ri Utzalaj Tzij re ri Evangelio chquiwäch 
ri e areꞌ, —cächa chque. 10 Cꞌä mäjok cꞌu copan ri qꞌuisbal re ri kꞌij junab riꞌ, 
rajwaxic cätzijox na we Utzalaj Tzij riꞌ re ri Evangelio chque conojel qui wäch 
winak cho ruwächulew, —cächaꞌ. 11 Aretak quixcꞌam na bic rech quixjach 
chquiwäch ri kꞌatal tak tzij, mixej iwib, michomaj bic jas ri quibij na chque, 
xane chibij ri cäyiꞌ chiwe rumal ri Dios pa ri kꞌij riꞌ. Man ix tä cꞌut ri quixtzijon 
na, xane are ri Lokꞌalaj Espíritu. 12 Ri winak quequijach na ri cachalal pa 
cämisaxic, ri nan tat quequijach na ri calcꞌual pa cämisaxic. Ri alcꞌualaxelab 
cäquiyac na quib chquij ri qui nan qui tat, quequijach na pa cämisaxic. 
13 ¡Conojel ri winak cäquetzelaj na i wäch xa rumal wech in! —cächaꞌ. Are 
cꞌu ri cächꞌijowic cꞌä cäqꞌuis na ronojel, curik na riꞌ ru tobanic ri Dios, —cächa 
chque.

14 Ri ka mam Daniel, jun chque ri kꞌalajisal re ru Lokꞌ Pixab ri Dios, xutzꞌibaj 
ojer chrij ri “itzelalaj äwas ri quetzelan ronojel.” ¡Jachin ri cusiqꞌuij waꞌ, ri 
tzꞌibtal waral, chuchꞌoboꞌ jas riꞌ ri äwas ri cubij chiꞌ! Aretak quiwil waꞌ cäcꞌoji 
chilaꞌ jawijeꞌ ri man yaꞌtal tä wi, rajwaxic chi ri winak ri e cꞌo pa Judea 
queanimaj bi pa tak ri juyub. 15 Ri winak ri e cꞌo puwiꞌ tak cachoch, n aninak 
chekaj lok, meboc chi bi chupam ri ja chucꞌamic bi jun jasach. 16 Xukujeꞌ ri e 

cꞌo pa ri juyub mätzelej bi cho ja chucꞌamic ri qui kꞌuꞌ. 17 ¡Sibalaj cꞌäx que ri 
ixokib ri yawab tak winak chic pa tak ri kꞌij riꞌ, xukujeꞌ ri e cꞌo alaj tak cal ri cꞌä 
quetuꞌnic! 18 ¡Chibana baꞌ orar, chixbochiꞌn che ri Dios chi mäcꞌulmataj ronojel 
waꞌ pa tak ri u kꞌijol ri tew! 19 Je riꞌ, rumal chi cäpe na nimalaj cꞌäxcꞌol pa tak ri 
kꞌij riꞌ, ri man cꞌolinak tä riꞌ tzpa ru chaplexic lok ru banic ruwächulew rumal 
ri Dios cꞌä pa tak we kꞌij riꞌ. Te cꞌu riꞌ man cꞌo tä jumul ri quepe chi na cꞌäxalaj 
tak kꞌij junam rucꞌ ri cꞌäxcꞌol riꞌ. 20 We ta ri Kajaw Dios mat cubano chi xak 
kꞌatatal kꞌij cäcꞌoji we cꞌäxcꞌol riꞌ, mat cꞌo jun winak riꞌ ri cäcꞌasi canok. Ri Dios 
cꞌut u banom chi xak kꞌatatal kꞌij cäcꞌoji waꞌ rumal chi queraj ri e chaꞌtal rumal 
ri Areꞌ.

21 We cꞌu cꞌo jun ri cubij chiwe: “¡Chiwilampeꞌ, cꞌo ri Cristo chi riꞌ!” We 
cubij: “¡Chiwilampeꞌ, cꞌo jelaꞌ!” —we cächaꞌ. ¡Micoj baꞌ! —cächa chque. 
22 Quepe na winak ri cäcaꞌn che quib chi e are ri Cristo, xukujeꞌ quepe chi 
na juleꞌ chic ri cäcaꞌn che quib chi e kꞌalajisal tak re ru Lokꞌ Pixab ri Dios. 
Quecaꞌn cꞌu na etal, xukujeꞌ cajmabal che qui subic ri winak ri e chaꞌtal 
rumal ri Dios we quecowinic, —cächaꞌ. 23 ¡Chiwila baꞌ iwib! Nu bim chi 
cꞌu apan ronojel waꞌ chiwe, —xcha ri Jesús chque.

Waral cätzijox wi jas ru petic ri Ralcꞌual ri Dios ri Kas Winak
24 Pa tak ri kꞌij riꞌ aretak ocꞌowinak chic ri nimalaj cꞌäx riꞌ, ri kꞌij 

cäkꞌekumar na, ri icꞌ cꞌut man cätunun tä chic. 25 Quetzak cꞌu na lok ri 
chꞌimil cho ri caj. Queslabisax cꞌu na conojel ri cꞌo qui chukꞌab ri e cꞌo 
cho ri caj, jeꞌ jas ri kꞌij, ri chꞌimil, ri icꞌ, xukujeꞌ niqꞌuiaj chic, —cächaꞌ. 
26 Te cꞌu riꞌ quilitaj cꞌu na chi ri in, in riꞌ ri Ralcꞌual ri Dios ri Kas Winak, 
quinpe pa tak ri sutzꞌ rucꞌ nimalaj nu chukꞌab, cänimarisax cꞌu nu kꞌij, 
—cächaꞌ. 27 Te riꞌ queintak na bi ri ángeles rech quequimulij ri winak ri e 
chaꞌtal rumal ri Dios pa ri relbal kꞌij, pa ru kajbal kꞌij, pa ri u moxkꞌab ri 
relbal kꞌij, pa ru wiquiäkꞌab ri relbal kꞌij, tzpa ronojel ri cajulew, —xcha 
chque.

28 Chichꞌobo baꞌ ri cꞌutbal chrij ru cheꞌal higos: Aretak queräxar ru kꞌab, 
quetuxin cꞌu ru xak, iwetam riꞌ chi xak jubikꞌ chic man copan ri kꞌalaj. 
29 Je riꞌ xukujeꞌ ri ix aretak quiwil qui cꞌulmaxic ronojel waꞌ, quiwetamaj 
na chi xak jubikꞌ chic man copan ri kꞌij ri quinpetic. Jeꞌ ta ne chi in cꞌo 
chiꞌ ri uchibe. 30 Kas tzij ri quinbij chiwe chi quebantaj na ronojel waꞌ 
ri xinbij chiwe cꞌä mäjok quecäm ri winak re we kꞌij junab riꞌ, —cächaꞌ. 
31 Cäsach na u wäch ri caj, xukujeꞌ ruwächulew, are cꞌu ri tzij ri nu bim 
chiwe quebantaj na waꞌ, —xcha chque.

32 Man cꞌo tä cꞌu jachin jun ri retam jampaꞌ copan ri kꞌij riꞌ, o ri hora. 
Man quetam tä ri ángeles, man retam tä ru Cꞌojol ri Dios, xane xak xuwi 
ri ka Tat Dios retam waꞌ, —cächaꞌ.

33 Rumal waꞌ, ¡chiwila baꞌ iwib, chixcꞌascꞌatok, chibana orar! ¡Man 
iwetam tä cꞌut jampaꞌ copan ri kꞌij riꞌ! —cächa chque. 34 Are jeꞌ jas 

o 14:1 “Pascua”: Chawilaꞌ ri San Mateo 26:2, nota. 

jun achi benam cubano, naj queꞌ wi. Cꞌä mäjaꞌ quel bic cho ja, cuya 
can ronojel pa qui kꞌab ri patänil tak re, xukujeꞌ cuya can ri qui chac 
chquijujunal. Cätakan can che ri chajil uchibe chi utz rilic ri ja cubano, 
—cächa chque. 35 ¡Chiwila baꞌ iwib, chixcꞌascꞌatok! rumal chi man 
iwetam taj jampaꞌ cäpe ri ajchakꞌel ja, we tajin coc ri akꞌab aretak cäpetic, 
we pa niqꞌuiaj akꞌab, we pa ri hora ri cokꞌ ri amaꞌ äcꞌ, we tajin cäpe chi 
ru sakiric. 36 Chiwila baꞌ iwib rech we xak teꞌtalic cäpetic mixulurika ne 
tajin quixwaric. 37 Ri quinbij chiwe, quinbij cꞌu chque conojel. ¡Chiwila 
baꞌ iwib, chixcꞌascꞌatok! —xcha chque.

Cäquitzijobela quib jas cäcaꞌn chucämisaxic ri Jesús

14  1 Xa quieb kꞌij chic craj che ri nimakꞌij, Pascua o u biꞌ, xukujeꞌ ri 
nimakꞌij re ri caxlan wa ri man cäyiꞌ tä chꞌäm rucꞌ. Ri qui nimakil 

sacerdotes, xukujeꞌ ri tijonelab re ri Pixab cäquitzucuj jas cäcaꞌn na 
chuchapic ri Jesús rucꞌ subunic rech cäquicämisaj. 2 Xquibij cꞌut: ¡Mächap 
pa ri nimakꞌij rech metuquin ne ri winak! —xechaꞌ.

Jun ixok cuya cꞌocꞌalaj cunabal pu jolom ri Jesús
3 Are cꞌu ri Jesús cꞌo pa ri tinimit Betania cho rachoch ri tat Simón, jun 

tataꞌ ri xcꞌoji itzel chꞌaꞌc che. Tꞌuyul cꞌu ri Jesús chiꞌ ri mesa, xopan jun 
ixok rucꞌam jun cꞌolibal cunabal re alabastro, cꞌo cꞌocꞌalaj cunabal re kas 
nardo chupam. Sibalaj pakal rajil waꞌ we cunabal riꞌ. Ri ixok xupaxij ri 
cꞌolibal cunabal, xutix cꞌu ri cunabal pu jolom ri Jesús. 4 E cꞌo cꞌu jujun 
chilaꞌ ri xa xpe coyowal, xquibij chbil tak quib: ¿Jas che xak xtix waꞌ we 
cunabal riꞌ? —xechaꞌ. 5 ¡Xqꞌuiyix ta cꞌu waꞌ che oxib cientos quetzales rucꞌ 
u wiꞌ, xyiꞌ ta cꞌu ri puak chque ri mebaꞌib! —xechaꞌ.

Xeyokꞌon cꞌu che ri ixok.
6 Xubij cꞌu ri Jesús: ¿Jas che quiya latzꞌ che ri ixok? ¡Miban waꞌ che! 

¡Jun nimalaj utzil cꞌut ru banom chwe! —cächa chque. 7 Amakꞌel cꞌut e 
cꞌo ri mebaꞌib iwucꞌ, cuyaꞌ cꞌut quiban utzil chque aretak quiwaj u banic 
waꞌ. Are cꞌu ri in man in cꞌo tä iwucꞌ ronojel kꞌij. 8 We ixok riꞌ u banom jas 
ri xcowin chubanic, ri xpe pa ranimaꞌ. U cojom cꞌu bi ri cꞌocꞌalaj cunabal 
che ri nu cuerpo cꞌä mäjok quinmukic. 9 Kas cꞌu tzij ri quinbij chiwe chi 
apawijeꞌ ta ne ri cätzijox wi na ri Utzalaj Tzij re ri Evangelio cho ronojel 
ruwächulew, ri u banom we ixok riꞌ cätzijox na che naꞌtabal re, —xcha 
chque.

Ri tat Judas cuchiꞌj u jachic ri Jesús
10 Te cꞌu riꞌ xel bi ri tat Judas Iscariote, jun chque ri cablajuj tijoxelab, 

xeꞌ ri areꞌ cucꞌ ri qui nimakil sacerdotes chuchomaxic cucꞌ jas cuban 

p 14:12 “Ri caxlan wa ri man cäyiꞌ tä chꞌäm rucꞌ”: Chawilaꞌ Hechos 12:3, nota. 

chujachic ri Jesús pa qui kꞌab. 11 Aretak xquito, xequicotic, xquibij cꞌu che 
ri tat Judas chi cäquiya na puak che. Ri tat Judas cꞌut tajin cäreyej chi 
copan jun utzalaj kꞌij chujachic ri Jesús pa qui kꞌab.

Cäban ri wiꞌm re ri Kajaw Jesús
12 Pa ri nabe kꞌij re ri nimakꞌij re ri caxlan wa ri man cäyiꞌ tä chꞌäm 

rucꞌ, p aretak cäcämisax ri chij che ri nimakꞌij Pascua, ru tijoxelab ri Jesús 
xquibij che: ¿Jawijeꞌ caj wi la chi cäkaꞌn wi ri wiꞌm re ri Pascua rech cätij 
la? —xecha che.

13 Xeutak cꞌu bi quieb chque ru tijoxelab, xubij cꞌu chque: ¡Jix pa ri 
tinimit! Quixurika na jun achi rucꞌam jun kꞌebal joron. Chiterenej bic. 
14 Jawijeꞌ cꞌu ri coc wi ri achi, chibij cꞌu che ri ajchakꞌel ri ja: “Cutaꞌ ri 
Kajtij che la, cubij: ¿Jawijeꞌ quinban wi ri wiꞌm re ri Pascua ri quintij 
junam cucꞌ ri nu tijoxelab?” —cächa riꞌ, —quixcha che. 15 Ri areꞌ cucꞌut 
na chiwäch jun nim ja pa ru cawik ja ri ya sucꞌumatal chic. Chibana u 
banic ri wiꞌm re ri Pascua chke uj chilaꞌ, —xcha chque.

16 Xebel cꞌu bi ri tijoxelab, xebeꞌ pa ri tinimit, xquirika ronojel jas ri 
xubij bi ri Jesús chque. Xcaꞌn cꞌu u banic ri wiꞌm re ri Pascua chilaꞌ.

17 Aretak chakꞌab chic xopan ri Jesús, e rachiꞌl cꞌu ri cablajuj tijoxelab. 
18 E tꞌuyul chilaꞌ chiꞌ ri mesa, tajin quewiꞌc aretak ri Jesús xubij chque: 
Kas tzij ri quinbij chiwe chi cꞌo jun chiwe ri quinujach na, are jun ri tajin 
cäwiꞌ wucꞌ, —xcha chque.

19 Ru tijoxelab sibalaj xebisonic. Chquijujunal cꞌut xquichaplej u taꞌic 
che ri Jesús: ¿A man xa in riꞌ? —xecha che.

20 Xchꞌaw cꞌu ri Jesús, xubij chque: Are jun chque ri cablajuj tijoxelab ri 
curub ru wa wucꞌ pa ri lak, —cächaꞌ. 21 Jeꞌ quinel na in jas ri tzꞌibtal pa 
ru Lokꞌ Pixab ri Dios chwij in, in riꞌ ri Ralcꞌual ri Dios ri Kas Winak. ¡Cꞌäx 
cꞌu curik na ri achi ri quinjachow na in! ¡Utz na re we achi riꞌ we ta mat 
xil u wäch! —xcha chque.

22 Aretak tajin quewiꞌc, ri Jesús xucꞌam ri caxlan wa, xumaltioxij 
waꞌ che ri Dios, xuban orar puwiꞌ chutewchixic. Te riꞌ xupiro. Xuya 
chquiwäch ru tijoxelab, xubij: ¡Chicꞌama iwe! Jeꞌ ta ne are nu cuerpo waꞌ, 
—xcha chque.

23 Te cꞌu riꞌ xucꞌam jun vaso, xumaltioxij cꞌu waꞌ che ri Dios. Xuya ri 
vaso chquiwäch, xquitij cꞌu que conojel. 24 Xubij cꞌu ri Jesús chque: Jeꞌ ta 
ne are nu quiqꞌuel waꞌ ri cujiquiba ri cꞌacꞌ trato ri u banom ri Dios cucꞌ 
ri winak. Cäturuw cꞌu na waꞌ ri nu quiqꞌuel rech cuban utzil chque qꞌuia 
winak, —cächaꞌ. 25 Kas tzij ri quinbij chiwe chi man quintij tä chi na 
we ri vino re uvas, cꞌä pa ri kꞌij ri quintij na ri cꞌacꞌ vino chilaꞌ jawijeꞌ ri 
cätakan wi ri Dios, —xcha chque.

q 14:36 Ri tzij “Abba” quel cubij “nu tat” pa ri chꞌabal arameo, ri qui chꞌabal ri winak aj 
Israel pa tak ri kꞌij ri xcꞌoji ri Jesús cho ruwächulew. 

Ri Jesús cutzijoj apanok chi ri tat Pedro cubij chi man retam tä u wäch
26 Te cꞌu riꞌ xquibixoj jun bix ri cuya u kꞌij ri Dios, xebel bic, xebeꞌ pa 

ri Ujuyubal Olivos. 27 Xubij cꞌu ri Jesús chque: Ri ix iwonojel quibisoj na 
nu wäch, quiniya na can cämic chakꞌab. Jeꞌ cꞌu tzꞌibam canok pa ru Lokꞌ 
Pixab ri Dios: “Quinsoc na ri ajyukꞌ, quejabun cꞌu na ri chij,” —cächaꞌ. 
28 Aretak cꞌu in cꞌastajinak chic chquixol ri cäminakib, quinnabej na bi 
chiwäch, quineꞌ na pa Galilea, —xcha chque.

29 Xubij cꞌu ri tat Pedro che ri Jesús: ¡Pune conojel cäquiya la canok, ri 
in man jeꞌ tä riꞌ quinbano! —xchaꞌ.

30 Xubij cꞌu ri Jesús che: Kas tzij ri quinbij chawe chi tzpa we akꞌab riꞌ 
cabij na at oxmul chi man awetam tä nu wäch mäjok cokꞌ camul ri amaꞌ 
äcꞌ, —xcha che.

31 Ri tat Pedro tzco na xchꞌawic, xubij: Pune rajwaxic chi quincäm na 
ucꞌ la, kas tzij chi man quinbij taj chi man wetam tä wäch la, —xcha che.

Jeꞌ cꞌu xquibij xukujeꞌ conojel ri tijoxelab.

Ri Jesús cuban orar pa Getsemaní
32 Aretak xeopan pa ri chꞌäkap ulew, Getsemaní u biꞌ, xubij ri Jesús 

chque ru tijoxelab: Chixtꞌuyul can chiꞌ cꞌä quintoꞌtaj na chubanic orar, 
—xchaꞌ.

33 Xeucꞌam bi ri tat Pedro, ri tat Jacobo, ri tat Juan rucꞌ. Xuchaplej cꞌu 
tꞌujuwem ri ranimaꞌ ri Jesús, xcꞌäxcꞌob cꞌu waꞌ. 34 Xubij cꞌu chque: ¡Xa are 
cuqꞌuis rib ri wanimaꞌ chupam ri bis! Chixcanaj can chiꞌ, chixcꞌascꞌatok, 
—xcha chque.

35 Te riꞌ xbin chi apan jubikꞌ ri Jesús, xutzak rib pa ulew, tajin cuban 
orar, xutzꞌonoj che ri Dios chi we ta cꞌo banom wi, mat curik we cꞌäx riꞌ ri 
petinak chrij. 36 Aretak xuban orar, xubij: ¡Abba! q ¡Tat! Ri lal cäcowin la 
che ronojel. Chesaj bi la we vaso riꞌ chnuwäch. Bana baꞌ la chi man cäpe 
tä we cꞌäx riꞌ chwij. Mäban cꞌu la xa jas ri cwaj in, xane jas ri caj la cäban 
la chwe, —xcha che ri Dios.

37 Xtzelej cꞌu lok ri Jesús cucꞌ ru tijoxelab, xeurikaꞌ, tajin quewaric. 
Xubij cꞌu che ri tat Pedro: ¿A catwaric, Simón? ¿A mat catcowinic catcꞌasi 
jun hora wucꞌ? —cächa che. 38 Chiwila baꞌ iwib, chixcꞌascꞌatok, chibana 
orar rech man quixtzak taj aretak quixtakchiꞌx che mac. Kas tzij ri 
iwanimaꞌ craj u banic utzil, man cꞌo tä cꞌu u chukꞌab ri i cuerpo chubanic 
waꞌ, —xcha chque.

39 Xeꞌ jumul chic ri Jesús, xubana orar, jeꞌ xubij jas ri xubij nabe. 40 Te 
cꞌu riꞌ xtzelej chi lok, xeurika ru tijoxelab chi jumul chic tajin quewaric 

rumal chi sibalaj cꞌäx qui waram. Man xquirik tä cꞌu ru tijoxelab jas 
cäquibij che ri Jesús. 41 Churoxmul xtzelej chi lok ri Jesús cucꞌ, xubij 
cꞌu chque: Chixwar baꞌ, chixuxlanok, —xchaꞌ. Te riꞌ xubij: ¡Rucꞌ waꞌ! —
cächaꞌ. Opaninak cꞌu ri hora. Quinjach cꞌu na in, in riꞌ ri Ralcꞌual ri Dios 
ri Kas Winak, pa qui kꞌab ri ajmaquib, —cächaꞌ. 42 ¡Joꞌ baꞌ! ¡Chixwalijok! 
Chiwilampeꞌ, xpe ri jachal we, —xcha chque.

Ri tat Judas cujach bi ri Jesús
43 Cꞌä tajin cächꞌaw ri Jesús aretak xopan ri tat Judas, jun chque ri 

cablajuj u tijoxelab. E petinak rucꞌ ri areꞌ qꞌuia winak, cucꞌam machetes, 
cucꞌam cheꞌ. E takom lok cumal ri qui nimakil sacerdotes, cumal cꞌu tak 
ri tijonelab re ri Pixab, xukujeꞌ ri qui nimakil ri winak. 44 Ri tat Judas, 
ri jachal re ri Jesús, u yoꞌm cꞌu can jun etal chque ri winak, xubij: Ri 
quintzꞌumaj, are riꞌ ri Jesús. ¡Chichapaꞌ! Kas utz chibana bi chujatꞌixic, —
xcha chque.

45 Aretak xopanic, chanim xkeb rucꞌ ri Jesús, xubij: ¡Kajtij, Kajtij! —
xcha che.

Xutzꞌumaj cꞌut. 46 Xquichap cꞌu ri Jesús, xquiyut bic.
47 Jun chque ri e tacꞌatoj chilaꞌ xucꞌam ru machete, xusoc ri patänil re 

ri qui nimal sacerdotes, xukꞌat apan ru xiquin. 48 Xubij cꞌu ri Jesús chque 
ri winak: ¿Jas lo waꞌ chi jeꞌ ta ne chrij jun elakꞌom elinak wi alak lok? 
Cꞌamom alak lok ri machetes alak, ri cheꞌ alak che nu chapic, —cächa 
chque. 49 Ronojel kꞌij in cꞌo ucꞌ alak pa ri nimalaj rachoch Dios, tajin 
quinya tijonic chech alak, man xinchap tä cꞌu alak. Jeꞌ cꞌu cäban na waꞌ 
chwe rech jeꞌ cäban na jas ri tzꞌibam chwij pa ru Lokꞌ Pixab ri Dios, —
xcha chque.

50 Chanim cꞌut conojel ru tijoxelab xquiya can ri Jesús, xeanimaj bic.

Jun ala canimaj bic
51 Cꞌo cꞌu jun ala teren chrij ri Jesús, xak jun sak atzꞌiak u kꞌuꞌm chrij. 

Xchap cꞌu riꞌ cumal ri winak. 52 Ri areꞌ cꞌut xuya can ri ratzꞌiak pa qui 
kꞌab, chꞌanalic xanimaj bi chquiwäch.

Copan ri Jesús chquiwäch ri qui nimakil sacerdotes
53 Te riꞌ xquicꞌam bi ri Jesús cho ri kas qui nimal sacerdotes. Xquimulij 

cꞌu quib conojel ri qui nimakil sacerdotes, ri qui nimakil ri winak, 
xukujeꞌ ri tijonelab re ri Pixab. 54 Ri tat Pedro cꞌut xuterenej bi ri Jesús 
chinaj, xopan cꞌu pa ri uwoja re ri rachoch ri kas qui nimal sacerdotes. 
Xtꞌuyi cꞌu ri tat Pedro chilaꞌ cucꞌ ri chajil tak re ri nimalaj rachoch Dios, 
tajin cumikꞌ rib chrij ri kꞌakꞌ.

55 Ri qui nimakil sacerdotes cucꞌ conojel ri qui nimakil ri winak tajin 
cäquitzucuj jas u wäch mac ri cäkꞌalajisax chrij ri Jesús rech cäcämisaxic. 

¡Man xquirik tä cꞌut! 56 E qꞌuia cꞌu ri xcaꞌn tzij chrij aretak xcaꞌn kꞌalajisanic. 
Man xak tä cꞌu jun u wäch ri xquibij. 57 Te riꞌ xewalij jujun ri cäcaꞌn tzij chrij ri 
Areꞌ, xquibij: 58 Ka tom ri xubij: “Ri in quinwulij na we nimalaj rachoch Dios riꞌ 
ri banom cumal ri winak, quinyac chi cꞌu na pa oxib kꞌij jun ri man banom tä 
waꞌ cumal winak,” —xcha riꞌ, —xecha chque.

59 Man rucꞌ tä waꞌ xjunamataj u wäch ri xquibij chrij.
60 Xwalij cꞌu ri kas qui nimal sacerdotes, xtaqꞌui chquiwäch conojel, xutaꞌ che 

ri Jesús, xubij che: ¿A mat cꞌo jas jun tzij cabij chutzelexic u wäch ri tajin cäbix 
chawij? ¿Jas pu waꞌ we tajin cäquikꞌalajisaj we achijab riꞌ chawij? —xcha che.

61 Man cächꞌaw tä cꞌu ri Jesús, man cꞌo tä wi jas cubij che. Ri kas qui 
nimal sacerdotes xutaꞌ jumul chic che ri Jesús, xubij: ¿A kas at riꞌ ri 
Cristo, ru Cꞌojol ri Dios ri cäkaya u kꞌij? —xcha che.

62 Xchꞌaw cꞌu ri Jesús, xubij che: ¡In riꞌ, tat! —cächa che. ¡Quinil cꞌu na 
alak ri in, in riꞌ ri Ralcꞌual ri Dios ri Kas Winak, aretak in tꞌuyul pa ru 
wiquiäkꞌab ri Dios ri sibalaj cꞌo u chukꞌab, xukujeꞌ quinil na alak aretak 
quinpe na cucꞌ tak ri sutzꞌ chicaj! —xcha che.

63 Are cꞌu ri kas qui nimal sacerdotes xurakꞌachij ru kꞌuꞌ chucꞌutic 
chi sibalaj cꞌäx cunaꞌ ri cubij ri Jesús. Xubij cꞌu ri tataꞌ: ¿Jas cꞌu che e 
rajwaxic chi niqꞌuiaj kꞌalajisanelab chrij? 64 ¡I tom cꞌu ri ix chi xubij ri 
äwas u bixic chrij ri Dios! ¿Jas cꞌu quichomaj? —xcha chque.

Conojel cꞌut xquikꞌat tzij puwiꞌ, xquibij chi rajwaxic cäcämisaxic.
65 E cꞌo cꞌu jujun xquichaplej u chubaxic. Xquichꞌuk ru palaj, xquichꞌayo, 

xquibij cꞌu che: ¡Chachꞌobo ne jachin ri xatuchꞌayo! —xecha che.
Xukujeꞌ ri chajinelab xquicoj kꞌab chupalaj.

Ri tat Pedro cubij chi man retam tä u wäch ri Jesús
66 Cꞌä cꞌo ri tat Pedro iquim pa ri uwoja aretak xpe jun chque ri 

alitomab, ri ajicꞌ rech ri kas qui nimal sacerdotes. 67 Aretak xril ri tat 
Pedro chi tajin cumikꞌ rib cho ri kꞌakꞌ, co xcaꞌy che, xubij: ¡Ri at xukujeꞌ 
xatcꞌoji rucꞌ ri Jesús aj Nazaret! —xcha che.

68 Are cꞌu ri tat Pedro xresaj rib chupam, xubij: ¡Man wetam tä u wäch 
riꞌ, man quinchꞌob tä cꞌu riꞌ ri tajin cabij! —xcha che.

Xel cꞌu bi chilaꞌ, xopan chiꞌ ri uchibe. Are chiꞌ xokꞌ ri amaꞌ äcꞌ. 69 Ri ali 
xril ri tat Pedro jumul chic, xuchaplej chi na u bixic chque ri e tacꞌatoj 
chunakaj, xubij: ¡We achi riꞌ are jun chque ri e rachiꞌl ri Jesús! —xchaꞌ.

70 Ri tat Pedro xresaj chi cꞌu rib jumul chic chupam, xubij chi man 
cuchꞌob tä u wäch ri Jesús. Man naj tä cꞌu riꞌ ri e tacꞌatoj chilaꞌ xquibij 
jumul chic che ri tat Pedro: Kas tzij at jun chque rumal chi at aj Galilea. 
Xukujeꞌ xak junam catchꞌawic jas ri winak aj Galilea, —xecha che.

71 Co cꞌu xchꞌaw ri tat Pedro, xuban cꞌu jurar cho ri Dios, xubij: ¡Kas 
tzij riꞌ chi ri in man wetam tä u wäch ri achi riꞌ ri tajin quitzijoj! —xcha 
chque.

72 Xokꞌ chi cꞌu na ri amaꞌ äcꞌ chucamul. Xnaꞌtaj cꞌu che ri tat Pedro ru 
bim ri Jesús che: “Cabij na at oxmul chi man awetam tä nu wäch mäjok 
cokꞌ camul ri amaꞌ äcꞌ,” —xcha che. Aretak ri tat Pedro xnaꞌtaj waꞌ che, 
xutzokopij cꞌu okꞌej.

Ri Jesús cꞌo chuwäch ri tat Pilato

15  1 Sibalaj akꞌab cꞌu riꞌ xquimulij quib ri qui nimakil sacerdotes, 
ri qui nimakil ri winak, xukujeꞌ ri tijonelab re ri Pixab cucꞌ 

ri niqꞌuiaj nimak tak tataꞌib. Te cꞌu riꞌ conojel we nimak tak tataꞌib 
riꞌ xquitalaꞌ qui noꞌj chuchomaxic jas cäcaꞌno. Xquiyut cꞌu bi ri Jesús, 
xquicꞌam bic, xquijacha cꞌu cho ri tat Pilato. 2 Xutaꞌ cꞌu ri tat Pilato che, 
xubij: ¿A at riꞌ ri cattakan pa qui wiꞌ ri winak aj Israel? —xchaꞌ.

Xchꞌaw cꞌu ri Jesús, xubij: Je riꞌ jas ri cäbij la, —xcha che.
3 Qꞌuia tzij cꞌut xcaꞌn ri qui nimakil sacerdotes chrij ri Jesús. 4 Xutaꞌ 

cꞌu ri tat Pilato jumul chic che ri Jesús, xubij: ¿A mat cꞌo jas ri cabij? 
¡Chatampeꞌ chi qꞌuia ri cäquibij chawij! —xcha che.

5 Man cꞌo tä jun tzij chic xubij ri Jesús, je cꞌu riꞌ chi xucajmaj waꞌ ri tat 
Pilato, man xurik tä chic jas cubano.

Cäkꞌat tzij puwiꞌ ri Jesús chi cäcämisax na
6 Are cꞌu ri tat Pilato nakꞌatal wi chi pa ri nimakꞌij riꞌ ri areꞌ cuban jun 

tokꞌob chque ri winak, cutzokopij bi jun ajpacheꞌ, apachin ta ne ri cäquitaꞌ 
che. 7 Cꞌo cꞌu jun achi, Barrabás u biꞌ, yoꞌm pa cheꞌ junam cucꞌ ri rachiꞌl 
rumal chi xcaꞌn cämisanic aretak ri winak re ri tinimit xquiwalijisaj quib 
chquij ri quetakan pa qui wiꞌ. 8 Xquimulij cꞌu quib ri winak chuwäch ri 
tat Pilato, xquichaplej u tzꞌonoxic che chi chubana tokꞌob chque, jas ri 
nakꞌatal wi ri areꞌ. 9 Xchꞌaw cꞌu ri tat Pilato, xubij chque: ¿A quiwaj chi 
quinban tokꞌob chiwe, quintzokopij bi ri tataꞌ ri cꞌo u takanic pi wiꞌ ix ri 
winak aj Israel? —xcha chque.

10 Cuchꞌob cꞌu ri tat Pilato chi xa rumal chi cꞌäx cäquinaꞌ ri qui nimakil 
sacerdotes che ri Jesús qui jachom ri Areꞌ pu kꞌab. 11 Ri qui nimakil 
sacerdotes cꞌut tajin cäcaꞌno chi ri winak cäquituquij quib, xa cäquibij chi 
más utz na are cuban tokꞌob chque, cätzokopix bi ri Barrabás. 12 Xchꞌaw chi 
ri tat Pilato, xutaꞌ cꞌu chque: ¿Jas cꞌu ri quiwaj chi quinban che ri achi ri 
quibij ix chi are cꞌo u takanic pi wiꞌ ix ri ix winak aj Israel? —xcha chque.

13 Ri winak co xquirak qui chiꞌ, xquibij: ¡Chripok! —xechaꞌ.
14 Xchꞌaw cꞌu ri tat Pilato, xutaꞌ chque: ¿Jas che? ¿Jas etzelal u banom 

waꞌ we achi riꞌ? —xcha chque.
Co cꞌu na xechꞌaw ri winak, xquibij: ¡Chripok! —xechaꞌ.
15 Ri Pilato are cꞌu craj u banic xa jas ri qui rayinic ri winak. Xuban 

chque ri tokꞌob ri xquitaꞌ, xutzokopij cꞌu bi ri Barrabás. Xtakan cꞌut chi 
cächꞌay ri Jesús, te cꞌu riꞌ xujach bic rech cäripic.

r 15:23 Are qui chomanic ri winak chi ri cunabal “mirra”, we yujtal rucꞌ ri vino, are cubano 
chi cätäni ri kꞌaxom. 

16 Xepe cꞌu ri soldados, xquicꞌam bi ri Jesús pa ri uwoja re ri rachoch ri 
nim kꞌatal tzij, xequisiqꞌuij ri niqꞌuiaj soldados chic rech cäquimulij quib 
cucꞌ. 17 Xquicoj cꞌu jun atzꞌiak morada chrij ri Jesús. Xukujeꞌ xquicoj jun 
corona re quemom qꞌuix chujolom. 18 Chanim cꞌut xquichaplej u rakic 
qui chiꞌ chrij, xquibij: Lal riꞌ ri cätakan la pa qui wiꞌ ri winak aj Israel, 
¡chnimarisax kꞌij la! —xecha che.

19 Xquichꞌay cꞌu chujolom rucꞌ jun aj, xquichubaj, xexuqui chuwäch, xak 
cäcaꞌn che quib chi tajin cäquikꞌijilaj. 20 Aretak xetoꞌtaj che retzꞌbexic u 
wäch, xquijolij ru kꞌuꞌ ri morada chrij, xquicoj ri kas ratzꞌiak ri Areꞌ chrij, 
te cꞌu riꞌ xquicꞌam bi churipic cho ri cruz.

Cärip ri Jesús cho ri cruz
21 Cꞌo cꞌu jun achi aj Cirene, Simón u biꞌ, qui tat ri tat Alejandro, ri tat 

Rufo. Ri areꞌ tajin cocꞌowic, u petic cꞌu riꞌ pa juyub. Xquicoj qui chukꞌab 
che rech cutelej bi ru cruz ri Jesús.

22 Xquicꞌam cꞌu bi ri Jesús chilaꞌ jawijeꞌ ri cäbix Gólgota che. Quel cubij 
waꞌ ri biꞌaj riꞌ: Ri Juyub re ru Bakil Jolomaj, —cuchixic. 23 Xquiya cꞌu vino 
yujtal rucꞌ mirra r chuwäch ri Jesús rech cutijo. Man xutij tä cꞌut. 24 Aretak 
qui ripom chic cho ri cruz, ri soldados xquijach ri ratzꞌiak ri Jesús chquiwäch, 
xquesaj cꞌu suerte chrij rech cäquilo jas ri cäquicꞌam bi chquijujunal.

25 Akꞌab cꞌut xrip ri Jesús pa ri u belej hora. 26 Cojom cꞌu puwiꞌ ri cruz 
jun tzꞌibtalic ri cubij jas che cäkꞌat tzij puwiꞌ ri Jesús rech cäripic, cubij 
cꞌut: RI NIM TAKANEL PA QUI WIꞌ RI WINAK AJ ISRAEL, —cächaꞌ. 
27 Xerip cꞌu quieb elakꞌomab rucꞌ, jun pu wiquiäkꞌab, jun pu moxkꞌab. 
28 Xbantaj cꞌu can ri tzꞌibam chrij pa ru Lokꞌ Pixab ri Dios ri cubij: “Jeꞌ ta 
ne chi are jun chque ri banal tak etzelal ri xkꞌat tzij puwiꞌ,” —cächaꞌ.

29 Ri queocꞌowic cäquiyokꞌo, cäquisutisaꞌ ri qui jolom, cäquibij: ¡Aa! 
¡At riꞌ ri cabij chi catcowinic cawulij ri nimalaj rachoch Dios, xa cꞌu pa 
oxib kꞌij cayac chi na waꞌ jumul chic! —quecha che. 30 ¡Chatoꞌ baꞌ awib, 
chatkaj cꞌu lok cho ri cruz! —xecha che.

31 Jeꞌ xukujeꞌ ri qui nimakil sacerdotes cucꞌ ri tijonelab re ri Pixab cäquitzeꞌj 
u wäch, cäquichꞌabej quib, cäquibij: ¡Xtob chque niqꞌuiaj chic, man cäcowin tä 
cꞌu ri Areꞌ chutoꞌic rib! —quechaꞌ. 32 Chkaj baꞌ lok cho ri cruz ri Cristo “ri Nim 
Takanel quech ri winak aj Israel” rech cäkilo, ¡cujcojon cꞌu na che! —xechaꞌ.

Ri e ripom rucꞌ ri Jesús xukujeꞌ xquitzeꞌj u wäch.

Cäcäm cꞌu ri Jesús
33 Aretak xurik ri cablajuj hora, xkꞌekumar ronojel ruwächulew 

oxib horas. 34 Tzpa ri rox hora re ri benak kꞌij xurak u chiꞌ ri Jesús, co 

xchꞌawic, xubij: Eloi, Eloi, ¿lama sabactani? —xchaꞌ. Jeꞌ quel cubij waꞌ: Nu 
Dios, nu Dios, ¿jas che in wonobam la canok? —cächaꞌ.

35 Jujun cꞌu chque ri e tacꞌatoj chilaꞌ xquita waꞌ, xquibij: ¡Chitampeꞌ! —
quechaꞌ. Tajin cusiqꞌuij ri ka mam Elías ri ojer kꞌalajisal re ru Lokꞌ Pixab 
ri Dios, —xecha riꞌ.

36 Te cꞌu riꞌ jun chque ri winak xutic anim, xeꞌc, xurubu jun estropajo 
pa chꞌäm vino, xuya waꞌ puwiꞌ jun aj, xuya akꞌan chuwäch ri Jesús rech 
cutijo, xubij cꞌu apan chque ri winak: ¡Chiweyej baꞌ! Chkila na we cäpe ri 
ka mam Elías chukasaxic, —xcha chque.

37 Sibalaj co xurak u chiꞌ ri Jesús, xel ranimaꞌ, xcäm cꞌu ri Areꞌ. 38 Are 
cꞌu ri tasbal u pam ri nimalaj rachoch Dios xjisjobic, quieb xubano, xpe 
ajsic cꞌä iquim. 39 Ri qui nimal soldados aj Roma, ri tacꞌal cho ri Jesús, 
aretak xuto xurak u chiꞌ ri Jesús, xukujeꞌ xrilo jas xubano aretak xcämic, 
xubij: ¡Kas tzij u Cꞌojol ri Dios waꞌ we achi riꞌ! —xchaꞌ.

40 E cꞌo cꞌu jujun ixokib ri tajin quecaꞌy apan chinaj. Chquixol ri e areꞌ 
cꞌo ri nan María aj Magdala, xukujeꞌ ri nan María u nan ri tat Jacobo 
ri más cꞌacꞌal na, ri xukujeꞌ are u nan ri tat José waꞌ. Cꞌo xukujeꞌ ri nan 
Salomé cucꞌ. 41 Aretak ri Jesús xcꞌoji pa Galilea, we ixokib riꞌ xebin rucꞌ, 
xepatänin che. Xukujeꞌ e cꞌo chilaꞌ qꞌuia chque ri niqꞌuiaj ixokib chic ri e 
opaninak rucꞌ ri Jesús pa Jerusalén.

Cämuk ru cuerpo ri Jesús
42 Benak chi ri kꞌij pa ri kꞌij ri cäban u banic ronojel che ri kꞌij re 

uxlanem, are cꞌu víspera waꞌ re ri kꞌij riꞌ. 43 Xopan cꞌu ri tat José aj 
Arimatea, jun chque ri qui nimakil ri winak aj Israel ri tznim quil wi. 
Ri areꞌ xukujeꞌ cuꞌl u cꞌux che reyexic chi cäpe na ri Dios rech cätakan 
na pa qui wiꞌ ri winak. Xuchajij cꞌu animaꞌ, xoc cho ri tat Pilato chutaꞌic 
chi cäyiꞌ ru cuerpo ri Jesús che. 44 Xucajmaj waꞌ ri tat Pilato chi sibalaj 
chanim xcäm ri Jesús. Xtakan cꞌu chusiqꞌuixic ri qui nimal ri soldados 
chuwäch, xutaꞌ che we kas tzij cäminak chic. 45 Aretak ri qui nimal 
soldados xubij chi kas tzij cäminak chic ri Jesús, ri tat Pilato xuya ru 
cuerpo che ri tat José. 46 Ri tat José cꞌut xulokꞌ jun payuꞌ, xukasaj ru 
cuerpo ri Jesús, xupis cꞌu chupam ri payuꞌ. Te riꞌ xuya chupam jun 
mukubal ri cꞌotom cok pa ri abaj. Xuwolkotij cꞌu jun abaj chuchiꞌ ri 
mukubal. 47 Ri nan María aj Magdala rucꞌ ri nan María u nan ri tat José 
tajin cäquilo jawijeꞌ ri cäyiꞌ wi can ru cuerpo ri Jesús.

Cäcꞌastaj ri Jesús chquixol ri cäminakib

16  1 Ocꞌowinak chi cꞌu ri kꞌij re uxlanem, ri nan María aj Magdala, 
xukujeꞌ ri nan María u nan ri tat Jacobo rucꞌ ri nan Salomé, 

xquilokꞌ cꞌocꞌalaj tak cunabal rech quequibila chrij ru cuerpo ri Jesús. 
2 Sibalaj akꞌab cꞌut pa ri nabe kꞌij re ri semana xebeꞌ ri ixokib chuchiꞌ 

SAN MARCOS 15 ,  16

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



120

ri mukubal. Elinak chi cꞌu lok ri kꞌij aretak xeopanic. 3 Xquichꞌabej cꞌu 
quib, xquibij: ¿Jachin ta cꞌu lo ri cäwolkotin na apan ri abaj chkawäch? 
¡Tzchuchiꞌ ri mukubal cꞌut cꞌo wi! —xechaꞌ.

4 Aretak cꞌut xecaꞌyic, cꞌä teꞌ xquilo chi wolkotim chi apan ri nimalaj 
abaj riꞌ. 5 Xeboc cꞌu bi pa ri mukubal, xquil jun acꞌal achi tꞌuyul pa ru 
wiquiäkꞌab ri mukubal. Sakloloj cꞌu ri ratzꞌiak ri achi. ¡Xquixej cꞌu quib 
ri ixokib, xquicajmaj waꞌ! 6 Xubij cꞌu ri achi chque: ¡Mixej iwib! Ri ix 
quitzucuj ri Jesús aj Nazaret, ri xrip cho ri cruz. Cꞌastajinak cꞌu bi ri Areꞌ 
chquixol ri cäminakib, man cꞌo tä chic waral. Chiwilampeꞌ jawijeꞌ ri xyiꞌ 
wi, —cächa chque. 7 Jix baꞌ, chitzijoj cꞌu waꞌ chque ru tijoxelab, xukujeꞌ 
che ri tat Pedro, chibij: “Nabejinak ri Jesús chiwäch, benam re pa Galilea. 
Chilaꞌ quiwila wi na u wäch ri Areꞌ jeꞌ jas ri xubij chiwe,” —xcha chque ri 
ixokib.

8 Te riꞌ xebel bi ri ixokib, xeanimaj bi chuchiꞌ ri mukubal. Sibalaj 
xebirbitic, qui xibim cꞌu quib. Man cꞌo tä cꞌu jas cäquibij che jachin jun 
rumal chi sibalaj qui xem quib.

Ri Jesús cucꞌut rib cho ri nan María aj Magdala
9 Cꞌastajinak chi cꞌu ri Jesús chquixol ri cäminakib sibalaj akꞌab pa ri 

nabe kꞌij re ri semana, xucꞌut rib nabe chuwäch ri nan María aj Magdala 
ri e resam bi wukub itzel tak espíritus che. 10 Xeꞌ cꞌu ri areꞌ, xutzijoj waꞌ 
chque ri niqꞌuiaj chic ri xecꞌoji rucꞌ ri Jesús. Ri e areꞌ sibalaj quebisonic, 
tajin quebokꞌic. 11 Aretak xquito chi cꞌasal chi ri Jesús, chi ilom chi u 
wäch rumal ri nan María, ¡man xquicoj taj!

Ri Jesús cucꞌut rib chquiwäch quieb chque ru tijoxelab
12 Te cꞌu riꞌ jun chi wi u cꞌutic rib ri xuban ri Jesús chquiwäch quieb 

chque ru tijoxelab ri benam que pa juyub. 13 Xetzelej cꞌu bi ri e areꞌ, 
xebeꞌc, xquitzijoj waꞌ chque ri niqꞌuiaj chic. Man xquicoj tä cꞌu ri qui tzij 
ri e areꞌ.

Ri Jesús cätakan chutzijoxic ri Utzalaj Tzij re ri Evangelio
14 Chuqꞌuisbal ri Jesús xucꞌut rib chquiwäch ri julajuj u tijoxelab, 

aretak e tꞌuyul chiꞌ ri mesa. Xeuyajo rumal chi man xecojon taj, chi xa 
abajarinak ri canimaꞌ. Jeꞌ xuban waꞌ rumal chi man xquicoj tä ri qui 
tzij ri winak ri quilom u wäch ri Areꞌ chi cꞌasal chic. 15 Xubij cꞌu ri Jesús 
chque: Jix cho ronojel ruwächulew, chitzijoj ri Utzalaj Tzij re ri Evangelio 
chque conojel ri winak, —cächaꞌ. 16 Apachin cꞌu ri cäcojonic, cäban cꞌu na 
u kasnaꞌ, curik na riꞌ ru tobanic ri Dios. Ri man cäcojon taj, cäkꞌat na tzij 
puwiꞌ chi cäcꞌäjisax na u wäch, —cächaꞌ. 17 Ri quecojonic cäcaꞌn na waꞌ 
we cajmabal tak etal riꞌ: Pa ri nu biꞌ quequesaj na bi itzel tak espíritus, 
quechꞌaw cꞌu na pa juleꞌ tak chꞌabal chic. 18 Cäquichap na cumätz, xukujeꞌ 

we cäquitij cämisanel cunabal, man cꞌo tä cꞌäx cäquiriko. Cäquiya na qui 
kꞌab pa qui wiꞌ ri yawabib, queutzir cꞌu na canok, —xcha ri Jesús chque.

Cäpaki ri Jesús chicaj
19 Te cꞌu riꞌ, aretak ri Kajaw Jesús xtoꞌtaj che tzijonem cucꞌ ru tijoxelab, 

xcꞌam bi chicaj, xtꞌuyi cꞌu pa ru wiquiäkꞌab ri Dios. 20 Are cꞌu ru tijoxelab 
xebel bic, xquitzijoj ri Utzalaj Tzij re ri Evangelio apawijeꞌ chiꞌ ri xeopan 
wi. Tzare cꞌu ri Kajaw Jesús xtob chque, xujiquiba chquiwäch ri winak 
chi kas tzij ri tajin cäquitzijoj rumal chi xuya chque chi cäcaꞌn cajmabal 
tak etal junam rucꞌ ri tajin cäquitzijoj. Amén. 

1  1 Lokꞌalaj tat Teófilo: E qꞌuia ri winak ri xcaj xquitzꞌibaj pa cholaj 
ri tzijobelil chrij ri kas xbantaj waral chkaxol. 2 Ri xbantaj na are 

jeꞌ jas ri cꞌutum chkawäch cumal ri winak ri xquil ronojel waꞌ kas pa ri 
u chaplexic lok. We winak riꞌ e areꞌ ri xetob chutzijoxic ru Lokꞌ Pixab ri 
Dios. 3 Ri in xukujeꞌ sibalaj utz rilic waꞌ nu banom in rech quinwetamaj 
ronojel waꞌ kas pa ru chaplexic lok. Rumal rech waꞌ xinchomaj in chi are 
utz we ri in xukujeꞌ quintzꞌibaj bi pa ru cholajil ronojel ri xbantajic. 4 Je riꞌ 
quinban na rech quetamaj la ri kas tzij chrij ri tijonic ri yoꞌm che la.

Jun ángel cubij lok chi quil na u wäch ri Juan Kasal Jaꞌ
5 Aretak ri tat Herodes are nim takanel pa qui wiꞌ ri winak aj Judea, 

xcꞌoji jun tataꞌ chic chilaꞌ, Zacarías u biꞌ. Ri tataꞌ riꞌ are sacerdote a aj 
Israel ri jun cucꞌ ri juchꞌob sacerdotes aj re ri mam Abías. Ri rixokil, 
Elisabet u biꞌ, are jun chque ri rachalaxic ri mam Aarón. 6 E utzalaj tak 
winak waꞌ we jucꞌulaj riꞌ, jicom cꞌu canimaꞌ cho ri Dios. Xeniman che ri 
Dios pa ronojel ri xtakan wi, pa ronojel ru Lokꞌ Pixab ri Kajaw. Man cꞌo 
tä etzelal ri xcaꞌno. 7 Man cꞌo tä cꞌu calcꞌual rumal chi ri nan Elisabet man 
calcꞌualan taj. E nimak tak winak chi cꞌut ri quieb riꞌ.

8 Pa jun kꞌij ri tat Zacarías tajin cäpatänin ri areꞌ pa ri nimalaj rachoch 
ri Dios rumal chi cäquirik u banic waꞌ ri achijab ri e jun cucꞌ ri juchꞌob 
sacerdotes aj re ri mam Abías pa tak ri kꞌij riꞌ. Ri u chac ri tat Zacarías are 
laꞌ chi cächꞌaw pa qui wiꞌ ri winak rucꞌ ri Dios. 9 Jeꞌ jas ri qui nakꞌatisam 
wi quib ri sacerdotes, xquichaꞌ ri tat Zacarías rech coc bi pa ri lokꞌalaj 
cꞌolibal ri sibalaj äwas chi coc bi xa apachinok chuporoxic ri incienso. 
10 Conojel ri winak xquimulij apan quib cho ja chubanic orar aretak tajin 

RI UTZALAJ TZIJ RE RI 
EVANGELIO RI XUTZꞌIBAJ 

RI SAN LUCAS
 

 

a 1:5 “Sacerdote aj Israel”: Chawilaꞌ ri versículo 8, xukujeꞌ ri Diccionario, qꞌuisbal re we 
Nuevo Testamento. 

cäporox ri incienso. 11 Teꞌtalic cꞌut xucꞌut rib jun ángel cho ri tat Zacarías, 
ri takom lok rumal ri Dios. Xtaqꞌui cꞌu chuxcut ri cäporox wi ri incienso. 
12 Aretak ri tat Zacarías xril ri ángel, man xurik taj jas xubano, xane 
sibalaj xuxej rib.

13 Xubij cꞌu ri ángel che ri tat Zacarías: Maxej awib. Ri a bochiꞌnic xtaꞌtaj 
rumal ri Dios. Quil cꞌu na u wäch jun a cꞌojol rumal ri nan Elisabet ri awixokil. 
Cacoj cꞌu na a Juan che ru biꞌ, —cächa che. 14 Xukujeꞌ xubij: Sibalaj catquicot na 
rumal ri acꞌal, xukujeꞌ e qꞌuia chque ri juleꞌ winak chic ri quequicot na aretak 
quil u wäch, —cächa ri ángel che. 15 Cänimar na u kꞌij cho ri Kajaw Dios. Man 
cutij tä na vino, man cutij tä cꞌu tzam. Cätakan na ri Lokꞌalaj Espíritu pa ranimaꞌ 
ri acꞌal cꞌä mäjok quil u wäch, —cächaꞌ. 16 Cuban cꞌu na ri a Juan chi qꞌuia chque 
ri winak aj Israel quetzelej na rucꞌ ri Kajaw ri qui Dios, —cächa ri ángel che ri 
tat Zacarías. 17 Ri a Juan cänabej na cho ri Kajaw Jesús. Cäcꞌoji cꞌu na ru noꞌj 
xukujeꞌ ru chukꞌab jeꞌ jas ri xcꞌoji che ri mam Elías, kꞌalajisal re ru Lokꞌ Pixab ri 
Dios ojer. Cuban na chi ri nan tat quetzelejic queutzir cucꞌ ri calcꞌual, xukujeꞌ 
chi ri winak ri cäquiyac quib chrij ri Dios cäquiqꞌuex na canimaꞌ, cäquiqꞌuex ri 
qui chomanic, cäquetamaj na ri nimanic, quetzelej qui wäch cucꞌ ri utzalaj tak 
winak, cäcaꞌn na que ri e areꞌ. Ri a Juan cuban na chque ri winak chi quecowin 
na chucꞌulaxic ri Kajaw, —xcha ri ángel che ri tat Zacarías.

18 Xutaꞌ cꞌu ri tat Zacarías che ri ángel, xubij: ¿Jas ta quinban che 
retamaxic waꞌ chi kas tzij ri cätzijoj la chwe? Ri in, in riꞌj achi chic, 
xukujeꞌ ri wixokil are nim winak chic, —xcha che.

19 Xchꞌaw chi na jumul ri ángel, xubij che: In riꞌ ri Gabriel, in patänil re 
ri Dios. In takom cꞌu lok che a tzijobexic, che qui tzijoxic we utzalaj tak 
tzij riꞌ chawe, —cächa che. 20 Tzche we cämic riꞌ man catcowin tä chic 
catchꞌawic cꞌä copan na ri kꞌij ri cäbantaj na waꞌ ri xinbij chawe, cꞌä quil 
na u wäch ri a cꞌojol rumal rech waꞌ chi man xacoj tä ri nu tzij, —cächa 
riꞌ. Cäbantaj na waꞌ we nu tzijom riꞌ tzpa ru kꞌijol, —xcha ri ángel che.

21 Ri winak cꞌut queyeꞌm ri tat Zacarías. Xquicajmaj waꞌ chi sibalaj 
xbeytaj pa ri lokꞌalaj cꞌolibal ri sibalaj äwas chi coc bi xa apachinok. 
22 Aretak xel lok ri tat Zacarías, man xcowin tä chic che qui chꞌabexic ri 
winak. Xquetamaj chi cꞌo jas ri xucꞌut rib chuwäch ri tat Zacarías pa ri 
lokꞌalaj cꞌolibal. Xak pa memal chic xeuchꞌabej, rumal chi xmemar canok.

23 Aretak xetzꞌakat ri kꞌij ri cäpatänin ri tat Zacarías pa ri nimalaj 
rachoch Dios, xeꞌ ri areꞌ cho rachoch. 24 Te cꞌu riꞌ ri nan Elisabet xcanaj 
yawab winak chic, xcanaj cꞌu job icꞌ cho rachoch. Xubij ri nan Elisabet pa 
ranimaꞌ: 25 “Xcaꞌy ri Kajaw Dios chwe, xutokꞌobisaj cꞌu nu wäch rech man 
quinquiyokꞌ tä chi ri winak,” —xcha ri nan Elisabet.

Jun ángel cubij lok chi quil na u wäch ri Jesucristo
26 Chuwak icꞌ chi cꞌut ri Dios xutak bi ri ángel Gabriel pa ri tinimit 

Nazaret re Galilea. 27 Xopan cꞌu rucꞌ jun kꞌapoj ali, María u biꞌ, ri tzꞌonom 

chic rumal jun achi, José u biꞌ. We achi riꞌ rachalaxic can ri nim takanel 
David ojer. 28 Ri ángel xoc bi chilaꞌ jawijeꞌ cꞌo wi ri kꞌapoj al María, xubij 
che: ¿A utz a wäch, María? —cächaꞌ. ¡At riꞌ ri at chaꞌtal rumal ri Dios! 
Kas cꞌo ri Kajaw Dios awucꞌ, —cächa che. Ri at cꞌut, at tewchim na rumal 
ri Dios chquiwäch conojel ixokib, —xcha ri ángel che ri al María.

29 Aretak ri al María xril ri ángel, xutatabej ru tzij, xtꞌujuw cꞌu ri 
ranimaꞌ rumal ri xbix che. Xuchomaj pa ranimaꞌ, xubij: ¿Jas waꞌ ri cubij 
chwe? —xcha riꞌ. 30 Xchꞌaw chi ri ángel, xubij che ri kꞌapoj al María: 
Maxej awib, María, —cächa che. Ri at sibalaj at lokꞌ cho ri Dios. 31 Ri at 
cꞌut catcanaj can yawab winak. Cawil na u wäch jun awal ala ri cacoj 
na “Jesús” che ru biꞌ, —cächaꞌ. 32 Cänimar na u kꞌij ri a Jesús. Cäbix na 
u Cꞌojol ri Dios aj Chicaj che. Ri Kajaw Dios cucoj na che nim takanel jeꞌ 
jas ra mam David. 33 Je riꞌ rech cätakan na puwiꞌ ri tinimit Israel pa tak ri 
kꞌij ri junab ri quepetic. Ru takanic ri Areꞌ, man cꞌo tä u qꞌuisic, —xcha ri 
ángel che ri al María.

34 Te riꞌ ri al María xutaꞌ che ri ángel, xubij: ¿Jas lo quincꞌulmaj waꞌ? —
cächaꞌ. Mäjaꞌ quincꞌoji rucꞌ achi, —xcha che ri ángel.

35 Xchꞌaw cꞌu ri ángel, xubij che: Cäkaj na lok ri Lokꞌalaj Espíritu pa 
wiꞌ. Ri Dios aj Chicaj cärokxanej na waꞌ awucꞌ rumal ru chukꞌab. Rumal 
riꞌ we lokꞌalaj acꞌal riꞌ ri quil na u wäch cäbix na u Cꞌojol ri Dios che, —
cächa che. 36 Xukujeꞌ ri nan Elisabet ri awachalal areꞌ cäril na u wäch 
jun acꞌal pune riꞌj chic. Are cꞌu wakib icꞌ waꞌ cämic yawab winak chic ri 
nan Elisabet pune xbix canok che chi man cäcowin tä che ri alcꞌualanic. 
37 Man cꞌo tä cꞌu jas ri mat cäcowin ri Dios chubanic, —xcha ri ángel.

38 Xubij cꞌu ri kꞌapoj al María: In riꞌ ri patänil re ri Kajaw Dios. Chubana 
baꞌ ri Areꞌ chwe jas ri tzijom la chwe, —xcha che.

Xel cꞌu bi ri ángel chuwäch.

Ri al María copan cho rachoch ri nan Elisabet
39 Pa tak ri kꞌij riꞌ xel bic ri al María cho ja, xeꞌ aninak pa jun tinimit ri 

cꞌo pa tak ri u juyubal ri Judea. 40 Xoc cꞌu bic pa rachoch ri tat Zacarías, 
xuya rutzil u wäch ri nan Elisabet ri rixokil. 41 Ri nan Elisabet, aretak 
xuta ru tzij ri al María, xslab cꞌu ri ral pa ru cꞌux. Xkaj ri Lokꞌalaj Espíritu 
puwiꞌ ri nan Elisabet, xtakan cꞌu pa ranimaꞌ. 42 Co xchꞌaw ri nan Elisabet, 
xubij che ri al María: Ri at cꞌut at tewchim na rumal ri Dios chquiwäch 
conojel ixokib. U tewchim na ri awal at xukujeꞌ, —cächaꞌ. 43 ¿Jas lo waꞌ 
chi ri Dios cuban jun nimalaj utzil chwe in, chi ru nan ri Kajaw xpe wucꞌ? 
—cächa ri nan Elisabet. 44 Chanim riꞌ aretak xinto chi xatchꞌawic, ri wal 
xquicotic, xslab pa nu cꞌux. 45 Utz awe at ri xatcojon che ri Kajaw Dios, 
rumal chi kas tzij cäbantaj na ri xbix chawe rumal ri Dios, —xcha ri nan 
Elisabet che ri al María.

46 Xubij ri kꞌapoj al María:

Quinnimarisaj u kꞌij ri Kajaw Dios.
 47 Cäquicot cꞌu ri wanimaꞌ

rumal ri Dios ri Toꞌl We.
 48 Quinquicotic rumal chi ri Dios

xcaꞌy chwe in ru patäninel ri man
nim tä nu banic.

Conojel winak cäquibij na chwe
pa tak ri kꞌij ri junab ri quepetic
chi utz we.

 49 Je riꞌ cäquibij na rumal rech waꞌ
chi ri Dios ri sibalaj cꞌo u chukꞌab
u banom nimak tak utzil chwe.

Sibalaj lokꞌ ri Dios, sibalaj lokꞌ
ru biꞌ ri Areꞌ,

—cächa ri al María.
 50 Amakꞌel ronojel kꞌij cutokꞌobisaj na

qui wäch conojel winak
ri nim cäquil wi ri Areꞌ,
ri cäquixej quib chuwäch.

 51 U cꞌutum ri nimalaj u chukꞌab
chquiwäch conojel. Xukasaj qui kꞌij
ri winak ri cäquichomaj
chi sibalaj nim qui banic,

—cächaꞌ.
 52 Xeresaj ri takanic pa qui kꞌab

ri nimak qui banic,
xuya cꞌu waꞌ chque ri winak
ri man nim tä queil wi.

 53 E qꞌuia ri utzil ri xuban ri Dios
chque ri mebaꞌib,
ri winak ri quenumic.

Ri Dios xubij chque ri kꞌinomab:
Jix, man cꞌo tä iwe ix,

—xcha chque, —cächaꞌ.
 54 Xtoban chque ri winak aj Israel,

ri patänil tak re ri Dios.
Man xsach tä pu jolom ri Dios

ru tokꞌobisaxic qui wäch.
 55 Jeꞌ xuban waꞌ rumal chi jeꞌ xuchiꞌj

chque ri katiꞌt ka mam,
che ri ka mam Abraham

xukujeꞌ ri rachalaxic ri areꞌ

b 1:59 “Circuncisión”: Chawilaꞌ Hechos 7:8, nota. 

amakꞌel pa tak ri kꞌij ri junab
ri quepetic,

—xcha ri al María.
56 Craj oxib icꞌ xcanaj na can ri al María rucꞌ ri nan Elisabet. Te cꞌu riꞌ 

xtzelej bic, xeꞌ cho rachoch.

Quil u wäch ri a Juan Kasal Jaꞌ
57 Aretak xopan ri kꞌij ri cutzir ri nan Elisabet, xril cꞌu u wäch jun ral 

ala. 58 Ri u cꞌul tak ja ri nan Elisabet xukujeꞌ ri rachalaxic, aretak xquito 
chi ri Kajaw Dios sibalaj xutokꞌobisaj u wäch ri nan Elisabet, xequichꞌabej, 
xequicot cꞌu rucꞌ. 59 Chuwajxak kꞌij cꞌut xebeꞌ chucojic ri retal ri ojer u 
trato b ri Dios che ru cuerpo ri acꞌal. Xcaj cꞌut xquicoj Zacarías che ru biꞌ, 
junam rucꞌ ru biꞌ ru tat. 60 Xchꞌaw cꞌu ru nan, xubij chque: ¡No! —cächaꞌ. 
Ru biꞌ ri cäkacoj chrij ri acꞌal are Juan, —xcha chque.

61 Xquibij cꞌu che: ¿Jas che? Man cꞌo tä jun chque ri achalal la ri jeꞌ u 
biꞌ waꞌ, —xecha che.

62 Xak pa memal xquichꞌabej ru tat ri acꞌal, xquitaꞌ che: ¿Jas u biꞌ 
ri acꞌal cäcoj la? —xecha che. 63 Ri tat Zacarías xutaꞌ jun wuj rech 
cätzꞌibanic. Xutzꞌibaj cꞌu waꞌ, xubij: “Juan ru biꞌ ri acꞌal,” —xcha pa ri 
tzꞌibanic. Conojel xquicajmaj waꞌ. 64 Xak cꞌu teꞌtalic xtzelej ru chꞌabal 
ri tat Zacarías, xcowin chic cätzijonic. Xtzijon cꞌut, xunimarisaj u kꞌij 
ri Dios. 65 Sibalaj xquixej quib conojel ri qui cꞌul tak ja, xquicajmaj waꞌ. 
Ronojel ri xucꞌulmataj jelaꞌ xtzijox apan pa tak ronojel ri juyub re Judea. 
66 Conojel ri winak ri xetowic xechoman pa que wi, xquibij: ¿Jas lo cuban 
waꞌ we acꞌal riꞌ? —xechaꞌ.

Jeꞌ xquibij waꞌ rumal chi kꞌalaj chi cꞌo ri Kajaw Dios rucꞌ ri acꞌal.

Ri tat Zacarías cubixoj jun bix rech kꞌalajisanic
67 Kajinak ri Lokꞌalaj Espíritu puwiꞌ ri tat Zacarías ru tat ri ala, 

xkꞌalajisanic, xubij:
 68 Quinya baꞌ u kꞌij ri Kajaw

ri ka Dios uj, uj riꞌ ri winak
aj Israel, rumal chi xulic,

xpe che ka toꞌic uj, uj cꞌu riꞌ
ri winak re ri u tinimit.

 69 Xuya cꞌu chke jun Toꞌl Ke
ri sibalaj cꞌo u chukꞌab.

Are cꞌu waꞌ jun chque ri rachalaxic
ri ka mam David, patänil re ri Dios,

—cächa riꞌ.

 70 Are waꞌ ri xuchiꞌj lok ri Dios
cumal ri lokꞌalaj tak kꞌalajisal tak
re ru Lokꞌ Pixab
pa ri ojer tak kꞌij canok.

 71 Xubij chi cujutoꞌ na chquiwäch
ri ka cꞌulel, che ka toꞌic
pa qui kꞌab,
xukujeꞌ pa qui kꞌab conojel
ri queetzelan ka wäch,

—cächa ri tat Zacarías.
 72 Xukujeꞌ xubij chi cutokꞌobisaj na

qui wäch ri katiꞌt ka mam,
xukujeꞌ chucꞌutic chquiwäch

chi xnaꞌtaj che ri Areꞌ ri Lokꞌalaj Trato
ri xuchiꞌj chque.

 73 Are cꞌu waꞌ ri Kas Tzij ri u bim
che ri ka mam Abraham,

—cächaꞌ.
 74 Je riꞌ rech aretak uj esam chic

pa qui kꞌab ri ka cꞌulel,
cuyaꞌ cujpatänin che ri Dios,

man cäkaxej tä chi kib,
 75 xukujeꞌ rech jicom ri kanimaꞌ

cujpatänin che, ka jachom kib
pu kꞌab ri Dios pa tak ronojel
ri kꞌij re ri ka cꞌaslemal,

—cächa riꞌ.
 76 At cꞌut, alaj acꞌal, cäbix na

kꞌalajisal re ru Lokꞌ Pixab
ri Dios aj Chicaj chawe,

rumal chi catnabej na chuwäch ri Kajaw
chubanic jicom che ru be.

 77 At cꞌut catyoꞌw na retamaxic
ri u tobanic ri Dios chque ri winak
re ri u tinimit, xukujeꞌ
chi cäsach na ri qui mac, —cächaꞌ.

 78 Ri ka Dios sibalaj quel u cꞌux chke.
Rumal riꞌ cutak na lok ri Kajaw Jesús
kucꞌ uj. Sibalaj jeꞌl cꞌu ri Areꞌ jeꞌ
jas ru sakilal ri kꞌij aretak cäsakiric.

 79 Cuya na sakilal pa canimaꞌ ri winak
ri jeꞌ ta ne e cꞌo pa ri kꞌekumal

c 2:11 Ri tzij “Cristo” o “Mesías” quel cubij “chaꞌtal rumal ri Dios”. 

rumal ri qui mac,
cäquixej cꞌu quib cho ri cämical.
Cäcꞌoji na che cꞌamal ka be
pa ri be ri cuxlan wi ri kanimaꞌ,

—xcha ri tat Zacarías.
80 Ri a Juan xqꞌuiyic, sibalaj cꞌo u chukꞌab ri xyiꞌ che rumal ri Lokꞌalaj 

Espíritu. Xcanaj can pa tak ri juyub ri sibalaj cätzꞌinowic cꞌä pa ri kꞌij ri 
xucꞌut rib chquiwäch ri winak aj Israel.

Quil u wäch ri a Jesús

2  1 Pa tak ri kꞌij riꞌ, ri nimalaj takanel Augusto César xuya takanic 
chque conojel winak chi cätzꞌibax ri qui biꞌ. 2 Aretak ri tat Cirenio 

are kꞌatal tzij re ri tinimit Siria, xbantaj we nabe tzꞌiban biꞌaj riꞌ. Are jun 
censo waꞌ. 3 Xebeꞌ cꞌu conojel ri winak chquijujunal pa tak ri qui tinimit 
rech cätzꞌibax ri qui biꞌ. 4 Xa je riꞌ xel lok ri tat José pa ri tinimit Nazaret 
re Galilea, xeꞌc, xopan pa jun tinimit re Judea, Belén u biꞌ. Chilaꞌ xeꞌ wi 
ri tat José rumal chi are rachalaxic ri mam David. Ri tinimit Belén are u 
tinimit ri mam David pa ojer tak kꞌij canok. 5 Aretak xeꞌ ri tat José rech 
cätzꞌibax ru biꞌ, xucꞌam bi ri al María ri u toꞌm chic che rixokil, yawab 
winak chi cꞌut. 6 Aretak e cꞌo chilaꞌ pa Belén, xopan ri kꞌij ri cutzir ri al 
María. 7 Xril cꞌu u wäch ru nabeal, jun ala. Xucoj atzꞌiak rech nuꞌch acꞌal 
che. Xukꞌoyoba pa jun echaꞌbal rumal chi man cꞌo tä chi jawijeꞌ ri quecꞌoji 
wi pa ri mesón.

Ri ángeles cäquichꞌabej ri ajyukꞌab
8 E cꞌo cꞌu ajyukꞌab pa tak ri juyub chunakaj ri tinimit Belén ri 

quequiwaraj ri cawaj chilaꞌ. 9 Xak teꞌtalic cꞌut jun ángel takom lok rumal 
ri Kajaw Dios xtaqꞌui chquiwäch. Xjuluw cꞌu ri jeꞌlalaj u juluwem ri Dios 
pa qui wiꞌ. Sibalaj cꞌu xquixej quib ri ajyukꞌab.

10 Xubij cꞌu ri ángel chque: Mixej iwib, —cächaꞌ. Kas tzij quinbij na jun 
utzalaj tzij chiwe. Ri u patän waꞌ we utzalaj tzij riꞌ are chi cuya nimalaj 
quicotemal chque conojel winak. 11 Are quinbij chiwe chi cämic riꞌ xil u 
wäch jun Toꞌl Iwe pa ru tinimit ri mam David. Are Cristo c waꞌ ri Kajaw, 
—cächaꞌ. 12 Are cꞌu retal waꞌ chiwe: Quirik na jun alaj neꞌ, cojom cꞌu 
atzꞌiak rech nuꞌch acꞌal chrij, kꞌoyobam pa jun echaꞌbal, —xcha chque.

13 Xak teꞌtalic cꞌut e cꞌo chic rucꞌ ri ángel qꞌuialaj tak ángeles ajchicaj. 
Cäquinimarisaj cꞌu u kꞌij ri Dios, cäquibij:
 14 ¡Kanimarisaj baꞌ u kꞌij ri Dios

ri cꞌo chicaj! ¡Chuxlan na canimaꞌ
ri winak cho ruwächulew, e are cꞌu

winak waꞌ ri utz queril wi ri Dios!
—xecha ri ángeles.

15 Te cꞌu riꞌ aretak xebeꞌ ri ángeles chicaj, ri ajyukꞌab xquitzijobela quib, 
xquibij: Joꞌ pa Belén, —quechaꞌ. Jekila na we xcꞌulmatajic riꞌ ri u tzijom ri 
Kajaw Dios chke, —xecha riꞌ.

16 Aninak xebeꞌc. Xequirika cꞌu ri nan María, ri tat José rucꞌ ri alaj 
neꞌ. Kꞌoyobam cꞌu ri neꞌ pa jun echaꞌbal. 17 Aretak xquilo, xquitzijoj ri 
xubij ri ángel chque chrij ri acꞌal. 18 Xquicajmaj cꞌu waꞌ conojel ri winak 
ri xetow ri qui tzij ri ajyukꞌab. 19 Are cꞌu ri nan María xak xucꞌol conojel 
we tzij riꞌ pa ranimaꞌ, xchoman cꞌu chquij. 20 Xetzelej cꞌu bic ri ajyukꞌab, 
tajin cäquiya u kꞌij, cäquinimarisaj cꞌu u kꞌij ri Dios rumal ri xbix chque, 
xukujeꞌ rumal chi xquilo chi kas jeꞌ jas ri xutzijoj ri ángel chque.

Ri a Jesús cäyiꞌ chuwäch ri Dios
21 Chuwajxak kꞌij cꞌut, xquicoj ri retal ri ojer trato che ru cuerpo ri 

acꞌal, xquicoj cꞌu Jesús che ru biꞌ. Are u biꞌ waꞌ ri xucoj can ri ángel 
aretak mäjok calcꞌualax chucꞌux ri kꞌapoj al María.

22 Xopan ri kꞌij ri quesax ri rawasil ri nan María. Jeꞌ jas ri cubij chupam 
ru Pixab ri mam Moisés, xquicꞌam lok ri acꞌal chuyiꞌc chuwäch ri Kajaw 
Dios pa ri tinimit Jerusalén. 23 Je riꞌ xcaꞌno rumal chi tzꞌibam waꞌ pa ru 
Pixab ri Kajaw Dios, cubij: “Ronojel nabeal ala cätas waꞌ chupatänixic ri 
Kajaw Dios,” —cächaꞌ. 24 Xebeꞌ cꞌu ri tat José, ri nan María pa Jerusalén 
chusipaxic ri cäbix pa ru Pixab ri Kajaw Dios: Are jucꞌulaj ut waꞌ. We man 
cꞌo tä ri ut cuyaꞌ queyiꞌ quieb alaj tak tucumux che sipanic.

25 Xcꞌoji cꞌu pa ri tinimit Jerusalén jun tataꞌ, Simeón u biꞌ. We tataꞌ riꞌ 
are utzalaj achi waꞌ ri cäniman che ri Dios pa ronojel, jicom cꞌu ranimaꞌ 
chuwäch. Ri areꞌ reyeꞌm ri Dios chi queutoꞌ ri winak aj Israel. Cꞌo cꞌu ri 
Lokꞌalaj Espíritu rucꞌ. 26 Xkꞌalajisax che ri tat Simeón rumal ri Lokꞌalaj 
Espíritu chi man cäcäm tä na chanim, xane nabe cäril na ri Cristo ri 
chaꞌtal rumal ri Kajaw Dios. 27 Xunaꞌ cꞌu ru rayinic ri Lokꞌalaj Espíritu 
pa ranimaꞌ, xeꞌ pa ri nimalaj rachoch Dios. Aretak ru tat, u nan ri alaj 
a Jesús xquicꞌam bic, xeopan pa ri nimalaj rachoch Dios chubanic che 
ri acꞌal jas ri cubij pa ri Pixab chi rajwaxic u banic waꞌ. 28 Ri tat Simeón 
xukꞌaluj ri ala, xuya u kꞌij ri Dios. Xuban orar, xubij:
 29 Kajaw Dios, ya la chwe cämic

chi ri in, ri in patänil e la,
chi quincäm na, cuxlan ri wanimaꞌ,

jeꞌ jas ri bim la lok chwe,
—cächaꞌ.
 30 Wilom cꞌu in ri Toꞌl Ke,
 31 ri takom la lok chquiwäch conojel winak.
 32 Are jeꞌ jas jun chäj, jun candela

d 2:41 “Pascua”: Chawilaꞌ ri San Mateo 26:2, nota. 

ri cätununic. Cuya na ri sakil
re ri Pixab la pa canimaꞌ ri niqꞌuiaj
winak chic ri man e aj Israel taj.

Rumal waꞌ ri takom la lok, cänimarisax
na u kꞌij ri tinimit la, ri Israel,

—xcha ri tat Simeón.
33 Ri tat José rucꞌ ru nan ri acꞌal xquicajmaj ronojel ri cätzijox chrij ri a 

Jesús.
34 Ri tat Simeón xeutewchij, xubij che ri nan María, u nan ri acꞌal: 

Chilampe la we acꞌal riꞌ, —cächaꞌ. Cäcoj na waꞌ rech quetzak qꞌuia winak 
aj Israel, cäsach cꞌu na qui wäch. Quetoꞌ cꞌu na ri juleꞌ winak chic aj 
Israel rumal ri Areꞌ, quewalijisax na. Xukujeꞌ we acꞌal riꞌ cäcoj na rumal ri 
Dios che etal chquiwäch ri winak. Cäquetzelaj cꞌu na u wäch, —cächa riꞌ. 
35 Cuban na ri Kajaw Jesús chi cäkꞌalajinic jas ri quechoman ri winak pa 
canimaꞌ, —cächa chque. Ri lal, nan, cäqꞌuis na ib la che okꞌej, —xcha che 
ri nan María.

36 Xukujeꞌ xcꞌoji chilaꞌ jun chichuꞌ kꞌalajisanel, Ana u biꞌ. Are u miaꞌl ri 
tat Fanuel re ri rachalaxic ri mam Aser. Sibalaj nim winak chic ri chichuꞌ 
riꞌ. Xa wukub junab xcꞌoji rucꞌ ri rachajil, xcäm cꞌu ri tataꞌ. 37 Jumuchꞌ 
quiejeb junab malcaꞌn canok. Man quel tä chi bi pa ri nimalaj rachoch 
Dios. Cäpatänin cꞌu che ri Dios chilaꞌ chi pakꞌij chi chakꞌab. Cuban orar, 
xukujeꞌ cuban ayunar. 38 Xtacꞌatob cꞌu waꞌ chquiwäch ri tat José, ri nan 
María pa we hora riꞌ, xuban maltioxinic che ri Dios. Xtzijon chrij ri a 
Jesús chquiwäch conojel ri winak ri e eyeninak che ri Dios chi cutoꞌ ri 
tinimit Israel.

Quetzelej cꞌu bic, quebeꞌ pa ri tinimit Nazaret
39 Qui banom cꞌu ronojel ri cäbix pa ru Pixab ri Kajaw Dios, xetzelej cꞌu 

bic, xebeꞌ pa Galilea, pa ri qui tinimit Nazaret. 40 Qꞌuiyem re ri acꞌal, tajin 
cäcowiric, sibalaj cꞌo ru noꞌj. Ri Dios sibalaj tajin cätewchin ri a Jesús.

Ri a Jesús cꞌo pa ri nimalaj rachoch Dios cucꞌ ri ajtijab
41 Ronojel junab cꞌut xebeꞌ ru tat, ru nan pa ri tinimit Jerusalén che ri 

nimakꞌij ri cäbix Pascua d che. 42 Aretak cablajuj u junab chic ri a Jesús, 
xepaki bic, xebeꞌ pa Jerusalén jas ri qui nakꞌatisam wi quib pa ri nimakꞌij 
riꞌ. 43 Xqꞌuis cꞌu ri nimakꞌij, tzelejem cäcaꞌn bic ri tat José, ri nan María. 
Xcanaj can ri alaj a Jesús pa Jerusalén, man cꞌo tä cꞌu quetam ru tat, u 
nan chrij waꞌ. 44 Xquichomaj chi cꞌo cucꞌ ri cachiꞌl. E benak jun kꞌij pa ri 
be, xquitzucuj ri a Jesús chquixol ri cachalal, chquixol ri cachiꞌl. 45 Man 
xquirik tä cꞌut. Xa je riꞌ xetzelej chic pa Jerusalén. Xquitzucuj ri ala chilaꞌ.

46 Qui tzucum cꞌu oxib kꞌij, xquirik cꞌu pa ri nimalaj rachoch Dios. 
Tꞌuyul ri a Jesús chquixol ri tijonelab re ri Pixab, tajin cutatabej ri qui 
tijonic. Cucꞌot cꞌu qui chiꞌ ri tataꞌib. 47 Conojel ri quetowic xquicajmaj chi 
utz cächoman ri ala, chi retam jas cubij chque ri tijonelab.

48 Aretak ru tat, u nan xquil u wäch ri acꞌal, xquicajmaj waꞌ. Xubij ru 
nan che: Wal, ¿jas che jeꞌ a banom waꞌ chke? —cächaꞌ. ¿A mat cawilo chi 
ra tat, ri in, uj elinak chꞌuj chatzucuxic? —xcha che.

49 Xubij cꞌu ri a Jesús chque: ¿Jas che quintzucuj alak? ¿A mat etam 
alak chi rajwaxic chi quinban ri u rayinic ri nu Tat? —xcha chque.

50 Ri e areꞌ man xquichꞌob tä cꞌu ri cubij ri acꞌal chque.
51 Xeꞌ cꞌu ri a Jesús rucꞌ ri tat José, rucꞌ ru nan pa ri tinimit Nazaret. U 

yoꞌm cꞌu rib pa takic chque. Ru nan xucꞌol pa ranimaꞌ ronojel ri xbantajic. 
52 Xqꞌuiy ri a Jesús, cꞌo na ru noꞌj, xukujeꞌ xcowiric. Ri a Jesús sibalaj utz 
cuban cho ri Dios, xukujeꞌ utz cäquil wi ri winak.

Ri Juan Kasal Jaꞌ cutzijoj ru Lokꞌ Pixab ri Dios

3  1 Pa ri roꞌlajuj junab ri tajin cätakan ri tat Tiberio César ri nimalaj 
takanel, aretak ri tat Poncio Pilato are kꞌatal tzij puwiꞌ ri Judea, ri 

tat Herodes cꞌut are nim takanel puwiꞌ ri Galilea. Ri tat Felipe, rachalal ri 
tat Herodes, are kꞌatal tzij pa Iturea xukujeꞌ pa Traconite. Ri tat Lisanias 
are kꞌatal tzij pa Abilinia. 2 Ri tat Anás, ri tat Caifás e areꞌ qui nimakil 
sacerdotes quech ri winak aj Israel. Pa tak ri kꞌij riꞌ ri Dios xutzijobej 
ri tat Juan, ru cꞌojol ri tat Zacarías. Cꞌo cꞌu ri tat Juan pa tak juyub ri 
cätzꞌinowic. 3 Ri tat Juan xubinibej conojel tak ri juyub ri e cꞌo chunakaj 
ri nimaꞌ Jordán, cutzijoj cꞌu chque ri winak chi rajwaxic cäquiqꞌuex 
qui chomanic, cäqꞌuex cꞌu canimaꞌ, te cꞌu riꞌ cäban qui kasnaꞌ rech 
cäkꞌalajinic chi jeꞌ qui banom waꞌ. Xa je riꞌ cäsachtaj ri qui mac. 4 Jeꞌ jas 
ri cubij pa ri wuj ri tzꞌibam wi ru tzij ri ojer kꞌalajisal re ru Lokꞌ Pixab ri 
Dios, ri Isaías:

Cꞌo jun ri co cächꞌaw pa tak ri juyub
ri quetzꞌinowic, cubij: “Chibana u banic

ri nim be ri cäbin wi ri Kajaw.
Chibana sibalaj jicom
che ri alaj tak u be,”

—cächaꞌ.
 5 “Quenojisax na conojel tak ri siwan,

quelianisax na conojel tak ri juyub,
ri nimak xukujeꞌ ri chꞌutik.

Ri be ri e cotaquic quejicomisax na.
Ri be ri sibalaj e cꞌäx na chelianisaxok,”

—cächaꞌ.
 6 “Conojel winak cäquil cꞌu na

e 3:7 Ri mero tzij waral are “Ri alak, alak ralcꞌual ri cumätz”. 

jas cuban ri Dios che qui toꞌic
ri winak ajmaquib,”

—xcha ri mam Isaías.
7 Xubij cꞌu ri tat Juan chque ri qꞌuia winak ri xeopan rucꞌ rech cäban 

qui kasnaꞌ: ¡Alak subanelab tak winak, cachalaxic tzꞌiꞌ! e ¿Jachin cꞌu riꞌ ri 
xcꞌutuw chuwäch alak chi rajwaxic canimaj alak bi cho ri royowal ri Dios? 
—cächa chque. 8 Bana baꞌ alak ri takal u banic ri cukꞌalajisaj chi kas tzij 
xqꞌuextaj animaꞌ alak. Mächaplej alak u bixic xol tak alak: “Utz ke rumal chi 
ri uj, uj rachalaxic ri ka mam Abraham,” —mächa ne alak. Quinbij na chech 
alak chi ri Dios cäcowin chubanic chque tak we abaj riꞌ chi e rachalaxic chic 
ri ka mam Abraham, —cächaꞌ. 9 Chanim riꞌ tajin cäcoj ri iquiäj chque tak ri 
qui xeraꞌ ri cheꞌ rech quetꞌoyic. Ronojel cheꞌ ri man cuya tä utzalaj u wäch 
cätꞌoy na, queqꞌuiäk cꞌu bi pa ri kꞌakꞌ, —xcha ri tat Juan chque.

10 Xquitaꞌ cꞌu ri qꞌuia winak che, xquibij: ¿Jas ta cꞌu lo cäkaꞌn na? —
xecha che.

11 Xchꞌaw chi ri tat Juan, xubij chque: Apachin cꞌu ri cꞌo quieb u kꞌuꞌ, 
chuya jun re che ri winak ri man cꞌo tä re. Apachin ri cꞌo cutijo, chuya re 
ri winak ri man cꞌo tä cutijo, —xchaꞌ.

12 Xeopan xukujeꞌ jujun chque ri tokꞌil tak alcabal rech cäban qui 
kasnaꞌ, xquibij cꞌu che ri tat Juan: Kajtij, ¿jas cäkaꞌn na uj? —xecha che.

13 Xubij ri tat Juan chque: Mitokꞌij u wiꞌ ri ix takom wi chutokꞌixic, —
xcha chque.

14 Xukujeꞌ ri soldados xquitaꞌ che, xquibij: E cꞌu ri uj, ¿jas cäkaꞌn na? —
xecha che.

Xubij ri tat Juan chque: Miban elakꞌ che jachin jun winak, mibana cꞌu 
cꞌäx chque. Mibij jalum kꞌabam chquij ri winak. Chicuꞌba cꞌu i cꞌux rucꞌ ri 
tojbal iwe, —xcha chque.

15 Ri winak cꞌut tajin quechoman pa canimaꞌ chrij ri tat Juan, tajin 
queyeꞌn che rilic we ne ri tat Juan are ri Cristo. 16 Xchꞌaw chi ri Juan 
Kasal Jaꞌ, xubij chque conojel: Petinak jun achi ri cꞌo na u chukꞌab 
chnuwäch in. Man takal tä cꞌu chwe in chi quinquir ru cꞌamal u xajäb. 
Ri areꞌ cuya na ri Lokꞌalaj Espíritu chech alak jeꞌ jas ri in quinban kasnaꞌ 
alak rucꞌ joron. Cuban cꞌu na kasnaꞌ alak rucꞌ kꞌakꞌ, —cächa chque.

17 Ri achi riꞌ cucꞌam ru jopibal rech cujoskꞌij ri trico, xukujeꞌ rech 
cumulij bic ru trico, cuya cꞌu pa tak ru cꞌuja. Xukujeꞌ ne cuporoj ri pajo, 
cuban jun kꞌakꞌ ri man cäcowin tä jun chuchupic, —cächaꞌ. Jas ri cuban 
ri achi ajchac che ri trico, je riꞌ xukujeꞌ cuban na ri Kajaw Dios chque tak 
winak, —xcha chque.

18 Je riꞌ xubij ri tat Juan, xukujeꞌ xeupixbaj ri winak cucꞌ qꞌuia pixab 
chic, xutzijoj cꞌu ri Utzalaj Tzij re ri Evangelio chque. 19 Xukujeꞌ ri tat 

Juan xuyaj ri kꞌatal tzij Herodes rumal chi ri tat Herodes xuchꞌabej ri 
nan Herodías, rixokil ri tat Felipe ru chakꞌ ri Herodes. Xuyaj cꞌu ri tat 
Herodes xukujeꞌ cumal conojel ri etzelal ri u banom. 20 Ri tat Herodes xa 
xunimarisaj u banic ri man utz taj puwiꞌ ronojel ri u banom, chi xucoj ri 
tat Juan pa cheꞌ.

Cäban u kasnaꞌ ri Jesús
21 Pa jun kꞌij aretak ri tat Juan tajin cuban qui kasnaꞌ conojel ri winak, 

xuban u kasnaꞌ ri Jesús xukujeꞌ. Pa ri kasnaꞌ ri Jesús tajin cuban orar, 
xjaktaj cꞌu ri caj. 22 Xkaj cꞌu lok ri Lokꞌalaj Espíritu puwiꞌ ri Jesús jeꞌ ta ne 
chi ri Lokꞌalaj Espíritu are jun palomäx. Te cꞌu riꞌ xchꞌaw lok Jun chicaj, 
xubij: At riꞌ ri lokꞌalaj nu Cꞌojol. Sibalaj cäquicot ri wanimaꞌ awumal, —
xcha riꞌ.

Waral cätzijox wi ri rachalaxic ri Jesús
23 Craj ne juwinak lajuj u junab ri Jesús aretak xuchaplej patäninem 

cho ri Dios. Xquichomaj ri winak chi ri Jesús are ralcꞌual ri tat José. Ri 
tat José cꞌut are rachalaxic ri tat Elí, 24 ri tat Elí are ralcꞌual ri tat Matat, 
ri tat Matat ralcꞌual ri tat Leví, ri tat Leví are ralcꞌual ri tat Melqui, ri 
tat Melqui are ralcꞌual ri tat Jana, ri tat Jana ralcꞌual ri tat José, 25 ri 
tat José ralcꞌual ri tat Matatías, ri tat Matatías ralcꞌual ri tat Amós, ri 
tat Amós ralcꞌual ri tat Nahum, ri tat Nahum ralcꞌual ri tat Esli, ri tat 
Esli ralcꞌual ri tat Nagai, 26 ri tat Nagai ralcꞌual ri tat Maat, ri tat Maat 
ralcꞌual ri tat Matatías, ri tat Matatías ralcꞌual ri tat Semei, ri tat Semei 
ralcꞌual ri tat José, ri tat José ralcꞌual ri tat Judá, 27 ri tat Judá ralcꞌual 
ri tat Joana, ri tat Joana ralcꞌual ri tat Resa, ri tat Resa ralcꞌual ri tat 
Zorobabel, ri tat Zorobabel ralcꞌual ri tat Salatiel, ri tat Salatiel ralcꞌual 
ri tat Neri, 28 ri tat Neri ralcꞌual ri tat Melqui, ri tat Melqui ralcꞌual ri tat 
Adi, ri tat Adi ralcꞌual ri tat Cosam, ri tat Cosam ralcꞌual ri tat Elmodam, 
ri tat Elmodam ralcꞌual ri tat Er, 29 ri tat Er ralcꞌual ri tat Josué, ri tat 
Josué ralcꞌual ri tat Eliezer, ri tat Eliezer ralcꞌual ri tat Jorim, ri tat Jorim 
ralcꞌual ri tat Matat, 30 ri tat Matat ralcꞌual ri tat Leví, ri tat Leví ralcꞌual 
ri tat Simeón, ri tat Simeón ralcꞌual ri tat Judá, ri tat Judá ralcꞌual ri tat 
José, ri tat José ralcꞌual ri tat Jonán, ri tat Jonán ralcꞌual ri tat Eliaquim, 
31 ri tat Eliaquim ralcꞌual ri tat Melea, ri tat Melea ralcꞌual ri tat Mainán, 
ri tat Mainán ralcꞌual ri tat Matata, ri tat Matata ralcꞌual ri tat Natán, ri 
tat Natán ralcꞌual ri tat David, 32 ri tat David ralcꞌual ri tat Isaí, ri tat Isaí 
ralcꞌual ri tat Obed, ri tat Obed ralcꞌual ri tat Booz, ri tat Booz ralcꞌual ri 
tat Salmón, ri tat Salmón ralcꞌual ri tat Naasón, 33 ri tat Naasón ralcꞌual ri 
tat Aminadab, ri tat Aminadab ralcꞌual ri tat Aram, ri tat Aram ralcꞌual 
ri tat Esrom, ri tat Esrom ralcꞌual ri tat Fares, ri tat Fares ralcꞌual ri tat 
Judá, 34 ri tat Judá ralcꞌual ri tat Jacob, ri tat Jacob ralcꞌual ri tat Isaac, ri 

tat Isaac ralcꞌual ri tat Abraham, ri tat Abraham ralcꞌual ri tat Taré, ri tat 
Taré ralcꞌual ri tat Nacor, 35 ri tat Nacor ralcꞌual ri tat Serug, ri tat Serug 
ralcꞌual ri tat Ragau, ri tat Ragau ralcꞌual ri tat Peleg, ri tat Peleg ralcꞌual 
ri tat Heber, ri tat Heber ralcꞌual ri tat Sala, 36 ri tat Sala ralcꞌual ri tat 
Cainán, ri tat Cainán ralcꞌual ri tat Arfaxad, ri tat Arfaxad ralcꞌual ri tat 
Sem, ri tat Sem ralcꞌual ri tat Noé, ri tat Noé ralcꞌual ri tat Lamec, 37 ri 
tat Lamec ralcꞌual ri tat Matusalén, ri tat Matusalén ralcꞌual ri tat Enoc, 
ri tat Enoc ralcꞌual ri tat Jared, ri tat Jared ralcꞌual ri tat Mahalaleel, ri 
tat Mahalaleel ralcꞌual ri tat Cainán, 38 ri tat Cainán ralcꞌual ri tat Enós, 
ri tat Enós ralcꞌual ri tat Set, ri tat Set ralcꞌual ri tat Adán, ri tat Adán are 
ralcꞌual ri Dios.

Cätakchiꞌx ri Jesús che mac

4  1 Xel bi ri Jesús pa ri nimaꞌ Jordán, xtzelej cꞌu lok kajinak ri Lokꞌalaj 
Espíritu puwiꞌ. Te riꞌ ri Espíritu xucꞌam bi ri Jesús pa tak juyub ri 

cätzꞌinowic. 2 Xcꞌoji cꞌu chilaꞌ cawinak kꞌij, cätakchiꞌx cꞌu che mac rumal 
ri Itzel. Man cꞌo tä cꞌu jas xutij pa tak ri kꞌij riꞌ. Te cꞌu riꞌ sibalaj xnumic. 
3 Xubij cꞌu ri Itzel che: We lal riꞌ ri u Cꞌojol ri Dios, bij la che we abaj riꞌ 
chi cuban na wa che la, —xcha che.

4 Ri Jesús xchꞌawic, xubij che: Tzꞌibam can waꞌ pa ru Lokꞌ Pixab ri Dios 
ri Tzꞌibtalic, cubij: “Man xak tä xuwi rumal ri wa quecꞌasi na ri winak, 
xane xukujeꞌ rumal ronojel ru Tzij ri Dios,” —cächa riꞌ, —xcha ri Jesús 
che.

5 Te cꞌu riꞌ ri Itzel xucꞌam bi ajsic puwiꞌ jun nimalaj juyub. Xeucꞌutuxtaj 
conojel ri tinimit re ruwächulew chuwäch. 6 Xubij cꞌu che ri Jesús: Quinya 
na che la chi cätakan la pa qui wiꞌ conojel we tinimit riꞌ xukujeꞌ chi 
cänimarisax kꞌij la rumal waꞌ, —cächaꞌ. Yoꞌm cꞌu ronojel waꞌ chwe in. Ri 
in cꞌut cuyaꞌ quinya waꞌ che apachin ri quinwaj quinya wi, —xcha ri Itzel 
che. 7 We cäxuqui la quinkꞌijilaj la quinya waꞌ che la, —xcha che.

8 Ri Jesús xchꞌawic, xubij: ¡Satanás! Chatel chnuwäch, —xchaꞌ. Rumal 
chi tzꞌibam pa ru Lokꞌ Pixab ri Dios, cubij: “Chatkꞌijilan na chwe in ri 
Awajaw ri a Dios. Chatpatänin xak xuwi chwe in,” —cächa ri u Tzij ri 
Dios, —xcha ri Jesús che.

9 Ri Itzel xucꞌam bic ri Jesús pa ri tinimit Jerusalén, xutacꞌaba puwiꞌ ri 
nimalaj rachoch Dios, xubij che: We lal riꞌ ri u Cꞌojol ri Dios, qꞌuiäka bi ib 
la iquim, —cächaꞌ. 10 Rumal chi ru Lokꞌ Pixab ri Tzꞌibtalic cubij:

Queutak na lok ri ángeles
che a chajixic,

—cächaꞌ, —xcha ri Itzel che. 11 Xukujeꞌ cubij pa ru Lokꞌ Pixab ri Dios:
Catquichap na che ra kꞌab che a toꞌic
rech man cachäkꞌij tä rawakan

cho jun abaj,

—cächa riꞌ.
12 Xchꞌaw chi na jumul ri Jesús, xubij: Xukujeꞌ cubij pa ru Lokꞌ Pixab ri 

Dios ri Tzꞌibtalic: “Mayac royowal ri Kajaw ri ka Dios,” —cächaꞌ, —xcha 
ri Jesús che.

13 Aretak ri Itzel xtoꞌtaj chutakchiꞌxic ri Jesús che mac, xel bi rucꞌ. 
Cätzelej chi na lok jumul pa jun kꞌij chic.

Ri Jesús cuchaplej tijonem
14 Xtzelej cꞌu bi ri Jesús, cꞌo cꞌu ru chukꞌab ri Lokꞌalaj Espíritu rucꞌ. Xeꞌ 

pa Galilea. Ri winak ajchilaꞌ xetzijon chrij ri Jesús pa ronojel tinimit. 15 Ri 
Jesús xuya tijonic pa tak ri rachoch Dios ri cäquimulij wi quib ri winak aj 
Galilea. Conojel xquinimarisaj u kꞌij.

Queꞌ ri Jesús pa ri tinimit Nazaret
16 Xtzelej bi ri Jesús, xeꞌ pa ri tinimit Nazaret jawijeꞌ xqꞌuiyisax wi. Pa ri 

kꞌij re uxlanem xoc bi pa ri rachoch Dios jas ru nakꞌatisam wi rib, xtaqꞌui 
cꞌut chusiqꞌuixic ru Lokꞌ Pixab ri Dios. 17 Xyiꞌ cꞌu ri wuj che ri xutzꞌibaj ri 
mam Isaías, kꞌalajisal re ru Lokꞌ Pixab ri Dios ojer. Aretak xujak ri wuj, 
xuriko jawijeꞌ ri tzꞌibtal wi riꞌ, ri cubij:
 18 Ri Espíritu rech ri Kajaw Dios cꞌo wucꞌ.

In chaꞌtal cꞌut rech queintzijoj utzalaj
tak tzij chque ri mebaꞌib.

In u takom u lok che qui cuꞌbisaxic
canimaꞌ ri quebisonic,

chutzijoxic ri qui tzokopixic ri e tzꞌapim,
chubanic cꞌut chi quecaꞌy ri moyab,
xukujeꞌ che qui tzokopixic

ri man e tzokopim taj,
—cächaꞌ.
 19 Xukujeꞌ in takom lok chutzijoxic waꞌ

chi ri Kajaw Dios xuchaꞌ we kꞌij
junab riꞌ chubanic utzil
chque conojel winak,

—cächa ri ka mam Isaías, —xcha ri Jesús chque.
20 Ri Jesús xutzꞌapij ri wuj, xutzelej waꞌ che ri chajil re ri rachoch Dios, 

xtꞌuyiꞌc. Conojel ri winak ri e cꞌo pa ri rachoch Dios naj qui wiꞌ che. 21 Xubij 
cꞌu chque: Cämic riꞌ xbantaj waꞌ we Tzꞌibtalic riꞌ chuwäch alak, —xcha chque.

22 Conojel ri winak utz quechꞌaw chrij ri Jesús, xukujeꞌ xquicajmaj ri jeꞌlalaj 
tak tzij ri xutzijoj chque, xquibij: ¿A mat are ru cꞌojol ri tat José? —xechaꞌ.

23 Xubij chque: Wetam ri cäbij na alak chwe in: “Ajcun, cunaj ib la,” 
—cächa na alak chwe. “Ri ka tom chi xeban la pa ri tinimit Capernaum, 
chebana cꞌu la waral pa ri tinimit la,” —cächa na alak, —xcha chque.

24 Xukujeꞌ xubij chque: Kas tzij ri quinbij chech alak chi sibalaj nim quil 
wi ronojel kꞌalajisanel. Xak xuwi pa ru tinimit ri areꞌ man nim tä quil wi 
waꞌ, —cächa ri Jesús. 25 Tzij riꞌ ri quinbij chech alak chi xecꞌoji qꞌuia ri 
chuchuib malcaꞌnib pa ri tinimit Israel pa tak ru kꞌij ri ka mam Elías, jun 
kꞌalajisal re ru Lokꞌ Pixab ri Dios ojer. Oxib junab rucꞌ wakib icꞌ man cꞌo tä 
jäb xubano. Xcꞌoji cꞌu jun nimalaj wiꞌjal pa ronojel ruwächulew pa tak ri 
kꞌij riꞌ. 26 Man xtak tä cꞌu bi ri tat Elías cucꞌ conojel ri malcaꞌnib, xane xak 
xuwi rucꞌ ri jun chichuꞌ malcaꞌn pa ri tinimit Sarepta re Sidón, —cächaꞌ. 
27 Xukujeꞌ xecꞌoji qꞌuia yawabib ri cꞌo ri itzel tak chꞌaꞌc chquij pa ru kꞌij 
ri Eliseo, jun kꞌalajisal re ru Lokꞌ Pixab ri Dios ojer. Man cꞌo tä cꞌu jun ri 
xcunaxic, xane xak xuwi ri tat Naamán ri aj Siria, —xcha ri Jesús chque.

28 Aretak ri winak xquita ri xubij chque, conojel ri e cꞌo pa ri rachoch Dios 
sibalaj xpe coyowal che ri Jesús. 29 Xewalij cꞌut, xquesaj bi pa ri tinimit. 
Xquicꞌam bi chutzaꞌm ri juyub ri yacom wi ri qui tinimit. Xcaj u qꞌuiäkic bi ri 
Jesús iquim. 30 Xkꞌatän cꞌu bi ri Jesús pa qui niqꞌuiajal ri winak, xeꞌc.

Ri Jesús curik jun achi ri cꞌo jun itzelalaj espíritu che
31 Xkaj bi ri Jesús, xeꞌ pa Capernaum, jun tinimit re Galilea. Xeutijoj 

ri winak chilaꞌ ronojel kꞌij re uxlanem. 32 Ri winak xquicajmaj ru tijonic 
rumal chi xeutzijobej jeꞌ jas ri cuban jun ri cätakan pa qui wiꞌ.

33 Xoc cꞌu bi pa ri rachoch Dios jun achi ri cꞌo jun itzelalaj espíritu che. 
Xurak u chiꞌ ri achi, co xchꞌawic. 34 Xubij cꞌut: ¡Aa! ¿Jas ke uj ucꞌ la, Jesús 
aj Nazaret? ¿A petinak la chusachic ka wäch? In wetam wäch la, chi lal 
riꞌ ri Lokꞌalaj Achi ri takom lok rumal ri Dios, —xcha che.

35 Ri Jesús xuyajo, xubij: ¡Chatzꞌapij u pa chiꞌ, chatel che ri achi! —xcha 
che.

Te cꞌu riꞌ ri itzelalaj espíritu xuqꞌuiäk ri achi cho ulew chquixol ri 
winak, xel bic, man cꞌo tä cꞌäx xuban can che. 36 Conojel xecajmanic. 
Cäquitzijobela quib, cäquibij: ¿Jas waꞌ we tzij riꞌ ri cucoj ri tataꞌ? ¡Cäcowin 
ri Areꞌ che qui takic ri itzel tak espíritus, quebel chque ri winak! —xechaꞌ.

37 Quetzijon cꞌu chrij ri Jesús pa ronojel cꞌolibal chunakaj ri tinimit riꞌ.

Ri Jesús cucunaj ru jiꞌ chichuꞌ ri tat Simón Pedro
38 Xel cꞌu lok ri Jesús pa ri rachoch Dios, xoc bic pa ri rachoch ri tat 

Simón. Ru jiꞌ chichuꞌ ri tat Simón kajinak che jun nimalaj kꞌakꞌ, xebochiꞌn 
cꞌu ri winak che ri Jesús puwiꞌ ri chichuꞌ. 39 Xnakajin che ri chichuꞌ, 
xtaqꞌui cꞌu chuxcut. Xuyaj ri kꞌakꞌ, xtäni cꞌu che. Chanim xwalij ri chichuꞌ, 
xeupatänij cꞌut.

Ri Jesús queucunaj qꞌuia yawabib
40 Aretak kajem cuban ri kꞌij, conojel ri e cꞌo yawabib cucꞌ xequicꞌam 

lok chuwäch ri Jesús. Pune qꞌuia u wäch ri yabil ri e cꞌo chque ri winak, 

xcowin ri Jesús che qui cunaxic. Xuya ru kꞌab pa qui wiꞌ chquijujunal 
rech queutziric. 41 E qꞌuia cꞌut ri xebel itzel tak espíritus chque. Xquirak 
qui chiꞌ, xquibij: Lal riꞌ ri u Cꞌojol ri Dios, —xecha che.

Queuyaj cꞌu ri Jesús, man cuya tä chque chi quetzijonic, rumal chi 
quetam u wäch chi are ri Cristo.

Ri Jesús cutzijoj ri Utzalaj Tzij re ri Evangelio pa Galilea
42 Aretak xsakiric, xel bi ri Jesús pa ri tinimit, xeꞌ pa juyub jawijeꞌ ri 

xak cätzꞌinowic. Ri winak sibalaj xquitzucuj, xquiriko. Xquikꞌatej cꞌut rech 
man quel tä bi chquixol. 43 Ri Jesús xubij chque: Rajwaxic chi quineꞌc 
quintzijoj ri Utzalaj Tzij re ri Evangelio chrij ru takanic ri Dios chque 
ri winak pa tak ri niqꞌuiaj tinimit chic, are cꞌu waꞌ ri in takom wi lok, 
—xchaꞌ.

44 Xtzijon cꞌu ri Jesús pa tak ri rachoch Dios ri e cꞌo pa Galilea.

Waral cätzijox wi ri cajmabal ri xban che qui chapic ri cär

5  1 Aretak ri Jesús cꞌo chuchiꞌ ri nimalaj jaꞌ re ri mar re Genesaret, 
xeopan qꞌuia winak rucꞌ chutatabexic ru Tzij ri Dios. 2 Ri Jesús xeril 

quieb barcos ri e cꞌo chuchiꞌ ri mar. E elinak lok ri chapal tak cär pa ri 
barcos che qui chꞌajic ri qui cꞌat. 3 Xoc cꞌu bic ri Jesús pa jun chque ri 
barcos, ri re ri tat Simón. Xtꞌuyi pa ri barco, xutaꞌ tokꞌob che ri tat Simón 
chi cukebisaj apan jubikꞌ ri barco chuchiꞌ ri ulew rech man cäpitzꞌ tä ri 
Areꞌ cumal ri qꞌuia winak. Chilaꞌ cꞌut xuya lok tijonic chque ri winak. 
4 Aretak xutänaba ri u tijonem, xubij che ri tat Simón: Chakebisaj ri barco 
pa ri mar. Chikasaj ri i cꞌat che qui chapic cär, —xcha che.

5 Ri tat Simón xchꞌawic, xubij che: Kajtij, xujchacun ronojel ri jun akꞌab 
mier. Man cꞌo tä cꞌu ka chapom, —cächaꞌ. We cꞌu jeꞌ cäbij la, quinban chi 
na waꞌ, queinkasaj ri nu cꞌat, —xcha che.

6 Aretak xbantaj waꞌ, xenoj cꞌu ri qui cꞌat chapäbal cär, je riꞌ chi 
quetꞌokopitaj chque tak ri cär. 7 Ri tat Simón cucꞌ ri toꞌl tak re xequisiqꞌuij 
ri cachiꞌl ri e cꞌo pa ri jun barco chic, rech queopan che qui toꞌic. Xebeꞌ 
cucꞌ che qui toꞌic, xequinojisaj cꞌu ri quieb barcos, je riꞌ chi tajin quesach 
pa ri jaꞌ. 8 Aretak ri tat Simón Pedro xril ri xbanic, xubij: Kajaw Jesús, 
man takal tä chwe chi cäcꞌoji la wucꞌ rumal chi ri in, sibalaj in ajmac, —
xcha che.

9 Xubij waꞌ rumal chi xuxej rib ri tat Simón xukujeꞌ ri e cꞌo rucꞌ rumal ri 
qꞌuialaj cär ri xequichapo. 10 Xukujeꞌ xecajman ri tat Jacobo, ri tat Juan, u 
cꞌojol ri tat Zebedeo, cachiꞌl quib rucꞌ ri tat Simón. Xubij ri Jesús che ri tat 
Simón: Maxej awib. Jas ri caban chque tak ri cär, queamulij, jeꞌ caban na 
chque ri winak, —xcha che.

11 Xequesaj cꞌu lok ri qui barcos pa ri mar, xquiya cho ri ulew. Te riꞌ 
xquiya can ronojel, xebeꞌ rucꞌ ri Jesús.

f 5:12 Ri itzel chꞌaꞌc are jun yabil ri sibalaj cꞌäx ri cusipaj rib. 

Ri Jesús cucunaj jun achi ri cꞌo itzel chꞌaꞌc che
12 Aretak ri Jesús cꞌo pa jun tinimit chic, xopan jun achi rucꞌ, ri sibalaj 

yawab, ri cꞌo itzel chꞌaꞌc f che. Ri achi, aretak xril ri Jesús, xupachba rib 
chuwäch. Xuchap u bochiꞌxic, xubij: Tat, we caj la cäcowin la che nu 
cunaxic, —xchaꞌ.

13 Ri Jesús xuyuk ru kꞌab, xuchap cok. Xubij che: Cwaj, —cächaꞌ. 
Chutzir baꞌ la, —xcha che.

Chanim cꞌut xel ri itzel chꞌaꞌc che ri achi, xutziric. 14 Xutak cꞌu ri Jesús 
chi mutzijoj waꞌ che apachin jun winak. Te riꞌ xubij che: ¡Oj la! Jecꞌutu 
ib la cho ri sacerdote. Ya baꞌ la ri takom can rumal ri ka mam Moisés 
chi cäyiꞌ che u cunaxic jun ri cꞌo itzel chꞌaꞌc che. Are cꞌu kꞌalajisabal waꞌ 
chquiwäch ri winak, —xcha che.

15 Xesax cꞌu na u tzijoxic waꞌ pa ronojel tinimit. Cäquimulij cꞌu quib 
qꞌuialaj tak winak chutatabexic ru tijonic ri Jesús, xukujeꞌ rech queucunaj 
chque tak ri qui yabil. 16 Xel bi ri Jesús chilaꞌ, xeꞌ pa tak juyub ri 
quetzꞌinowic chubanic orar.

Ri Jesús cucunaj jun achi ri cäminak u cuerpo
17 Pa jun kꞌij ri Jesús tajin cuya tijonic. E tꞌuyutꞌoj cꞌu ri tataꞌib fariseos 

xukujeꞌ ri tijonelab re ri Pixab chunakaj ri Jesús. E elinak cꞌu lok ri e 
areꞌ pa ronojel tinimit re Galilea, re Judea, xukujeꞌ e cꞌo jujun ri xepe pa 
Jerusalén. Are cꞌu ri Jesús, sibalaj cꞌo ru chukꞌab ri Dios rucꞌ che cunanic. 
18 Xeopan cꞌu jujun achijab cucꞌam lok jun achi ri cäminak u cuerpo. 
Kꞌoyol cho jun alaj u chꞌat. Ri achijab xquitzucuj ri roquisaxic bi ri yawab 
pa ri ja chuyaꞌic cho ri Jesús. 19 Man xquirik tä cꞌut jawijeꞌ queboc wi 
bic cumal ri qꞌuialaj winak. Xepaki cꞌu puwiꞌ ri ja. Xquesaj apan jubikꞌ 
ru xoꞌtil ri ja, xquiban jun jul puwiꞌ ri ja, xquikasaj cꞌu bi ri achi pa ri 
alaj chꞌat chquixol ri winak cho ri Jesús. 20 Aretak ri Jesús xrilo chi kas 
quecojon che, xubij che ri achi ri cäminak u cuerpo: Tat, quesachtaj ri 
mac la, —xcha che.

21 Te cꞌu riꞌ xpe coyowal ri fariseos xukujeꞌ ri tijonelab re ri Pixab. 
Cäquichomaj pa canimaꞌ, cäquibij: “¿Jachin lo waꞌ we achi riꞌ ri cubij 
ri äwas u bixic chrij ri Dios?” —quechaꞌ. “Xak xuwi ri Dios cäcowin 
chusachic u mac jun,” —xechaꞌ.

22 Ri Jesús chanim xunaꞌ ri tajin cäquichomaj pa canimaꞌ. Xchꞌaw 
cꞌut, xubij chque: Ri in wetam ri tajin cächomaj alak pa animaꞌ alak, —
cächa chque. 23 ¿Jachique ri man cꞌäx tä u bixic che ri yawab: “Ra mac 
xesachtajic”, o ri u bixic: “Chatwalijok, chatbinok”? —cächa ri Jesús 
chque. (Cꞌäx na u banic ri jun xukujeꞌ ri jun chic.) 24 Rech baꞌ quetamaj 

alak chi ri in, in riꞌ ri Ralcꞌual ri Dios ri Kas Winak, cꞌo nu takanic pa qui 
wiꞌ ri winak cho ruwächulew chusachic qui mac, quinban na waꞌ, —xcha 
chque.

Xubij che ri achi ri cäminak u cuerpo: Quinbij che la, walij baꞌ la. 
Cꞌama la bi ri soc la, oj la cho ja, —xcha che.

25 Chanim xwalij ri achi, xtaqꞌui chquiwäch ri winak. Xutelej bi ri u soc 
ri kꞌoyol wi, xeꞌ cho rachoch, tajin cunimarisaj u kꞌij ri Dios. 26 Conojel 
ri winak sibalaj xquicajmaj ri xubano, xquinimarisaj cꞌu u kꞌij ri Dios. 
Sibalaj cäquixej quib ri winak, cäquitzijobela quib, cäquibij: Cämic riꞌ e 
cꞌo cajmabal ri kilom, —xechaꞌ.

Ri Jesús cusiqꞌuij ri tat Leví rech queꞌ rucꞌ
27 Te cꞌu riꞌ xel bi ri Jesús chilaꞌ, xril jun tokꞌil alcabal, Leví u biꞌ, tꞌuyul 

jawijeꞌ cätoj wi alcabal. Xubij cꞌu che: Saꞌj la wucꞌ, —xcha che.
28 Ri tat Leví xwalijic, xuya can ronojel, xeꞌ rucꞌ ri Jesús.
29 Ri tat Leví xuban cꞌu jun nimalaj ulaꞌnem che ri Jesús cho rachoch. 

Xeopan qꞌuia chque ri tokꞌil tak alcabal, xukujeꞌ niqꞌuiaj tak winak 
chic. Xetꞌuyi cꞌu junam chiꞌ ri mesa cucꞌ ru tijoxelab ri Jesús. 30 Xepe 
ri tijonelab re ri Pixab cachiꞌl ri fariseos. Xequiyaj ri tijoxelab, xquibij 
chque: ¿Jas che quixwiꞌ cucꞌ tokꞌil tak alcabal xukujeꞌ cucꞌ ajmaquib? —
xecha chque.

31 Ri Jesús xchꞌawic, xubij chque: Ri winak ri utz qui wäch ri cꞌo qui 
chukꞌab man rajwaxic tä cunal que. Xane are rajwaxic waꞌ chque ri 
yawabib, —cächaꞌ. 32 Man in petinak tä che qui siqꞌuixic ri utzalaj tak 
winak rech cäquiqꞌuex canimaꞌ, cäquiqꞌuex cꞌu qui chomanic, xane che 
qui siqꞌuixic ajmaquib, —xcha chque.

Cäquitaꞌ che ri Jesús chi jas che man cäcaꞌn tä ayunar ru tijoxelab
33 Xquibij cꞌu che ri Jesús: Ru tijoxelab ri tat Juan amakꞌel cäcaꞌn ri 

ayuno, amakꞌel cꞌut cäcaꞌn orar. Jeꞌ cꞌu cäcaꞌn ri qui tijoxelab ri fariseos 
xukujeꞌ. ¿Jas cꞌu che ri tijoxelab la amakꞌel quewiꞌc, man cäcaꞌn tä cꞌu ri 
ayuno? —xecha che.

34 Xubij cꞌu ri Jesús chque: ¿A cuyaꞌ lo ri e cꞌo pa jun cꞌulanem cäcaꞌn 
ayunar aretak cꞌo ri jiaꞌxel cucꞌ? —cächaꞌ. 35 Copan cꞌu na ri kꞌij ri man 
cꞌo tä chi ri jiaꞌxel chquixol. Te cꞌu riꞌ cäcaꞌn na ayunar pa ri kꞌij riꞌ, —
xcha chque.

36 Xukujeꞌ xucoj jun cꞌutbal chquiwäch, xubij chque: Man cꞌo tä jun 
winak ri cutꞌis jun cꞌacꞌ cꞌojbal chrij ri kꞌel atzꞌiak. We je riꞌ, ri cꞌacꞌ 
cutekꞌtobisaj na riꞌ ri kꞌel, xukujeꞌ ri cꞌojbal ri esam che ri cꞌacꞌ atzꞌiak 
man cucꞌulajij tä rib rucꞌ ri kꞌel, —cächaꞌ. 37 Man cꞌo tä cꞌu jun winak 
ri cuya cꞌacꞌ vino pa tak kꞌel tak kꞌebal re tzꞌum. We je riꞌ, ri cꞌacꞌ vino 
queutꞌubij riꞌ ri tzꞌum, cätix cꞌu na riꞌ ri vino, queetzeletaj can riꞌ ri tzꞌum. 

g 6:5 Ri Jesús xucoj we biꞌaj riꞌ chbil rib chucꞌutic chi Are ri Cristo o ri Mesías ri xtzꞌibax 
ojer pa ru Lokꞌ Pixab ri Dios chi cäpetic. 

38 Are ri cꞌacꞌ vino cäyiꞌ na pa cꞌacꞌ tak kꞌebal re tzꞌum. Je riꞌ man cäsach 
tä u wäch ri vino, o ri cꞌolibal re. 39 Man cꞌo tä jun winak ri craj cutij re ri 
cꞌacꞌ vino we nabe u tijom re ri kꞌel vino. Cubij na riꞌ ri winak chi are utz 
na ri kꞌel vino, —xcha ri Jesús chque.

Ru tijoxelab ri Jesús quequichꞌup ru jolom trico pa jun kꞌij re uxlanem

6  1 Pa jun kꞌij re uxlanem ocꞌowem re ri Jesús pa tak ri ticoꞌn. Ru 
tijoxelab tajin quequichꞌup ru jolom trico, quequikꞌich pa qui kꞌab, 

quequitijo. 2 Jujun tataꞌib fariseos xquibij: ¿Jas che cäban alak ri äwas u 
banic pa ri kꞌij re uxlanem? —xecha chque.

3 Ri Jesús xchꞌawic, xubij chque ri fariseos: ¿A mat ne siqꞌuim alak jas 
ri xuban ri ka mam David aretak xnumic, xukujeꞌ ri xcaꞌn ri e cꞌo rucꞌ? 
—cächaꞌ. 4 Xoc cꞌu bi ri ka mam David pa ri rachoch Dios, xuchap ri wa 
ri e yoꞌm cho ri Dios, xutijo, xuya que ri e cꞌo rucꞌ xukujeꞌ. Äwas cꞌu ne u 
tijic waꞌ cumal xak jachinok. Xane xak xuwi chque ri sacerdotes yaꞌtal wi 
waꞌ, —xcha chque.

5 Xukujeꞌ xubij chque: Ri in, in riꞌ ri Ralcꞌual ri Dios ri Kas Winak, g cꞌo 
nu takanic puwiꞌ ri kꞌij re uxlanem xukujeꞌ, —xcha chque.

Cäcunax jun achi ri cäminak jun u kꞌab
6 Pa jun kꞌij re uxlanem chic xoc bi ri Jesús pa ri rachoch Dios, xuchap 

cꞌu u yaꞌic tijonic chque ri winak. Cꞌo jun achi chilaꞌ ri cäminak jun u 
kꞌab, ri u wiquiäkꞌab. 7 Caluchiꞌx cꞌu ri Jesús cumal ri tijonelab re ri Pixab, 
xukujeꞌ cumal ri tataꞌib fariseos, che rilic we ri Areꞌ cärutzirisaj ru kꞌab 
ri achi pa ri kꞌij re uxlanem rech cuyaꞌ cäquibij chi cꞌo u mac. 8 Ri Jesús 
xretamaxtaj ri qui chomanic. Xubij cꞌu che ri achi ri cäminak u kꞌab: 
Walij baꞌ la, tacꞌal la pa ka niqꞌuiajal, —xcha che.

Xwalij cꞌut, xtaqꞌui chilaꞌ. 9 Xubij ri Jesús chque ri niqꞌuiaj winak ri e 
cꞌolic: Cꞌo ri cwaj quintaꞌ chech alak, —cächa chque. ¿Jachique ri yaꞌtal u 
banic pa ri kꞌij re uxlanem? ¿A are ri u banic utzil? ¡We ne are ri u banic 
etzelal! ¿A yaꞌtal ri u toꞌic ru cꞌaslemal jun o ri u cämisaxic? —xcha chque.

10 Ri Jesús co xcaꞌy chque conojel ri e cꞌo pa tak u xcut, xubij cꞌu che ri 
achi: Yuku ri kꞌab la, —xcha che.

Jeꞌ xubano, xutzir cꞌu can ru kꞌab. 11 Ri u cꞌulel ri Jesús sibalaj xejikꞌ che 
ri coyowal, xquichꞌabla cꞌu quib jas ri quecowin chubanic chrij ri Jesús.

Quechaꞌ ri cablajuj apóstoles rumal ri Jesús
12 Pa ri kꞌij riꞌ xeꞌ ri Jesús pa jun juyub chubanic orar. Xrocꞌowisaj ronojel jun 

akꞌab pa oración cho ri Dios. 13 Aretak xsakiric, xeusiqꞌuij ru tijoxelab, xeuchaꞌ 

h 6:13 Ri tzij “apóstol” quel cubij “takom”. E cablajuj u takoꞌn ri Jesús ri e chaꞌtal rumal. 

cablajuj, xubij apóstoles h chque (ri quel cubij “nu takoꞌn”). 14 E are tak waꞌ ri 
xeuchaꞌ ri Jesús: Ri tat Simón ri xukujeꞌ cäbix Pedro che, ri tat Andrés u chakꞌ ri 
tat Pedro, ri tat Jacobo xukujeꞌ ri tat Juan, ri tat Felipe xukujeꞌ ri tat Bartolomé. 
15 Xeuchaꞌ cꞌu ri tat Mateo xukujeꞌ ri tat Tomás, ri tat Jacobo ru cꞌojol ri tat Alfeo, 
xukujeꞌ ri tat Simón ri cäbix “u nimal tinimit” che. 16 Xukujeꞌ xeuchaꞌ ri tat 
Judas ru chakꞌ ri tat Jacobo, xukujeꞌ ri tat Judas Iscariote ri xjachow ri Jesús.

Ri Jesús cuya tijonic chque qꞌuia winak
17 E rachiꞌlam ru tijoxelab, ri Jesús xkaj lok pa ri juyub, xtaqꞌui cꞌu pa 

jun lianic. Sibalaj e qꞌuia ri winak ri xebel lok pa conojel tak ri tinimit 
re Judea, pa ri tinimit Jerusalén, xukujeꞌ pa tak ri takꞌaj re Tiro xukujeꞌ 
re ri Sidón. Xeopan cꞌu rucꞌ ri Jesús chutatabexic ri cubij, xukujeꞌ rech 
quecunax che tak ri qui yab. 18 Xukujeꞌ xerutzirisaj ri winak ri cäquirik 
cꞌäx cumal ri itzel tak espíritus. 19 Conojel ri winak cäquitzucuj cäquichap 
cok ri Jesús rumal rech chi quel chukꞌab rucꞌ che qui cunaxic conojel.

Ri Jesús cuya tijonic chrij jachin riꞌ ri curik ri kas utzil
20 Xcaꞌy cꞌu ri Jesús chque ru tijoxelab, xubij chque: Utz iwe ix ri ix 

mebaꞌib rumal chi ri Dios cätakan pi wiꞌ.
21 Utz iwe ix ri quixnum cämic rumal chi sibalaj cꞌo ri quitij na.
Utz iwe ix ri quixokꞌ cämic rumal chi quixtzeꞌn na rucꞌ quicotemal.
22 Utz iwe ix aretak quetzelax i wäch cumal ri winak, xukujeꞌ aretak 

quixquesaj bi cucꞌ, quixquiyokꞌo, xukujeꞌ aretak quetzijon chiwij jeꞌ ta ne 
chi ix lawalo tak winak. Utz iwe aretak ri winak cäcaꞌn ronojel waꞌ chiwe 
xa rumal wech in, in riꞌ ri Ralcꞌual ri Dios ri Kas Winak, —cächa ri Jesús. 
23 Sibalaj chixquicot pa ri kꞌij riꞌ, chixtzeꞌnok, rumal chi nim ri tojbal iwe 
ri quirik na pa ri caj. Xukujeꞌ ne ri catiꞌt qui mam we winak riꞌ jeꞌ xcaꞌn 
chque ri kꞌalajisal tak re ru Lokꞌ Pixab ri Dios ojer, —xcha chque.

24 Tokꞌob cꞌu i wäch ix, ri ix kꞌinomab, rumal chi ya xixquicot ix waral.
25 Tokꞌob i wäch ix ri sibalaj cꞌo quitij cämic rumal chi cäpe ri kꞌij ri 

sibalaj quixnum na.
Tokꞌob i wäch ix ri xa quixtzeꞌn rucꞌ quicotemal cämic rumal chi 

quixbison na, quixokꞌic.
26 Tokꞌob i wäch ix aretak conojel ri winak sibalaj utz quetzijon chiwij, 

rumal chi jeꞌ xcaꞌn ri catiꞌt qui mam we winak riꞌ ojer chque ri xquijaluj 
quib chi e kꞌalajisal tak re ru Lokꞌ Pixab ri Dios, —xcha chque.

Cheiwaj ri winak ri cäcaꞌn qui cꞌulel chiwe
27 Quinbij cꞌu chiwe ix ri tajin quitatabej ri nu tzij: Cheiwaj ri cäcaꞌn 

qui cꞌulel chiwe. Chibana utzil chque ri queetzelan i wäch. 28 Chibij: 

Ri Dios cꞌo pi wiꞌ, —quixchok chque ri winak ri cäquitzak itzel tzij pi 
wiꞌ. Chibana orar pa qui wiꞌ ri queyokꞌon chiwe, —cächaꞌ. 29 We cꞌo jun 
catchꞌayow che ri juperaj a palaj, chaya ri juperaj chic chuwäch. We 
cꞌo jun cumaj ra chaquet, chaya che chi cucꞌam bic xukujeꞌ ra camixaꞌ. 
30 Chaya che apachin ri cꞌo jas cutaꞌ chawe. Mataꞌ chi ri jastak awe che ri 
jun ri xucꞌam bic. 31 Ri quiwaj chi cäcaꞌn na ri winak chiwe, jeꞌ chibana ix 
chque xukujeꞌ, —cächaꞌ.

32 We xak xuwi queiwaj ri winak ri quixcaj ix, ¿jas ta cꞌu che quichomaj 
chi i banom jun nimalaj utzil? Xukujeꞌ ne ri ajmaquib cäcaj quib. 33 We 
xak xuwi quiban utzil chque ri winak ri quebanow utzil chiwe, ¿jas cꞌu 
che quichomaj chi cꞌo nimalaj utzil i banom? Are jeꞌ cäcaꞌn ri ajmaquib 
xukujeꞌ, —cächaꞌ. 34 We xak xuwi quiya qui jalomal ri cuꞌl i cꞌux chquij 
chi cäquitzelej chi na waꞌ, ¿jas ta che riꞌ quibij chi i banom utzil? Xukujeꞌ 
ne ri ajmaquib cäquiya ri qui jalomal ri cach tak ajmaquib ri cuꞌl qui 
cꞌux chquij chi cäquitzelej chi na waꞌ. 35 Cheiwaj ri cäcaꞌn qui cꞌulel 
chiwe. Chibana utzil. Chiya jalomal, micuꞌba iwanimaꞌ chrij chi cätzelex 
chi na waꞌ jumul chic. Nim cꞌu ri tojbal iwe, cäkꞌalajin cꞌu na chi kas ix 
ralcꞌual ri Dios aj Chicaj, rumal chi sibalaj utz cuban ri Dios chque ri man 
quemaltioxin taj, xukujeꞌ chque ri lawalo tak winak. 36 Chitokꞌobisaj qui 
wäch ri winak jeꞌ jas ri Dios ri i Tat u tokꞌobisam i wäch ix, —xcha ri 
Jesús.

Mikꞌat tzij pa qui wiꞌ niqꞌuiaj winak chic
37 Mikꞌat tzij pa qui wiꞌ niqꞌuiaj winak chic, man cäkꞌat tä cꞌu na tzij pi 

wiꞌ ix rumal ri Dios. Mibij tzij chquij ri winak, man cäbix tä na tzij chiwij 
ix rumal ri Dios. Chisacha ri qui mac juleꞌ chic, cäsach cꞌu na i mac ix. 
38 Chiya ix chque niqꞌuiaj chic, ri Dios cꞌut cuya na chiwe rucꞌ jun utzalaj 
pajanic, tꞌicom, cänoj ra cꞌolibal, cäjatꞌjatic, —cächaꞌ. Rumal chi jas ri 
pajanic ri quiya ix, jeꞌ ri pajanic ri cuya na ri Dios chiwe, —xcha ri Jesús 
chque.

39 Ri Jesús xucoj chi na jun cꞌutbal chic rech tijonic, xubij: ¿A cäcowin 
lo jun winak ri man cäcaꞌy taj chucꞌamic u be jun winak chic ri man 
cäcaꞌy taj? ¿A mat junam riꞌ quetzak bi pa jun jul? —cächa chque. 40 Man 
cꞌo tä jun tijoxel ri nim na u banic chuwäch ri rajtij. Pune ta ne aretak 
cätijotaj ri tijoxel, junam cꞌu na rucꞌ ri rajtij, —cächaꞌ.

41 ¿Jas che cꞌo cabij chquij niqꞌuiaj winak chic? Jeꞌ ta ne chi cacaꞌyej 
jun alaj mes ri cꞌo pa ru wakꞌäch ri awachalal, man cawil tä cꞌu ri a 
mac at ri jeꞌ ta ne jun tem ri cꞌo pa ri a wakꞌäch. 42 Jeꞌ ta ne chi cabij 
che ri awachalal: “Chaya chwe chi quinwesaj cok ri alaj mes ri cꞌo pa ra 
wakꞌäch,” —catcha che. ¡Xak quieb a wäch! Man cawil tä cꞌu ri tem ri cꞌo 
pa ra wakꞌäch at. Nabe rajwaxic casucꞌumaj ri a cꞌaslemal at jeꞌ ta ne chi 
cawesaj bi jun tem pa ra wakꞌäch. Te cꞌu riꞌ kas utz catcaꞌy na che resaxic 

cok ri alaj mes pa ru wakꞌäch ri awachalal ri jeꞌ ta ne xa jun mac ri man 
nim taj, —xcha ri Jesús.

Are etamtal jun cheꞌ rumal ri u wächinic
43 Man cꞌo tä jun cheꞌ ri man utz taj ri cuya utz u wächinic. Man cꞌo 

tä cꞌu jun utzalaj cheꞌ ri cuya u wächinic ri man utz taj. 44 Are etamtal 
ri jun cheꞌ rumal ru wächinic. Man quetam tä higos chrij ri qꞌuix, man 
quetam tä cꞌu uvas chquij ri juwiꞌ qꞌuix, —cächaꞌ. 45 Jun utzalaj winak 
are cutzijoj ri utzil ri cꞌo pa ranimaꞌ. Jun winak ri man utz taj are cutzijoj 
riꞌ ri lawaloyil ri cꞌo pa ranimaꞌ. Xak xuwi cutzijoj jun winak jas ri cꞌo pa 
ranimaꞌ, —xcha ri Jesús.

Waral cätzijox wi ri quieb u wäch tacꞌalibal ja
46 Jas che quibij chwe: “Kajaw, Kajaw,” —quixcha chwe. Man 

quinimaj tä cꞌu ri quinbij, —cächaꞌ. 47 Quincꞌut na chiwäch jachin rucꞌ 
quinjunamaj wi ronojel winak ri cäpe wucꞌ in, ri cutatabej ri quinbij 
xukujeꞌ cänimanic, —cächaꞌ. 48 Junam waꞌ we winak riꞌ rucꞌ jun winak 
ri cuyac rachoch. Cucꞌot ri ulew, naj cukasaj. Cuban ri tacꞌalibal re ri ja 
puwiꞌ ri abaj. Aretak cäpe jun nimalaj u wo jaꞌ, ri jaꞌ cupuqꞌuij rib chrij ri 
ja riꞌ, man cäcowin tä cꞌu chuyicoꞌmisaxic rumal chi yacom waꞌ puwiꞌ ri 
abaj, —cächaꞌ. 49 Ri winak cꞌut ri quetataben ri nu tzij, man queniman tä 
cꞌu riꞌ, e areꞌ junam rucꞌ ri winak ri cuyac ri rachoch puwiꞌ ri ulew, man 
cuban tä cꞌu ru tacꞌalibal ri ja. Aretak cäqꞌuiy ri jaꞌ, cupuqꞌuij rib chrij ri 
ja, chanim cätzakic, cäyojyob cꞌu ri ja, —xcha ri Jesús chque.

Ri Jesús cucunaj ri patänil re jun chque ri qui nimakil soldados

7  1 Aretak xtoꞌtaj ri Jesús che qui tzijobexic ri winak, xeꞌ ri Areꞌ pa 
ri tinimit Capernaum. 2 Chilaꞌ cꞌut cꞌo jun achi qui nimal soldados. 

Cꞌo jun patänil re ri tataꞌ ri sibalaj lokꞌ chuwäch. Ri achi patäninel are 
sibalaj yawab, cämic cubano. 3 Aretak ri tataꞌ xuta u tzijol ri Jesús, xeutak 
bi jujun chque ri nimak tak tataꞌib que ri winak aj Israel rucꞌ ri Areꞌ rech 
cäquibochiꞌj chi copan rucꞌ chucunaxic ri patänil re. 4 Xebeꞌc, xeopan cꞌu 
rucꞌ ri Jesús, sibalaj xebochiꞌn che, xquibij: Takal che ri tataꞌ riꞌ chi cätoꞌ 
la che, 5 rumal chi are jun winak ri sibalaj lokꞌ queril ri ka winakil uj, 
xuban cꞌu ke ri rachoch Dios ri cäkamulij wi kib, —xecha che.

6 Xeꞌ ri Jesús, xerachiꞌlaj bic. Nakaj chi cꞌut cꞌo wi che ri rachoch ri qui 
nimal soldados, aretak ri areꞌ xeutak bi jujun tak rachiꞌl chubixic che ri 
Jesús: Tat, mäcos ib la. Man takal tä chwe chi coc la lok pa ri wachoch. 
7 Rumal riꞌ xinchomaj in chi man takal tä chwe chi quinopan in ucꞌ la. 
Xane xak xuwi we cäbij la lok ri tzij, cäcunataj na ri patänil we, —cächa 
riꞌ. 8 Rumal rech chi ri in, in winak ri cꞌo jun pa nu wiꞌ, ri in cꞌut xukujeꞌ 
quintakan in pa qui wiꞌ ri nu soldados. Quinbij che jun: ¡Jat! —quincha 

che. Queꞌ cꞌut. Quinbij che ri jun chic: ¡Saꞌj! —quincha che. Ri areꞌ 
cäpetic. Quinbij che ri patänil we: ¡Chabana waꞌ! —quincha che. Cuban 
cꞌut, —xchaꞌ.

9 Aretak xuta waꞌ ri Jesús, sibalaj xucajmaj. Xutzolkꞌomij rib, xubij 
chque ri winak ri e teretoj chrij: Tzij baꞌ chi chquixol ri winak aj Israel 
man cꞌo tä jumul nu rikom in jun achi junam rucꞌ ri tataꞌ riꞌ ri sibalaj 
cäcojonic, —xcha chque.

10 Aretak xetzelej bic ri u takoꞌn ri tataꞌ cho ja, xquirik chi ri patänil re 
ri tataꞌ ya utz chic ri areꞌ.

Ri Jesús cuya chi ru cꞌaslemal ri ral ala jun chichuꞌ malcaꞌn
11 Te cꞌu riꞌ xeꞌ ri Jesús pa jun tinimit chic, Naín u biꞌ, xukujeꞌ e benak 

rucꞌ qꞌuia chque ru tijoxelab cucꞌ niqꞌuiaj winak chic. 12 Nakaj chic cꞌo wi 
ri Jesús che ri tinimit, teꞌ xrilo chi cꞌo jun cäminak telem lok rech cäcꞌam 
bi pa mukic. Ri cäminak riꞌ are xa jun chi ala, ral jun malcaꞌn chichuꞌ. 
E cꞌo qꞌuia winak re ri tinimit e teren chrij. 13 Aretak ri Jesús xril ri 
malcaꞌn, xel ranimaꞌ che, xubij: Man cokꞌ tä chi la, nan, —xcha che.

14 Xkeb ri Jesús rucꞌ ri cäminak, xuchap cok ri u cäxon. Xetaqꞌui 
cꞌut ri e teleninak. Xubij cꞌu ri Jesús: Ala, —xcha che. Quinbij chawe, 
¡chatwalijok! —xcha che ri cäminak.

15 Xwalij cꞌu ri ala ri xcäm na, xuchaplej chꞌawem. Ri Jesús xujach can 
che ru nan. 16 Sibalaj xquixej quib conojel ri winak, cäquinimarisaj cꞌu u 
kꞌij ri Dios. Cäquibij xukujeꞌ: Cꞌo jun kꞌalajisal re ru Lokꞌ Pixab ri Dios ri 
sibalaj nim u banic chkaxol.

Xukujeꞌ xquibij: Petinak ri Dios chubanic utzil che ru tinimit, —xecha 
ri winak.

17 Ri xuban ri Jesús cätzijox waꞌ cumal conojel ri winak aj Judea 
xukujeꞌ pa ronojel ri tinimit ri e cꞌo nakaj che ri Judea.

Ru takoꞌn ri tat Juan Kasal Jaꞌ queopan rucꞌ ri Jesús
18 Ru tijoxelab ri tat Juan xquiya u tzijoxic ronojel waꞌ che. Are cꞌu ri 

tat Juan xeuchꞌabej quieb chque ru tijoxelab. 19 Xeutak bi rucꞌ ri Jesús 
rech cäquitaꞌ che ri Areꞌ we kas tzij Are ri Cristo ri cäpe na, o we are 
rajwaxic chi cäqueyej na Jun chic. 20 Xeopan cꞌu ri achijab rucꞌ ri Jesús, 
xquibij che: Ri tat Juan Kasal Jaꞌ uj u takom lok ucꞌ la, chutaꞌic che la 
we lal riꞌ ri Cristo ri cäpe na, o we rajwaxic cäkeyej na Jun chic, —xecha 
che.

21 Che we chanim riꞌ, aretak xeopanic, ri Jesús xerutzirisaj qꞌuia winak 
che ri qui yab, xukujeꞌ xeresaj bi ri itzel tak espíritus ri e cꞌo chque 
jujun winak. Xuban cꞌut chi xecaꞌy qꞌuia moyab. 22 Te riꞌ xchꞌaw ri Jesús, 
xubij chque ru tijoxelab ri tat Juan: Jitzijoj che ri tat Juan ri iwilom, ri 
i tatabem, chi ri moyab quecaꞌy chic, ri chꞌocojib quebinic, ri winak ri 

cꞌo itzel chꞌaꞌc chque queutzirisaxic, ri soꞌrab cäquita chic, ri cäminakib 
quecꞌastajisaxic, xukujeꞌ cätzijox ri Utzalaj Tzij re ri Evangelio chque ri 
mebaꞌib. 23 Utz re ri winak ri man cuban tä quieb u cꞌux chwij, xane kas 
tzij cäcojon chwe, —xcha chque.

24 Aretak xebeꞌ ru takoꞌn ri tat Juan, ri Jesús xuchaplej u tzijoxic ri tat 
Juan chque ri winak, xubij: ¿Jas riꞌ ri xeꞌ alak che rilic pa tak ri juyub ri 
quetzꞌinowic? —cächaꞌ. ¿A xeꞌ alak che rilic jun winak ri xa cäquieblan 
ranimaꞌ jeꞌ ta ne chi are jun aj ri cäslabisax rumal ri quiäkikꞌ? —cächaꞌ. 
Man are taj, —cächaꞌ. 25 ¿Jas cꞌu ri xeꞌ alak che rilic? ¿A xeꞌ alak che rilic 
jun achi ri u cojom utzalaj tak ratzꞌiak? Ri winak ri cꞌo jeꞌlalaj tak catzꞌiak, 
ri quequicot rucꞌ ri qui kꞌinomal, queriktaj waꞌ pa tak cachoch ri nimak tak 
takanelab, —cächaꞌ. 26 ¿Jas cꞌu lo ri xeꞌ alak che rilic? ¿A xeꞌ alak che rilic 
jun kꞌalajisal re ru Lokꞌ Pixab ri Dios? —cächaꞌ. Je riꞌ, —cächaꞌ. Ri tat Juan 
cꞌut, are nim na u banic chquixol ri kꞌalajisal re ru Lokꞌ Pixab ri Dios, —
cächaꞌ. 27 Are waꞌ ri achi ri tzꞌibam chrij pa ru Lokꞌ Pixab ri Dios, cubij:

Quintak bic ri nu takoꞌn
ri cänabej cꞌu na chawäch,

ri cusucꞌumaj na ra be chawäch,
—cächa ri Tzꞌibtalic, —xcha ri Jesús. 28 Quinbij chiwe chi man cꞌolinak tä 
jun kꞌalajisal re ru Lokꞌ Pixab ri Dios ri kas nim na u banic cho ri tat Juan 
ri Kasal Jaꞌ chquixol conojel ri winak cho ruwächulew, —cächaꞌ. Pune 
ta ne ri tat Juan are jun qui nimal winak, ri man kas nim u banic jawijeꞌ 
cätakan wi ri Dios, are nim na u banic waꞌ cho ri tat Juan.

29 Aretak xquita waꞌ ri tokꞌil tak alcabal xukujeꞌ ri niqꞌuiaj winak chic 
ri banom qui kasnaꞌ rumal ri tat Juan, xquibij chi ri Dios kas tzij cuban 
jicomal tzij. 30 Are cꞌu ri tataꞌib fariseos xukujeꞌ ri tijonelab re ri Pixab ri 
man banom tä qui kasnaꞌ rumal ri tat Juan, man nim tä xquil wi ri u Tzij ri 
Dios ri tzijom chque. 31 Xubij cꞌu ri Kajaw Jesús: ¿Jas cꞌu rucꞌ queinjunamaj 
wi ri winak re we kꞌij junab riꞌ? ¿Jas cꞌu rucꞌ e junam wi? —cächaꞌ. 32 Xak 
e junam cucꞌ ri alabom ri e tacꞌatoj pa tak ri cꞌayibal, ri cäquichꞌabela 
quib, cäquibij: “Xkokꞌesaj ri suꞌ chiwe, man xixxojow taj. Xkaban u kꞌojom 
cäminak, man xixokꞌ tä cꞌut,” —quecha riꞌ. 33 Xul cꞌu ri tat Juan ri Kasal 
Jaꞌ ri man wiꞌj taj, ri man cutij tä vino. Quixtzijon cꞌu chrij, quibij: Xa cꞌo 
jun itzelalaj espíritu che, —quixchaꞌ. 34 Xinpe cꞌu ri in, in riꞌ ri Ralcꞌual 
ri Dios ri Kas Winak. Quinwiꞌc, quintij vino. Quixtzijon cꞌu chwij, quibij: 
Chiwilampeꞌ, are jun jikꞌalaj achi, jun kꞌabarel ri cachiꞌl tokꞌil tak alcabal 
xukujeꞌ ajmaquib, —quixcha chwe. 35 Ri winak cꞌut ri cäcaꞌn ronojel rucꞌ 
noꞌj, cäquicꞌut chkawäch chi kas utz riꞌ ri noꞌj ri cuya ri Dios, —xcha chque.

Ri Jesús cäwiꞌ rucꞌ jun tataꞌ fariseo
36 Jun chque ri tataꞌib fariseos xutaꞌ tokꞌob che ri Jesús chi cäwiꞌ rucꞌ. 

Xoc cꞌu bi pa rachoch ri fariseo, xtꞌuyi chiꞌ ri mesa. 37 Jun ixok re be, ri 

quel pa ri tinimit, xuto chi tajin cäwiꞌ ri Jesús pa ri rachoch ri fariseo. 
Xeꞌc, xucꞌam bi jun cꞌolibal cunabal re alabastro nojinak che cꞌocꞌalaj 
cunabal. 38 Xcꞌoji cꞌu pa rakan ri Jesús, tajin cokꞌic. Xuchaplej qui jaꞌxic ri 
rakan rucꞌ ri u wal u wäch, queusuꞌ cꞌu che ru wiꞌ. Xeutzꞌumaj ri rakan, 
xutix ri cꞌocꞌalaj cunabal chquij. 39 Aretak ri tataꞌ fariseo ri xulaꞌn ri Jesús 
xril ri xuban ri ixok, xchoman pa ranimaꞌ, xubij: “We ta are kꞌalajisal 
re ru Lokꞌ Pixab ri Dios we achi riꞌ, cuchꞌob ta ri Areꞌ jachin ri ixok riꞌ. 
Xukujeꞌ cuchꞌob ta na jas u banic ri ixok ri cächapow cok, chi are jun ixok 
re be waꞌ,” —xcha ri fariseo pa ranimaꞌ.

40 Xchꞌaw ri Jesús, xubij che ri fariseo: Tat Simón, cꞌo ri cwaj quinbij na 
che la, —xchaꞌ.

Xchꞌaw ri tat Simón, xubij che: Ajtij, bij baꞌ la chwe, —xcha che.
41 Cubij cꞌu ri Jesús: E cꞌo quieb winak cꞌo qui cꞌas rucꞌ jun yaꞌl jalomal. 

Jun chque cꞌo jun ciento quetzales u cꞌas rucꞌ ri tataꞌ. Ri jun chic xa 
lajuj quetzales u cꞌas, —cächaꞌ. 42 Rumal cꞌu rech chi man cꞌo tä qui rajil 
chutojic ri qui cꞌas, ri yaꞌl jalomal xubij chque chi utz laꞌ we man cäquitoj 
tä chic, —cächa riꞌ chque. ¿Jachin cꞌu chque ri ajcꞌasib ri kas lokꞌ xril wi 
ri yaꞌl jalomal? —xcha ri Jesús.

43 Xchꞌaw cꞌu ri tat Simón, xubij: Quinchomaj in chi are ri jun ri nim na 
u cꞌas, ri man xutoj tä chic, —xchaꞌ.

Xubij ri Jesús che: Utz u chꞌobic xban la, —cächa che. 44 Ri in xinoc 
lok pa ri achoch la. Man xya tä la joron chwe che qui chꞌajic ri wakan. 
Ri ixok riꞌ u jaꞌm ri wakan che ri u wal u wäch, xeusuꞌ cꞌu che ru wiꞌ, —
cächaꞌ. 45 Man xintzꞌumaj tä la. Are cꞌu ri ixok aretak xinoc lok, xuchap u 
banic waꞌ chwe, man u tänabam tä qui tzꞌumaxic ri wakan. 46 Man xya tä 
la aceite pa nu wiꞌ. Ri are cꞌut u yoꞌm cꞌocꞌalaj cunabal chquij ri wakan. 
47 Quinbij che la chi quesachtaj na ri qꞌuialaj tak u mac rumal chi sibalaj 
lokꞌ quinrilo. Apachin cꞌut ri cunaꞌ pa ranimaꞌ chi man nim tä más ru mac 
ri quesachic, man lokꞌ tä más ri Dios chuwäch, —xcha ri Jesús che.

48 Xubij cꞌu che ri ixok: Quesachtaj baꞌ ra mac, —xcha che.
49 Ri e cꞌo rucꞌ ri Jesús chiꞌ ri mesa cäquitzijobela quib, cäquibij: 

¿Jachin lo waꞌ we achi riꞌ ri cäsachow mac? —xecha riꞌ.
50 Xubij cꞌu ri Jesús che ri ixok: Nan, a rikom ru tobanic ri Dios rumal 

chi kas tzij catcojonic. Cuyaꞌ cateꞌc, chuxlan baꞌ ri awanimaꞌ, —xcha ri 
Jesús che.

Jujun ixokib quetob rucꞌ ri Jesús

8  1 Te cꞌu riꞌ ri Jesús xusolij conojel ri tinimit xukujeꞌ conojel ri 
niqꞌuiaj cꞌolibal ri e cꞌo wi winak, xutzijoj ru Lokꞌ Pixab ri Dios 

chque. Cuya retamaxic ri Utzalaj Tzij re ri Evangelio chrij ru takanic ri 
Dios pa qui wiꞌ winak. E cꞌo cꞌu ri cablajuj u takoꞌn rucꞌ. 2 E benak rucꞌ 
xukujeꞌ jujun ixokib ri e utzirisam chque itzelalaj tak espíritus xukujeꞌ 

chque tak ri qui yab. E are cꞌu waꞌ: Ri nan María ri cäbix Magdalena che. 
Esam cꞌu bic wukub itzelalaj tak espíritus che. 3 Cꞌo ri nan Juana, rixokil 
ri tat Chuza, ru mayordomo ri tat Herodes. Cꞌo cꞌu ri nan Susana, xukujeꞌ 
qꞌuia ixokib chic ri xquicoj ri jastak que chutoꞌic ri Kajaw Jesús.

Ri Jesús cuya tijonic chrij ri ticol ijaꞌ
4 Xquimulij cꞌu quib qꞌuia winak. Xeopan winak rucꞌ ri Jesús ri xepe pa 

ronojel tinimit. Ri Areꞌ xucoj jun cꞌutbal chuyaꞌic tijonic chque, xubij: 5 Jun 
ticol ijaꞌ xel bi cho ja, xeꞌ cꞌu pa ticonijic. Aretak xjopinic, xkaj jubikꞌ ri ijaꞌ 
pa ri be, xtacꞌalexic. Xukujeꞌ xekaj lok ri chicop ajuwocaj, xquitij bi ri ijaꞌ. 
6 Xkaj xukujeꞌ jubikꞌ ri ijaꞌ pa tak abaj. Xuchaplej qꞌuiyem. Xchakiꞌjar cꞌut 
rumal chi man cꞌo tä u räxil ri ulew. 7 Xkaj chi jubikꞌ pa tak ri kꞌayes ri cꞌo 
qui qꞌuixol. Xqꞌuiy ri ijaꞌ junam rucꞌ ri kꞌayes. Xjikꞌisax cꞌu ri ticoꞌn rumal. 
8 Xkaj chi jubikꞌ pa utzalaj ulew, xebel cꞌu lok, xeqꞌuiyic. Xquiya jun ciento 
qui wäch chquijujunal chupam ru jolom trico, —xcha chque.

Aretak ri Jesús xtoꞌtaj chutzijoxic waꞌ, co xchꞌawic, xubij: ¡Ri ix ri i 
jiquibam ri iwanimaꞌ chutatabexic ri nu tzij, chitatabej baꞌ! —xcha chque.

Ri Jesús cubij chque ru tijoxelab jas qui patän ri cꞌutbal ri cucojo
9 Ru tijoxelab xquitaꞌ che ri Jesús, xquibij: ¿Jas quel cubij waꞌ we cꞌutbal 

riꞌ? —xecha che. 10 Xchꞌaw chi ri Jesús, xubij chque: Yoꞌm chiwe ix ri 
retamaxic ri man quetam tä ri niqꞌuiaj winak chic chrij ri u takanic ri 
Dios. Queincoj cꞌu cꞌutbal che qui tijoxic ri niqꞌuiaj winak chic rech pune 
quecaꞌyic, jeꞌ ta ne chi man cꞌo tä cäquilo, pune cäquitatabej ri tzij, man 
cäquichꞌob tä riꞌ ri qui tatabem, —cächaꞌ.

Ri Jesús cutzijoj chque ru tijoxelab jas quel 
cubij ri cꞌutbal chrij ri ticol ijaꞌ

11 Are cꞌu waꞌ ri quel cubij ri xintzijoj chiwe: Ri ijaꞌ are ru Tzij ri Dios. 
12 Ri ijaꞌ ri xekaj pa ri be, e are junam jas ri winak ri cäquita ri Tzij. 
Copan cꞌu ri Itzel, cäresaj ri Tzij pa canimaꞌ rech man quecojon taj, man 
cäquirik tä ru tobanic ri Dios. 13 Ri ijaꞌ ri xkaj pa tak abaj, e areꞌ junam 
jas ri winak ri cäquicꞌamowaj ri Tzij. Aretak cäquito, quequicotic. Man 
cꞌo tä cꞌu ri qui xeraꞌ. Xa quieb oxib kꞌij cäquicojo. Aretak cꞌut cäquichap 
u rikic cꞌäx, quetzelej canok, —cächaꞌ. 14 Ri ijaꞌ ri xkaj pa tak ri kꞌayes e 
areꞌ junam jas ri winak ri cäquita ri Tzij. Te cꞌu riꞌ cäquitakej chi na jumul 
ri qui be. Sibalaj queꞌ canimaꞌ rucꞌ ri kꞌinomal ajuwächulew, queꞌ canimaꞌ 
cucꞌ tak ri nimakꞌij, xukujeꞌ rucꞌ ri qui chac. Cäjikꞌisax cꞌu ru Tzij ri Dios 
pa canimaꞌ, man cäquiya tä cꞌu ri qui wächinic, —cächaꞌ. 15 Ri ijaꞌ cꞌut ri 
xkaj pa utzalaj ulew, quinjunamaj cucꞌ ri winak ri utz canimaꞌ, ri cäcaꞌn 
ronojel rucꞌ jicomal, cäquijiquiba canimaꞌ chrij ri Tzij ri xquitatabej. 
Cäquitakej cꞌut, sibalaj quewächinic, —xcha ri Jesús chque.

Man cꞌo tä jas ri cꞌuꞌtalic ri mat cäkꞌalajin na
16 Xubij chi na ri Jesús: Man cꞌo tä jun winak ri cutzij jun chäj o jun 

candela, te riꞌ cuchꞌuk waꞌ che jun lak. Man cuya tä cꞌu waꞌ chuxeꞌ jun 
chꞌat. Xane cuya waꞌ chicaj rech quilitaj ru sakil cumal ri winak ri queboc 
bi pa ja, —cächaꞌ. 17 Ronojel ri cꞌuꞌtalic cäkꞌalajin na. Ronojel ri chꞌuktal u 
wiꞌ quel na chi sak rech quetamaxic.

18 Kas chitatabej baꞌ na ri quinbij, rumal chi apachin ri cꞌo cꞌo rucꞌ 
cäyiꞌ na niqꞌuiaj che. Apachin cꞌu ri man cꞌo tä cꞌo rucꞌ, quesax na jas ri 
cuchomaj chi cꞌolic, —xcha chque.

Ri u nan xukujeꞌ niqꞌuiaj tak rachalal ri Jesús queopan rucꞌ
19 Xopan cꞌu ru nan ri Jesús, xukujeꞌ tak ri u chakꞌ, ri ranab. Man 

quecowin tä cꞌut quekeb rucꞌ rumal quech ri qꞌuialaj winak. 20 Xbix 
cꞌu waꞌ che ri Jesús: Ri nan la xukujeꞌ ri achalal la e tacꞌatoj cho ja. 
Cächꞌabex la cumal, —xecha che.

21 Xchꞌaw ri Jesús, xubij chque: Ri winak ri cäquitatabej ru Tzij ri Dios, 
cäcaꞌn cꞌu ri cubij, e areꞌ nu nan waꞌ, xukujeꞌ e areꞌ waꞌ ri kas wachalal, 
—xcha chque.

Ri Jesús cubano chi cätäni ri quiäkikꞌ
22 Pa jun kꞌij xoc ri Jesús pa jun barco, e rachiꞌlam cꞌu ru tijoxelab. 

Xubij ri Jesús chque: Chujkꞌax jelaꞌ chꞌäkäp che ri mar, —xcha chque.
Xebeꞌ cꞌut. 23 E benak puwiꞌ ri mar, xwar ri Jesús. Xpe cꞌu jun nimalaj 

quiäkikꞌ ri sibalaj cꞌäx puwiꞌ ri mar. Ri barco tajin cänoj che jaꞌ, je riꞌ chi 
xak quieb cubij pa qui wiꞌ. 24 Xebeꞌ ri tijoxelab rucꞌ ri Jesús, xquicꞌasuj. 
Xquibij che: ¡Kajtij, Kajtij, tajin cujcämic! —xecha che.

Xcꞌastaj cꞌu ri Jesús, xuyaj ri quiäkikꞌ xukujeꞌ ri nimak tak uwojaꞌ. 
Xtäni cꞌu ri quiäkikꞌ, xlilob u wiꞌ ri jaꞌ. 25 Xubij ri Jesús chque ru tijoxelab: 
¿Jas che man quixcojon taj? —xcha chque.

Xquixej quib, xquicajmaj ri xubano, cäquibila cꞌu chbil quib: ¿Jachin lo waꞌ ri 
cꞌo u takanic puwiꞌ ri quiäkikꞌ xukujeꞌ ri jaꞌ je riꞌ chi queniman che? —xecha riꞌ.

Ru cunaxic jun aj Gadara ri e cꞌo itzelalaj tak espíritus che
26 Xeopan cꞌu pa ri tinimit Gadara, ri cꞌo apan chuwäch ri Galilea 

chuchiꞌ ri mar. 27 Aretak ri Jesús xel lok pa ri barco, xriktaj rumal jun 
achi re ri tinimit. Tzqꞌuia junab chic e cꞌo itzelalaj tak espíritus che ri 
achi. Man cucoj tä chi ratzꞌiak. Man cäjeki tä cho rachoch, xane chquixol 
ri mukubal cäcꞌoji wi we achi riꞌ. 28 Aretak xril apan ri Jesús, xurak u chiꞌ, 
xutzak rib chuwäch. Co xchꞌawic, xubij cꞌu che ri Jesús: ¿Jas caj la chwe, 
tat Jesús? Lal riꞌ ri u Cꞌojol ri Nimalaj Dios aj Chicaj, —cächa che. ¡Bana 
baꞌ la tokꞌob, mäban la cꞌäx chwe! —xcha che ri Jesús.

29 Xubij waꞌ rumal chi ri Jesús tajin cätakan che ri itzelalaj espíritu chi 
quel bi che ri achi. Tzqꞌuia junab cꞌo u takanic ri itzelalaj espíritu puwiꞌ 
ri achi. Pune cächajixic, cäxim cꞌu cucꞌ ximibal re chꞌichꞌ, xukujeꞌ chapbal 
akanaj, ri achi xa queutꞌokopij waꞌ, quel bic. Ri itzelalaj espíritu cäresaj bi 
ri achi, cucꞌam bi pa tak juyub ri quetzꞌinowic. 30 Xutaꞌ ri Jesús che, xubij: 
¿Jas ri a biꞌ? —xcha che.

Xubij che ri Jesús: Ri nu biꞌ are Qꞌuiyal, —xchaꞌ.
Xubij waꞌ rumal chi sibalaj e qꞌuia ri itzelalaj tak espíritus ri e oquinak 

che ri achi. 31 Ri itzelalaj tak espíritus xquibochiꞌj ri Jesús chi meutak 
bi pa ri kꞌekumalaj jul. 32 E qꞌuia cꞌu ri ak ri tajin queyukꞌux apan pa ri 
juyub. Xquibochiꞌj chi chuya chque chi queboc chque ri ak. Jeꞌey, —xcha 
ri Jesús chque. 33 Xebel cꞌu bi ri itzelalaj tak espíritus che ri achi, xeboc 
chque tak ri ak. Conojel ri ak junam xquiqꞌuiäk bi quib chutzaꞌm ri juyub, 
xetzak bi pa ri mar, xejikꞌic.

34 Aretak ri ajyukꞌab xquil ri xbantajic, xeanimajic, xebeꞌc. Xquiya u 
tzijol waꞌ chque ri winak pa ri tinimit, xukujeꞌ pa tak ri juyub. 35 Xebel 
lok ri winak che rilic ri xbantajic. Xeopan rucꞌ ri Jesús. Xquirik cꞌu ri achi 
ri xebel wi ri itzelalaj tak espíritus, cojom chi ri ratzꞌiak, man chꞌuj tä 
chic. Tꞌuyul cꞌu ri areꞌ chuwäch ri Jesús. Xquixej cꞌu quib ri winak. 36 Ri 
winak ri xeilow waꞌ ri xbanic xquitzijoj waꞌ chque ri juleꞌ winak chic jas 
ri rutzirisaxic ri achi ri xecꞌoji na qꞌuia itzelalaj tak espíritus che. 37 Te cꞌu 
riꞌ conojel ri winak ri e jekel wi jelaꞌ chrij ri tinimit Gadara, xquibochiꞌj 
ri Jesús chi chel bic cucꞌ rumal chi sibalaj xquixej quib. Xoc chi bi ri 
Jesús pa ri barco, xtzelejic. 38 Ri achi ri xebel wi ri itzelalaj tak espíritus 
sibalaj xubochiꞌj ri Jesús chi cuya che chi queꞌ rucꞌ. Ri Jesús xutak bi cho 
rachoch, xubij che: 39 Chattzelej bi cho awachoch, cheatzijoj conojel ri 
nimak tak utzil ri u banom ri Dios chawe, —xcha che.

Xeꞌ cꞌu ri achi, xuchap qui tzijoxic chque conojel ri winak re ri u tinimit 
ri nimak tak utzil ri u banom ri Jesús che.

Waral cäkil wi ri xuban ri u miaꞌl ri tat Jairo xukujeꞌ 
ri ixok ri xuchap cok ri ratzꞌiak ri Jesús

40 Aretak xtzelej bi ri Jesús, e cꞌo qꞌuia winak ri xlecꞌulanok, xequicotic. 
Conojel queyeꞌm ru tzelejic. 41 Xopan cꞌu jun achi rucꞌ ri Jesús, tat Jairo u 
biꞌ ri achi riꞌ. Are qui nimal ri winak waꞌ pa ri rachoch Dios. Xupach baꞌ 
rib cho ri Jesús, xubochiꞌj chi copan cho rachoch. 42 Xa jun chi u miaꞌl ri 
achi riꞌ, craj cablajuj u junab. Cämic cꞌu cubano. Xeꞌ ri Jesús rucꞌ. Benak 
cꞌu pa ri be, sibalaj cäpitzꞌ cumal ri qꞌuialaj winak.

43 Cꞌo cꞌu jun ixok ri u rikom cꞌäx cablajuj junab rumal ru quiqꞌuel ri xa 
quelic, man cätäni tä che. U sachom cꞌu ronojel ru rajil cucꞌ cunanelab. 
Man cꞌo tä jun ri cowininak che rutzirisaxic. 44 Xkeb cꞌu chrij ri Jesús, 
xuchap cok ru chiꞌ ru kꞌuꞌ. Chanim cꞌut xtäni ru quiqꞌuel ri quelic.

45 Xubij cꞌu ri Jesús: ¿Jachin riꞌ ri xinchapowic? —xchaꞌ.
Conojel ri winak xquibij chquijujunal: Man in tä riꞌ, —xecha che. Xubij 

cꞌu ri tat Pedro xukujeꞌ ri e cꞌo rucꞌ: Kajtij, ¿a mat quil la chi e qꞌuia ri 
winak ri e cꞌo chij la? Cäpitzꞌ baꞌ la cumal conojel. ¿Jas che cäbij la: 
“¿Jachin riꞌ ri xinchapowic?” —cächa la, —xcha ri tat Pedro che.

46 Xubij cꞌu ri Jesús che: Cꞌo jun winak ri xinchapowic. Xinnaꞌ chi xel 
jubikꞌ ri nu chukꞌab chucunaxic jun winak, —xcha chque.

47 Aretak ri ixok xrilo chi man xcꞌuꞌtaj taj, xkeb rucꞌ ri Jesús, cäbirbitic. 
Xxuqui chuwäch. Xukꞌalajisaj chquiwäch conojel ri winak jas che xuchap 
cok ri Jesús, xukujeꞌ chi xcunatajic. 48 Xubij ri Jesús che: Nan, xcunataj la 
rumal chi cäcojon la chwe, —cächaꞌ. Cuyaꞌ queꞌ la, chuxlan baꞌ animaꞌ la, 
—xcha ri Jesús che.

49 Cꞌä tajin cätzijon na ri Jesús, aretak xopan jun ajuworachoch ri qui 
nimal ri winak re ri rachoch Dios. Xubij che ri tat Jairo: Xcäm ri miaꞌl la, 
—cächa che. Xak mäya chi la latzꞌ che ri Ajtij, —xcha che.

50 Aretak ri Jesús xuta ri xbixic, xchꞌawic, xubij che ri tat Jairo: Mäxej 
ib la, —cächaꞌ. Xane cojon la chwe. Cutzir cꞌu na ri ali, —xcha che.

51 Aretak xopan cho rachoch ri tat Jairo, man xraj tä ri Jesús chi cꞌo 
jachin coc bi rucꞌ, xak xuwi ri tat Pedro, ri tat Juan, ri tat Jacobo, xukujeꞌ 
ru nan tat ri ali. 52 Conojel ri e cꞌo chilaꞌ tajin quebokꞌic, cäquiqꞌuis quib 
che okꞌej. Xubij ri Jesús chque: Man cokꞌ tä chi alak. Man cäminak tä ri 
ali, xane xak cäwaric, —xcha chque.

53 Ri winak cꞌut xa cäquetzeꞌj u wäch ri Jesús rumal chi quetam chi 
cäminak chi ri ali. 54 Ri Jesús xuchap ri ali che ru kꞌab, co xchꞌawic, xubij: 
Ali, chatwalijok, —xcha che.

55 Xtzelej cꞌu lok ri ranimaꞌ. Chanim xwalijic. Xtakan cꞌu ri Jesús 
chque chi chquiya che ri cutijo. 56 Xquicajmaj waꞌ ru tat u nan. Ri Jesús 
xeupixbaj chi cꞌo mäquibij wi waꞌ ri xbantajic.

Ri Jesús queutak bi ri cablajuj u tijoxelab chutzijoxic ri 
Utzalaj Tzij re ri Evangelio, xukujeꞌ che cunanic

9  1 Ri Jesús xeusiqꞌuij ri cablajuj u tijoxelab rucꞌ. Xuya chque chi cäcꞌoji 
qui takanic pa qui wiꞌ conojel ri itzelalaj tak espíritus rech quequesaj 

bi chque ri winak. Xukujeꞌ xuya chque chi quequicunaj ri yawabib. 
2 Xeutak bic chutzijoxic ru Lokꞌ Pixab ri Dios chrij ru takanic ri Dios pa qui 
wiꞌ ri winak. Xeutak bi xukujeꞌ che qui cunaxic ri yawabib. 3 Xubij ri Jesús 
chque: Cꞌo micꞌam bic che ri be. Micꞌam bi i chꞌimiy, i chim, i wa, o ri i 
rajil. Xa jun iwatzꞌiak chijujunal quicꞌam bic, —cächa chque. 4 Apachique 
ja ri quixoc wi, chixcanaj can chilaꞌ cꞌä quitakej chi na bi jumul ri i be. 
5 We cꞌo jun tinimit ri man quixcꞌulax tä wi, chixel bi chilaꞌ, chitotaꞌ can ri 
ulew ri cꞌo chque ri iwakan chukꞌalajisaxic chquij ri winak re ri tinimit riꞌ 
chi man utz tä ri cäcaꞌno, cꞌo qui mac, —xcha chque.

6 Xebeꞌ cꞌut, xebeꞌ pa tak conojel ri alaj tak tinimit. Xquitzijoj ri Utzalaj 
Tzij re ri Evangelio, xukujeꞌ xcaꞌn cunanic pa tak conojel ri tinimit.

Cäcämisax ri Juan Kasal Jaꞌ
7 Ri nim takanel Herodes xretamaj ronojel ri tajin cuban ri Jesús. Man 

curik taj jas cubano rumal chi e cꞌo jujun cäquibij chrij ri Jesús: Xcꞌastaj 
lok ri tat Juan Kasal Jaꞌ chquixol ri cäminakib, —quechaꞌ. 8 Xukujeꞌ e cꞌo 
juleꞌ chic cäquibij chrij ri Jesús: Ri Elías, kꞌalajisal re ru Lokꞌ Pixab ri Dios 
ojer u cꞌutum rib chkawäch, —quechaꞌ. Cäquibij cꞌu jujun winak chic: Jun 
chic chque ri ojer tak kꞌalajisal tak re ru Lokꞌ Pixab ri Dios xcꞌastaj lok 
chquixol ri cäminakib, —xecha riꞌ. 9 Xubij cꞌu ri tat Herodes: In xintakan 
che resaxic u jolom ri tat Juan. ¿Jachin ta cꞌu lo riꞌ ri jeꞌ tak waꞌ nu tom 
chrij? —xchaꞌ.

Cutzucuj cꞌu rilic u wäch ri Jesús.

Ri Jesús cuya qui wa job mil winak
10 Aretak xetzelej lok ri u takoꞌn ri Jesús, xquibij che ri Areꞌ ronojel ri 

qui banom. Ri Jesús xeucꞌam bic, xebeꞌ cꞌu qui tuquiel wi pa jun tinimit, 
Betsaida u biꞌ. 11 Aretak xquetamaj ri winak chi xel bi ri Jesús, xeteri bi 
chrij. Xeucꞌulaj cꞌu ri Jesús, xeutzijobej chrij ru takanic ri Dios pa qui wiꞌ 
winak, xukujeꞌ xeucunaj ri yawabib.

12 Kajem cꞌu cuban ri kꞌij, xekeb ri cablajuj u tijoxelab rucꞌ ri Jesús, 
xquibij che: Chetaka la bi ri winak rech quebeꞌ pa tak ri tinimit, xukujeꞌ 
cho tak ri cachoch ri winak ri e cꞌo chunakaj ri tinimit, che rokxanexic 
quib churikic ri cäquitijo. Uj cꞌo cꞌu waral pa tak juyub ri cätzꞌinowic, —
xecha che.

13 Xubij ri Jesús chque: Chiya ix ri cäquitijo, —xcha chque.
Xquibij cꞌu ru tijoxelab che: Man cꞌo tä cꞌo kucꞌ xane xa job caxlan wa 

cucꞌ quieb cär. ¿A cujeꞌ ta cꞌu lo chulokꞌic ri qui wa conojel we winak riꞌ? 
—xecha che.

14 Craj cꞌu e cꞌo job mil achijab. Xubij ri Jesús chque ru tijoxelab: Chibij 
chque ri winak chi quecuꞌbi pa tak mulaj re niqꞌuiaj tak ciento, —xcha 
chque.

15 Jeꞌ xcaꞌno, xecuꞌbi cꞌu conojel ri winak. 16 Ri Jesús xeucꞌam ri job wa 
cucꞌ ri quieb cär, xcaꞌy cꞌu chicaj, xeutewchij. Te riꞌ xeupiro, xeuya chque 
ru tijoxelab rech cäquijach waꞌ chquiwäch ri winak. 17 Conojel xewiꞌc, 
xenojic. Xquimulij cꞌu ri chꞌäkatak wa. Are cablajuj chicäch ri xecꞌoltajic.

Ri tat Pedro cukꞌalajisaj chi ri Jesús are ri Cristo
18 Pa jun kꞌij ri Jesús tajin cuban orar. E cꞌo ru tijoxelab rucꞌ pa qui 

tuquiel wi. Ri Jesús xuchap u taꞌic chque, xubij: ¿Jas cäquibij ri winak chi 
jachin riꞌ ri in? —xcha chque.

19 Xechꞌawic, xquibij che: E cꞌo jujun cäquibij chi lal riꞌ ri tat Juan Kasal 
Jaꞌ. Juleꞌ chic cäquibij chi lal riꞌ ri Elías, kꞌalajisal re ru Lokꞌ Pixab ri Dios 
ojer. E cꞌo chi niqꞌuiaj cäquibij chi lal jun chic chque ri ojer tak kꞌalajisal 
tak re ru Lokꞌ Pixab ri Dios ri xcꞌastaj lok chquixol ri cäminakib, —xecha 
che.

20 Xubij cꞌu ri Jesús chque: ¿Jas cꞌu quibij ix chi jachin ri in? —xcha 
chque.

Ri tat Pedro xchꞌawic, xubij: Lal riꞌ ri Cristo ri takom la lok rumal ri 
Dios, —xcha che.

Ri Jesús cutzijoj chi cäcäm na
21 Ri Jesús sibalaj xeupixbaj ru tijoxelab chi cꞌo mäquibij wi waꞌ chi are 

ri Cristo. 22 Xubij chque: Rajwaxic chi ri in, in riꞌ ri Ralcꞌual ri Dios ri Kas 
Winak, quinrik na sibalaj cꞌäx, quinxutux na cumal ri nimak tak tataꞌib, 
cumal ri qui nimakil sacerdotes aj Israel xukujeꞌ cumal ri tijonelab 
re ri Pixab, —cächaꞌ. Xukujeꞌ rajwaxic chi quincämisax na. Te cꞌu riꞌ 
quincꞌastaj chi cꞌu na churox kꞌij chquixol ri cäminakib, —xcha chque.

23 Xubij cꞌu ri Jesús chque conojel: We cꞌo jun craj cäpe wucꞌ in, 
rajwaxic chi muban xa jas ru rayinic ri areꞌ. Rajwaxic chi cutelej lok 
ru cruz ronojel kꞌij, chpet wucꞌ in. 24 Apachin ta ne ri nim cril wi ru 
cꞌaslemal cho ru wächulew, cäsach na u wäch waꞌ. Apachin ta ne ri cuya 
na ru cꞌaslemal rumal wech in, cäcꞌoji na u cꞌaslemal ri man cꞌo tä u 
qꞌuisic, —cächa chque. 25 ¿Jas lo ri utzil curik jun winak we cärechbej 
conojel ri jastak ajuwächulew, cuya cꞌu ri ranimaꞌ che tojbal que, cäsach 
cꞌu u wäch we winak riꞌ? —cächa chque. 26 Apachique winak ri xa cäqꞌuix 
chwe in, xukujeꞌ che ri nu tzij, in riꞌ ri Ralcꞌual ri Dios ri Kas Winak, 
quinqꞌuix na xukujeꞌ che ri winak riꞌ aretak quintzelej lok rucꞌ nimalaj 
chukꞌab jas ru petic jun nim takanel. Cänimarisax na nu kꞌij pa ri kꞌij riꞌ 
junam jas ru nimarisaxic u kꞌij ri nu Tat xukujeꞌ ri lokꞌalaj tak ángeles, 
—cächaꞌ. 27 Are kas tzij ri quinbij in chiwe chi e cꞌo jujun chque ri e cꞌo 
waral chnuwäch ri man quecäm tä na cꞌä cäquil na ru takanic ri Dios pa 
qui wiꞌ ri winak, —xcha chque.

Cäqꞌuextaj ru caꞌyebal ri Jesús
28 Craj xqueꞌ wajxakib kꞌij u bim chi can waꞌ ri Jesús, te cꞌu riꞌ xeucꞌam 

bi ri tat Pedro, ri tat Juan xukujeꞌ ri tat Jacobo, xepaki cꞌu puwiꞌ ri 
juyub chubanic orar. 29 Aretak tajin cuban orar, xqꞌuextaj ru caꞌyebal ri 
Jesús. Sibalaj xjuluw ri ratzꞌiak, sibalaj sakloloj xubano jeꞌ jas ri sak tew. 
30 Tzcajmabal chic, e cꞌo cꞌu quieb achijab xetacꞌtobic, tajin quetzijon rucꞌ ri 
Jesús, e are ri mam Moisés rachiꞌl ri mam Elías. 31 Sibalaj jeꞌl ru juluwem 
qui wäch. Cäquitzijobej cꞌu ri Jesús chrij ri relic bic cho ru wächulew, are 
laꞌ ru cämical ri curik na pa Jerusalén. 32 Pune ri tat Pedro xukujeꞌ ri e 

cꞌo rucꞌ sibalaj cꞌäx qui waram, man xewar taj. Xquilo chi sibalaj jeꞌl ru 
juluwem ru wäch ri Jesús xukujeꞌ ri qui wäch ri quieb achijab ri e cꞌo rucꞌ. 
33 Elem cäcaꞌn bi ri achijab, xubij ri tat Pedro che ri Jesús: Kajtij, ¡sibalaj 
utz chi uj cujcꞌoji na waral! Kaꞌna oxib cäbal, jun che la, jun che ri ka mam 
Moisés, xukujeꞌ jun che ri ka mam Elías, —xcha che.

Jeꞌ xubij waꞌ ri tat Pedro rumal chi man curik taj jas cubij. 34 Jeꞌ tajin 
cubij waꞌ aretak xkaj jun sutzꞌ chquij, xechꞌuktaj cꞌut. Xquixej quib ri 
tijoxelab aretak ri sutzꞌ xeuchꞌuku. 35 Xchꞌaw cꞌu lok jun chupam ri sutzꞌ, 
xubij: ¡Are lokꞌalaj nu Cꞌojol waꞌ! Chitatabej ri cubij, —xchaꞌ.

36 Aretak xtäni ri chꞌawem, xcanaj can ri Jesús u tuquiel. Man xechꞌaw 
tä chi cꞌu ru tijoxelab. Xukujeꞌ pa tak ri kꞌij riꞌ man xquitzijoj tä che jachin 
jun winak ri xquilo.

Ri Jesús cärutzirisaj jun ala ri cꞌo jun itzelalaj espíritu che
37 Chucab kꞌij aretak xekaj lok puwiꞌ ri juyub, e cꞌo qꞌuia winak ri xebel 

lok churikic ri Jesús. 38 Cꞌo cꞌu jun achi cucꞌ ri winak, co xchꞌawic, xubij: 
Kajtij, bana la tokꞌob chwe, —xchaꞌ. Chilampe la ri nu cꞌojol xa jun chi ala 
ri cꞌo wucꞌ. 39 Amakꞌel cächap rumal jun itzelalaj espíritu. Curak u chiꞌ ri 
ala. Ri itzelalaj espíritu cubakꞌatilaꞌ, cupuluwisaj u pu chiꞌ, xukujeꞌ cutotaꞌ, 
—cächaꞌ. Tzman craj taj quel che ri ala, —xcha ri tataꞌ. 40 Xeinbochiꞌj ri 
tijoxelab la che resaxic ri itzelalaj espíritu, man xecowin tä cꞌu che, —xchaꞌ.

41 Xchꞌaw ri Jesús, xubij: ¡Ay, winak! Man alak nimanelab tak winak taj, 
tzman cäcojon tä alak, —xcha chque. ¿A are caj alak chi xak quincꞌoji in 
ucꞌ alak ronojel kꞌij che toꞌic alak? Xqueꞌ qꞌuia ri kꞌij nu cuyum ri mac alak, 
—xcha chque. Xubij cꞌu che ri achi: Cꞌama la lok ri cꞌojol la, —xcha che.

42 Aretak tajin cäkeb ri ala rucꞌ ri Jesús, ri itzelalaj espíritu xuqꞌuiäk 
pulew, xubakꞌatilaꞌ. Ri Jesús xuyaj ri itzelalaj espíritu, xrutzirisaj ri ala. 
Xujach bic che ru tat. 43 Conojel ri winak xquicajmaj ri nimalaj u chukꞌab 
ri Dios.

Ri Jesús cutzijoj chi na jumul chi cäcämic

Ri winak sibalaj tajin cäquicajmaj ri xubano, xchꞌaw chi ri Jesús, xubij 
chque ru tijoxelab: 44 Chicojo retal waꞌ ri quinbij chiwe, —cächa chque. 
¡Ri in, in riꞌ ri Ralcꞌual ri Dios ri Kas Winak, quinjach na bi pa qui kꞌab ri 
winak! —xchaꞌ.

45 Man xquichꞌob tä cꞌu ru tijoxelab jas ri xubij chque. Man xyiꞌ tä 
chque chi cäquichꞌob we tzij riꞌ. Xquixej cꞌu quib chutaꞌic che jas quel 
cubij waꞌ ri xubij chque.

Ri tijoxelab cäquichomala quib chrij jachin chque are nim na u banic
46 Te cꞌu riꞌ ri tijoxelab xquichap u chomalaxic quib chrij jachin chque 

are ri nim na u banic chquixol. 47 Aretak ri Jesús xretamaj ri xquichomaj 

pa canimaꞌ, xucꞌam apan jun acꞌal, xutacꞌaba rucꞌ. 48 Xubij cꞌu ri Jesús 
chque: Apachin jun winak ri kas cäcꞌamow we acꞌal riꞌ rumal wech in, in 
riꞌ quinucꞌamo xukujeꞌ. Apachin cꞌu ri quincꞌamow in, cucꞌam riꞌ xukujeꞌ 
ri xintakow lok. Apachin cꞌu chiwe ri man nim tä u banic, tzare waꞌ ri 
nim na quinwil in, —xcha chque.

Apachin jun winak ri man cuban tä u cꞌulel chke, are riꞌ cujutoꞌ na
49 Xubij cꞌu ri tat Juan che ri Jesús: Kajtij, kilom jun ri queresaj itzelalaj 

tak espíritus pa ri biꞌ la. Xkakꞌil cꞌu canok rumal chi man are tä jun kucꞌ, 
—xcha che.

50 Xubij ri Jesús che: ¡Mikꞌila chic! —xchaꞌ. Apachin jun winak ri man 
cuban tä u cꞌulel chke, cujutoꞌ na riꞌ, —xcha chque.

Ri Jesús queuyaj ri tat Jacobo, ri tat Juan
51 Xketet cꞌu lok ri kꞌij re ru cꞌamic bi ri Jesús chicaj, xujiquiba cꞌu ri 

ranimaꞌ che ru binem pa ri tinimit Jerusalén. 52 Ri Jesús xeutak bi u 
takoꞌn rech quenabej bi chuwäch pa ri be. Xebeꞌ cꞌut, xeopan pa jun alaj 
tinimit re Samaria, xquitzucuj jawijeꞌ ri cäwar wi ri Areꞌ, xukujeꞌ ri cäwiꞌ 
wi chilaꞌ. 53 Ri winak ajchilaꞌ man xquicꞌulaj tä cꞌut, rumal chi xquilo chi 
benam re ri Jesús pa Jerusalén. 54 Aretak ri tijoxelab, ri tat Jacobo, ri 
tat Juan xquil waꞌ jas ri xquiban ri ajtinimit, xquibij: Kajaw, ¿a caj la chi 
cujtakan chukasaxic kꞌakꞌ chicaj rech cäqꞌuis qui wäch we winak riꞌ, jeꞌ 
jas xuban ri Elías, ri kꞌalajisal re ru Lokꞌ Pixab ri Dios ojer? —xecha che.

55 Xutzolkꞌomij rib ri Jesús, xeuyajo, xubij chque: ¿A xa man quichꞌob 
taj chi are ri Lokꞌalaj Espíritu rech ri Dios ri cätakan pi wiꞌ? Man are tä 
cꞌu ru rayinic ri Areꞌ chi jeꞌ quiban waꞌ. 56 Ri in cꞌut, in riꞌ ri Ralcꞌual ri 
Dios ri Kas Winak, man xinpe tä chusachic qui wäch ri winak, xane che 
qui toꞌic, —xcha chque.

Xebeꞌ cꞌu pa jun alaj tinimit chic.

Ri Jesús queupixbaj oxib winak ri cäcaj queboc che u tijoxelab ri Areꞌ
57 E benak cꞌu pa ri be, cꞌo jun achi xubij che ri Jesús: Kajaw, quineꞌ ucꞌ 

la apawijeꞌ ta ne ri queꞌ wi la, —xcha che.
58 Xubij ri Jesús che: Ri yac e cꞌo tak ri qui jul, xukujeꞌ e cꞌo ri qui soc ri 

chicop ajuwocaj. Are cꞌu ri in, in riꞌ ri Ralcꞌual ri Dios ri Kas Winak, man 
cꞌo tä jawijeꞌ quinwar wi, —xchaꞌ.

59 Xubij ri Jesús che ri jun chic: Saꞌj wucꞌ, —xcha che.
Xubij ri areꞌ: Kajaw, ya la chwe chi nabe quineꞌc, quinmuk na can ri nu 

tat aretak cäcämic, —xcha che.
60 Xchꞌaw chi ri Jesús, xubij che: Cheaya can ri cäminakib pa ri qui mac 

chequimuku ri qui cäminak. Ri at cꞌut, jatzijoj ru Lokꞌ Pixab ri Dios chrij 
ru takanic ri Dios pa qui wiꞌ ri winak, —xcha ri Jesús che.

i 10:12 Ri quieb tzij “Sodoma” y “Gomorra” queriktaj pa ri Diccionario, qꞌuisbal re we 
Nuevo Testamento. 

61 Jun achi chic xubij: Kajaw, quineꞌ na ucꞌ la, —cächaꞌ. Nabe cꞌut ya la 
chwe chi quineꞌc, queinchꞌabej na can ri ajuwowachoch, —xcha che.

62 Xubij ri Jesús che: Jun winak ri cuchap u banic tajiꞌn, we cusakꞌorij 
ru chac, man cuqꞌuis taj, man cꞌo tä u patän waꞌ. Xukujeꞌ jun winak ri 
craj coc che tijoxel we, ri xa cuban quieb ranimaꞌ, man cꞌo tä cꞌu u patän 
waꞌ che ri Dios pa ru takanic pa qui wiꞌ ri winak, —xcha chque.

Oxcꞌal lajuj u tijoxelab ri Jesús quetak bic

10  1 Te cꞌu riꞌ ri Jesús xeuchaꞌ oxcꞌal lajuj u tijoxelab chic. Pa cacabil 
xeutak bic rech quenabej bi chuwäch. Xebeꞌ cꞌu pa ronojel 

tinimit, xukujeꞌ jawijeꞌ chiꞌ ri rajwaxic queꞌ wi na ri Jesús. 2 Xubij ri Jesús 
chque: Kas nim ri jachꞌ, xa cꞌu e quieb oxib ri ajchaquib. Chibochiꞌj baꞌ 
ri Rajaw ri jachꞌ chi cheutaka bi ajchaquib pa ru jachꞌ, —cächa chque. 
3 ¡Jix baꞌ! Quixintak bic jeꞌ ta ne chi ri ix, ix alaj tak chij chquixol ri utiw. 
4 Miwucꞌaj bi i borxa che ri i rajil. Micꞌam bi ri i chim, micꞌam cꞌu bi ri i 
xajäb. Mixtaqꞌui che tzij pa tak ri be rech man quixbeytaj taj. 5 Apachique 
ja ri quixoc wi, chibij nabe: Chuxlan baꞌ canimaꞌ ri winak ri e cꞌo pa we 
ja riꞌ, —quixcha chque. 6 We cꞌo jachin jun winak cho ri ja riꞌ ri kas craj 
chi cuxlan ranimaꞌ, cucꞌamowaj na waꞌ ri i tzij re tewchibal, cuxlan cꞌu 
na ranimaꞌ. Are cꞌu we man cꞌolic, man cäcanaj tä can ri tewchibal pa qui 
wiꞌ ri winak re ri ja riꞌ. 7 Chixcanaj can pa ri jun ja riꞌ. Xak mixbin chiꞌ tak 
ja. Quitij na ri cäyiꞌ chiwäch, rumal chi yaꞌtal che ri ajchac chi cucꞌam 
ri tojbal re ru chac, —cächa chque. 8 Apachique tinimit ri quixopan wi, 
we quixquicꞌulaj, chitija ri cäquiya chiwäch. 9 Chicunaj ri yawabib ri e 
cꞌolic, chibij cꞌu chque: “Nakaj ix cꞌo wi che ru takanic ri Dios pa qui 
wiꞌ ri winak,” —quixcha chque. 10 Apachique tinimit ri quixopan wi, ri 
man quixquicꞌulaj tä wi ri winak, chibij can waꞌ chque aretak quixel bic: 
11 “Xukujeꞌ ne ri ulew re ri tinimit alak ri nacꞌal chque ri kakan, cäkatotaꞌ 
na can che kꞌalajisabal chij alak chi man utz tä ri cäban alak. Chichꞌobo 
baꞌ chi nakaj chech alak cꞌo wi ru takanic ri Dios pa qui wiꞌ ri winak,” 
—quixcha chque. 12 Quinbij cꞌu chiwe chi pa ri kꞌij ri cäpetic, ri cukꞌat na 
tzij ri Dios, cätan na riꞌ ri cꞌäjisabal u wäch ri tinimit Sodoma i chuwäch ri 
cꞌäjisabal u wäch ri tinimit riꞌ, —xcha ri Jesús.

Waral cätzijox wi ri cäcaꞌn ri winak ri man queniman taj
13 ¡Cꞌäx iwe, winak re ri tinimit Corazín! ¡Cꞌäx iwe, winak re ri tinimit 

Betsaida! We ta xeban ri cajmabal riꞌ pa ri tinimit Tiro, pa ri tinimit Sidón, jas ri 
xebantaj iwucꞌ ix, qꞌuextajinak ta chi na ri canimaꞌ ri winak jelaꞌ, qui cojom ta 
chi catzꞌiak ri cukꞌalajisaj chi quebisonic. Xukujeꞌ cꞌo ta banom wi ri cukꞌalajisaj 

chi are ri qui mac ri quebison che, —cächaꞌ. 14 Rumal riꞌ cätan na ri cꞌäjisabal 
qui wäch ri winak aj Tiro, aj Sidón chuwäch ri cꞌäjisabal i wäch ix aretak cäkꞌat 
na tzij pi wiꞌ. 15 Ri ix cꞌut, winak re ri tinimit Capernaum, ri sibalaj xinimarisaj 
iwib, cꞌä pa ri kꞌakꞌ quixkasax wi na, —xcha chque.

16 Xchꞌaw chi ri Jesús, xubij: Apachique winak ri cutatabej ri i tzij ix, 
in riꞌ ri quinutatabej. Apachin ri man nim tä quixrilo, in riꞌ ri man nim tä 
quinril wi xukujeꞌ. Apachin cꞌu ri man nim tä quinrilo, man nim tä cäril 
wi riꞌ ri xintakow lok, —xcha chque ru tijoxelab.

Quetzelej lok ri oxcꞌal lajuj tijoxelab
17 Rucꞌ quicotem cꞌut xetzelej lok ri oxcꞌal lajuj tijoxelab rucꞌ ri Jesús, 

xquibij: Kajaw, xukujeꞌ ri itzelalaj tak espíritus queniman chke aretak 
cäkacoj ri biꞌ la, —xecha che.

18 Xubij ri Jesús chque: Ri in xinwil ri xuban ri Satanás, aretak 
xtzak lok chicaj jas cuban ri caypaꞌ. 19 Ri in nu yoꞌm ri i chukꞌab rech 
quixcowinic quitacꞌalej tak cumätz xukujeꞌ tak ixterix. Nu yoꞌm xukujeꞌ 
ri i chukꞌab chrij ronojel ri cuban ri ka Cꞌulel, rech quixchꞌacan na 
puwiꞌ, man cꞌo tä cꞌu jas jun cꞌäx ri cäcowin chubanic chiwe ix, —cächaꞌ. 
20 Mixquicot baꞌ rumal chi ri itzel tak espíritus queniman chiwe, xane are 
chixquicot na rumal chi e tzꞌibam ri i biꞌ chicaj, —xcha chque.

Cäquicot ri ranimaꞌ ri Jesús
21 Kas pa ri hora riꞌ sibalaj xquicot ri Jesús rumal ri Lokꞌalaj Espíritu, 

xubij: Maltiox che la, Tat, lal Rajaw ri cajulew, chi xban la chi ri ajnoꞌjab, 
xukujeꞌ ri cꞌo quetambal man cäquichꞌob tä waꞌ we tzij riꞌ. Xane xecꞌut la 
chquiwäch winak ri man cꞌo tä quetambal jeꞌ ta ne e areꞌ alaj tak acꞌalab. 
Jeꞌ, Tat, je riꞌ ri utzalaj rayinic la, —xcha ri Jesús che.

22 Xubij xukujeꞌ: Ronojel ri cꞌolic are jachom chwe in rumal ri nu Tat. 
Man cꞌo tä jun ri kas retam jachin riꞌ ri u Cꞌojol ri Dios. Xak xuwi ri ka 
Tat retam. Man cꞌo tä cꞌu jun ri kas retam jachin riꞌ ri Dios ka Tat, xane 
xak xuwi ri u Cꞌojol. Apachin cꞌu chuwäch ri craj ri u Cꞌojol ri Dios cucꞌut 
wi waꞌ, xukujeꞌ ri winak riꞌ retam jachin riꞌ ri Dios ka Tat, —xcha ri Jesús.

23 Ri Jesús xutzolkꞌomij rib cucꞌ ru tijoxelab, xubij chque pa qui tuquiel wi: Utz 
que ri winak ri cäquil ronojel waꞌ ri tajin quiwil ix, —cächaꞌ. 24 Jeꞌ quinbij chiwe 
chi e cꞌo qꞌuia chque ri ojer tak kꞌalajisal re ru Lokꞌ Pixab ri Dios, xukujeꞌ nimak 
tak takanelab ri xquirayij ri rilic jas ri quiwil ix, man xquil tä cꞌut. Xquirayij u 
tatabexic jas ri quitatabej ix, man xquita tä cꞌut, —xcha ri Jesús chque.

Ri xban rumal ri utzalaj tataꞌ aj Samaria
25 Xtaqꞌui cꞌu akꞌan jun tijonel re ri Pixab che resaxic u pu chiꞌ ri Jesús, 

xutaꞌ che, xubij: Ajtij, ¿jas cꞌu quinban in rech quinrik na ri cꞌaslemal ri 
man cꞌo tä u qꞌuisic? —xcha che.

SAN LUCAS 10

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



157

26 Xubij ri Jesús che: ¿Jas riꞌ ri tzꞌibam pa ri Pixab? ¿Jas pu ri cäsiqꞌuij 
la u wäch? —xchaꞌ.

27 Xchꞌaw chi ri tijonel re ri Pixab, xubij: “Sibalaj chiwaj ri i Dios ri 
Iwajaw, chijiquiba ri i cꞌux, chijiquiba ri iwanimaꞌ chrij, chicojo ri i 
chomanic, chitija cꞌu i chukꞌab chubanic waꞌ,” —cächaꞌ. “Chiwaj cꞌu ri 
iwach winak jas ri ix quiwaj iwib,” —cächa ri Lokꞌ Pixab, —xcha ri tataꞌ.

28 Xubij ri Jesús che ri tataꞌ: Kas tzij ri bim la. Bana baꞌ la waꞌ, cꞌo cꞌu na 
ri cꞌaslemal la, —xcha che.

29 Are cꞌu ri tataꞌ craj cukꞌalajisaj rib chi jicom ranimaꞌ, xubij cꞌu che ri 
Jesús: ¿Jachin riꞌ ri wach winak? —xcha che.

30 Xchꞌaw chi ri Jesús, xubij che: Jun achi xel bi pa ri tinimit Jerusalén, 
benam cꞌu re pa ri tinimit Jericó. Xchap cꞌu cumal elakꞌomab pa ri be. Ri 
e areꞌ xquesaj bi ri ratzꞌiak, xquichꞌayo. Xebeꞌ cꞌut, xquiya canok. Xa cꞌu 
jubikꞌ man xcäm ri achi, —cächaꞌ. 31 Xkaj cꞌu bi jun chque ri sacerdotes aj 
Israel pa ri be riꞌ. Aretak xril ri achi, naj xocꞌow wi che. 32 Xopan xukujeꞌ 
jun tataꞌ Levita jawijeꞌ cꞌo wi ri achi. Aretak xril ri achi soctajinak, ri areꞌ 
naj xocꞌow wi che xukujeꞌ. 33 Benak cꞌu jun tataꞌ aj Samaria pa ri be riꞌ. 
Aretak xril ri achi ri soctajinak pol pa ri be, xel ranimaꞌ che, xutokꞌobisaj 
u wäch. 34 Xkeb rucꞌ ri achi, xucoj cunabal chque ru soctajic, xupiso. Te 
riꞌ xuya ri achi chrij ru quiej, xucꞌam bi pa jun ja warbal, xrilij cꞌu chilaꞌ, 
—cächaꞌ. 35 Chucab kꞌij aretak xel bic ri tataꞌ aj Samaria, xresaj lok ru 
rajil, xuya niqꞌuiaj che ri rajaw ri warbal, xubij che: “Bana baꞌ la tokꞌob 
chwe, chilij la we achi riꞌ. Ronojel ri cäsach na la chrij, quintoj na che la 
aretak quintzelej lok,” —xcha che, —cächa ri Jesús. 36 Ri Jesús xutaꞌ che 
ri tijonel, xubij: ¿Jas ri chomanic la? ¿Jachin chque ri oxib winak riꞌ are 
ri kas rach winak ri achi ri xchap cumal ri elakꞌomab? —xcha che.

37 Xchꞌaw chi ri tijonel re ri Pixab, xubij: Ri xutokꞌobisaj u wäch, are kas 
rach winak, —xchaꞌ.

Xubij cꞌu ri Jesús che: Ri lal, bana baꞌ la junam jas ri xuban ri tataꞌ aj 
Samaria, —xcha che.

Ri Jesús copan cho cachoch ri nan María, ri nan Marta
38 Xutakej ru be ri Jesús, e rachiꞌl cꞌu ru tijoxelab. Xeopan pa jun alaj 

tinimit. Jun ixok, Marta u biꞌ, xeucꞌulaj cho rachoch. 39 Ri nan Marta 
cꞌo jun u chakꞌ, María u biꞌ. Xtꞌuyi cꞌu ri nan María chuwäch ri Jesús 
chutatabexic ri cubij. 40 Sibalaj latzꞌ cꞌu u wäch ri nan Marta rumal rech ri 
qꞌuia u chac. Xopan rucꞌ ri Jesús, xubij che: Kajaw, ¿a xak quil la chi ri nu 
chakꞌ quinuya can nu tuquiel chubanic ri chac? Bij ba la che chi chinutoꞌ, 
—xcha che.

41 Xchꞌaw ri Jesús, xubij che: Marta, Marta, sibalaj are cachomaj ri a 
chac. Tzbenak awanimaꞌ rucꞌ. 42 Cꞌo cꞌu ri kas rajwaxic. Are cꞌu ri María 
are xuchaꞌ ri utz na, man quesax tä cꞌu waꞌ che, —xcha ri Jesús che.

Ri Jesús cucꞌutu jas u banic orar

11  1 Ri Jesús tajin cuban orar pa jun cꞌolibal chic. Aretak xtoꞌtajic, 
jun chque ru tijoxelab xubij che: Kajaw, chujitijoj la chubanic 

orar, jeꞌ jas ri tat Juan xucꞌut chquiwäch ru tijoxelab, —xcha che.
2 Xubij ri Jesús chque: Aretak quiban orar, chibij:

Ka tat, ri lal cꞌo la pa ri caj,
chnimarisax ta na u kꞌij ri biꞌ la.
Chtakan ta na la pa qui wiꞌ

conojel winak.
Chban ta baꞌ ri rayibal la

cho ruwächulew,
jas ri cäban ucꞌ la chilaꞌ chicaj.

 3 Ya la ri ka wa ronojel kꞌij.
 4 Sacha la ri ka mac,

jeꞌ jas ri uj xukujeꞌ cäkasach
ri qui mac ri cäcaꞌn cꞌäx chke.

Mäya la chke chi cujtakchiꞌx che mac,
xane chujtoꞌ la cho ri Itzel,

—quixcha na, —xcha ri Jesús chque.
5 Xukujeꞌ xubij ri Jesús chque: We cꞌo jun chiwe ri cꞌo jun awachiꞌl, 

copan ta awucꞌ pa niqꞌuiaj akꞌab, cubij chawe: “Wachiꞌl, quinjal ta na oxib 
caxlan wa chawe. 6 Xa cꞌo jun wachiꞌl chic petinak pa ri be, opaninak 
cꞌu wucꞌ cho wachoch. Man cꞌo tä cꞌu jas quinya che,” —cächaꞌ. 7 Are cꞌu 
ri at catchꞌaw ta lok, cabij che: “Maya latzꞌ chwe. Tzꞌaptal chi ri uchibe. 
Ri walcꞌual cꞌut e kꞌoyol chi wucꞌ in. Man quincowin taj quinwalijic 
chutzucuxic jas quinya chawe,” —catcha che. 8 Pune man cawaj catwalij 
riꞌ chuyaꞌic ri wa che rumal cꞌu rech chi are ri awachiꞌl ri cutaꞌ tokꞌob 
chawe, kas catwalij na riꞌ rumal chi ri awachiꞌl man cutänaba tä ru taꞌic 
tokꞌob, caya na ronojel ri rajwaxic che, —cächaꞌ. 9 Je riꞌ quinbij chiwe: 
Chitaꞌ baꞌ, cꞌo cꞌu cäyaꞌtaj na chiwe. Chitzucuj na, cꞌo na ri quiriko. 
Chixcꞌorcꞌotok, cäjakataj na ri uchija chiwäch. 10 Apachin cꞌu ri cꞌo jas 
cutaꞌ, cucꞌam cꞌu na waꞌ. Ri winak ri cꞌo cutzucuj, cꞌo na ri curiko. Ri 
winak ri cäcꞌorcꞌotic, cäjakataj na ri uchija chuwäch, —xcha ri Jesús 
chque.

11 ¿A cꞌo lo jun chiwe ix, ri ix tataꞌib, we ta ri a cꞌojol cutaꞌ ru wa, ri at 
cꞌut caya jun abaj che? We ta cutaꞌ jun u cär, ¿a caya lo jun cumätz che 
chuqꞌuexwäch ri cär? 12 We cutaꞌ jun u sakmol, ¿a caya ne lo jun ixterix 
che? ¡Man jeꞌ taj! —cächaꞌ. 13 We ri ix ri ix ajmaquib iwetam ri qui sipaxic 
utzalaj tak jastak chque ri iwalcꞌual, ¿a ma tä ne ri i Tat ri cꞌo chilaꞌ 
chicaj cuya na ri Lokꞌalaj Espíritu chque ri winak ri cäquitaꞌ waꞌ che? —
xcha ri Jesús chque.

j 11:15 Ri tzij “Beelzebú” are jun chque ru biꞌ ri Satanás. 

Cäban tzijtal chrij ri Jesús chi cꞌo u chukꞌab rumal ri Beelzebú
14 Ri Jesús tajin cäresaj bi jun itzelalaj espíritu ri cuban memal. 

Aretak xel bi ri itzelalaj espíritu, xcowinic xchꞌaw ri achi ri mem nabe. 
Xquicajmaj cꞌu waꞌ ri winak. 15 E cꞌo jujun chque ri winak xquibij: Waꞌ we 
achi riꞌ queresaj bi ri itzel tak espíritus rucꞌ ru chukꞌab ri Beelzebú j ri qui 
nimal ri itzel tak espíritus, —xechaꞌ.

16 E cꞌo juleꞌ chic ri xquicoj qui chukꞌab che resaxic u pu chiꞌ ri Jesús 
che rilic jas ri cubano. Xquitaꞌ che chi cuban jun cajmabal cꞌutbal ajchicaj 
chquiwäch. 17 Ri Jesús retam ri qui chomanic, xubij chque: Jun tinimit 
ri u banom quieb, ri cächꞌojin na ri juchꞌob chrij ri juchꞌob chic, cuqꞌuis 
cꞌu na rib ri tinimit riꞌ. Quewulix na conojel tak ri ja pa ri chꞌoj. Xukujeꞌ 
jun achalaxic ri u banom quieb, ri quechꞌojinic, cusach cꞌu na rib qui 
wäch. 18 Xukujeꞌ we ri Satanás cächꞌojin chrij chbil rib, ¿jas cꞌu lo cuban 
riꞌ chujekbaxic ri u takanic ri areꞌ? —cächa ri Jesús. Quinbij waꞌ rumal 
chi ri alak cäbij alak chi quinwesaj bi ri itzel tak espíritus rumal ri 
Beelzebú. 19 We ri in quinwesaj bi ri itzel tak espíritus rucꞌ ru chukꞌab ri 
Beelzebú, ¿jachin cꞌu cuya ri qui chukꞌab ri tijoxelab alak rech jeꞌ cäcaꞌn 
waꞌ xukujeꞌ? Ri e areꞌ jeꞌ cäquicꞌut na chi sachinak ri alak. 20 We ri in 
quinwesaj bi ri itzel tak espíritus rucꞌ ru chukꞌab ri Dios, quel cubij waꞌ 
chi cämic riꞌ ri Dios u chaplem takanic waral, —xcha ri Jesús chque.

21 We cꞌo jun achi ri sibalaj cꞌo u chukꞌab, utz cꞌu cuban chuchajixic 
ri rachoch cucꞌ chꞌojibal re chꞌichꞌ, man cꞌo tä ri cäbanow cꞌäx riꞌ chque 
ri jastak re. 22 We copan ne jun ri cꞌo na u chukꞌab chuwäch ri achi riꞌ, 
cächꞌacan cꞌu puwiꞌ, queresaj cꞌu bi conojel ru chꞌojibal tak chꞌichꞌ ri 
xucuꞌbisaj wi u cꞌux chquij. Queujach na bi ri jastak ri xeutokij chquiwäch 
ri rachiꞌl, —cächaꞌ. (Jeꞌ xinchꞌacan in puwiꞌ ri Satanás,) —xcha ri Jesús 
chque.

23 Apachique winak ri man craj tä cubano jas ri quinbij, cuban u cꞌulel 
riꞌ chwe. Apachin cꞌu ri man quinutoꞌ tä che qui mulixic ri nu chij, waꞌ we 
winak riꞌ are junam rucꞌ jun winak ri xa queujabuj, —xcha chque.

Waral cätzijox wi ri cuban jun itzelalaj espíritu cätzelejic
24 Aretak jun itzelalaj espíritu quel bi che jun winak, xak cäwacatalob 

chi pa tak ri juyub ri quetzꞌinowic ri man cꞌo tä wi joron, cutzucuj cꞌu ri 
cuxlan wi. Man curik tä cꞌut, xa je riꞌ cuchomaj: “Quintzelej na bi cho 
wachoch jawijeꞌ ri xinel wi lok,” —cächaꞌ. 25 Aretak copanic, curik cꞌu 
ri ranimaꞌ ri winak jeꞌ ta ne jun ja ri ya mesom chic, ri ya banom chi u 
banic waꞌ. 26 Queꞌ cꞌut, queucꞌama chi lok wukub itzelalaj tak espíritus 
ri e cꞌäx na chuwäch ri areꞌ. Conojel queboquic, quejeki cꞌu chilaꞌ. 

SAN LUCAS 11

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



160

 

k 11:31 Ri Jun riꞌ are ri Jesús mismo. 

Chuqꞌuisbal ri u bantajic ri winak riꞌ ri e cꞌo ri itzelalaj tak espíritus che, 
sibalaj cänimataj na chuwäch ri nabe u banic, —xcha chque.

Waral cätzijox wi jas riꞌ ri kas utzil
27 Ri Jesús tajin cutzijoj waꞌ we tzij riꞌ, co xchꞌaw jun ixok chquixol ri 

winak, xubij: ¡Utz re ri chichuꞌ ri xil wäch la rumal, ri xqꞌuiyisan la! —
xcha riꞌ.

28 Xubij cꞌu ri Jesús: ¡Are utz na que ri winak ri quetow ru Tzij ri Dios, 
queniman cꞌu che! —xcha chque.

Ri lawalo tak winak cäquitaꞌ jun etal cajmabal che ri Jesús
29 Aretak ri winak xquimulij quib cho ri Jesús, xuchaplej qui tzijobexic, 

xubij chque: Xa e lawalo tak winak ri winak re ri kꞌij junab riꞌ. Xak cäcaj 
chi quinban jun etal ri cajmabal chquiwäch. Man cäbantaj tä cꞌu na jun 
etal chquiwäch, xane xak xuwi ri etal re ri ka mam Jonás, kꞌalajisal re 
ru Lokꞌ Pixab ri Dios ojer. 30 Ri in, in riꞌ ri Ralcꞌual ri Dios ri Kas Winak, 
in riꞌ ri etal chque ri winak re we kꞌij junab riꞌ, jeꞌ jas ri ka mam Jonás 
are xoc che jun etal chquiwäch ri winak ri xecꞌoji pa ri tinimit Nínive, —
cächaꞌ. 31 Ri chichuꞌ ri xcꞌoji che nim takanel pa qui wiꞌ conojel ri winak 
aj Seba cätaqꞌui na cucꞌ ri winak re we kꞌij junab riꞌ pa ri kꞌatän tzij ri 
cäpetic. Cächꞌaw cꞌu na ri ixok riꞌ chiwij ix rumal chi xel lok ri areꞌ pa 
ru tinimit ri sibalaj naj cꞌo wi, xopan cꞌu rucꞌ ri nim takanel Salomón 
ojer chutatabexic ri nojibal u tijonic. Chiwilampe ix chi cꞌo Jun k waral 
ri nim na u banic chuwäch ri nim takanel Salomón. 32 Ri winak cꞌut aj 
Nínive, quetaqꞌui na junam cucꞌ ri winak re we kꞌij junab riꞌ pa ri kꞌatän 
tzij. Quechꞌaw cꞌu na ri winak aj Nínive chiwij ix rumal chi xquiqꞌuex 
canimaꞌ, xquiqꞌuex cꞌu qui chomanic rumal ri xutzijoj ri ka mam Jonás 
chque. Cꞌo cꞌu jun waral ri nim na u banic chuwäch ri ka mam Jonás, —
xcha ri Jesús.

Waral cäkil wi ri tijonic chrij ri sakil
33 Man cꞌo tä jun winak ri cutzij jun chäj, o jun candela, te cꞌu riꞌ 

cuchꞌuku, cuya waꞌ chuxeꞌ jun chicäch. Xane cutzucꞌuba waꞌ chicaj rech 
cuya sakil chquiwäch ri winak ri queboc pa ja, —cächaꞌ. 34 Ri a wakꞌäch 
e are jeꞌ jas jun chäj ri cuya sakil chawe. We utz ri a wakꞌäch, kꞌalaj 
ri be chawäch. We man utz ri a wakꞌäch, man kꞌalaj tä ri be chawäch. 
35 Chawila baꞌ chi ri sakil ri cꞌo awucꞌ man cäqꞌuextaj tä riꞌ pa kꞌekumal. 
36 We cꞌo ri sakil chawäch, man cꞌo tä ne jubikꞌ ri kꞌekumal, cawil baꞌ 
na ronojel pa sakil, jeꞌ jas ri cuban jun chäj, o jun candela chawäch, 
cätununic, —xcha ri Jesús.

Ri Jesús queuyaj ri tataꞌib fariseos xukujeꞌ ri tijonelab re ri Pixab
37 Aretak ri Jesús xtoꞌtaj chubixic waꞌ, xchꞌaw jun tataꞌ fariseo, 

xubochiꞌj chi cäwiꞌ rucꞌ cho ja. Xeꞌ cꞌu ri Jesús, xoc bi pa ri ja, xtꞌuyi chiꞌ 
ri mesa. 38 Ri fariseo xrilo chi aretak xoc ri Jesús che ri wiꞌm, man xuban 
tä ri cubij pa ri qui pixab ri fariseos, ri e nakꞌatal chubanic aretak cäban 
ri chꞌajow kꞌabaj. Ri fariseo jun wi xrilo. 39 Xubij ri Kajaw Jesús che: Ri 
alak fariseos, cächꞌaj alak ri rij ri lak xukujeꞌ ri rij ri vaso. Are cꞌu pa 
animaꞌ alak cꞌo wi ri lawaloyil, cꞌo ri itzel rayinic alak, —cächaꞌ. 40 ¡Con 
tak winak! ¿A mat etam alak chi ri Dios ri xbanow ri rij jun winak are riꞌ 
ri xbanow ri ranimaꞌ xukujeꞌ? 41 Bana baꞌ alak utzil rech quel na ri etzelal 
pa ri animaꞌ alak. Je riꞌ ronojel cäcanaj na can chꞌajchꞌoj, —cächaꞌ.

42 ¡Cꞌäx ech alak, fariseos! Ri alak cäya alak ru lajujil ri kꞌebun, ri ruda, 
xukujeꞌ ronojel u wäch ichaj. Cäya cꞌu can alak ri u banic ri utzil, man 
kas tä cꞌu lokꞌ ri Dios chuwäch alak. Are cꞌu waꞌ ri rajwaxic cäban na 
alak, man cäya tä cꞌu can alak ru banic ri juleꞌ chic, —cächaꞌ.

43 ¡Cꞌäx ech alak, fariseos! Caj alak ri tꞌuyulibal quech nimak qui 
banic pa ri rachoch Dios, xukujeꞌ caj alak chi nim quil wi alak, chi utz 
chꞌabexic alak cäban pa tak ri be, —cächaꞌ.

44 ¡Cꞌäx ech alak, fariseos, xukujeꞌ ri alak tijonelab re ri Pixab! Ri alak 
onojel alak xak quieb wäch alak. Ri alak junam alak cucꞌ ri mukubal ri 
man queilitaj taj. Quebin cꞌu ri winak pa qui wiꞌ ri mukubal, man quetam 
taj chi cꞌo kꞌayinak tak bak chupam, —xchaꞌ.

45 Jun chque ri tijonelab re ri Pixab xchꞌawic, xubij che: Ajtij, aretak 
cäbij la waꞌ, uj xukujeꞌ cujyokꞌ la, —xcha che.

46 Xubij cꞌu ri Jesús chque: ¡Cꞌäx ech alak xukujeꞌ, alak tijonelab re ri 
Pixab! Rumal chi cäya alak qꞌuia tak pixab chque ri winak jeꞌ ta ne chi e 
nimak tak ekaꞌn ri cäya alak chquij. Cꞌäx cꞌu ri quekaꞌxic cumal ri winak. 
Ri alak cꞌut man cꞌo tä jas cäban alak che qui toꞌic ri e areꞌ, —cächaꞌ.

47 ¡Cꞌäx ech alak! Queyac alak ri mukubal tak ja ri e mukum wi ri ojer 
tak kꞌalajisal re ru Lokꞌ Pixab ri Dios ri xecämisax cumal ri mam alak. 
48 Kas tzij chi ri alak, alak kꞌalajisal tak que ri xcaꞌn ri mam alak, xukujeꞌ 
junam wäch alak cucꞌ ri mam alak. E areꞌ xecämisanic, ri alak cꞌut 
queyac alak ri mukubal tak ja ri e mukum wi, —cächaꞌ.

49 Rumal rech waꞌ cubij ri Dios rucꞌ ru nojibal: “Queintak na bic 
kꞌalajisal tak re ri Lokꞌalaj nu Pixab, xukujeꞌ juleꞌ tak nu takoꞌn chic. Ri 
winak cꞌut quequicämisaj na jujun chque ri nu takoꞌn. Jujun cꞌut cäcaꞌn 
na cꞌäx chque,” —xcha ri Dios, —cächaꞌ. 50 U bim waꞌ ri Dios rech ri 
winak re tak we kꞌij junab riꞌ cäcꞌäjisax qui wäch rumal ri qui cämisaxic 
conojel ri u kꞌalajisanelab ri Dios ri e cämisam tzpa ru banic ru wächulew 
petinak lok. 51 Are cꞌu tzje waꞌ ru cämisaxic ri tat Abel, xukujeꞌ ru 
cämisaxic ri tat Zacarías ri xcäm chquixol ri taꞌbal tokꞌob rucꞌ ri lokꞌalaj 

cꞌolibal ri sibalaj äwas chi coc bi xa apachinok, ri cꞌo pa ri nimalaj 
rachoch ri Dios. Jeꞌ quinbij waꞌ che alak chi ri winak re we kꞌij junab riꞌ, e 
are waꞌ ri quequeklej na waꞌ, —xchaꞌ.

52 ¡Cꞌäx ech alak, tijonelab re ri Pixab! Etam alak jas u rikic ronojel 
u wäch noꞌj. Cꞌuꞌm cꞌu alak waꞌ we etamanic riꞌ chquiwäch ri juleꞌ tak 
winak chic. Ri alak cꞌut, man cäban tä alak jas u beyal ri etamanic riꞌ, —
xcha ri Jesús chque.

53 Elem cꞌu cuban bi ri Jesús, ri tijonelab re ri Pixab xukujeꞌ ri fariseos 
sibalaj xpe coyowal che. Xquicoj qui chukꞌab. Xquichap u cꞌotic u chiꞌ 
chquij qꞌuia tak tzij. 54 Xquicꞌacꞌlebej cꞌu u taꞌic jun tzij pu chiꞌ rech cäcaꞌn 
tzijtal chrij.

Ri Jesús cuya tijonic chrij ri cawächil

12  1 Xquimulij cꞌu quib sibalaj qꞌuia winak je riꞌ chi cäquitacꞌalela 
quib. Ri Jesús xeutzijobej ru tijoxelab nabe, xubij chque: 

Chichajij iwib chuwäch ri qui chꞌamil ri tataꞌib fariseos. Ri chꞌäm ri 
quinbij chiwe man kas tä chꞌäm waꞌ, xane are ri qui noꞌj ri fariseos ri 
xak quieb qui wäch ri quinjunamaj rucꞌ ri chꞌäm, —cächaꞌ. 2 Man cꞌo 
tä cꞌu ri chꞌuktalic ri mat cäkꞌalajin na. Man cꞌo tä cꞌu ri cꞌuꞌtalic ri mat 
quetamataj na. 3 Ri i tzijom pa kꞌekum, cätatabex na waꞌ pa sakil. Ri i 
jasjatem xukujeꞌ ri quiban pa ri ja, cätzijox na waꞌ pa ri be, —xcha chque.

Waral cätzijox wi jachin chuwäch ri rajwaxic cäkaxej wi kib
4 Quinbij cꞌu chiwe ix, kachalal, chi mixej iwib chquiwäch ri 

quecämisan ri cuerpo, te cꞌu riꞌ man cꞌo tä chi ri quecowin chubanic 
chiwe. 5 Quincꞌut na in jachin chuwäch ri rajwaxic quixej wi iwib. Are 
chixej iwib riꞌ chuwäch ri jun ri cäcowinic quixuqꞌuiäk bi pa ri kꞌakꞌ 
aretak ix u cämisam chic. Jeꞌ quinbij chiwe, are chixej iwib chuwäch waꞌ, 
—xcha chque.

6 ¿A mat quieb centavos queqꞌuiyix wi job chiꞌch? Man cꞌo tä cꞌu jun 
chque we alaj tak chicop riꞌ ri cäsach pu jolom ri Dios. 7 Xukujeꞌ retam 
ri Dios joropaꞌ ri rismal i wiꞌ e cꞌolic. Mixej ba iwib. Más ix lokꞌ na ix 
chquiwäch qꞌuia tak chiꞌch, —xcha ri Jesús chque.

Ri Jesús cutzijoj jas cäcaꞌn ri winak ri cukꞌalajisaj 
ri Areꞌ chquiwäch niqꞌuiaj winak chic

8 Jeꞌ quinbij chiwe chi apachin ri cutzijoj chquiwäch ri winak chi are 
wachiꞌl in, in riꞌ ri Ralcꞌual ri Dios ri Kas Winak, quinbij na chquiwäch 
ri ángeles re ri Dios chi wech in we winak riꞌ. 9 Apachin cꞌu ri cubij 
chquiwäch ri winak chi man retam tä nu wäch in, quinbij cꞌu na in 
chquiwäch ri ángeles re ri Dios chi man wetam tä u wäch we winak riꞌ, 
—cächa chque.

10 Apachique winak ri cäyokꞌon chwe in, in riꞌ ri Ralcꞌual ri Dios ri Kas 
Winak, cäsach na u mac waꞌ. Apachin cꞌu ri cubij ri äwas u bixic chrij ri 
Lokꞌalaj Espíritu re ri Dios, man cäsach tä na u mac riꞌ, —cächaꞌ.

11 Aretak quixquichap ri winak, quixquicꞌam bi chquiwäch ri qui 
nimakil ri winak re ri rachoch Dios o chquiwäch ri kꞌatal tak tzij, xukujeꞌ 
chquiwäch ri niqꞌuiaj tak takanelab, mixej iwib che jas ri rajwaxic quibij 
o jas quitoꞌbej iwib. 12 Are cꞌu ri Lokꞌalaj Espíritu cuya na chiwe pa we 
hora riꞌ jas ri rajwaxic u bixic iwumal, —xcha ri Jesús chque.

Waral cätzijox wi ri kꞌinomalaj achi ri cuchomaj ri man jicom taj
13 Jun chque ri winak xubij che ri Jesús: Bij la che ri wachalal chi cuya 

we ri echbal, —xcha riꞌ.
14 Xchꞌaw ri Jesús, xubij che: Tat, man in cojom tä che kꞌatal tzij puwiꞌ 

alak. Xukujeꞌ man in cꞌo tä che jachal echbal, —xcha che.
15 Xubij cꞌu chque conojel: Chilampe alak chi cächajij ib alak chuwäch 

ru rayixic qꞌuia u wäch jastak ajuwächulew. Pune e cꞌo qꞌuia ri jastak re 
jun winak, man are tä riꞌ ri cäyoꞌw ru cꞌaslemal, —xcha chque.

16 Ri Jesús xucoj chi na jun cꞌutbal chquiwäch, xubij: Cꞌo jun achi ri 
sibalaj kꞌinom. Sibalaj nim ru wächinic ri rulew xuyaꞌ. 17 Cächoman 
cꞌu ri achi pa ranimaꞌ, cubij: “¿Jas quinban na? Man cꞌo tä chi cꞌolibal 
jawijeꞌ quinya wi ri nu jal,” —cächa riꞌ. 18 Xuchomaj pa ranimaꞌ, xubij: 
“Are waꞌ ri quinban na. Queinyojij na ri nu cꞌuja, queinyac na jujun chic 
más nimak. Quinya na ri nu jal, xukujeꞌ tak ri jastak we chquipam waꞌ. 
19 Te cꞌu riꞌ aretak quintoꞌtaj chubanic waꞌ quinbij na chwe chbil wib: 
Tuxlanok, twoꞌk, chabana a nimakꞌij rumal chi e qꞌuia ri jastak awe ri a 
cꞌolom. Cuban na waꞌ che qꞌuia junab,” —quincha na in, —cächa ri Jesús. 
20 Xubij cꞌu ri Dios che: “¡Conalaj achi! Cämic chakꞌab catcämic, quel na 
rawanimaꞌ. ¿Jachin lo ajchakꞌel can ri jastak ri a cꞌolom?” —xcha ri Dios 
che, —cächa ri Jesús. 21 Je riꞌ ri cucꞌulmaj ri winak ri cumulij kꞌinomal 
che chbil rib, man kꞌinom tä cꞌu waꞌ cho ri Dios, —xcha ri Jesús chque.

Ri Dios queuchajij ri ralcꞌual
22 Xubij cꞌu ri Jesús chque ru tijoxelab: Rumal riꞌ quinbij chiwe chi 

mixoc il che ri i cꞌaslemal, jas ri quitijo, jas ri iwatzꞌiak quicojo. 23 Nim 
cꞌu na u banic ri i cꞌaslemal chuwäch ri wa. Nim na u banic ri i cuerpo 
chuwäch ri atzꞌiak, —cächaꞌ. 24 ¡Cheiwilampe ri joj! Man cäquitic tä abix, 
man cꞌo tä cꞌu jachꞌ cäcaꞌno. Man cꞌo tä jawijeꞌ quequicꞌol wi ri jastak que, 
man cꞌo tä cꞌu qui cꞌuja. Are cꞌu ri Dios quetzukuwic. Ri ix cꞌut más ix lokꞌ 
na chquiwäch ri chicop ajuwocaj, —cächaꞌ. 25 ¿Jachin ta cꞌu ne chiwe ix 
cäcowinic cäcꞌasi na quieb oxib junab chic xak pa re wi? Man cꞌo taj, —
cächaꞌ. 26 We man quixcowin tä chubanic jun jasach ri nitzꞌ na, ¿jas che 
quixoc il chque ri juleꞌ jastak chic? —cächaꞌ.

27 Chiwilampe ri cotzꞌij, jas cäcaꞌno queqꞌuiyic. Man quechacun taj, 
man cꞌo tä cꞌu quiem cäcaꞌno. Pune ta ne je riꞌ, quinbij chiwe chi ri nim 
takanel Salomón ojer rucꞌ ronojel ru kꞌinomal man jeꞌ tä ratzꞌiak waꞌ 
xucojo jas jun chque we cotzꞌij riꞌ. 28 We ri Dios jeꞌ cuban waꞌ che catzꞌiak 
ri kꞌayes ri e cꞌo cämic pa juyub, chuwek cꞌut queyiꞌ pa ri kꞌakꞌ, ¿a mat 
cärilij riꞌ ri Dios ri iwatzꞌiak ix? —cächaꞌ. ¡Ay ri ix, ix achijab ri xak jubikꞌ 
quixcojonic! 29 ¡Mixoc baꞌ il che jas quitijo, mixej cꞌu iwib rumal waꞌ! 
30 Conojel we jastak riꞌ ronojel kꞌij kas cäquitzucuj ri niqꞌuiaj winak chic 
ajuwächulew. Ri i Tat cꞌut retam jachique ri cajwataj chiwe ix, —cächaꞌ. 
31 Chixchacun baꞌ nabe chujiquibaꞌxic ru takanic ri Dios, quirik cꞌu na 
xukujeꞌ ri niqꞌuiaj jastak chic ri e rajwaxic chiwe, —xcha ri Jesús chque.

Cꞌo baꞌ i kꞌinomal chicaj
32 Pune ri ix man ix qꞌuia taj, mixej baꞌ iwib. Rumal chi cäquicot 

ranimaꞌ ri ka Tat chuyaꞌic chiwe chi quixcꞌoji na pa ru takanic ri Dios. 
33 Chiqꞌuiyij ri jastak iwe, chisipaj ri rajil chque ri mebaꞌib. Je riꞌ cäyiꞌ 
na chiwe jun iwechbal pa ri caj ri man cäkꞌelob taj. Cäyiꞌ na xukujeꞌ jun 
kꞌinomal chicaj ri man cꞌo tä u qꞌuisic. Man copan tä cꞌu elakꞌom chilaꞌ, 
man cächicopir tä waꞌ, —cächaꞌ. 34 Jun winak are amakꞌel cuchomaj ri 
jastak re. We cꞌo ri iwech ix pa ri caj, are quichomaj na ri cꞌo chicaj, man 
xuwi tä riꞌ ri cꞌo cho ruwächulew, —xcha ri Jesús chque.

Chiweyej na ru petbal ri Jesucristo
35 Chisucꞌumaj baꞌ iwib, chitzija cꞌu ri i candela chucꞌulaxic ri Iwajaw. 

36 Jeꞌ quibano jas ri cäcaꞌn ri patäninelab ri queyeꞌm u cꞌulaxic ri qui 
patrón cätzelej lok pa jun cꞌulanem, rech aretak culic, cächꞌaw chiꞌ ri 
porta, chanim cäquitor chuwäch. 37 Utz que ri patäninelab riꞌ ri queriktaj 
na rumal ri qui patrón chi e cꞌaslic aretak cätzelej lok. Kas tzij quinbij 
chiwe chi ri qui patrón queutꞌuyubaꞌ na chiꞌ ri mesa, cusucꞌumaj na rib 
rech cuya que ri qui wa, —cächaꞌ. 38 Pune ta cꞌä teꞌ cul ri qui patrón 
pa niqꞌuiaj akꞌab, pune sibalaj akꞌab, we cärilo chi e cꞌaslic, utz que ri 
patäninelab riꞌ, —xchaꞌ. 39 Chichꞌobo baꞌ waꞌ chi we ta jun ajchakꞌel ja 
cäretamaj jachique hora copan ri elakꞌom, cäcꞌascꞌat na riꞌ, man cuyaꞌ tä 
riꞌ chi cocbex ri rachoch, —cächaꞌ. 40 Chiwila baꞌ chi ri ix, ix sucꞌumatal 
chic rumal chi cätzelej na lok ri Ralcꞌual ri Dios ri Kas Winak pa ri hora 
ri man quichomaj taj, —xcha ri Jesús chque.

Ri utzalaj patäninel rucꞌ ri patäninel ri man utz taj
41 Te riꞌ xubij ri tat Pedro che: Kajaw, ¿a xtzijoj la waꞌ we cꞌutbal riꞌ xak 

xuwi chke uj? ¿A mat chque conojel? —xcha che.
42 Xubij ri Kajaw Jesús: ¿Jachin lo ri jun utzalaj patäninel ri sibalaj cꞌo u noꞌj? 

We patäninel riꞌ are cäcoj na rumal ru patrón pa qui wiꞌ ri niqꞌuiaj patäninelab 

chic rech cuya ri qui wa ronojel kꞌij. 43 Utz re ri patäninel riꞌ ri cäriktajic chi 
tajin cuban ru chac aretak copan ru patrón, —cächaꞌ. 44 Are kas tzij ri quinbij 
chiwe chi ri patrón cucoj na ri patäninel riꞌ pa qui wiꞌ conojel ri jastak re. 
45 Kachomaj baꞌ jas cucꞌulmaj na we man utz tä cuban ri patäninel riꞌ, xane ri 
areꞌ cuchomaj chi xa cäbeytaj ru patrón, cuchaplej cꞌu ri u banic cꞌäx chque ri 
niqꞌuiaj ajchaquib chic xukujeꞌ chque ri ajicꞌab, xukujeꞌ ne cuchaplej u banic 
nimakꞌij. Xa sibalaj cäwiꞌc, xukujeꞌ cäkꞌabaric. 46 Xak teꞌtalic cꞌut cul ru patrón 
pa jun kꞌij ri man cuchomaj tä riꞌ ri patäninel, pa jun hora ri man retam taj. Kas 
tzij chi sibalaj cäcꞌäjisax na u wäch ri patäninel riꞌ rumal chi man jicom tä ri 
ranimaꞌ chubanic ronojel ri xtakan wi ri rajaw, —cächaꞌ.

47 Ri patäninel ri cuchꞌobo jas ru rayinic ru patrón, te cꞌu riꞌ man cujiquiba 
tä cꞌu rib, man cäniman tä cꞌu che, are cꞌu waꞌ we winak riꞌ sibalaj cäcꞌäjisax 
na u wäch. 48 Ri patäninel cꞌut ri man cuchꞌob tä ru rayinic ru patrón, cuban 
cꞌut jachique ri takal wi u cꞌäjisaxic u wäch, cätan na riꞌ ri cꞌäjisabal u wäch ri 
cäban na che. We jun winak cuya rib pa cꞌolibal re ekleꞌn, nim waꞌ ri cätaꞌ na 
che cumal ri niqꞌuiaj winak chic. We ri winak qui jiquibam wi canimaꞌ che jun 
winak chic, qꞌuia cꞌu ri utzil cäquitaꞌ che we winak riꞌ, —xcha ri Jesús chque.

Ri Jesús cutzijoj ri chꞌoj ri cäpe cho ruwächulew rumal
49 Xinpe in rech quinya tijonic chque ri winak ajuwächulew. We tijonic riꞌ are 

jeꞌ jas ru tꞌikic kꞌakꞌ cho tak ri juyub. Cwaj ta na chi ya tajin cäcꞌat chi we kꞌakꞌ 
riꞌ, —cächa chque. 50 Cꞌo na jun nimalaj cꞌäx ri rajwaxic quinriko. Cwaj ta na chi 
xbantaj ta can ri cꞌäx riꞌ, xintoꞌtaj ta cꞌu che, —cächa ri Jesús. 51 ¿A quichomaj ix 
chi in petinak rech xa cäcꞌoji utzil chquixol ri winak ajuwächulew? ¡Man jeꞌ taj! 
Xane xinpe in chubanic chꞌoj. 52 Tzcämic riꞌ cächap na bi u banic we chꞌoj riꞌ. Job 
winak ri e cꞌo pa jun ja cäquicꞌulelaj na quib, ri oxib chquij ri quieb, ri quieb chic 
chquij ri oxib. 53 Cäbantaj na chꞌoj, jun tataꞌ cucꞌulelaj na ru cꞌojol, ru cꞌojol cꞌut 
cucꞌulelaj na ru tat, xukujeꞌ ri chichuꞌ cucꞌulelaj na ri ral ali, ri ali cucꞌulelaj na 
ru nan, xukujeꞌ ne ri jun ali chic cucꞌulelaj na ri ralib chichuꞌ, ri ralib chichuꞌ cꞌut 
cucꞌulelaj na ri areꞌ, —xcha ri Jesús chque.

Ri Jesús cuya tijonic chrij ri kꞌij junab riꞌ
54 Xubij cꞌu ri Jesús chque ri qꞌuialaj winak: We quiwil ri sutzꞌ ri cäpaki 

lok, chanim quibij: Craj cäpe jäb, —quixchaꞌ. Jeꞌ cꞌu cäcꞌulmatajic, —
cächaꞌ. 55 Aretak cäxuli ri quiäkikꞌ, quibij: Cäpe na ri sakꞌij, —quixchaꞌ. 
Jeꞌ cäcꞌulmatajic, —cächaꞌ. 56 ¡Ri alak, xa quieb wäch alak! Cächob alak ri 
u wo ri caj xukujeꞌ ruwächulew. ¿Jas che man cächꞌob tä alak jas u wäch 
waꞌ we kꞌij junab riꞌ? —xcha chque.

Rajwaxic chi jun winak cärutzirisaj rib rucꞌ ru cꞌulel
57 ¿Jas che man cächomaj tä alak jas riꞌ ri kas jicom, jas riꞌ ri man kas 

jicom taj? 58 Aretak queꞌ alak cho ri kꞌatal tzij achiꞌl alak ri cꞌulel alak, 

SAN LUCAS 12

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



166

tijaꞌ baꞌ kꞌij alak che rutzirisaxic ib alak pa ri be, rech man cäcꞌam tä bi 
alak cho ri kꞌatal tzij. Are cꞌu ri kꞌatal tzij cäjachow alak pu kꞌab ri mayor. 
Ri mayor cꞌut cäyoꞌw can alak pa cheꞌ. 59 Kas tzij ri quinbij chi man quel 
tä na alak pa cheꞌ cꞌä cätoj na alak ri qꞌuisbal centavo re ri multa, —xcha 
ri Jesús chque.

Rajwaxic u qꞌuexic ri ranimaꞌ jun rech man cäsach tä u wäch

13  1 Pa ri kꞌij riꞌ e cꞌo jujun winak chilaꞌ ri xquitzijobej ri Jesús 
chquij ri winak aj Galilea ri xeucämisaj ri tat Pilato, xuyuj cꞌu ri 

qui quiqꞌuel rucꞌ ri qui quiqꞌuel ri awaj ri xecämisax che qui sipaxic cho 
ri Dios. 2 Xchꞌaw chi ri Jesús, xubij chque: ¿A cächomaj alak chi ri winak 
aj Galilea xquirik waꞌ we nimalaj cꞌäx riꞌ xa rumal chi más e ajmaquib 
na chquiwäch ri niqꞌuiaj qui winakil chic? 3 Man jeꞌ ta waꞌ, —cächaꞌ. We 
ri alak man cäqꞌuex tä ri animaꞌ alak, xukujeꞌ ri chomanic alak, cäsach 
na wäch alak onojel alak xukujeꞌ, —xcha chque. 4 Xukujeꞌ e cꞌo ri wajxak 
lajuj winak ri xecäm pa Siloé rumal jun nimalaj ja ri xtzak pa qui wiꞌ. ¿A 
cächomaj alak chi más e lawalo na we winak riꞌ chquiwäch ri niqꞌuiaj 
winak chic ri e cꞌo pa Jerusalén? 5 Man jeꞌ taj, —cächaꞌ. We ri alak man 
cäqꞌuex tä animaꞌ alak, xukujeꞌ man cäqꞌuex tä chomanic alak, cäsach na 
wäch alak onojel alak xukujeꞌ, —xcha ri Jesús chque.

Ri Jesús cutzijoj ri cꞌutbal chrij ri u cheꞌal higos ri man cäwächin taj
6 Ri Jesús xutzijoj xukujeꞌ we cꞌutbal riꞌ chuyaꞌic tijonic chque, xubij: 

Jun achi, cꞌo jun u cheꞌal higos rucꞌ, tictal cꞌut pa ru ticbal uvas. Xeꞌ cꞌu ri 
achi chutzucuxic ri u wäch ri cheꞌ riꞌ, man cꞌo tä cꞌu xuriko. 7 Xubij che ri 
chajil ticbal uvas: “Chawilampeꞌ chi xqueꞌ oxib junab quinpe chutzucuxic 
u wäch ri cheꞌ riꞌ, man cꞌo tä cꞌu quinriko,” —xchaꞌ, —cächa ri Jesús. 
“Chatꞌoyo baꞌ. Xak cꞌu lokꞌ cäcꞌoji waral pa ri wulew,” —cächaꞌ. 8 Xchꞌaw 
chi ri chajinel, xubij che: “Tat, ya la canok xak xuwi che we junab chic riꞌ. 
Quincꞌot na rij, quinmesaj na. 9 We ne cäwächin ne pa we jun junab chic 
riꞌ, utz u banom. We cꞌu man cäwächin taj, cäkatꞌoy na apanok,” —xcha 
che ru patrón, —xcha ri Jesús chque.

Ri u cunaxic jun ixok ru kꞌusum rib pa ri kꞌij re uxlanem
10 Pa jun kꞌij re uxlanem ri Jesús tajin cuya tijonic pa jun chque ri 

rachoch Dios. 11 Cꞌo cꞌu jun chichuꞌ chilaꞌ ri wajxak lajuj junab yawab 
rumal jun itzelalaj espíritu. U kꞌusum rib cäbinic, man cäcowin tä chic 
chujicomisaxic rib. 12 Aretak ri Jesús xrilo, xusiqꞌuij ri chichuꞌ, xubij che: 
Nan, cunam chi la che ri yabil la, —xcha che.

13 Xuya ru kꞌab puwiꞌ ri chichuꞌ. Chanim cꞌut xcowinic xujicomisaj 
rib. Xunimarisaj cꞌu u kꞌij ri Dios. 14 Ri qui nimal ri winak pa ri rachoch 
Dios sibalaj xpe royowal rumal chi ri Jesús xuban cunanic pa ri kꞌij re 

uxlanem. Xubij ri achi chque ri winak: Xak xuwi wakib kꞌij rajwaxic 
quixchacunic. Chixpet pa tak we kꞌij riꞌ rech quixcunaxic, mixpe cꞌu pa ri 
kꞌij re uxlanem, —xcha chque.

15 Xchꞌaw chi ri Jesús, xubij che: ¡Ri alak xak quieb wäch alak! 
Chjujunal alak cäquir alak ri wacäx, ri burro pa ri rechaꞌbal pa ri kꞌij 
re uxlanem, cäcꞌam cꞌu bi alak rech cutija u joron. 16 Waꞌ we ixok riꞌ, 
rachalaxic ri ka mam Abraham, yututal cꞌu rumal ri Satanás wajxak lajuj 
junab. ¿A mat rajwaxic u quiric waꞌ che we yabil riꞌ pa ri kꞌij re uxlanem? 
—xcha che. ¡Jeꞌ, je riꞌ!

17 Aretak ri Jesús xubij waꞌ, conojel ri quecꞌulelanic xeqꞌuixic. Are cꞌu 
conojel ri niqꞌuiaj winak chic sibalaj xequicotic cumal tak ri cajmabal ri 
tajin cuban ri Jesús. Sibalaj nim xequilo ri xuban ri Jesús.

Ri Jesús cuya tijonic chrij jun ijaꞌ re mostaza
18 Xubij cꞌu ri Jesús: ¿Jas rucꞌ junam wi ru takanic ri Dios pa qui wiꞌ ri 

winak? ¿Jas ta rucꞌ quinjunamaj wi waꞌ? —cächaꞌ. 19 Are jeꞌ jas jun ijaꞌ re 
mostaza. Jun winak cucꞌam bi ri ijaꞌ riꞌ, cutic pa rulew. Cäqꞌuiyic, cuban 
nim jeꞌ jas cuban jun cheꞌ cäqꞌuiyic. Ri chicop ajuwocaj cäcaꞌn ri qui soc 
pa tak ri u kꞌab ri cheꞌ riꞌ, —xcha chque.

Ri Jesús cuya tijonic chrij ri chꞌäm
20 Xubij ri Jesús xukujeꞌ: ¿Jas ta rucꞌ quinjunamaj wi ru takanic ri Dios? 

—cächaꞌ. 21 Are jeꞌ jas ri chꞌäm ri cuya jun chichuꞌ rucꞌ oxib pajbal cꞌäj re 
caxlan wa, rech cächꞌämir ronojel ri kꞌor, —xcha chque.

Katij baꞌ ka chukꞌab rech cujoc bi pa ri uchija ri latzꞌ u wäch
22 Benam re ri Jesús pa Jerusalén, xeusolij can ronojel tinimit, ri nimak 

xukujeꞌ ri chꞌutik, xuya cꞌu tijonic chilaꞌ. 23 Cꞌo cꞌu jun ri xutaꞌ che ri 
Jesús: Tat, ¿a xa e quieb oxib riꞌ ri winak ri cäquirik ri u tobanic ri Dios? 
—xcha che.

Xchꞌaw chi ri Jesús, xubij chque ri winak: 24 Cätij chukꞌab alak rech coc 
alak pa ri uchija ri sibalaj latzꞌ u wäch. Jeꞌ quinbij chi e qꞌuia ri cäquitij 
na qui kꞌij rech queboquic, man quecowin tä cꞌut, —xcha chque. 25 Te cꞌu 
riꞌ, aretak ri ajchakꞌel ja u tzꞌapim ri porta, ri alak ri xak tacꞌatoj alak cho 
ri ja, cächꞌaw na alak chuchiꞌ ri ja, cäbij na alak: “Kajaw, Kajaw, toro la 
ri porta chkawäch,” —cächa na alak che. Cächꞌaw cꞌu na lok ri ajchakꞌel 
ja, cubij na: “Ri in man quinchꞌob tä wäch alak, xukujeꞌ man wetam taj 
jawijeꞌ quel wi alak,” —cächa riꞌ. 26 Cächaplej cꞌu na alak cächꞌaw alak, 
cäbij alak che: “Uj wokinak yaꞌ ucꞌ la, xukujeꞌ ri lal yoꞌm la tijonic pa tak 
ri be re ri ka tinimit,” —cächa na alak. 27 Cubij na ri ajchakꞌel ja: “Xinbij 
chech alak chi ri in man wetam taj jawijeꞌ ri quel wi alak chiꞌ. Chel bi 
alak, alak banal tak etzelal,” —cächa na ri areꞌ. 28 Are chiꞌ cꞌut cäban wi 

na alak ri okꞌej, xukujeꞌ ri kuchꞌuchꞌem wareyaj rumal ri cꞌäx aretak quil 
alak chi ri ka mam Abraham, ri ka mam Isaac, ri ka mam Jacob, xukujeꞌ 
conojel ri kꞌalajisal tak re ru Lokꞌ Pixab ri Dios e cꞌo chilaꞌ jawijeꞌ ri Dios 
cätakan wi. Ri alak cꞌut, man cꞌo tä alak cucꞌ rumal chi esam chi alak 
apanok. 29 Queopan cꞌu na winak ajrelbal kꞌij, aj u kajbal kꞌij, xukujeꞌ 
winak aj u wiquiäkꞌab ri relbal kꞌij, aj u mox relbal kꞌij, quetꞌuyi na chiꞌ ri 
mesa che wiꞌm jawijeꞌ cätakan wi ri Dios, —cächaꞌ. 30 Jujun cꞌu chque ri 
winak ri man nim tä queil wi cämic sibalaj nim queil wi na pa ri kꞌij riꞌ. 
Are cꞌu jujun chque ri winak ri sibalaj nim queil wi cämic, man nim tä 
chi na queil wi pa ri kꞌij riꞌ, —xcha ri Jesús.

Ri Jesús cärokꞌej qui wäch ri winak re ri tinimit Jerusalén
31 Pa ri kꞌij riꞌ xeopan niqꞌuiaj tataꞌib fariseos rucꞌ ri Jesús, xquibij che: ¡Chel bi 

la waral! ¡Chanej la! Are ri kꞌatal tzij Herodes craj cucämisaj la, —xecha che.
32 Xubij cꞌu ri Jesús chque: Jebij alak che we subanel Herodes chi cämic 

xukujeꞌ chuwek quinwesaj na itzel tak espíritus, xukujeꞌ quincunanic. Cꞌä 
teꞌ pa ri urox kꞌij quintoꞌtaj na che ri nu chac, —cächaꞌ, —cächa alak che. 
33 Rajwaxic cꞌut chi cämic, chuwek, cäbij quinban na u banic ri nu chac, 
—cächaꞌ. ¿A cuya lo cäcämisax jun kꞌalajisal re ru Lokꞌ Pixab ri Dios pa 
jun tinimit chic, mat pa Jerusalén? Man jeꞌ taj, —xcha ri Jesús chque.

34 ¡Ay, winak aj Jerusalén! Are quecämisaj alak ri kꞌalajisal tak re ru Lokꞌ Pixab 
ri Dios, queban alak che abaj ri quetak bi ucꞌ alak. ¡Qꞌuia mul nu rayim ri mulixic 
alak jas cuban jun atiꞌt äcꞌ cumulij ri alaj tak ral chuxeꞌ ru xicꞌ, man caj tä cꞌu 
alak! —cächaꞌ. 35 Tampe alak, cäcanaj na can ri achoch alak, cäwonobax cꞌu na 
canok. Man quinil tä chi na alak cꞌä copan na ri kꞌij ri cäbij alak: “Nim baꞌ ru kꞌij 
ri Jun ri u takom lok ri Kajaw Dios,” —cächa na alak, —xcha ri Jesús chque.

Ri Jesús cucunaj jun achi ri cꞌo sipoj che

14  1 Pa jun kꞌij re uxlanem xeꞌ ri Jesús cho rachoch jun chque ri qui nimal ri 
winak, jun tataꞌ fariseo. Jelaꞌ xeꞌ wi che wiꞌm, tajin cꞌu caluchiꞌx cumal ri 

niqꞌuiaj tataꞌib fariseos. 2 Jun achi cꞌut ri cꞌo sipoj che cꞌo chilaꞌ chuwäch ri Jesús. 
3 Xchꞌaw ri Jesús, xeuchꞌabej ri tijonelab re ri Pixab xukujeꞌ ri fariseos, xubij: ¿A 
takal u banic cunanic pa jun kꞌij re uxlanem? We ne man takal taj, —xcha chque.

4 Man xechꞌaw tä cꞌu ri e areꞌ. Ri Jesús xucꞌam bi ri yawab rucꞌ, 
xucunaj, xutak bic. 5 Xubij cꞌu chque ri tataꞌib: We cꞌo ri burro alak, ri 
wacäx alak, ri cätzak bi pa jun cꞌuaꞌ pa ri kꞌij re uxlanem, ¿a mat quesaj 
alak waꞌ chanim? —xcha chque. ¡Jeꞌ, je riꞌ!

6 Man xquirik tä cꞌut jas xquibij che.

Ri Jesús cuya tijonic chrij ru banic nimal
7 Xril ri Jesús jas xcaꞌn ri winak ri e ulaꞌm, chi ri e areꞌ xquichaꞌ ri 

tꞌuyulibal quech ri nimak qui banic chiꞌ ri mesa. Xucoj jun cꞌutbal chuyiꞌc 

tijonic chque, xubij: 8 We cäsiqꞌuix alak che jun cꞌulanem, mätꞌuyi wi 
alak pa tak ri tꞌuyulibal quech ri nimak qui banic. We ne cäpe na jun 
winak ri nim na u kꞌij chuwäch alak ri xukujeꞌ ulaꞌm rumal ri achi. 9 Craj 
cäpe ri tataꞌ ri xerulaj alak ri xukujeꞌ xrulaj ri jun winak chic, cubij che 
alak: “Ya la ri tꞌuyulibal la che we achi riꞌ,” —cächa na. Ri alak cꞌut, 
pune sibalaj cäqꞌuix alak, cäkꞌax na alak riꞌ pa ri tꞌuyulibal ri man kas tä 
nim u banic, —cächa ri Jesús chque. 10 Xane aretak culaꞌx alak, tzucuj 
alak ri tꞌuyulibal ri man kas tä nim u banic, tꞌuyul alak chilaꞌ, rech we 
cäpe ri tataꞌ ri xerulaj alak, cubij ta na riꞌ che alak: “Wachiꞌl, cꞌo jun 
tꞌuyulibal ja leꞌ ri utz na che la,” —cächa na riꞌ. Kas cänimarisax na kꞌij 
alak chquiwäch conojel ri e cꞌo ucꞌ alak chiꞌ ri mesa. 11 Ronojel winak ri 
cunimarisaj rib, cäkasax na u kꞌij ri areꞌ. Ri winak ri man cunimarisaj tä 
rib, are cꞌu waꞌ cänimarisax na u kꞌij, —xcha chque.

12 Xubij cꞌu ri Jesús che ri tataꞌ ri xulaꞌnic: Aretak cäban la jun ulaꞌnem, 
we ne jun nimakꞌij, meꞌulaj la xak xuwi ri achiꞌl la, man xak xuwi tä ri 
achalal la, o ri cꞌul tak ja la ri e kꞌinomab. We je riꞌ craj ne jeꞌ cäcaꞌn na 
waꞌ che la xukujeꞌ chutojic u qꞌuexel ri xban la chque. 13 Xane aretak 
cäban la jun ulaꞌnem, cheꞌulaj la ri winak mebaꞌib, ri winak cutucak 
quebinic, ri chꞌocojib xukujeꞌ ri man quecaꞌy taj. 14 Utz cꞌu na ri e la rumal 
chi man quecowin tä ri e areꞌ chutojic u qꞌuexel waꞌ che la. Cäyiꞌ cꞌu 
na u qꞌuexel che la pa ri kꞌij re ri qui cꞌastajic ri winak ri jicom canimaꞌ 
chquixol ri cäminakib, —xcha ri Jesús che.

Ri Jesús cuya jun cꞌutbal chrij jun nimalaj wiꞌm
15 Xuta cꞌu waꞌ jun chque ri e tꞌuyul rucꞌ ri Jesús chiꞌ ri mesa, xubij che: 

Utz re ri coc na che wiꞌm chilaꞌ jawijeꞌ ri cätakan wi ri Dios, —xcha che.
16 Xchꞌaw chi ri Jesús, xubij che: Jumul riꞌ jun achi xuban jun nimalaj 

ulaꞌnem. E qꞌuia cꞌu ri xeusiqꞌuij. 17 Pa ri hora re ri wiꞌm ri achi xutak bic 
jun patänil re chubixic chque ri e siqꞌuim: “Saꞌj alak, ya xutzir ronojel,” —
xcha chque. 18 Junam cꞌut xquichaplej resaxic quib conojel. Xubij ri nabe 
winak che ri patäninel: “Nu lokꞌom chꞌäkap wulew,” —cächaꞌ. “Rajwaxic 
chi quineꞌ che rilic. Chabij che ri a patrón chi chubana tokꞌob chwe, 
chusacha nu mac, man quineꞌ taj,” —xchaꞌ. 19 Xubij jun winak chic: “Nu 
lokꞌom job cꞌulaj wacäx, quinwil na jas cäcaꞌno quechacunic,” —cächaꞌ. 
“Chubana tokꞌob chwe, chusacha nu mac, man quineꞌ taj,” —cächa 
riꞌ. 20 Xubij ri jun winak chic: “Man cuyaꞌ taj quineꞌc rumal chi cꞌä teꞌ 
xincꞌuliꞌc,” —cächaꞌ. 21 Xtzelej bi ri patäninel, xutzijoj ronojel waꞌ che ri u 
patrón. Xpe royowal ri u patrón, xubij cꞌu che ri patänil re: “Jat chanim 
pa tak ri be, pa tak ri cꞌayibal re ri tinimit, cheatzucuj ri winak mebaꞌib, 
ri winak cutucak, ri man quecowin taj quecaꞌyic, xukujeꞌ ri chꞌocojib, 
cheacꞌama cꞌu lok,” —cächa che. 22 Te cꞌu riꞌ xubij ri patäninel che ri u 
patrón: “Xbantaj canok ri xtakan wi la. Cꞌo cꞌu na cꞌolibal chque niqꞌuiaj,” 

—cächa che. 23 Xubij cꞌu ri patrón che ru patäninel: “Jat naj pa tak ri be, 
pa tak ri juyub, chacojo a chukꞌab rech quepe ri winak, cänoj cꞌu na ri 
wachoch. 24 Quinbij chiwe ix ri ya ix cꞌo chic chi man cꞌo tä jun chque ri 
xewulaꞌj nabe ri cutij na jubikꞌ re ri nu wiꞌm ri xinbano,” —xcha chque.

Cꞌo cꞌäx ri curik jun winak we queꞌ rucꞌ ri Cristo
25 E qꞌuia winak cꞌut e benak rucꞌ ri Jesús. Xutzolkꞌomij rib cucꞌ, xubij 

chque: 26 We cꞌo jun ri kas craj cäcꞌoji wucꞌ in, nim cꞌu na queril ru tat u 
nan chnuwäch in, xukujeꞌ ri rixokil, ri ralcꞌual, ri ratz, ru chakꞌ, we cꞌu ne 
ri ranab, man cuyaꞌ taj coc che tijoxel we, —cächaꞌ. Xukujeꞌ ne we nim na 
cäril ru cꞌaslemal chbil rib chnuwäch in, man cuyaꞌ tä riꞌ coc che tijoxel 
we, —cächa ri Jesús. 27 Ri winak ri man cutelej tä ru cruz, te riꞌ cäpe 
wucꞌ in, man cuyaꞌ taj coc che tijoxel we, —xcha chque.

28 ¿A cꞌo jun chiwe ri craj cuyac jun nimalaj ja, ri mat nabe cätꞌuyi na 
chubanic rakan, cärajilaj ru rajil joropaꞌ ri cꞌolic che rilic we cuban ri 
puak chuqꞌuisic u banic ri ja? —cächaꞌ. 29 Je riꞌ cubano rech aretak cojom 
chic ri tacꞌalibal re ri ja, cäcowin cꞌu riꞌ chuqꞌuisic ri xuchaplej. We ta mat 
je riꞌ conojel ri winak ri queilowic cäquichap na u tzeꞌxic u wäch, 30 craj 
ne cäquibij: “We achi riꞌ xuchaplej u yaquic jun nim ja, man xcowin tä 
cꞌut chubanic ronojel,” —quecha ne. 31 We cꞌu ne cꞌo jun nim takanel ri 
queꞌ che chꞌoj chrij ri nim takanel re jun tinimit chic, ¿a mat nabe cutaꞌ 
u noꞌj che retamaxic we cuban na ri u soldados? Craj cꞌo xa lajuj mil u 
soldados. Ri jun nim takanel chic craj e cꞌo juwinak mil u soldados. Ri 
tataꞌ ri cꞌo xa lajuj mil u soldados cuchomaj na we quecowin ri e areꞌ 
che qui chꞌaquic ri juwinak mil soldados ri quepe na chrij. 32 We ne man 
cäcowin tä che, aretak cꞌä naj e cꞌo wi ru cꞌulel che, queutak bi ru takoꞌn 
chutzꞌonoxic chi cutzir rucꞌ, —cächaꞌ. 33 Je cꞌu riꞌ apachin chiwe ix ri man 
cuya tä can ronojel ri rech areꞌ, man cuyaꞌ tä riꞌ coc che tijoxel we, —
xcha ri Jesús chque.

Man cꞌo tä chi u patän ri atzꞌam we cäsach u tzayil
34 Utz ri atzꞌam. Are cꞌu we man cꞌo chic ru tzayil ri atzꞌam, ¿jas lo rucꞌ 

cätzayix wi ri riquil? —cächaꞌ. 35 Man cꞌo tä chi u patän. Man utz tä che 
ri ulew, man utz tä cꞌu chumesaxic. Ri winak xa cäquesaj na bi pa mes, 
—cächaꞌ. Apachin ri cujiquiba ranimaꞌ che nu tatabexic, chutatabej, —
xcha ri Jesús chque.

Ri Jesús cucoj che cꞌutbal jun chij ri xtzakic

15  1 Xenakajin cꞌu conojel ri tokꞌil tak alcabal xukujeꞌ ri niqꞌuiaj 
ajmaquib rucꞌ ri Jesús chutatabexic. 2 Xewixwit cꞌu ri tataꞌib 

fariseos xukujeꞌ ri tijonelab re ri Pixab, xquibij: We achi riꞌ queucꞌulaj ri 
ajmaquib, cäwiꞌ cꞌu cucꞌ, —xechaꞌ.

3 Ri Jesús xucoj we cꞌutbal riꞌ chuyaꞌic tijonic chque, xubij: 4 We cꞌo 
jun chech alak ri cꞌo jun ciento ru chij, cätzak cꞌu jun chque, queuya na 
can ri jumuchꞌ belej lajuj pa tak ri juyub, queꞌ cꞌu chutzucuxic ri xtzak 
canok cꞌä curika na waꞌ, —cächaꞌ. 5 Aretak curiko, cuya na lok chrij u wiꞌ, 
cäquicotic. 6 Aretak copan chic cho ja, queusiqꞌuij na ri rachiꞌl xukujeꞌ 
ru cꞌul tak ja, cubij chque: “Chixquicot wucꞌ, rumal chi xinrik ri nu chij 
ri xtzak na canok,” —cächa na chque. 7 Je cꞌu riꞌ quinbij chiwe chi cꞌo 
na quicotemal chicaj rumal jun ajmac ri cuqꞌuex ranimaꞌ, cuqꞌuex cꞌu u 
chomanic, chquiwäch ri jumuchꞌ belej lajuj ri man cajwataj tä u qꞌuexic 
canimaꞌ, —xcha ri Jesús chque.

Ri Jesús cutzijoj ri puak ri xtzakic
8 We cꞌo jun ixok ri e cꞌo lajuj quetzales rucꞌ, cätzak cꞌu jun quetzal, 

ri ixok cutzij na jun u candela, cumes na ri upaja, cärilij na u tzucuxic 
cꞌä curik na ri puak. 9 Aretak curiko, queuchꞌabej na ri rach tak ixokib 
xukujeꞌ ri u cꞌul tak ja, cubij chque: “Chixquicot wucꞌ, rumal chi xinrik 
ri nu puak ri xtzakic,” —cächa na chque. 10 Je cꞌu riꞌ quinbij chiwe chi 
quequicot na ri ángeles re ri Dios aretak jun ajmac cuqꞌuex ranimaꞌ, 
cuqꞌuex cꞌu u chomanic, —xcha ri Jesús chque.

Cätzak ru cꞌojol jun tataꞌ
11 Ri Jesús xukujeꞌ xutzijoj waꞌ chque: Jun achi e cꞌo quieb u cꞌojol. 12 Ri 

chꞌut u cꞌojol xubij che ru tat: “Tat, ya la ri quinwechbej in re ri kꞌinomal 
la,” —xcha che. Ri qui tat cꞌut xujach ri jastak re chquiwäch ri quieb u 
cꞌojol. 13 Xqueꞌ quieb oxib kꞌij, ri chꞌut u cꞌojol xumulij bi conojel ri jastak 
re, xeꞌ naj pa jun tinimit chic. Chilaꞌ cꞌut xak xusachila wi il ri cꞌo rucꞌ, 
xtzak pa mac, man utz tä chic ru cꞌaslemal. 14 Aretak ronojel u sachom 
chic, xpe jun nimalaj wiꞌjal pa ri tinimit riꞌ. Xurik cꞌäx ri ala, sibalaj 
xnumic. 15 Xeꞌc, xutzucuj u chac rucꞌ jun chque ri winak re ri tinimit riꞌ. 
Xyiꞌ cꞌu u chac. Xtak bi ri ala rumal ri achi che qui yukꞌuxic ri ak pa ri 
juyub. 16 Sibalaj xurayij u tijic re ri rij tak pruꞌt ri cäquitij ri ak. Man cꞌo 
tä cꞌu jun winak ri cꞌo jas cuya che. 17 Xul cꞌu ri ala pa sak, xubij: “E cꞌo 
qꞌuia ri ajchaquib cho rachoch ri nu tat ri sibalaj cꞌo ri qui wa. Ri in cꞌut 
quincäm waral rumal ri wiꞌjal. 18 Quinwalijic, quineꞌ na rucꞌ ri nu tat, 
quinbij na che: Tat, ri in, in macuninak chuwäch ri Dios, xukujeꞌ chuwäch 
la, tat. 19 Ri in, man yaꞌtal tä chwe chi cäban chi na la cꞌojol la chwe. 
Bana baꞌ la chi quinoc che jun ajchac la,” —quincha na che, —cächaꞌ. 
20 Xwalijic, xeꞌ cꞌu rucꞌ ru tat.

Tajin cäbinic, nakaj chic cꞌo wi che ri rachoch. Ru tat xril apan chinaj. 
Xel ranimaꞌ ru tat che. Xutic anim, xeꞌc, xukꞌaluj ri ala, xukujeꞌ xutzꞌumaj. 
21 Xubij cꞌu ru cꞌojol che: “Tat, ri in, in macuninak chuwäch ri Dios, 
xukujeꞌ chuwäch la, tat. Man yaꞌtal tä chic chwe in chi cäban la cꞌojol 

la chwe,” —xcha che ru tat. 22 Xubij cꞌu ru tat chque tak ri patänil re: 
“Chiwesaxtaj lok ri atzꞌiak ri más utz na, chicojo che, chicojo xukujeꞌ jun 
mulkꞌab che ru kꞌab, xukujeꞌ xajäb chque ri rakan. 23 Jicꞌama lok xukujeꞌ 
ri alaj amaꞌ wacäx ri sibalaj chom, chipila baꞌ,” —xcha chque. “¡Chujwok, 
kabana nimakꞌij! 24 Rumal chi we nu cꞌojol riꞌ jeꞌ ta ne chi xcämic, 
xcꞌastaj cꞌu lok jumul chic. Xtzak na, xriktaj cꞌut,” —xcha ri tataꞌ chque. 
Xquichaplej cꞌu quicotem.

25 Ri u cꞌojol nabeal ri tataꞌ benak pa juyub. Tzelejem re cho ja, 
xnakajin cꞌu che ri rachoch, xuta ri kꞌojom xukujeꞌ ri xojowem. 
26 Xusiqꞌuij cꞌu jun patänil re ru tat, xutaꞌ che: “¿Jas waꞌ ri quinto?” —
xcha che. 27 Xubij cꞌu ri patäninel che: “Ulinak ri chakꞌ la. Ri tat la xtakan 
cꞌu chupilic ri alaj amaꞌ wacäx ri sibalaj chom, rumal chi ulinak ri ala utz 
u wäch,” —xcha che. 28 Te cꞌu riꞌ sibalaj xpe royowal ri nabeal, man xraj 
taj coc bic pa ri ja. Xel cꞌu lok ru tat chubochiꞌxic. 29 Ri nabeal xchꞌawic, 
xubij che ru tat: “Kas qꞌuia junab in patäninak che la. Ronojel kꞌij nu 
nimam jas ri cäbij la chwe. Man cꞌo tä cꞌu jumul ri yoꞌm la xa ta ne jun 
alaj qꞌuisicꞌ chwe in rech quinban nimakꞌij cucꞌ ri wachiꞌl,” —cächaꞌ. 
30 “Aretak xul we cꞌojol la riꞌ, ri xusachila ri jastak e la cucꞌ ixokib re be, 
xcämisaj la ri alaj amaꞌ wacäx ri sibalaj chom chubanic nimakꞌij che,” —
xcha che ru tat. 31 Xubij cꞌu ru tat che: “Nu cꞌojol, ri at ronojel kꞌij at cꞌo 
wucꞌ in, conojel cꞌu ri jastak we xukujeꞌ awech at waꞌ. 32 Rajwaxic u banic 
nimakꞌij, xukujeꞌ cujquicotic rumal chi we a chakꞌ riꞌ jeꞌ ta ne cäminak 
chic, xcꞌastaj cꞌu lok jumul chic. Xtzak na waꞌ, xriktaj cꞌut,” —xcha che ru 
cꞌojol, —xcha ri Jesús chque.

Ri Jesús cutzijoj ri tataꞌ mayordomo ri man utz taj

16  1 Xukujeꞌ xutzijoj waꞌ ri Jesús chque ru tijoxelab: Cꞌo jun kꞌinom 
achi, ri cꞌo jun u mayordomo. Xbix cꞌu che ri kꞌinom chi ri u 

mayordomo tajin queuqꞌuis bi ri jastak re. 2 Ri kꞌinom achi xusiqꞌuij ri 
tataꞌ mayordomo, xubij che: “¿Jas waꞌ ri nu tom chawij? Chabana cuenta 
che ri a patäninic chnuwäch. Man cuyaꞌ tä chi cꞌut catcꞌoji wucꞌ che ri 
nu mayordomo,” —xcha ri tataꞌ che. 3 Xuchomaj cꞌu ri mayordomo pa 
ranimaꞌ, xubij: “¿Jas ta cꞌu ne quinbano?” —cächaꞌ. “Man craj tä chi ri 
nu patrón chi quinchacun na rucꞌ. Man cꞌo tä cꞌu nu chukꞌab chubanic 
tajiꞌn. Quinqꞌuix cꞌut che ri molonic,” —cächaꞌ. 4 “Quinchomaj na ri 
quinbano rech quinquicꞌulaj na ri winak pa tak cachoch aretak quesax 
ri nu chac chwe,” —xchaꞌ. 5 Ri mayordomo xeusiqꞌuij ri rajcꞌasib ri rajaw 
chquijujunal. Xubij che ri nabe ajcꞌas: “¿Joropaꞌ ri cꞌas la rucꞌ ri nu 
patrón?” —xcha che. 6 Xubij ri ajcꞌas che: “Are jun ciento toneles aceite 
nu cꞌas,” —xchaꞌ. Xubij cꞌu ri mayordomo che: “Waral cꞌo wi ru wujil ri 
cꞌas la. Tꞌuyul ba la chanim riꞌ, tzꞌibaj la niqꞌuiaj ciento,” —xcha che. 7 Te 
riꞌ xubij ri mayordomo che jun ajcꞌas chic: “Ri lal, ¿joropa riꞌ ri cꞌas la?” 

—xcha che. Xchꞌaw ri ajcꞌas, xubij che: “Wajxakib quintales trico ri nu 
cꞌas,” —xchaꞌ. Xubij ri mayordomo che: “Waral cꞌo wi ru wujil ri cꞌas la. 
Tzꞌibaj la wakib rucꞌ ri niqꞌuiaj,” —xcha che. 8 Ri u patrón ri mayordomo 
xubij chi sibalaj cꞌo u noꞌj ri mayordomo ri man utz taj rumal chi xnaꞌw 
chubanic ronojel waꞌ. Are cꞌu ri winak ajuwächulew, ri man e cojonelab 
taj, cꞌo na quetam chquij tak waꞌ we jastak riꞌ chquiwäch ri cojonelab ri 
cꞌo ri u sakil re ru Lokꞌ Pixab ri Dios pa canimaꞌ, —xcha ri Jesús.

9 Quinbij in chiwe: Chicojo baꞌ ri i rajil ri ajuwächulew rech e cꞌo 
na iwachiꞌl. Aretak cäqꞌuis ri i rajil, quixcꞌulax pa tak jekilibal ri man 
queqꞌuistaj tä riꞌ, —xchaꞌ.

10 Apachin jun winak ri jicom ranimaꞌ chubanic ri man nim tä u banic, 
xukujeꞌ are jicom ranimaꞌ chubanic ri nim na u banic. Apachin ri man jicom 
tä ranimaꞌ chubanic ri man nim tä u banic, man jicom tä cꞌu riꞌ chubanic 
ri nim u banic, —cächaꞌ. 11 We ri ix man jicom tä iwanimaꞌ ix chucojic ri 
kꞌinomal ajuwächulew, ¿jachin ta lo ri cäyoꞌw ri kas kꞌinomal ajchicaj chiwe? 
Man cꞌo taj, —cächaꞌ. 12 We ri ix man jicom tä iwanimaꞌ ix chrij ri rech jun 
winak chic, ¿jachin ta lo cäyoꞌw chiwe ri kas iwe ix? Man cꞌo taj, —xchaꞌ.

13 Xubij xukujeꞌ: Man cꞌo tä jun patäninel ri cäcowin che qui patänixic 
quieb u patrón, —cächaꞌ. Cäretzelaj na u wäch ri jun, lokꞌ cꞌu na cäril 
na riꞌ ri jun chic. Utz cuban na che ri jun u patrón, man nim tä cꞌu cäril 
wi ri jun chic, —cächaꞌ. Man quixcowin taj quipatänij ri Dios we benak 
iwanimaꞌ rucꞌ ri puak, —xcha ri Jesús.

14 Xquita cꞌu ronojel waꞌ ri tataꞌib fariseos ri sibalaj lokꞌ cäquil wi ri 
qui rajil. Xquetzeꞌj cꞌu u wäch ri Jesús. 15 Xubij cꞌu ri Jesús chque: Ri alak 
cäkꞌalajisaj ib alak chquiwäch ri winak chi jicom animaꞌ alak. Are cꞌu ri 
Dios retam jas cꞌo pa animaꞌ alak, —cächaꞌ. Ri sibalaj nim quil wi cumal 
ri winak, are xabibal waꞌ cho ri Dios, —xcha chque.

Waral cätzijox wi ri ojer Pixab xukujeꞌ ru 
takanic ri Dios pa qui wiꞌ ri winak

16 Xubij xukujeꞌ: Takal chque ri winak chi queniman che ri ojer Pixab 
rech ri ka mam Moisés xukujeꞌ chque ri qui tijonic ri kꞌalajisal tak re ru Lokꞌ 
Pixab ri Dios cꞌä mäjaꞌ xul ri tat Juan Kasal Jaꞌ. Cämic cꞌut ri xul ri tat Juan, 
xchaplex u tzijoxic ri Utzalaj Tzij re ri Evangelio chrij ru takanic ri Dios pa 
qui wiꞌ ri winak. Conojel ri winak tajin cäquitij qui chukꞌab rech queboquic.

17 Man cꞌäx tä ru sachic qui wäch ri cajulew chuwäch ri u sachic jun tzij 
re ru Lokꞌ Pixab ri Dios rumal chi tzrajwaxic wi chi cäbantaj na ronojel ri 
cubij ru Lokꞌ Pixab ri Dios, —xcha ri Jesús.

Ri Jesús cuya tijonic chrij ri tasow ib
18 Ronojel achi ri cujach bi ri rixokil, cucꞌama chi na jun ixok chic, 

cuban ri nimalaj mac ri äwas u banic cho ri Dios xukujeꞌ chrij ri rixokil. 

Xukujeꞌ ri achi ri cucꞌam jun ixok ri jachom bic rumal ri rachajil cuban riꞌ 
ri nimalaj mac ri äwas u banic cho ri Dios xukujeꞌ chrij ri nabe rixokil, —
xcha ri Jesús.

Waral cäkil wi ri xuban jun achi ri sibalaj 
kꞌinom che ri tat Lázaro ri mebaꞌ

19 Xcꞌoji jun achi ri sibalaj kꞌinom, ri cucoj jeꞌlalaj tak atzꞌiak ri sibalaj 
pakalic. Ronojel kꞌij cꞌut xuban cꞌocꞌalaj tak wiꞌm ri sibalaj nimak, —cächaꞌ. 
20 Cꞌo cꞌu jun winak mebaꞌ, tat Lázaro u biꞌ, kꞌoyol chuchiꞌ ri rachoch ri 
kꞌinom. Cꞌo cꞌu qꞌuia ri itzel tak chꞌaꞌc che. 21 Ri mebaꞌ curayij u tijic ri 
chꞌäkatak wa ri quetzak chuxeꞌ ru mesa ri kꞌinom. Quenakajin cꞌu ri tzꞌiꞌ 
rucꞌ ri tat Lázaro, quequirikꞌ ri u chꞌaꞌc, —cächaꞌ. 22 Xcäm cꞌu ri mebaꞌ 
tataꞌ. Ri ángeles xquicꞌam bic, xquiya can rucꞌ ri ka mam Abraham. Xcäm 
xukujeꞌ ri kꞌinom achi, xmuk cꞌut, —cächaꞌ. 23 Cꞌo cꞌu ri kꞌinom pa ri cꞌolibal 
ri quebeꞌ wi ri canimaꞌ ri winak aretak quecämic. Sibalaj cꞌäx tajin curiko. 
Xcaꞌy apanok, xril ri ka mam Abraham chinaj, xukujeꞌ chi ri tat Lázaro cꞌo 
rucꞌ. 24 Co xchꞌawic, xusiqꞌuij, xubij: “Tat Abraham,” —cächaꞌ. “Tokꞌobisaj 
la nu wäch, taka la lok ri tat Lázaro, curub cꞌu u kꞌab pa joron rech cäpetic, 
cuya jubikꞌ chwe rech quinjororic. Xa quinel chꞌuj pa we kꞌakꞌ riꞌ,” —xchaꞌ. 
25 Xubij cꞌu ri ka mam Abraham: “Tat, chnaꞌtaj chawe chi xarik ri utzalaj 
tak jastak at pa ri a cꞌaslemal cho ruwächulew. Are cꞌu ri tat Lázaro, man 
cꞌo tä utzil xuriko. Cämic cꞌut are cuꞌbisam ranimaꞌ wucꞌ in waral, ri at cꞌut, 
at cꞌo pa cꞌäxcꞌol,” —cächa che. 26 “Cojom cꞌu jun nimalaj siwan chkaxol 
rech ri cäcaj quekꞌax bi awucꞌ man quecowin tä che. Ri ajchilaꞌ cꞌut ri e cꞌo 
awucꞌ, man quecowin taj quekꞌax lok kucꞌ,” —xcha che. 27 Xubij ri kꞌinom 
tataꞌ che ri tat Abraham: “Quinbochiꞌn baꞌ che la, tat Abraham, chi cätak 
la bic ri tat Lázaro cho rachoch ri nu tat. 28 E cꞌo job ri wachalal chilaꞌ,” 
—cächaꞌ. “Cwaj chi ri tat Lázaro cutzijoj waꞌ we cꞌäxcꞌol riꞌ chque rech 
man quepe tä waral ri sibalaj cäquirik wi cꞌäx,” —xcha che. 29 Xubij cꞌu ri 
ka mam Abraham: “Cꞌo ri tzꞌibam can rumal ri ka mam Moisés, xukujeꞌ 
ri tzꞌibam cumal ri ojer tak kꞌalajisal re ru Lokꞌ Pixab ri Dios. Cꞌo que ri 
wuj riꞌ. Chquitijoj quib chquij,” —xcha che. 30 Xubij cꞌu ri kꞌinom: “¡Kas 
tzij, tat Abraham! Man quecojon tä cꞌu chque. We ta cꞌu cꞌo jun cäminak 
ri cäcꞌastajic, ri queꞌ cucꞌ, cäquiqꞌuex na riꞌ ri canimaꞌ, cäquiqꞌuex ri qui 
chomanic,” —xchaꞌ. 31 Xubij ri mam Abraham che: “We man cäquinimaj tä 
ri ka mam Moisés xukujeꞌ ri ojer tak kꞌalajisal re ru Lokꞌ Pixab ri Dios, man 
quecojon tä na riꞌ pune che jun winak ri cäcꞌastaj bi chquixol ri cäminakib,” 
—xcha ri ka mam Abraham che, —xcha ri Jesús chque ri tataꞌib fariseos.

Ri Jesús cubij chi cäkachajij kib rech man cujtzak tä pa mac

17  1 Xubij ri Jesús chque ru tijoxelab: Tzcꞌo wi jachique ri cubano chi 
jun winak chic curik ri be ri man utz taj, cätakchiꞌx cꞌu che mac. 

¡Cꞌäx re ri winak riꞌ ri rumal rech cäbantaj waꞌ! —cächaꞌ. 2 Are utz na 
we ta cäxim jun caꞌ re molino chukul ri winak riꞌ, cäqꞌuiäk ta cꞌu bi pa ri 
mar, ¡utz cꞌu na riꞌ chuwäch ru banic chi jun chque we alaj tak chꞌutik riꞌ 
curik ri be ri man utz taj! 3 Chiwila baꞌ iwib, —xcha chque.

Xubij cꞌut: We cämacun ri awachalal, cuban jun cꞌäx chawe, chapixbaj 
waꞌ. We cuqꞌuex ranimaꞌ, cuqꞌuex cꞌu u chomanic, chasacha ru mac, —
cächaꞌ. 4 We cämacun chawij wukub mul pa jun kꞌij, cätzelej cꞌu awucꞌ, 
cubij: “Man quinban tä chic,” —cächaꞌ. Rajwaxic cꞌut chi ri at casach ru 
mac, —xcha ri Jesús chque.

Waral cäkil wi ri cäcowin jun winak chubanic we kas tzij cäcojonic
5 Xquibij ri apóstoles che ri Kajaw Jesús: Bana baꞌ la chke chi sibalaj 

cujcojon na, —xecha che.
6 Xubij ri Kajaw Jesús chque: We ta quixcojonic xa ta ne jubikꞌ jeꞌ jas ru 

nimal jun alaj ijaꞌ re mostaza, cuyaꞌ quibij na riꞌ che we cheꞌ sicómoro riꞌ: 
“Chabokoꞌ awib, chatica awib pa ri mar,” —quixcha che. Cäniman cꞌu na 
waꞌ we cheꞌ riꞌ chiwe, —xcha chque.

Waral cäkil wi ri qui banic ri quepatäninic
7 We cꞌo jun chiwe ri cꞌo jun patänil re ri cuban tajiꞌn, we ne queꞌ pa 

yukꞌ, aretak cꞌut cätzelej lok iwucꞌ cho ja, ¿jas quibano? ¿A cꞌo lo jun 
chiwe ri cubij na che ri ajchac: “Tasaꞌj chanim, chattꞌuyul chiꞌ ri mesa, 
chatwok”? —quixcha che, —cächa ri Jesús. 8 Man jeꞌ taj. Xane quibij riꞌ 
che ri patäninel: “Chabana ri quintijo. Chasucꞌumaj awib, chaya ri nu wa 
rech quinwiꞌc. Te riꞌ cuyaꞌ catwiꞌ at,” —quixcha che, —cächaꞌ. 9 ¿A cꞌo 
maltioxinic riꞌ che ri patäninel rumal chi xuban ri xtak wi? Man cꞌo taj, 
—cächaꞌ. 10 Je riꞌ ri ix xukujeꞌ, aretak i banom chic ronojel ri ix takom wi, 
chibij na chbil iwib: “Ri uj, uj patäninelab ri man cꞌo tä ka patän, rumal 
chi xkaꞌn xak xuwi riꞌ ri tzrajwaxic u banic,” —quixcha na, —xcha ri 
Jesús.

Lajuj achijab ri cꞌo itzel chꞌaꞌc chquij quecunax rumal ri Jesús
11 Benak cꞌu ri Jesús pa Jerusalén, ocꞌowem cuban chquixol ri Galilea 

rucꞌ ri Samaria. 12 Aretak xopan pa jun alaj tinimit, xriktaj ri Jesús 
cumal lajuj achijab ri cꞌo itzel tak chꞌaꞌc chquij. Xetaqꞌui cꞌu chinaj. 13 Co 
xechꞌawic, xquibij: ¡Tat Jesús! ¡Ajtij! ¡Tokꞌobisaj la ka wäch! —xecha che.

14 Xerilo, xubij chque: Jicꞌutu iwib chquiwäch ri tataꞌib sacerdotes, —
xcha chque.

Pa ri qui bic cꞌut, are chiꞌ xecunaxic. 15 Aretak jun chque xrilo chi 
cunam chic, xtzelejic, co xchꞌawic, xunimarisaj u kꞌij ri Dios. 16 Xuxuc rib 
cho ri Jesús, sibalaj xmaltioxin che. Aj Samaria cꞌut we achi riꞌ. 17 Xubij 
cꞌu ri Jesús: ¿A mat ne e lajuj ri xecunaxic? E cꞌu ri belejeb, ¿jawijeꞌ e cꞌo 

wi? —cächaꞌ. 18 Xak xuwi waꞌ we achi riꞌ ri man ka winakil taj xtzelej lok, 
cunimarisaj cꞌu u kꞌij ri Dios, —xcha ri Jesús.

19 Xubij ri Jesús che: Chatwalijok, cuyaꞌ cateꞌc. At cunam chic rumal chi 
xatcojonic, —xcha che.

Ri Jesús cubij jas cuban ru takanic ri Dios cäpetic
20 Aretak ri tataꞌib fariseos xquitaꞌ che ri Jesús jampaꞌ cäpe ru takanic 

ri Dios cho ruwächulew, xubij ri Jesús chque: Ri u petic ru takanic ri Dios 
cho ruwächulew man quilitaj tä riꞌ, —cächa chque. 21 Man cäbix tä na 
che: “Chawilampeꞌ, cꞌo chi riꞌ. Jawilampeꞌ, cꞌo chilaꞌ,” —cächaꞌ. Man jeꞌ 
taj rumal chi ya ulinak chi ri Dios iwucꞌ che takanic, —xcha chque.

22 Xubij cꞌu ri Jesús chque ru tijoxelab: Copan na ri kꞌij ri sibalaj 
quirayij chi ri in, in riꞌ ri Ralcꞌual ri Dios ri Kas Winak, cꞌo iwucꞌ, man 
in cꞌo tä chic, —cächaꞌ. 23 Ri winak cäquibij na chiwe: “Chiwilampeꞌ, cꞌo 
chi riꞌ. Jiwilampeꞌ, cꞌo chilaꞌ,” —quecha na. Mixeꞌ cꞌut, mixteri bi cucꞌ, 
—xcha ri Jesús chque. 24 Jeꞌ jas ri caypaꞌ cusakirisaxtaj ronojel ri caj, 
kꞌalaj waꞌ chquiwäch conojel ri winak, je riꞌ xukujeꞌ ri kꞌij aretak ri in, in 
riꞌ ri Ralcꞌual ri Dios ri Kas Winak, quinpetic, —cächaꞌ. 25 Rajwaxic cꞌut 
chi nabe sibalaj quinrik na cꞌäx, quetzelax na nu wäch cumal ri winak 
re we kꞌij junab riꞌ, —cächaꞌ. 26 Jas ri xcaꞌn ri winak ojer pa ru kꞌij ri ka 
mam Noé, je riꞌ xukujeꞌ cäbantaj na pa tak ri kꞌij ri quintzelej lok, in riꞌ ri 
Ralcꞌual ri Dios ri Kas Winak. 27 Xewiꞌ ri winak, xcaꞌn nimakꞌij, xecꞌuliꞌc, 
xquiya cꞌu ri calcꞌual pa tak cꞌulanem cꞌä pa ri kꞌij ri xoc bic ri ka mam 
Noé pa ri nimalaj barco. Xpe cꞌu ri nimalaj kꞌekal jäb, xusach cꞌu qui 
wäch conojel, —cächaꞌ. 28 Je riꞌ xukujeꞌ jas ri xcaꞌn ri winak ojer pa ru kꞌij 
ri ka mam Lot, xewiꞌ ri winak, xcaꞌn nimakꞌij, xelokꞌomanic, xeqꞌuiyinic, 
xeticoꞌnic, xquiyac tak cachoch. 29 Pa ri kꞌij ri xel bic ri ka mam Lot pa 
ri tinimit Sodoma, xkaj lok kꞌakꞌ rucꞌ kꞌol chicaj, xusach cꞌu qui wäch 
conojel ri winak. 30 Jeꞌ cäban na waꞌ pa ri kꞌij ri cäkꞌalajin na jachin riꞌ ri 
Ralcꞌual ri Dios ri Kas Winak, —xcha chque.

31 Pa ri kꞌij riꞌ, ri winak ri cꞌo puwiꞌ ri ja, moc chi bic che qui cꞌamic bi 
ri jastak re ri e cꞌo can chupam ri ja. Xukujeꞌ ne ri cꞌo pa juyub mätzelej 
chi na cho ja, —cächaꞌ. 32 Chnaꞌtaj ri rixokil ri mam Lot chiwe. 33 Ri 
cutzucuj u chajixic rib, cutzak na ronojel, cäcäm cꞌu na waꞌ. Apachin cꞌu 
ri cutzak ru cꞌaslemal, cätoꞌtaj na waꞌ, —xcha chque.

34 Kas tzij quinbij chiwe chi pa ri akꞌab riꞌ, quecꞌoji na quieb pa jun 
chꞌat. Jun chque cäcꞌam na bic, ri jun chic cäyiꞌ na canok. 35 Quecꞌoji na 
quieb ixokib ri tajin quequieꞌn junam. Jun chque cäcꞌam na bic, ri jun 
chic cäyiꞌ na canok. 36 Quecꞌoji na quieb achijab cachiꞌl quib pa tak juyub. 
Jun chque cäcꞌam na bic, ri jun chic cäyiꞌ na canok, —xcha ri Jesús 
chque.

37 Xquibij cꞌu che ri Jesús: ¿Jawijeꞌ cäban wi waꞌ, Kajaw? —xecha che.

Xchꞌaw chi ri Jesús, xubij: Ri cäcꞌoji wi na ri qui bakil ri cäminakib, 
chilaꞌ cꞌut cäquimulij wi na quib ri cꞌuch, —xcha chque.

Waral cätzijox wi ri chichuꞌ malcaꞌn rucꞌ ri 
kꞌatal tzij ri man jicom tä ranimaꞌ

18  1 Ri Jesús xutzijoj chi na jun cꞌutbal chuyaꞌic tijonic chque ru 
tijoxelab chucꞌutic chquiwäch chi rajwaxic u banic orar amakꞌel 

ronojel kꞌij, mäqꞌuistaj cꞌu qui cꞌux. 2 Xubij cꞌu chque: Pa jun tinimit cꞌo wi 
jun kꞌatal tzij ri man cuxej tä rib cho ri Dios, man nim tä cꞌu queril wi ri 
winak. 3 Xukujeꞌ cꞌo jun chichuꞌ malcaꞌn pa ri tinimit riꞌ, ri amakꞌel copan 
rucꞌ, cutzꞌonoj che: Chintoꞌ la pu kꞌab ri nu cꞌulel, —cächa che. 4 Xqueꞌ 
qꞌuia ri kꞌij ri kꞌatal tzij man craj taj cutoꞌ ri chichuꞌ. Te cꞌu riꞌ xchoman 
pa ranimaꞌ, xubij: “Pune man quinxej tä wib cho ri Dios, man nim tä 
cꞌu quinwil wi jun winak, 5 quintoꞌ na we chichuꞌ malcaꞌn riꞌ rumal chi 
sibalaj cuya latzꞌ chwe. We man quinban kꞌatow tzij puwiꞌ rucꞌ jicomal, 
cäpe na ri chichuꞌ amakꞌel ronojel kꞌij, sibalaj quinucos na,” —xcha riꞌ.

6 Xubij cꞌu ri Kajaw Jesús: Chitatabej baꞌ jas ri xubij ri kꞌatal tzij ri man 
jicom tä ranimaꞌ, —cächaꞌ. 7 ¿A mat ri Dios cuban na kꞌatow tzij rucꞌ 
jicomal pa qui wiꞌ ri winak ri xeuchaꞌ che qui toꞌic, ri quebochiꞌn che chi 
pakꞌij chi chakꞌab? ¿A mat chanim queutoꞌ na waꞌ? —cächaꞌ. 8 Jeꞌ, quinbij 
chiwe chi chanim cätoban na chque, —cächaꞌ. Aretak cꞌut ri in, in riꞌ ri 
Ralcꞌual ri Dios ri Kas Winak, quintzelej na lok, ¿a queinrik ne lo winak 
ri kas quecojon chwe? —xcha chque.

Waral cätzijox wi ri tataꞌ fariseo rucꞌ ri tokꞌil alcabal
9 Xutzijoj cꞌu we cꞌutbal rech tijonic riꞌ chque jujun winak ri quechoman 

chquij chbil quib chi sibalaj e utz na, ri cäquetzelaj cꞌu qui wäch ri juleꞌ 
chic.

10 Xubij chque: E cꞌo quieb achijab. Jun chque are jun tataꞌ fariseo. Ri jun 
chic are tokꞌil alcabal. Xeboc cꞌu bi pa ri nimalaj rachoch Dios rech cäcaꞌn 
orar. 11 Tacꞌal cꞌu ri fariseo, xuban orar chbil rib, xubij: “O Dios, maltiox 
che la chi ri in man in tä junam cucꞌ ri niqꞌuiaj winak chic, ri elakꞌomab, ri 
winak ri man cäquibij tä jicomal tzij, ri cäcaꞌn nimalaj mac, man in junam 
tä cꞌu rucꞌ we jun tokꞌil alcabal riꞌ. 12 Ri in quinban ayunar camul ronojel 
semana. Quinya cꞌu ru lajujil joropaꞌ ri quinriko,” —xcha ri tataꞌ fariseo. 
13 Are cꞌu ri tokꞌil alcabal, tacꞌal chinaj, man craj tä cꞌu cäcaꞌy chicaj, xane 
cutꞌoc u wo u cꞌux chucꞌutic chi cäbisonic, cubij: “¡Ay, Dios! We ne cäpax 
cꞌux la chwe in, in waꞌ sibalaj in ajmac,” —xchaꞌ. 14 Kas tzij quinbij chiwe 
chi we achi riꞌ xeꞌ cho rachoch jicom chic ri ranimaꞌ cho ri Dios. Man jeꞌ 
tä cꞌu ri jun chic, ri tataꞌ fariseo. Are cꞌu ri winak ri cunimarisaj rib cho ri 
Dios, cäkasax na u kꞌij. Apachin cꞌu ri cuban che chbil rib chi man nim tä u 
banic, cänimarisax na u kꞌij waꞌ, —xcha ri Jesús chque.

l 18:25 Ri camello are jun awaj ri cuyaꞌ cäquiejen jun chrij, más cꞌut cäcoj che tak ekaꞌn. 
Nim na riꞌ chuwäch jun quiej. 

Ri Jesús queutewchij ri alaj tak acꞌalab
15 Xecꞌam cꞌu bi ri acꞌalab cho ri Jesús rech cuya ru kꞌab pa qui wiꞌ. Ru 

tijoxelab xquilo, xequiyaj ri winak. 16 Ri Jesús xeusiqꞌuij ru tijoxelab, xubij 
chque: Chiya chque ri acꞌalab chi quepe wucꞌ, meikꞌatej, —cächaꞌ. Xak 
xuwi chque ri winak ri e jeꞌ jas ri acꞌalab riꞌ cäyiꞌ wi chi cätakan ri Dios 
pa qui wiꞌ. 17 Kas tzij ri quinbij chiwe chi ri winak ri man cäquinaꞌ tä pa 
canimaꞌ chi ri e areꞌ jeꞌ ta ne acꞌalab cho ri Dios, man cäquicꞌulaj tä cꞌu ru 
takanic ri Dios, man cäyiꞌ tä chque chi queboquic, —xcha ri Jesús chque.

Jun ala sibalaj kꞌinom cätzijon rucꞌ ri Jesús
18 Cꞌo cꞌu jun chque ri qui nimakil ri winak xutaꞌ che ri Jesús, xubij: 

Utzalaj Ajtij, ¿jas quinban in rech quinrik ri cꞌaslemal ri man cäqꞌuistaj 
taj? —xcha che.

19 Xubij cꞌu ri Jesús: ¿Jas che cabij utz chwe? Man cꞌo tä jun ri kas utz, 
xane xak xuwi ri Dios, —cächa riꞌ. 20 Awetam cꞌu ru Lokꞌ Pixab ri Dios 
ri cubij: “Matcämisanic, maban ri nimalaj mac ri äwas u banic rucꞌ ri 
rixokil jun winak chic, maban elakꞌ, maban tzij chrij jun winak chic, nim 
cheawila wi ra tat, ra nan,” —cächa ri Pixab, —xcha ri Jesús che.

21 Xubij ri achi che ri Jesús: Ronojel waꞌ nu nimam tzpa ri wacꞌalal, —
xcha che.

22 Xuta waꞌ ri Jesús, xubij che: Cꞌo na ri mäjaꞌ cabano. Jaqꞌuiyij conojel 
ri jastak awe, chaya ri rajil chque ri mebaꞌib. Cäcꞌoji cꞌu na ra kꞌinomal 
chilaꞌ chicaj, —cächaꞌ. Te cꞌu riꞌ cuyaꞌ catteri wucꞌ. Joꞌ baꞌ, —xcha che.

23 Aretak ri achi xuta waꞌ, sibalaj xqꞌuextaj ru wäch pa bis, xcꞌäxcꞌob 
ri ranimaꞌ rumal chi sibalaj nim ru kꞌinomal cꞌolic. 24 Ri Jesús xrilo chi 
sibalaj cäbisonic, xubij: ¡Sibalaj cꞌäx ri queboquic ri kꞌinomab rucꞌ ri Dios 
rech cätakan pa qui wiꞌ! —cächaꞌ. 25 Are man cꞌäx taj ri rocꞌowisaxic jun 
quiej camello l pa ri u julil jun tꞌisombal bak chuwäch ri roquic jun winak 
kꞌinom rucꞌ ri Dios rech cätakan puwiꞌ, —xcha chque.

26 Ri winak ri xetowic xquibij che ri Jesús: We je riꞌ, ¿jachin ta cꞌu lo ri 
cäcowin churikic ru tobanic ri Dios? —xecha che.

27 Xubij cꞌu ri Jesús chque: Ri man quecowin tä ri winak chubanic, are 
cꞌu waꞌ cäcowin ri Dios che, —xcha chque.

28 Xubij ri tat Pedro: Kajaw, chilampe la chi ri uj ka yoꞌm can ri jastak 
ke rech cujcꞌoji ucꞌ la, —xcha riꞌ.

29 Ri Jesús xubij che: Kas tzij ri quinbij chiwe chi we cꞌo jun winak ri u 
yoꞌm can ri rachoch, ri rixokil, ri rachalal, ru tat, u nan, ri ralcꞌual rech 
quinutoꞌ chutzijoxic ru takanic ri Dios, 30 curik na qꞌuia chuwäch waꞌ pa 

m 18:39 Ri “Ralcꞌual can ri ka mam David” quel cubij “Toꞌl Ke”, junam jas ri tzij “Cristo” o 
“Mesías”. 

tak we kꞌij junab riꞌ. Curik cꞌu na ri cꞌaslemal ri man cꞌo tä u qꞌuisic pa 
tak ri junab ri quepe na, —xcha chque.

Ri Jesús cutzijoj chi na jumul ru cämical
31 Ri Jesús xeucꞌam bi ri cablajuj u takoꞌn pa qui tuquiel wi, xubij 

cꞌu chque: Cujpaki na bic, cujeꞌ na pa ri tinimit Jerusalén. Ronojel 
cꞌu ri tzꞌibam can cumal ri ojer tak kꞌalajisal re ru Lokꞌ Pixab ri Dios 
chwij in, in riꞌ ri Ralcꞌual ri Dios ri Kas Winak, cäbantaj na waꞌ chwe, 
—cächaꞌ. 32 Quinquijach cꞌu na bic pa qui kꞌab ri niqꞌuiaj winak chic. 
Cäquetzꞌbej na nu wäch, quinquiyokꞌ na, xukujeꞌ cäquichubaj na nu palaj. 
33 Quinquirapuj na, te cꞌu riꞌ quinquicämisaj. Churox kꞌij cꞌut quincꞌastaj 
na chquixol ri cäminakib, —xcha ri Jesús chque.

34 Ri tijoxelab man cꞌo tä cꞌu jun chque ri cuchꞌob ri u tzij ri Jesús. 
Xban cꞌu chque chi man quekꞌalajin tä waꞌ we tzij riꞌ chquiwäch. Are cꞌu 
ri xbix chque man cuyaꞌ taj cäquichꞌobo.

Jun moy achi cäcaꞌyic
35 Benam re ri Jesús, tajin cänakajin che ri tinimit Jericó. Cꞌo cꞌu jun 

moy achi tꞌuyul chuchiꞌ ri be ri tajin cämolonic. 36 Aretak xuto chi qꞌuia 
winak tajin queocꞌowic, xutaꞌ jas tajin cäbanic, xubij: ¿Jas riꞌ? —xchaꞌ. 
37 Xquibij che: Are ri tat Jesús aj Nazaret ri tajin cocꞌowic, —xecha che. 
38 Co xchꞌaw ri moy achi, xubij: ¡Tat Jesús! —cächaꞌ. ¡Lal riꞌ ralcꞌual can ri 
ka mam David, tokꞌobisaj la nu wäch! —xcha che.

39 Ri winak ri e tacꞌatoj chuwäch xeyajon che, xquibij chi mächꞌaw chic. 
Ri areꞌ cꞌut co na xurak u chiꞌ, xubij: ¡Tat, ri lal ralcꞌual can m ri ka mam 
David, tokꞌobisaj la nu wäch! —xcha che.

40 Xtaqꞌui cꞌu ri Jesús, xtakan chucꞌamic lok ri tataꞌ rucꞌ. Aretak ri moy 
achi cꞌo chi rucꞌ ri Jesús, xubij ri Areꞌ che: 41 ¿Jas caj la chi quinban che 
la? —xcha che.

Xubij cꞌu ri moy achi: Tat, cwaj quincaꞌy chic, —xcha che.
42 Xubij cꞌu ri Jesús che: ¡Caꞌy baꞌ la! —cächa che. Rumal chi cäcojon 

la, xcunataj la canok, —xcha che.
43 Chanim cꞌut ri moy achi xcaꞌyic, xteri bi chrij ri Jesús, cunimarisaj 

u kꞌij ri Dios. Xukujeꞌ conojel ri winak xquinimarisaj u kꞌij ri Dios aretak 
xquilo ri xban che ri moy achi.

Ri Jesús curik rib rucꞌ ri tat Zaqueo

19  1 Opaninak chi cꞌu ri Jesús pa Jericó, ocꞌowem tajin cuban 
chupam ri tinimit. 2 Cꞌo jun achi, Zaqueo u biꞌ, jun chque ri qui 

nimakil ri tokꞌil tak alcabal. Kꞌinom cꞌu waꞌ we achi riꞌ. 3 Xutzucuj rilic 
u wäch ri Jesús che retamaxic jachin riꞌ. Man cäcowin tä cꞌut rumal chi 
e qꞌuia ri winak, xak cꞌu coꞌl rakan ri tat Zaqueo. 4 Xutic anim, xnabej bi 
chquiwäch ri winak, xpaki cꞌu puwiꞌ jun cheꞌ sicómoro che rilic ri Jesús, 
rumal chi chilaꞌ cocꞌow wi na ri areꞌ. 5 Xopan cꞌu ri Jesús pa ri cꞌolibal 
riꞌ, xcaꞌy akꞌan ajsic, xril ri tat Zaqueo, xubij che: Chanej la, kaj la lok. 
Rajwaxic chi cämic quincanaj can cho achoch la, —xcha che.

6 Te cꞌu riꞌ xkaj lok ri tat Zaqueo puwiꞌ ri cheꞌ. Xucꞌulaj ri Jesús, sibalaj 
xquicotic. 7 Xilitaj cꞌu waꞌ cumal conojel ri winak, xewixwitic, xquibij: 
Ulaꞌm ri tat Jesús rumal jun achi sibalaj ajmac, xeꞌ cꞌu rucꞌ, —xecha riꞌ. 
8 Xtaqꞌui cꞌu ri tat Zaqueo, xubij che ri Jesús: Tampe la ri quinbano. Pa 
niqꞌuiaj ri jastak we quinya na chque ri mebaꞌib. Xukujeꞌ we cꞌo jas nu 
kꞌipom chrij jun winak, quincajmulij na u tzelexic waꞌ che, —xchaꞌ.

9 Xubij ri Jesús che: Cämic xrik la ru tobanic ri Dios, xukujeꞌ ri winak ri 
e cꞌo cho achoch la, rumal chi cäkꞌalajinic chi lal riꞌ are kas rachalal ri ka 
mam Abraham, —cächaꞌ. 10 Ri in, in riꞌ ri Ralcꞌual ri Dios ri Kas Winak, 
in petinak che qui tzucuxic ri winak ri e tzakinak, xukujeꞌ che qui toꞌic, 
—xcha ri Jesús.

Ri Jesús cutzijoj ri cꞌutbal chrij ri puak ri jachom chque ri patäninelab
11 Ri winak qui tatabem we tzij riꞌ, ri Jesús xuchaplej u tzijoxic jun 

cꞌutbal chic re tijonic chque rumal chi quenakajin chic che ri tinimit 
Jerusalén. Xquichomaj ri winak chi ri Dios cucꞌut na rib chquiwäch 
chanim, cuchaplej cꞌu takanic pa qui wiꞌ. 12 Xubij cꞌu ri Jesús chque: Cꞌo 
jun achi, nim u banic, ri xeꞌ naj pa jun tinimit chic rech coc che nim 
takanel pa qui wiꞌ ri winak re ri tinimit riꞌ. Cuchomaj ri tataꞌ chi aretak 
cätoꞌtaj chilaꞌ, cätzelej chi na lok cho ja. 13 Ri achi cꞌut xeusiqꞌuij lajuj 
chque ri patänil re, xeuya juwinak quetzales chque chquijujunal. Xubij 
cꞌu chque: “Chicojo waꞌ we puak riꞌ rech cꞌo quichꞌac na chrij. Chibana 
waꞌ cꞌä copan na ri kꞌij ri quintzelej lok,” —xcha chque. 14 Are cꞌu ri winak 
re ri tinimit ri queꞌ wi, sibalaj cäquetzelaj u wäch, xequitak cꞌu bi nimak 
tataꞌib chrij chubixic: “Man cäkaj tä waꞌ we achi riꞌ che nim takanel pa ka 
wiꞌ,” —xecha che. 15 Pune je riꞌ xoc cꞌu na che nim takanel. Aretak xtzelej 
lok cho ja, xtakanic chi quesiqꞌuix lok ri patäninel tak re, ri xecꞌamow ri 
puak, rech cäretamaj na jas ri qui chꞌacom chquijujunal. 16 Xopan cꞌu ri 
nabe patänil re rucꞌ, xubij: “Tat, ri rajil la xuchꞌac chi lajuj mul jeꞌ jas ri 
xya la chwe,” —xchaꞌ. 17 Xubij cꞌu ru patrón che: “Utz a banom, utzalaj 
patänil we,” —cächaꞌ. “Catincoj na che takanel pa qui wiꞌ lajuj tinimit 
rumal chi utz a banom at chrij ri jun alaj chac,” —xcha che. 18 Xopan cꞌu 
rucab patänil re, xubij che: “Tat, ri rajil la u chꞌacom chi job mul jeꞌ jas ri 
yoꞌm la chwe,” —xcha che. 19 Xubij cꞌu ru patrón che: “Ri at cꞌut catcoj na 
che takanel pa qui wiꞌ job tinimit,” —xcha che. 20 Xopan chi cꞌu jun chic 

patänil re, xubij: “Tat, riꞌ ri rajil la ri cꞌo wucꞌ, nu cꞌolom cꞌu waꞌ pa jun 
suꞌt,” —cächaꞌ. 21 “Jeꞌ nu banom waꞌ rumal chi quinxej wib chuwäch la. 
Ri lal cꞌut sibalaj cꞌaꞌn la. Cäcꞌam la ri man ech tä la, cäkꞌat cꞌu la ri man 
ticom tä la,” —xcha che. 22 Xubij cꞌu ri nim takanel che: “¡Ay, patänil we 
ri sibalaj man utz taj! Quinkꞌat na tzij pa wiꞌ rucꞌ ri tzij ri a bim chwe. 
Awetam cꞌut chi ri in sibalaj in cꞌaꞌn, chi quincꞌam ri man wech taj, 
quinkꞌat cꞌu ri man nu ticom taj,” —cächaꞌ. 23 “¿Jas che man xaya tä ri nu 
rajil rucꞌ jun winak ri cäyoꞌw pa jalomal rech quintokꞌij rucꞌ ral aretak 
quinulic?” —xcha che. 24 Xubij cꞌu chque ri e tacꞌatoj chunakaj: “Chiwesaj 
ri puak ri cꞌo rucꞌ, chiya che ri patänil we ri cꞌo ri lajuj cientos quetzales 
rucꞌ,” —xcha chque. 25 Xquibij cꞌu che: “Tat, ya cꞌo chic lajuj cientos 
quetzales rucꞌ,” —xecha che. 26 Xubij cꞌu chque: “Quinbij chiwe chi 
ronojel jachin ri cꞌo cꞌo rucꞌ, cäyataj na más che. Apachin cꞌu ri man cꞌo tä 
cꞌo rucꞌ, quesax na che ri jubikꞌ ri cꞌolic,” —cächa chque. 27 “Are cꞌu ri nu 
cꞌulel, ri man xcaj taj chi quintakan pa qui wiꞌ, chicꞌama lok, chicämisaj 
waꞌ chnuwäch,” —xcha chque, —xcha ri Jesús chque ri winak.

Coc ri Jesús pa ri tinimit Jerusalén
28 Aretak xbitaj waꞌ rumal ri Jesús, xnabej chquiwäch, xutakej ru be, 

xeꞌ cꞌu pa ri tinimit Jerusalén. 29 Nakaj chi cꞌu e cꞌo wi che ri tinimit 
Betfagé, xukujeꞌ ri tinimit Betania chuwäch ri juyub u biꞌam Ujuyubal 
Olivos, xeutak bic quieb chque ru tijoxelab. 30 Xubij cꞌu chque: Jix pa ri 
alaj tinimit ri cꞌo apan chkawäch. Aretak ix opaninak chi chilaꞌ, quirika 
na jun burro yukulic, ri man cꞌo tä jumul jun winak quiejeninak chrij. 
Chiquira waꞌ, chicꞌama lok, —cächa chque. 31 We cꞌo jun cutaꞌ chiwe: ¿Jas 
che quiquiro? —cächa ne. Jeꞌ quibij waꞌ che: Xa cajwataj waꞌ che ri Kajaw 
Jesús, —quixcha che, —xcha ri Jesús chque.

32 Xebeꞌ cꞌu ri tijoxelab ri xeutak bic, jeꞌ xequirika jas ri xubij ri Jesús 
chque. 33 Tajin cäquiquir ri burro aretak ri ajchakꞌel xquitaꞌ chque, 
xquibij: ¿Jas che tajin quiquir ri burro? —xecha chque.

34 Ri e areꞌ xquibij: Xa cajwataj waꞌ che ri Kajaw Jesús, —xecha chque.
35 Xquicꞌam cꞌu bic, xquiya cꞌu che ri Jesús. Xquicoj ri qui kꞌuꞌ chrij, 

xquiya cꞌu ri Jesús chrij. 36 Quiejeninak ri Jesús, tajin cäbinic. Xquilicꞌ 
ri qui kꞌuꞌ pa ri be. 37 Nakaj chi cꞌu e cꞌo wi che ri Jerusalén, xeopan 
pa ri xulanic re ri Ujuyubal Olivos. Conojel ri qꞌuialaj tak u tijoxelab 
xquichaplej quicotem, co xechꞌawic, xquinimarisaj u kꞌij ri Dios rumal 
conojel ri nimak tak cajmabal ri quilom. 38 Cäquibij cꞌut: ¡Tewchim baꞌ 
ri Nim Takanel ri petinak pa ru biꞌ ri Kajaw Dios! —quechaꞌ. Cuxlan na 
kanimaꞌ rumal ri Dios chicaj. ¡Chnimarisax baꞌ u kꞌij ri Dios ajchicaj! —
xecha ri winak.

39 Jujun chque ri tataꞌib fariseos ri e cꞌo chquixol ri qꞌuialaj winak 
xquibij che ri Jesús: Ajtij, cheyaja la ri tijoxelab la, —xecha che.

40 Ri Jesús xchꞌawic, xubij chque: Kas tzij, we ta mat quechꞌaw waꞌ we 
winak riꞌ, are co quechꞌaw na ri abaj, —xcha chque.

41 Aretak xenakajin che ri tinimit, ri Jesús xokꞌ pa qui wiꞌ ri winak 
aj Jerusalén. 42 Xubij: Cwaj ta ne chi pa we kꞌij riꞌ quiwetamaj jachin riꞌ 
ri cäcowinic cuya utzil chixol. Cꞌuꞌtal cꞌu waꞌ cämic chiwäch, —cächaꞌ. 
43 Quepe cꞌu na ri kꞌij chiwij aretak ri qꞌuialaj i cꞌulel cäcaꞌn na jun cꞌotom 
chrij ri tinimit, cäquisutij na rij, sibalaj cꞌu cäquilatzꞌobisaj na waꞌ, —
cächaꞌ. 44 Quequiwulij na can ri iwachoch cho ulew, quixquicämisaj na. 
Man cäcanaj tä cꞌu na can jun abaj puwiꞌ jun abaj chic, —cächaꞌ. Are cꞌu 
rumal waꞌ chi man iwetam taj chi pa we kꞌij riꞌ ri Dios xixusolij, —xcha 
chque.

Ri Jesús cäresaj ri man utz taj pa ri nimalaj rachoch Dios
45 Xoc cꞌu bic ri Jesús pa ri nimalaj rachoch Dios, xuchaplej quesaxic 

bic ri ajcꞌayib, xukujeꞌ ri lokꞌomanelab. 46 Xubij cꞌu chque: Tzꞌibam cꞌut pa 
ru Lokꞌ Pixab ri Dios: “Ri wachoch in are ja ri cäban wi orar,” —cächa 
ri Tzꞌibtalic. Ri alak cꞌut, cachoch elakꞌomab banom alak che, —xcha ri 
Jesús chque.

47 Ronojel kꞌij ri Jesús xuya tijonic pa ri nimalaj rachoch Dios. Are cꞌu 
ri qui nimakil sacerdotes, ri tijonelab re ri Pixab, xukujeꞌ ri qui nimakil 
ri winak re ri tinimit xquitzucuj u cämisaxic. 48 Man xquirik tä cꞌut jas 
cäcaꞌn che, rumal chi conojel ri winak qui jiquibam canimaꞌ chutatabexic 
ri cubij chque.

Cätzijox ru takanic ri Jesús

20  1 Pa jun kꞌij ri Jesús tajin queutijoj ri winak pa ri nimalaj rachoch 
Dios, tajin cutzijoj ri Utzalaj Tzij re ri Evangelio chque. Xeopan 

cꞌu ri qui nimakil tak sacerdotes cucꞌ ri tijonelab re ri Pixab xukujeꞌ ri qui 
nimakil ri winak. 2 Xquibij cꞌu che: ¿Jachin xtakow la chi ri lal cäban la 
waꞌ we riꞌ? ¿Jachin lo ri yoꞌwinak takanic pa kꞌab la chi jeꞌ cäban la waꞌ? 
—xecha che.

3 Xchꞌaw ri Jesús, xubij chque: Ri in xukujeꞌ cꞌo jas quintaꞌ chech alak, 
—cächaꞌ. Bij alak chwe: 4 ¿Jachin xtakow ri tat Juan chubanic kasnaꞌ? ¿A 
are ri Dios, o are ri winak? ¿Jachin xyoꞌw che chi jeꞌ cuban waꞌ? —xcha 
chque.

5 Xquitzijobela quib, xquibij: We cäkabij chi are ri Dios, ri areꞌ cubij 
na chke chi jas che man xkacoj tä waꞌ, —quechaꞌ. 6 We cꞌu cäkabij chi 
xa are ri winak, conojel ri winak cujcaꞌn na che abaj. Elinak cꞌu chi sak 
chquiwäch ri winak chi ri tat Juan are kꞌalajisal re ru Lokꞌ Pixab ri Dios, 
—xecha riꞌ.

7 Xechꞌaw chic, xquibij che ri Jesús chi man cäquichꞌob tä waꞌ chi 
jachin riꞌ ri xyoꞌw che ri tat Juan chi cuban kasnaꞌ. 8 Xubij cꞌu ri Jesús 

n 20:17 We abaj riꞌ ri xubij ri Jesús are ri Jesús mismo. 

chque: Xukujeꞌ ri in man quinbij tä in chech alak jachin ri yoꞌwinak chwe 
chi in quinban waꞌ we riꞌ, —xcha ri Jesús chque.

Waral cätzijox wi ri cꞌutbal chquij ri ajchaquib ri man e utz taj
9 Ri Jesús xuchaplej u tzijoxic waꞌ we cꞌutbal riꞌ re tijonic chque ri 

winak: Cꞌo jun achi ri xuban jun ticbal uvas. Xticonijic, xuya cꞌu can ri 
ulew pa kajomal chque jujun tajinelab. Te cꞌu riꞌ xeꞌ naj pa jun tinimit 
chic, naj xsachic. 10 Xopan cꞌu ri kꞌij re ru yaquic ri wächinic, xutak bi jun 
patänil re cucꞌ ri ajchaquib rech cäquiya bi niqꞌuiaj re ri u wäch ri ticbal 
uvas. Are cꞌu ri ajchaquib xquichꞌayo, xquitak bic, man cꞌo tä xquiya bi 
che, —cächaꞌ. 11 Xutak cꞌu bi jun u patäninel chic. Xukujeꞌ waꞌ xquichꞌayo, 
xquetzelaj u wäch, xquitak bic, man cꞌo tä xquiya bi che, —cächaꞌ. 
12 Churox mul xutak bic jun patänil re cucꞌ. Xquisoc waꞌ, xukujeꞌ xquesaj 
bi pa ri ticbal uvas, —cächaꞌ.

13 Te cꞌu riꞌ xuchomaj ri rajaw ri ticbal uvas, xubij: “¿Jas ta cꞌu lo 
quinbano?” —cächaꞌ. “Quintak na bic ri lokꞌalaj nu cꞌojol. Craj ne nim 
cäquil wi ri areꞌ aretak cäquilo,” —xcha riꞌ. 14 Ri ajchaquib, aretak 
xquilo, xquichꞌabej quib, xquibij: “¡Chawilampeꞌ! Are waꞌ ri quechben na 
ronojel,” —quechaꞌ. “Chixsaꞌj, kacämisaj ri achi rech cäkechbej na waꞌ we 
ulew riꞌ,” —xecha riꞌ. 15 Xquesaj cꞌu bi ru cꞌojol ri ajchakꞌel ri ticbal uvas, 
xquicämisaj cꞌut, —xcha ri Jesús chque.

Te riꞌ xutaꞌ ri Jesús chque, xubij: ¿Jas cꞌu cuban na ri rajaw ri ticbal 
uvas chque? —cächa riꞌ. 16 Cäpe na ri areꞌ, queucämisaj na ri ajchaquib riꞌ, 
cuya na ri rulew chque juleꞌ chic, —xcha ri Jesús chque.

Aretak xquita waꞌ, xquibij ri winak: ¡Ay, mäbantaj waꞌ! —xecha che.
17 Xcaꞌy cꞌu ri Jesús chque, xubij: ¿Jas quel cubij waꞌ ri tzꞌibam canok 

pa ru Lokꞌ Pixab ri Dios? cubij:
Ri abaj ri man xcaj tä ri yacal tak ja,
we abaj riꞌ n are xcoj che tokꞌebal

re ri ja,
—cächa ri Tzꞌibtalic, —xcha ri Jesús. 18 Ronojel winak jachin ri cätzak 
puwiꞌ ri abaj riꞌ, cäsoctaj na. We cꞌu cätzak we abaj riꞌ chrij jun, cucꞌäjij 
na, —xcha chque.

Waral cäkil wi we rajwaxic u tojic ri alcabal
19 Ri tijonelab re ri Pixab cucꞌ ri qui nimakil sacerdotes aj Israel 

xquichaplej u tzucuxic jas cäcaꞌn chuchapic ri Jesús pa ri hora riꞌ, xquixej 
cꞌu quib chquiwäch ri winak. Xquichꞌob cꞌut chi ri cꞌutbal riꞌ, xtzijox waꞌ 
chquij ri e areꞌ. 20 Xcaluchij ri Jesús, xequitak bi winak chuyuxlexic. Ri 
winak riꞌ xcaꞌn che quib chi e utzalaj tak winak rech cäquirik jun tzij pu 

chiꞌ ri Jesús rech cäquijach bi ri Areꞌ pu kꞌab ri kꞌatal tzij, cäkꞌat cꞌu na 
tzij puwiꞌ. 21 Rumal waꞌ xquicꞌot u chiꞌ ri Jesús, xquibij: Ajtij, ketam chi 
utz waꞌ ri cätzijon la xukujeꞌ rucꞌ jicomal cätijon la. Ketam cꞌut chi man 
nim tä quil la jun winak chuwäch jun chic. Xane cäcꞌut la ri kas u rayinic 
ri Dios, —quecha che. 22 ¿A rajwaxic cäkatoj alcabal che ri nimalaj 
takanel aj Roma? We ne man rajwaxic taj, —xecha che.

23 Xretamaxtaj cꞌu ri Jesús ri qui chomanic, xubij chque: ¿Jas che cätaꞌ 
alak waꞌ chwe? 24 Cꞌutu baꞌ alak jun puak chnuwäch, —cächa chque. 
¿Jachin cꞌu rech we caꞌyebal riꞌ xukujeꞌ ri biꞌaj riꞌ ri cꞌo chuwäch ri puak? 
—xcha ri Jesús.

Xechꞌaw chi na ri winak, xquibij che: Are rech ri César ri nimalaj 
takanel, —xecha che.

25 Xubij cꞌu ri Jesús chque: Ya alak che ri tat César ri rech ri César. Ya 
baꞌ alak che ri Dios ri rech ri Dios, —xcha chque.

26 Man cꞌo tä cꞌu jun tzij xecowin churikic pu chiꞌ ri Jesús ri xkaj ta wi 
pa qui kꞌab chquiwäch ri winak. Xane xquicajmaj ri xubij ri Jesús chque, 
man xechꞌaw tä cꞌu chic.

Waral cätzijox wi jubikꞌ chrij ri cꞌastajibal chquixol ri cäminakib
27 Xeopan cꞌu jujun chque ri tataꞌib saduceos, ri cäquibij chi man 

quecꞌastaj tä chi na ri cäminakib. Ri tataꞌib riꞌ xquicꞌot u chiꞌ ri Jesús.
28 Xquibij che: Ajtij, tzꞌibam can chke rumal ri ka mam Moisés chi we 

cäcäm jun achi, cꞌo cꞌu can rixokil, man e cꞌo tä cꞌu can ralcꞌual chrij areꞌ, 
rajwaxic chi ri rachalal ri cäminak cäcꞌuli rucꞌ ri ixok malcaꞌn riꞌ rech 
quecꞌoji can ralcꞌual rucꞌ. Ri acꞌalab ri quil qui wäch jeꞌ ta ne e rech ri 
cäminak, —quechaꞌ. 29 Xquibij cꞌut: E cꞌo wukub achijab cachalal quib. 
Ri nabeal xcꞌuliꞌc, xcäm cꞌut, man xcꞌoji tä can ralcꞌual rucꞌ ri rixokil. 
30 Ri ucab xcꞌuli rucꞌ ri rixnam malcaꞌn, xukujeꞌ xcäm bic, man xcꞌoji tä 
can ralcꞌual rucꞌ. 31 Ri urox xukujeꞌ xcꞌuli rucꞌ ri malcaꞌn. Je cꞌu riꞌ xcaꞌn 
ri wukub achijab chquijujunal, xecämic, man xecꞌoji tä can calcꞌual. 
32 Qꞌuisbal cꞌut xcäm ri ixok, —quechaꞌ. 33 Aretak cꞌut quecꞌastaj chi ri 
cäminakib, ¿jachin lo chque ri wukub achijab riꞌ cäcꞌoji na che rachajil ri 
chichuꞌ? Xoc cꞌu che quixokil ri wukub, —xecha che ri Jesús.

34 Xchꞌaw chi ri Jesús, xubij chque: Ri winak ajuwächulew quecꞌuliꞌc, 
cäquiya ri calcꞌual pa cꞌulanem. 35 Ri winak ri yaꞌtal chque chi quecꞌastaj 
bic chquixol ri cäminakib, xukujeꞌ chi cäcꞌoji qui cꞌaslemal ri man cäqꞌuis 
taj, man quecꞌuli tä chic, man queyiꞌ tä cꞌu che cꞌulanem, —cächaꞌ. 36 E 
junam chic jas ri ángeles. Man quecowin tä chic quecämic. E are cꞌu 
ralcꞌual ri Dios waꞌ, ri e cꞌastajinak chic chquixol ri cäminakib, —cächaꞌ. 
37 Ri ka mam Moisés xutzijoj chi ri cäminakib quecꞌastaj na, —cächaꞌ. 
Are waꞌ ri cukꞌalajisaj ri tzij ri xutzꞌibaj chrij ri qꞌuix ri cäcꞌatic. Chilaꞌ 
cꞌut cubij wi xukujeꞌ chi ri Kajaw Dios are ri u Dios ri ka mam Abraham, 

u Dios ri ka mam Isaac, u Dios ri ka mam Jacob, —cächaꞌ. 38 Ri Dios cꞌut, 
man are tä Dios quech cäminakib, xane quech ri winak ri e cꞌascꞌoj. Ri e 
cꞌaslic, e cꞌascꞌoj cꞌu waꞌ rumal ri Dios, —xcha ri Jesús chque.

39 Xechꞌaw chi na jujun chque ri tijonelab re ri Pixab, xquibij: Ajtij, kas 
utz ri bim la, —xecha che.

40 Man xquichajij tä chi cꞌu animaꞌ chucꞌotic u chiꞌ ri Jesús jumul chic.

Cätzijox chi jachin riꞌ ru Tat ri Cristo
41 Xubij cꞌu ri Jesús chque: ¿Jas che cäbixic chi ri Cristo are ralcꞌual can 

ri ka mam David? 42 Are cꞌu ri ka mam David cubij pa ri wuj Salmos:
Xubij ri Kajaw Dios che ri Wajaw:
“Chattꞌuyul pa nu wiquiäkꞌab

 43 cꞌä quinya na chawe chi catchꞌacanic,
cattakan cꞌu na pa qui wiꞌ
ri cäcaꞌn qui cꞌulel chawe,”

—cächaꞌ. 44 We ri ka mam David cubij Wajaw che, ¿jas ta cꞌu che cäbij 
alak chi are xa ralcꞌual can ri ka mam David? —xcha ri Jesús chque.

Ri Jesús queutzujuj ri tijonelab re ri Pixab
45 Conojel ri winak xetowic aretak xubij waꞌ chque ru tijoxelab. 

46 Je waꞌ xubij: Chichajij iwib chquiwäch ri tijonelab re ri Pixab. Cäkaj 
chquiwäch quebinicat pa chärchäk tak catzꞌiak. Xukujeꞌ jeꞌl cäquilo, nim 
cꞌu queil wi ri cäyiꞌ rutzil qui wäch pa tak ri cꞌayibal. Cäquitzucuj cꞌu ri 
tꞌuyulibal ri nim qui banic pa tak ri rachoch Dios, xukujeꞌ ri tꞌuyulibal ri 
nim queil wi pa tak ulaꞌnem, —cächa chque. 47 Xukujeꞌ cäquitokij tak ri 
cachoch ri ixokib malcaꞌnib. Te riꞌ cäquiyuk rakan ri qui tzij aretak cäcaꞌn 
orar rech man kꞌalaj tä ri etzelal ri cäcaꞌno. Kas nim na ri cꞌäx cäquirik na 
ri tijonelab re ri Pixab aretak cäkꞌat tzij pa qui wiꞌ, —xcha ri Jesús.

Waral cäkil wi ri cusipaj jun malcaꞌn ixok ri sibalaj mebaꞌ

21  1 Pa ri nimalaj rachoch Dios ri Jesús xeril ri kꞌinomab ri tajin 
cäquiya ri qui rajil pa ri cꞌolibal ri cäyiꞌ wi ri cuchuj. 2 Xril xukujeꞌ 

jun chichuꞌ malcaꞌn ri sibalaj mebaꞌ. Xeuya cꞌu quieb puak ri man nim tä rajil 
pa ri cꞌolibal cuchuj, craj ne xa jun centavo rajil ri quieb puak riꞌ. 3 Xubij cꞌu 
ri Jesús: Kas tzij ri quinbij chiwe chi we mebaꞌlaj chichuꞌ malcaꞌn riꞌ, are nim 
na waꞌ ri xuya ri areꞌ chquiwäch conojel ri juleꞌ winak ri qui yoꞌm que. 4 Ri 
juleꞌ winak chic qui yoꞌm jubikꞌ che ri qꞌuia ri cꞌo cucꞌ. Are cꞌu we chichuꞌ 
malcaꞌn riꞌ, pune sibalaj mebaꞌ, u yoꞌm ronojel ri tzukubal re, —xcha chque.

Ri Jesús cutzijoj chi cäwulix na ri nimalaj rachoch Dios
5 E cꞌo cꞌu jujun chque ri winak tajin quetzijon chrij ri nimalaj rachoch 

Dios chi wiktal cucꞌ jeꞌlalaj taj abaj, xukujeꞌ cucꞌ lokꞌalaj tak sipanic. Xubij 

cꞌu ri Jesús: 6 Copan na ri kꞌij ri man cäcanaj tä na can jun abaj puwiꞌ jun 
abaj chic re we ja riꞌ ri quiwilo. Conojel quewulix na, —xcha chque.

Queilitaj na qꞌuia tak etal cꞌä mäjok ri qꞌuisbal re ronojel
7 Xquitaꞌ cꞌu che ri Jesús, xquibij: Kajtij, ¿jampaꞌ cäbantaj na waꞌ? ¿A cꞌo 

etal ri cukꞌalajisaj chkawäch chi are kꞌij riꞌ ri cäban na ri xbij la chke? —
xecha che.

8 Xubij ri Jesús: Chichajij iwib rech mixsubtajic. E qꞌuia ri quepe na 
ri cäquicoj na ri nu biꞌ, cäquibij: “In riꞌ ri Cristo,” —quecha na. Xukujeꞌ 
cäquibij: “Ketetinak chi lok ri kꞌij,” —quecha riꞌ, —cächa ri Jesús. Mixeꞌ 
cꞌu cucꞌ ri e areꞌ, —cächa ri Jesús chque. 9 Aretak quita u tzijol nimalaj 
chꞌoj xukujeꞌ chi cäquiwalijisaj quib ri winak chquij kꞌatal tak tzij, mixej 
iwib. Rajwaxic chi nabe cäbantaj na waꞌ we riꞌ, —cächa chque. Cꞌä mäjok 
ri qꞌuisbal re we kꞌij junab riꞌ, —xcha ri Jesús.

10 Te riꞌ xubij chi ri Jesús chque: Quechꞌojin na ri winak, ri juchꞌob 
winak cucꞌ ri juchꞌob chic. Xukujeꞌ cächꞌojin na jun tinimit rucꞌ jun 
tinimit chic, —cächaꞌ. 11 Cäpe na nimalaj wiꞌjal pa tak jujun tinimit. Pa 
tak niqꞌuiaj tinimit chic quepe na lawalo tak yabil. Quepe cꞌu na nimak 
tak cäbrakan. Queilitaj na xibibalalaj tak jastak xukujeꞌ nimalaj tak etal 
chicaj, —xcha chque.

12 Nabe cꞌut chquiwäch waꞌ we jastak riꞌ quixquichap na ri winak, 
quixquijach na pa qui kꞌab ri qui nimakil ri winak, xukujeꞌ quixquicoj 
na pa cheꞌ. Quixquicꞌam na bi chquiwäch nimak tak tataꞌib ri quetakan 
pa qui wiꞌ ri winak, xukujeꞌ chquiwäch kꞌatal tak tzij rumal wech in, —
xcha chque. 13 Are kꞌij waꞌ rech quinikꞌalajisaj na in chquiwäch, —cächaꞌ. 
14 Cꞌol baꞌ pa iwanimaꞌ chi michomaj na bic jas riꞌ ri quibij na chutoꞌic 
iwib. 15 Ri in quinya na chiwe ri rajwaxic u tzijoxic, xukujeꞌ quinya ri i 
noꞌj. Ri i cꞌulel man cäquirik tä chi na jas cäquibij chiwe, man quechꞌacan 
tä pi wiꞌ, —cächaꞌ. 16 Cäban na tzijtal chiwij cumal ri i tat, i nan, ri 
iwachalal, ri iwachiꞌl rech quixjach bic. Quecämisax na jujun chiwe. 
17 Conojel cäquetzelaj na i wäch xa rumal wech in, —cächaꞌ. 18 Man 
cäsach tä cꞌu na u wäch jun chiwe. 19 We quichꞌij waꞌ, quixtoꞌtaj na, cꞌo na 
ri i cꞌaslemal ri man cꞌo tä u qꞌuisic, —xcha ri Jesús chque.

20 Aretak quiwil ri tinimit Jerusalén sutim rij cumal soldados, 
chichꞌoboꞌ chi cäsach na u wäch ri tinimit chanim. 21 Pa ri kꞌij riꞌ ri winak 
ri e cꞌo pa Judea cheanimaj bi pa tak ri juyub. Ri e cꞌo pa ri tinimit, 
chebel bic. Ri e cꞌo pa tak ri juyub, meboc chi bi pa ri tinimit, —cächaꞌ. 
22 Are cꞌu waꞌ ri kꞌij ri cätoj na u qꞌuexel ri qui mac ri winak aj Jerusalén 
cho ri Dios. Cäbantaj na ronojel ri tzꞌibam chrij we tinimit riꞌ, —cächaꞌ. 
23 ¡Tokꞌob cꞌu qui wäch ri ixokib ri yawab tak winak chic, xukujeꞌ ri e 
cꞌo alaj tak cal ri cꞌä tajin quetuꞌnic pa ri kꞌij riꞌ! Cäcꞌoji cꞌu na nimalaj 
cꞌäxcꞌol cho ruwächulew. Are cäpe na ri nimalaj royowal ri Dios pa qui 

wiꞌ ri winak re ri tinimit riꞌ, —cächaꞌ. 24 E qꞌuia ri quecämisax na cucꞌ tak 
chꞌichꞌ. Quechap cꞌu niqꞌuiaj, quecꞌam cꞌu na bi naj pa tak ronojel tinimit. 
Ri tinimit Jerusalén cäban na pa tak akan cumal ri winak ri man e aj 
Israel taj, cꞌä cätzꞌakat na ri kꞌij ri yoꞌm chque we winak riꞌ chi jeꞌ cäcaꞌn 
waꞌ, —xcha ri Jesús chque.

Waral cäkil wi jas ru petic ri Ralcꞌual ri Dios ri Kas Winak
25 Quecꞌoji na etal ajsic chrij ri kꞌij, chrij ri icꞌ, chquij tak ri chꞌimil. 

Sibalaj cꞌäx cäquirik na ri winak ri e cꞌo cho ruwächulew. Man cäquirik tä 
chic jas cäcaꞌno, xane sibalaj cäquixej na quib rumal ri nimalaj rokꞌebal ri 
cuban ruwojaꞌ re ri mar, —cächaꞌ. 26 Cäbirbit na ri canimaꞌ ri winak rumal 
ri xibriquil xukujeꞌ rumal ru chomaxic waꞌ ri cäbantaj na cho ruwächulew. 
Queyicopisax na ri u chukꞌab ri caj, —xchaꞌ. 27 Te cꞌu riꞌ quilitaj na chi 
quinpetic, in riꞌ ri Ralcꞌual ri Dios ri Kas Winak, pa jun sutzꞌ rucꞌ nimalaj 
nu chukꞌab, cänimarisax cꞌu na nu kꞌij, —cächaꞌ. 28 Aretak quechap qui 
banic waꞌ we riꞌ ri nu bim chiwe, chiwilampeꞌ, chixcaꞌy chicaj. Cäketet chi 
cꞌu lok ri kꞌij ri quixutor na ri Dios, —xcha chque.

29 Xutzijoj cꞌu jun cꞌutbal chic re tijonic chque, xubij: Chiwilampe ri u 
cheꞌal higos, xukujeꞌ ronojel u wäch cheꞌ. 30 Aretak quiwilo chi quetux ri 
qui xak, quichꞌob pa iwe wi chi ketetinak chi lok ri kꞌalaj. 31 Je riꞌ xukujeꞌ 
ri ix aretak quiwilo chi cäbantaj waꞌ ri nu tzijom chiwe, chichꞌoboꞌ chi xak 
jubikꞌ craj chi cäpe ri Dios che takanic pa qui wiꞌ ri winak, —xcha chque.

32 Kas tzij quinbij chiwe chi man cocꞌow tä na we kꞌij junab riꞌ cꞌä 
cäbantaj na ronojel. 33 Cäsach cꞌu na u wäch ri caj, xukujeꞌ ruwächulew, 
are cꞌu ri nu tzij ri nu bim chiwe, quebantaj na waꞌ, —xcha ri Jesús chque.

34 Chichajij baꞌ iwib rech man queꞌ tä iwanimaꞌ cucꞌ tak nimakꞌij, 
kꞌabaric, rech man queꞌ tä ne cucꞌ niqꞌuiaj jastak chic ajuwächulew pune 
are ri i chac, pune are ri qui tzukic iwalcꞌual. Teꞌtalic cꞌut cäpe na ri kꞌij 
riꞌ chiwij jas jun awanel. 35 Jeꞌ u petic waꞌ ri kꞌij riꞌ pa qui wiꞌ conojel 
winak ri e cꞌo cho ruwächulew, —cächaꞌ. 36 Chiwila baꞌ iwib amakꞌel 
ronojel kꞌij jas ri quibano, chibana orar amakꞌel che ri Dios rech cäyiꞌ na 
chiwe chi quixresaj na chuwäch ronojel waꞌ ri cäpe na cho ruwächulew. 
Chibana waꞌ rech cuyaꞌ quixtaqꞌui na chnuwäch in pa utzil, in riꞌ ri 
Ralcꞌual ri Dios ri Kas Winak, —xcha ri Jesús chque.

37 Ri Jesús xuya tijonic ronojel kꞌij pa ri nimalaj rachoch Dios. Chakꞌab 
cꞌut xel bic, xcanaj can pa ri juyub ri cojom Ujuyubal Olivos che ru biꞌ. 
38 Sibalaj akꞌab cäquimulij quib ri winak chuwäch ri Jesús pa ri nimalaj 
rachoch Dios chutatabexic ru tzij.

Cätzucux u chapic ri Jesús

22  1 Xketet chic ri nimakꞌij re ri caxlan wa ri man cäyiꞌ tä chꞌäm 
rucꞌ. “Pascua” u biꞌ ri nimakꞌij riꞌ. 2 Ri qui nimakil ri sacerdotes 

aj Israel, xukujeꞌ ri tijonelab re ri Pixab tajin cäquitzucuj jas cäcaꞌn 
chucämisaxic ri Jesús. Cäquixej cꞌu quib chquiwäch ri winak.

3 Xoc cꞌu ri Satanás pa ranimaꞌ ri tat Judas ri xukujeꞌ cäcoj Iscariote che 
ru biꞌ. Are jun chque ri cablajuj apóstoles. 4 Xeꞌ ri tat Judas, xeutzijobej cꞌu 
ri qui nimakil sacerdotes, xukujeꞌ ri qui nimakil soldados rech cärilo jas 
cuban na chujachic ri Jesús pa qui kꞌab. 5 Xequicot cꞌut, xquiya qui tzij chi 
cäquiya na puak che ri tat Judas chutojic waꞌ. 6 Xuchiꞌj cꞌu ri tat Judas u 
jachic ri Jesús aretak man e cꞌo tä qꞌuia winak.

Cäban u banic ri wiꞌm re ri Kajaw
7 Xopan cꞌu ri nimakꞌij re ri caxlan wa ri man cäyiꞌ tä chꞌäm rucꞌ. Pa 

ri kꞌij riꞌ rajwaxic u cämisaxic ri alaj chij re ri Pascua rech cäquitijo. 8 Ri 
Jesús xeutak bi ri tat Pedro, ri tat Juan, xubij chque: Jibana u banic ri 
wiꞌm re ri Pascua rech cäkatijo.

9 Xquitaꞌ cꞌu che ri Jesús, xquibij: ¿Jawijeꞌ caj wi la chi cäkaꞌn wi ri 
wiꞌm? —xecha che.

10 Xubij ri Jesús chque: Aretak quixopan pa ri tinimit, quirika na jun 
achi rucꞌam jun kꞌebal joron. Chiterenej bic cꞌä quixopan na pa ri ja ri 
coc wi. 11 Chibij che ri rajaw ja: “Cutaꞌ ri Kajtij che la: ¿Jawijeꞌ cꞌo wi ri 
cuarto ri quintij wi ri wiꞌm re ri Pascua cucꞌ ri nu tijoxelab?” —quixcha 
che. 12 Cucꞌut na chiwäch jun nimalaj cuarto sucꞌumatal chic pa ri cawik 
ja. Chibana u banic ri wiꞌm re ri Pascua chilaꞌ, —xcha chque.

13 Xebeꞌ cꞌut, xequirika ronojel jeꞌ jas ri u bim bi ri Jesús chque. 
Xquichap u banic ri wiꞌm re ri Pascua.

14 Aretak xopan ri hora, xtꞌuyi ri Jesús chiꞌ ri mesa. E cꞌo ri cablajuj 
apóstoles rucꞌ. 15 Xubij chque: Sibalaj nu rayim u tijic waꞌ we wiꞌm riꞌ re ri 
Pascua iwucꞌ cꞌä mäjaꞌ quinrik cꞌäx. 16 Quinbij cꞌu chiwe chi man cꞌo tä chi na 
jumul ri quintij na waꞌ cꞌä cäbantaj na waꞌ pa ru takanic ri Dios, —xcha chque.

17 Xucꞌam cꞌu ri vaso, xumaltioxij waꞌ che ri Dios, xubij chque ru 
tijoxelab: Chicꞌama waꞌ. Chijacha waꞌ chiwäch, chitija baꞌ. 18 Quinbij cꞌu 
chiwe chi man quintij tä chi na we ri u waꞌl uvas cꞌä cäpe na ri Dios che 
takanic pa qui wiꞌ ri winak, —xcha chque.

19 Aretak ri Jesús xucꞌam ri wa, xumaltioxij waꞌ che ri Dios. Xupiro, 
xuya chque ru tijoxelab, xubij: Are jeꞌ jas ri nu cuerpo ri cäjach na rumal 
iwech ix. Chitija waꞌ che natabal we, —xchaꞌ.

20 Aretak e wokinak chic, xucꞌam xukujeꞌ ri vaso junam jas ri xuban 
che ri wa, xubij: Ri cꞌo chupam we vaso quinjunamaj rucꞌ ri nu quiqꞌuel 
ri cäturuwisax na rumal iwech ix. Cäban cꞌu na ri cꞌacꞌ trato rumal we nu 
quiqꞌuel riꞌ, —cächa ri Jesús chque.

21 ¡Chiwilampeꞌ! Ri jachal we tajin cäwiꞌ wucꞌ chiꞌ we mesa riꞌ. 22 Kas 
tzij quincäm na in, in riꞌ ri Ralcꞌual ri Dios ri Kas Winak, jeꞌ jas u beyal ru 
chomanic ri Dios. ¡Cꞌäx cꞌu re ri achi ri quinjachowic! —xcha chque.

SAN LUCAS 22

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



189

23 Te riꞌ xquichap u cꞌotic qui chiꞌ chbil quib chrij jachin chque ri 
cäbanow na waꞌ.

Waral cätzijox wi ri qui chomanic ri cablajuj 
chrij jachin chque ri nim na u banic

24 Te cꞌu riꞌ ri tijoxelab xquichaplej u chomalaxic quib chrij jachin 
chque ri nim na u banic. 25 Xubij cꞌu ri Jesús chque: Ri kꞌatal tak tzij 
quetakan waꞌ pa qui wiꞌ ri winak. Ri e cꞌo pa qui wiꞌ ri winak cäbix 
“Banal tak Utzil” chque. 26 Man jeꞌ tä cꞌu waꞌ ri ix. Xane ri nabeal chiwe 
are jeꞌ ta ne ri más acꞌal. Are cꞌu ri nim u banic chixol are junam jas 
ri patänil iwe. 27 ¿Jachin cꞌu ri nim na u banic? ¿A are ri cätꞌuyi chiꞌ ri 
mesa, o are ri patänil iwe? ¿A mat are ri cätꞌuyi chiꞌ ri mesa? Are cꞌu ri 
in, in cꞌo iwucꞌ jeꞌ jas ri patänil iwe, —xcha chque.

28 Ri ix cꞌut, ronojel kꞌij xixcꞌoji wucꞌ in. I rikom cꞌäx junam wucꞌ in. 
29 Rumal waꞌ quinya na chiwe chi quixtakan na jeꞌ jas ri xuya ri Dios ri 
nu Tat chwe in chi ri in quintakanic. 30 Quinban na waꞌ rech quixwiꞌ wucꞌ 
in chiꞌ ri nu mesa pa ri nu takanic in. Ri ix cꞌut cäyiꞌ na chiwe chi quikꞌat 
na tzij pa qui wiꞌ ri winak re ri cablajuj juchꞌob winak re ri tinimit Israel, 
—xcha chque.

Ri Jesús cutzijoj apanok chi ri tat Pedro 
cubij na chi man retam tä u wäch

31 Xukujeꞌ xubij ri Kajaw Jesús: Simón, Simón, chawilaꞌ chi ix iwonojel 
ix u tzꞌonom ri Satanás rech quixutakchiꞌj che mac che rilic we kas 
tzij quichꞌij waꞌ. Junam cuban na ri areꞌ chiwe jas ri cuban jun winak 
cuseysaꞌ ri trico rech cätzak na canok ri man utz taj, —cächaꞌ. 32 In 
bochiꞌm cꞌu ri Dios pa wiꞌ at rech catcojon na, rech man cattzak taj. Ri at 
cꞌut, aretak caqꞌuex awanimaꞌ, catzelej awib, queatoꞌ baꞌ ri awachalal, —
xcha che.

33 Xubij ri Simón Pedro che: Kajaw, nu jiquibam ri wanimaꞌ in chi 
quineꞌ ucꞌ la, pune baꞌ pa cheꞌ, pune baꞌ quincäm ucꞌ la, —xcha che.

34 Xubij ri Jesús che: Pedro, kas tzij quinbij chawe chi cꞌä mäjok 
cätzintzirikin ri amaꞌ äcꞌ cämic, cabij na at oxmul chi man awetam tä nu 
wäch, —xcha che.

Cäketet cꞌu ri hora ri curik cꞌäx ri Jesús
35 Xubij ri Jesús chque conojel: Aretak xixintak bic, man cꞌo tä i bolsa 

re puak, man cꞌo tä i chim, man xicꞌam tä bic i xajäb. ¿A cꞌo lo jas 
xajwataj chiwe? —xcha chque.

Man cꞌo taj, —xecha che.
36 Xubij cꞌu chque: Cämic cꞌut, apachin ri cꞌo u bolsa re puak, chucꞌama 

bic, xukujeꞌ chucꞌama bi ru chim. We man cꞌo tä u machete, chuqꞌuiyij ru 

kꞌuꞌ chulokꞌic jun re, —cächa chque. 37 Quinbij cꞌu chiwe chi tzrajwaxic 
wi chi cäbantaj ri tzꞌibam chwij pa ru Lokꞌ Pixab ri Dios, —cächaꞌ. Are 
waꞌ ri cubij: “Xbix che chi are jun chque ri itzel tak winak,” —cächaꞌ. 
Ronojel cꞌu ri tzꞌibtal chwij, rajwaxic chi cäbantaj na waꞌ, —xcha ri Jesús 
chque.

38 Xquibij ru tijoxelab che: Kajaw, ¡chilampe la! E cꞌo quieb machetes 
waral, —xecha che.

Rucꞌ waꞌ, —xcha chque.

Ri Jesús cuban orar pa Getsemaní
39 Xel bi ri Jesús, xeꞌ pa ri Ujuyubal Olivos jeꞌ jas ru nakꞌatisam wi rib. 

Xukujeꞌ ru tijoxelab xeteri bi chrij. 40 Aretak xeopan jelaꞌ, xubij chque ru 
tijoxelab: Chibana orar rech man quixtzak taj aretak quixtakchiꞌx che 
mac, —xcha chque.

41 Ri Jesús cꞌut xutas apan rib chque. Jeꞌ xecꞌol wi apanok jas ru najil 
jun abaj ri cusirirej apan jun. Xxuquiꞌc, xuban orar. 42 Xubij: Tat, we caj 
la, bana baꞌ la chi man rajwaxic taj chi quinrik we nimalaj cꞌäx ri cäpetic, 
—cächaꞌ. Mäban cꞌu la ri nu rayibal in, xane ri rayibal la, —xcha ri Kajaw 
Jesús.

43 Xucꞌut cꞌu rib jun ángel ajchicaj chuwäch ri xyoꞌw u chukꞌab. 44 Ri 
Jesús, rumal chi sibalaj nim ri cꞌäx ri tajin cunoꞌ, sibalaj xucoj u chukꞌab 
chubanic orar. Sibalaj xubok jaꞌ jeꞌ ta ne chi are nimak tak tzꞌuj re quicꞌ ri 
cäkaj cho rulew.

45 Aretak xtoꞌtaj ri Jesús chubanic orar, xeꞌ cucꞌ ru tijoxelab. Xeurikaꞌ. 
Tajin quewar rumal ri qui bis. 46 Xubij ri Jesús chque: ¿Jas che quixwaric? 
Chixwalijok, chibana orar rech man quixtzak taj aretak quixtakchiꞌx che 
mac, —xcha chque.

Waral cäkil wi ru chapic ri Jesús
47 Tajin cätzijon ri Jesús aretak xeopan qꞌuia winak. Ri tat Judas, jun 

chque ri cablajuj u tijoxelab ri Jesús u cꞌamom ri qui be. Xnakajin ri tat 
Judas che ri Jesús chutzꞌumaxic. 48 Xubij cꞌu ri Jesús che: Judas, —cächaꞌ. 
¿A quinatzꞌumaj che nu jachic bic? ¿A jeꞌ caban chwe in, in riꞌ ri Ralcꞌual 
Dios ri Kas Winak? —xcha ri Jesús che.

49 Ri e sutininak rij ri Jesús, aretak xquil ri xucꞌulmaj, xquibij che: 
Kajaw, ¿a quekachꞌay na che machete? —xecha che.

50 Jun chque ri tijoxelab xusoc jun achi ri patänil re ri qui nimal 
sacerdotes aj Israel, xresaj cꞌu ru xiquin re u wiquiäkꞌab. 51 Xchꞌaw chi ri 
Jesús, xubij: Rucꞌ waꞌ, —xchaꞌ. Chiya can ri chꞌoj, —xcha chque.

Xuchap cꞌu cok ru xiquin ri achi, xucunaj. 52 Te riꞌ xchꞌaw ri Jesús jumul 
chic, xubij chque ri qui nimakil sacerdotes, xukujeꞌ chque ri qui nimakil 
soldados ri chajinelab re ri nimalaj rachoch Dios, xukujeꞌ chque ri qui 

nimakil ri winak, e areꞌ cꞌu tak waꞌ ri e petinak chrij chuchapic: Jeꞌ ta 
ne chrij jun elakꞌom ri elinak wi lok alak cucꞌ machetes, cucꞌ cheꞌ, —
cächaꞌ. 53 In cꞌo cꞌu ucꞌ alak ronojel kꞌij pa ri nimalaj rachoch Dios, man 
xinchap tä alak. Are cꞌu hora waꞌ ri yoꞌm chech alak chi cäban alak waꞌ. 
Ri chukꞌab alak are re ri Itzel waꞌ ri cätakan pa ri kꞌekum, —xcha ri Jesús 
chque.

Ri tat Pedro cubij chi man retam tä u wäch ri Jesús
54 Xquichap cꞌu ri Jesús, xquicꞌam bi cho rachoch ri qui nimal 

sacerdotes aj Israel. Ri tat Pedro u terenem chinaj. 55 Aretak xquinucꞌ 
kꞌakꞌ pu niqꞌuiajal ruwoja, conojel xquimulij quib chrij, xetꞌuyiꞌc. Xukujeꞌ 
ri tat Pedro xtꞌuyi chquixol. 56 Te riꞌ jun ali ajicꞌ xril ri tat Pedro tꞌuyul 
chrij ri kꞌakꞌ. Co xcaꞌy che, xubij: Ri achi riꞌ are jun rucꞌ ri Jesús xukujeꞌ, 
—xcha ri ali.

57 Ri tat Pedro xresaj rib chupam, xubij: Man jeꞌ taj, ali, —xchaꞌ. Man 
wetam tä u wäch, —xcha riꞌ.

58 Man naj tä chi cꞌut, cꞌo jun chic xilow ri tat Pedro, xubij che: Ri at 
xukujeꞌ, at jun chque ri e cꞌo rucꞌ ri tat Jesús, —xcha che.

Xubij ri tat Pedro: Man in tä riꞌ, tat, —xcha che.
59 Craj ocꞌowinak jun hora chic, cꞌo chi jun xujiquiba u bixic, xubij: Kas 

tzij ri areꞌ jun rucꞌ rumal chi are aj Galilea, —xchaꞌ.
60 Xubij cꞌu ri tat Pedro: Tat, man quinchꞌob taj jas ri cäbij la, —xcha 

che.
Cꞌä tajin cätzijon ri tat Pedro aretak xtzintzirikin jun amaꞌ äcꞌ. 61 Te riꞌ 

xutzolkꞌomij rib ri Kajaw Jesús, xcaꞌy che ri tat Pedro. Xnaꞌtaj cꞌu ri tzij ri 
u bim ri Kajaw Jesús che: “Cꞌä mäjok cätzintzirikin ri amaꞌ äcꞌ, cabij na at 
oxmul chi man awetam tä nu wäch,” —xcha ri Jesús. 62 Xel cꞌu apan ri tat 
Pedro chrij ri ja, xuqꞌuis rib che okꞌej.

Cäquetzꞌbej u wäch ri Jesús
63 Ri achijab cꞌut, ri e chajininak ri Jesús, cäquetzꞌbej u wäch, xukujeꞌ 

cäquichꞌayo. 64 Xquichꞌuk ru wakꞌäch, xquibij cꞌu che: ¡Chachꞌoboꞌ! 
¿Jachin riꞌ ri xatchꞌayowic? —xecha che.

65 Qꞌuia ri mälom tak tzij ri xquibij che, sibalaj xquiyokꞌo.

Cäcꞌam bi ri Jesús chquiwäch ri qui nimakil ri winak
66 Aretak xsakiric, xquimulij quib ri qui nimakil ri winak aj Israel, ri 

qui nimakil sacerdotes aj Israel, xukujeꞌ ri tijonelab re ri Pixab. Xcꞌam bi 
ri Jesús chquiwäch. 67 Xquibij cꞌu che: ¿A lal riꞌ ri Cristo? Bij baꞌ la chke, 
—xecha che.

Xchꞌaw chi ri Jesús, xubij chque: Pune ta ne quinbij chech alak, man 
cäcoj tä alak ri nu tzij, —cächaꞌ. 68 We ta cꞌu cꞌo jas quintaꞌ chech alak, 

man cäbij tä alak chwe jas ri quintaꞌ chech alak. Man quintzokopij tä 
bi alak, —cächaꞌ. 69 Tzcämic riꞌ, in riꞌ ri Ralcꞌual ri Dios ri Kas Winak, 
quintꞌuyi na pu wiquiäkꞌab ri Dios ri sibalaj cꞌo u chukꞌab, —xcha chque.

70 Chanim cꞌut xquitaꞌ che, xquibij conojel: ¿A lal ne lo riꞌ ru Cꞌojol ri 
Dios? —xecha che.

Xchꞌaw chi ri Jesús, xubij chque: Je riꞌ jas ri cäbij alak chwe chi in riꞌ, 
—xcha chque.

71 Xquibij cꞌut: ¿A cajwataj ta cꞌu lo jun kꞌalajisanel chic chkawäch? 
¡Man rajwaxic taj! Ri uj cꞌut, uj xujtow pu chiꞌ jas ri cubij chbil rib, —
xecha ri tataꞌib.

Ri Jesús cꞌo cho ri kꞌatal tzij Pilato

23  1 Te cꞌu riꞌ xewalij conojel ri winak ri xquimulij quib. Xquicꞌam 
bi ri Jesús cho ri kꞌatal tzij Pilato. 2 Xquichaplej u banic tzij chrij 

ri Jesús, xquibij: Ka rikom chi we achi riꞌ tajin cusach qui cꞌux ri winak, 
xukujeꞌ xujutijoj chi man rajwaxic taj cäkaya alcabal che ri tat César. 
Cubij cꞌu chbil rib chi ri areꞌ, are ri Cristo, jun nim takanel.

3 Xutaꞌ cꞌu ri tat Pilato che: ¿A at riꞌ ri cattakan pa qui wiꞌ ri winak aj 
Israel? —xcha riꞌ.

Xchꞌaw ri Jesús, xubij: Je riꞌ jas ri cäbij la, —xcha che.
4 Xubij cꞌu ri tat Pilato chque ri qui nimakil sacerdotes, xukujeꞌ chque 

ri niqꞌuiaj winak chic: Man cꞌo tä mac quinrik chrij we achi riꞌ, —xcha 
chque.

5 Co cꞌut xquijiquiba u bixic waꞌ conojel, xquibij: Xa cusach qui cꞌux ri 
winak, cuya tijonic pa ronojel tinimit rech Judea. Xuchaplej lok tijonic pa 
Galilea, u takem u banic waꞌ, xul waral pa Jerusalén, —xecha che.

Ri Jesús cäcꞌam bi cho ri nim takanel Herodes
6 Aretak ri tat Pilato xuta waꞌ, xutaꞌ we ri achi riꞌ are aj Galilea. 7 Aretak 

xretamaj chi jelaꞌ quel wi lok ri Jesús jawijeꞌ cätakan wi ri tat Herodes, 
xutak bi ri Jesús cho ri areꞌ. Ri tat Herodes cꞌo apan pa Jerusalén pa tak 
ri kꞌij riꞌ. 8 Aretak ri tat Herodes xril ri Jesús, sibalaj xquicotic. Xqueꞌ cꞌu 
qꞌuia kꞌij u rayim rilic u wäch. Craj ta cꞌu na cäril jun cajmabal rumal 
ri Jesús, rumal chi qꞌuia tak tzijobelil u tom chrij. 9 Ri tat Herodes 
sibalaj xucꞌot u chiꞌ ri Jesús. Man cꞌo tä cꞌu jas xubij ri Jesús che. 10 Ri 
qui nimakil sacerdotes aj Israel xukujeꞌ ri tijonelab re ri Pixab sibalaj 
xquitzucuj jas cäcaꞌn chubanic tzij chrij. 11 Are cꞌu ri tat Herodes xukujeꞌ 
ru soldados xquetzelaj u wäch ri Jesús. Xquetzꞌbej cꞌu u wäch xukujeꞌ. 
Xquicoj jun jeꞌlalaj atzꞌiak che jeꞌ jas ri cucoj jun nim takanel. Te riꞌ ri tat 
Herodes xutak chi bi ri Jesús rucꞌ ri tat Pilato. 12 Xutzir cꞌu ri qui chꞌoj 
ri tat Herodes rucꞌ ri tat Pilato pa we kꞌij riꞌ. Xjunamataj cꞌu qui wäch. 
Xebux cachiꞌl quib.

Cäkꞌat tzij puwiꞌ ri Jesús chi cäcämisaxic
13 Te riꞌ ri tat Pilato xeusiqꞌuij ri qui nimakil sacerdotes, ri qui nimakil 

ri winak, xukujeꞌ conojel ri winak rech cäquimulij quib chuwäch. 14 Xubij 
cꞌu chque: Ri ix, i cꞌamom lok ri achi riꞌ chnuwäch. Xibij chi xa cusach 
qui cꞌux ri winak. Aretak xincꞌot u chiꞌ chiwäch, man cꞌo tä mac xinrik 
chrij we achi riꞌ jas ri quibij ix. 15 Xukujeꞌ ri tat Herodes man xurik tä mac 
chrij. U takom chi cꞌu lok kucꞌ. Chiwilampeꞌ chi man cꞌo tä jas u banom 
we achi riꞌ ri takal u cämisaxic. 16 Quincꞌäjisaj baꞌ u wäch. Te cꞌu riꞌ 
quintzokopij bic, —xcha chque.

17 Ri kꞌatal tzij, jas ri qui nakꞌatisam wi ri winak, ronojel nimakꞌij 
rajwaxic cutzokopij bi jun ajpacheꞌ. 18 Conojel ri winak juntir xquirak qui 
chiꞌ, xquibij: ¡Chesaj la bi waꞌ! ¡Tzokopij baꞌ la ri tat Barrabás chke! —
xecha che.

19 Are cꞌu ri tat Barrabás cꞌo pa cheꞌ rumal chi u cämisam jun winak, 
xukujeꞌ xeumulij ri winak re ri tinimit rech cäquiyac quib chrij ri kꞌatal 
tzij. 20 Ri tat Pilato xeuchꞌabej ri winak jumul chic. Are cꞌu ri areꞌ craj 
cutzokopij ri Jesús. 21 Ri winak xquirak qui chiꞌ jumul chic, xquibij: 
¡Chripok! ¡Chripok! —xechaꞌ.

22 Churox mul xubij chque: ¿Jas etzelal u banom waꞌ we achi riꞌ? Man 
cꞌo tä jun mac nu rikom chrij rech cäcämisaxic. Quincꞌäjisaj baꞌ u wäch, 
quintzokopij cꞌu bic, —xcha chque.

23 Ri winak cꞌut xquicoj qui chukꞌab junam cucꞌ ri qui nimakil 
sacerdotes aj Israel. Sibalaj xquirak qui chiꞌ chubixic chi cärip ri Jesús. 
Xecowinic, xechꞌacan che ri tat Pilato. Xyiꞌ cꞌu chque jas ri xquirayij. 
24 Te cꞌu riꞌ ri tat Pilato xukꞌat tzij chi cäbantaj na jas ri xquitaꞌ che. 
25 Xutzokopij cꞌu ri tataꞌ ri xquitaꞌ, are ri ajpacheꞌ, ri achi cämisanel ri 
xeumulij ri winak re ri tinimit rech cäquiyac quib chrij ri kꞌatal tzij. Are 
cꞌu ri Jesús xujach pa qui kꞌab.

Cärip ri Jesús cho ri cruz, cäcämisaxic
26 Aretak tajin cäcꞌam bi ri Jesús churipic, xquichap apan jun achi aj 

Cirene, Simón u biꞌ, ri petinak pa juyub. Xquiya cꞌu ri cruz chrij rech 
cutelej bic, cuterenej bi ri Jesús.

27 Xeteri cꞌu bic qꞌuialaj winak, xukujeꞌ jujun tak ixokib ri cäquiqꞌuis 
quib che okꞌej, cäcokꞌej u wäch ri Jesús. 28 Xutzolkꞌomij rib ri Jesús, 
xerilo, xubij cꞌu chque: Ixokib aj Jerusalén, —cächaꞌ. Mokꞌej chi alak 
nu wäch in, are cꞌu chokꞌej ib alak, xukujeꞌ cheokꞌej alak qui wäch ri al 
alak, —cächa chque. 29 Copan cꞌu na ri kꞌij aretak cäbixic: “Utz que ri 
chuchuib ri man quealcꞌualan taj, ri man quecowin tä che alcꞌualanic. Utz 
que ri chuchuib ri man cꞌo tä cal ri quetuꞌnic,” —cächa na. 30 Pa ri kꞌij riꞌ 
cäquibij na ri winak chque ri nimak tak juyub: “Chixtzak lok pa ka wiꞌ,” 

—quecha na riꞌ. Xukujeꞌ cäquibij chque ri juyub: “Chujichꞌuku,” —quecha 
na chque. 31 We cäban waꞌ we cꞌäx riꞌ aretak räx ri cheꞌ, ¿jas ta ne ri 
cäcaꞌn na aretak chakiꞌj chic ri cheꞌ? —xcha chque.

32 Xukujeꞌ xequicꞌam bi rucꞌ ri Jesús quieb banal tak etzelal rech 
quecämisaxic. 33 Aretak xeopan pa ri cꞌolibal ri cojom U Bakil Jolomaj 
che ru biꞌ, chilaꞌ xquirip wi ri Jesús, xukujeꞌ ri quieb banal tak etzelal 
junam rucꞌ, jun pu wiquiäkꞌab, ri jun chic pu moxkꞌab ri Jesús. 34 Xubij 
cꞌu ri Jesús: Tat, sacha la qui mac. Xa man cäquichꞌob tä riꞌ jas ri tajin 
cäcaꞌno, —xchaꞌ.

Ri soldados cꞌut xquesaj qui suerte chrij ri ratzꞌiak ri Jesús, xquijach cꞌu 
waꞌ chquiwäch. 35 E tacꞌatoj cꞌu ri winak, tajin quecaꞌy che ri Jesús. Ri qui 
nimakil ri winak xquetzꞌbej u wäch, xquibij: Xutoꞌ ri juleꞌ winak chic. We 
kas tzij are ri Cristo ri chaꞌtal rumal ri Dios, chutoꞌ baꞌ rib, —xechaꞌ.

36 Xukujeꞌ ri soldados xquetzꞌbej u wäch. Xekeb rucꞌ ri Jesús, xquiya 
chꞌäm vino chuwäch. 37 Xquibij che: ¡We at riꞌ ri cattakan pa qui wiꞌ ri 
winak aj Israel chatoꞌ baꞌ awib! —xecha che.

38 Cojom cꞌu jun tzꞌibtalic puwiꞌ ri cruz ri xrip wi ri Jesús. Are tzꞌibam waꞌ 
pa qui chꞌabal ri winak aj Israel, ri winak latinos, xukujeꞌ ri winak griegos, 
cubij: ARE NIM TAKANEL PA QUI WIꞌ RI WINAK AJ ISRAEL, —cächaꞌ.

39 Jun chque ri banal tak etzelal, ri e tzäyebam rucꞌ, xuyokꞌo, xubij: We 
kas tzij lal riꞌ ri Cristo, chtoꞌ ib la. Chujtoꞌ la uj xukujeꞌ, —xcha riꞌ.

40 Xchꞌaw ri jun achi chic, xuyaj ri rachiꞌl. Xubij che: ¿A mat caxej awib 
at cho ri Dios, at cꞌut junam tajin carik cꞌäx rucꞌ? 41 Ri uj takal chke chi jeꞌ 
cäban waꞌ chke. Tajin cäkatoj u qꞌuexel ri kaꞌnom. Are cꞌu waꞌ we achi riꞌ, 
man cꞌo tä etzelal u banom, —xcha che ri rachiꞌl.

42 Xubij che ri Jesús: Tat, chinnataj che la aretak cächaplej la takanic, 
—xcha che.

43 Xchꞌaw ri Jesús, xubij: Kas tzij ri quinbij chawe chi cämic riꞌ catcꞌoji 
na wucꞌ in pa ri jeꞌlalaj cꞌolibal “paraíso” u biꞌ, —xcha che.

Cäcäm ri Jesús
44 Craj pa ri cablajuj hora xkꞌekumar ruwächulew cꞌä pa ri urox hora 

re benak kꞌij. 45 Xatin cꞌu ri kꞌij, xukujeꞌ xjisjob ri tasbal u pam ri nimalaj 
rachoch Dios. 46 Te riꞌ xurakakej u chiꞌ ri Jesús, co xchꞌawic, xubij: ¡Tat! 
—xchaꞌ. Quinjach ri wanimaꞌ pa kꞌab la, —xchaꞌ.

U bim waꞌ, xel ranimaꞌ.
47 Aretak ri qui nimal soldados xril ri xbantajic, xunimarisaj u kꞌij ri 

Dios, xubij: Kas utzalaj achi waꞌ we achi riꞌ, —xchaꞌ.
48 Conojel ri winak xquimulij quib che rilic. Aretak xquil ri xbantajic, 

xetzelejic, sibalaj quebisonic, quebokꞌic. 49 Conojel ri etamaninak u wäch 
ri Jesús, xukujeꞌ ri ixokib ri tereninak u lok pa Galilea xecanaj can chinaj 
che rilic ri xban che.

Cämuk ri Jesús
50 Te riꞌ xopan jun achi, José u biꞌ. Are jun chque ri qui nimakil ri 

winak, utzalaj achi cꞌu waꞌ ri jicom ranimaꞌ. 51 Ri areꞌ are aj Arimatea, jun 
tinimit re Judea. Are jun achi ri cuꞌl na u cꞌux che reyexic ru takanic ri 
Dios pa qui wiꞌ ri winak. Man xucꞌul tä cꞌu re ri areꞌ ri caꞌnom ri niqꞌuiaj 
qui nimakil ri winak chic. 52 Xopan cꞌu ri areꞌ cho ri tat Pilato chutaꞌic 
chi cäyiꞌ ru cuerpo ri Jesús che. 53 Aretak xukajsaj, xubolkꞌotij pa jun 
manta. Xuya cꞌu pa jun mukubal ri mäjaꞌ cꞌo jun winak yoꞌm chupam. Ri 
mukubal riꞌ are jun pec cꞌotom cok cho ri abaj. 54 We kꞌij riꞌ are ri víspera 
waꞌ re ri Pascua. Xak jubikꞌ craj chi cächaplex ri kꞌij re uxlanem.

55 Ri ixokib ri xeteri lok rucꞌ ri Jesús pa Galilea, xquiterenej bic, xquil 
ri mukubal. Xquilo jas ri xban can chuyaꞌic ri cäminak chupam. 56 Aretak 
xetzelej bi cho ja, xcaꞌn u banic cꞌocꞌalaj tak cunabal. Xeuxlan cꞌu pa ri 
kꞌij re uxlanem, jeꞌ jas ri cubij ri Pixab.

Cäcꞌastaj bi ri Jesús chquixol ri cäminakib

24  1 Pa ri nabe kꞌij re ri semana, sibalaj akꞌab xebeꞌ ri ixokib, xeopan cꞌu 
chuchiꞌ ri mukubal. Xquicꞌam bi ri cꞌocꞌalaj tak cunabal ri caꞌnom. 

2 Xquirik ri abaj wolkotim chi apan jelaꞌ chuchiꞌ ri mukubal. 3 Xeboc bic, man 
xquirik tä cꞌu ru cuerpo ri Kajaw Jesús. 4 Xquixej cꞌu quib, man xquirik taj jas 
cäcaꞌno rumal ri xbantajic. Xak teꞌtalic cꞌut xetaqꞌui quieb achijab chquinakaj, 
ri sibalaj cäjuluw ri catzꞌiak. 5 Xquixej cꞌu quib ri ixokib, xquipachba quib 
pulew. Xquibij cꞌu ri achijab chque: ¿Jas che quitzucuj ri cꞌaslic chquixol ri 
cäminakib? 6 Man cꞌo tä waral, xcꞌastaj bi riꞌ, —quecha chque. Chnaꞌtaj chiwe 
jas ri xutzijoj can ri Jesús chiwe aretak cꞌä cꞌo ri Areꞌ pa Galilea, —quechaꞌ. 
7 Jeꞌ xubij waꞌ chiwe: “Rajwaxic chi ri in, in riꞌ ri Ralcꞌual ri Dios ri Kas Winak, 
quinjach na pa qui kꞌab ajmaquib, quinrip na cho ri cruz, quincꞌastaj cꞌu na bi 
chquixol ri cäminakib churox kꞌij,” —xcha riꞌ, —xecha chque ri ixokib.

8 Te cꞌu riꞌ xnaꞌtaj ru tzij ri Jesús chque ri ixokib. 9 Aretak tzelejem lok que, 
qui petic pa ri mukubal, xquitzijoj chque ri tijoxelab, xukujeꞌ chque ri niqꞌuiaj 
cachiꞌl chic ronojel ri xquicꞌulmaj. 10 Ri xquitzijoj ri tzij riꞌ chque ri apóstoles, 
ru takoꞌn ri Jesús, e areꞌ ri nan María Magdalena, ri nan Juana, ri nan María 
ru nan ri Jacobo, xukujeꞌ ri juleꞌ ixokib chic. 11 Ri apóstoles man xquicoj tä ri 
qui tzij ri ixokib. Xel chquiwäch chi xak con tak tzij ri cäquibij.

12 Pune ta ne je riꞌ, ri tat Pedro xwalij bic. Xutic anim, xeꞌ chuchiꞌ ri 
mukubal. Xpachiꞌc, xcaꞌy cok chupam. Xuwi ri manta xrilo. Xucajmaj cꞌu 
ri xcꞌulmatajic.

Ri xcꞌulmataj pa ri be ri queꞌ pa ri tinimit Emaús
13 Pa we kꞌij riꞌ e benak pa ri be quieb chque ri tijoxelab. Benam que pa 

jun alaj tinimit, Emaús u biꞌ. Craj julajuj kilómetros u xol rucꞌ ri tinimit 

Jerusalén. 14 Cäquitzijobela quib chrij ri xbantaj pa Jerusalén. 15 Tajin 
cꞌu cäquichꞌabej quib, cäquicꞌotola tak qui chiꞌ aretak ri Jesús xurik bi 
rib cucꞌ, xerachiꞌlaj bi junam. 16 Xban cꞌut chi man xquichꞌob tä u wäch. 
17 Xubij cꞌu chque: ¿Jas ri quitzijobela chbil tak iwib pa we be riꞌ? —
cächaꞌ. ¿Jas che quixbisonic? —xcha chque.

18 Jun chque ri achijab, Cleofas u biꞌ, xchꞌawic, xubij che: ¿A xak lal jun 
ocꞌowel pa Jerusalén? Craj ne xak xuwi ri lal man etam tä la ri xbantaj 
jelaꞌ pa tak ri kꞌij riꞌ, —xcha che.

19 Xubij cꞌu chque: ¿Jas riꞌ ri xbanic? —xcha ri Jesús chque.
Xquibij che: Are ri xban che ri Jesús aj Nazaret. We achi riꞌ are jun 

kꞌalajisal re ru Lokꞌ Pixab ri Dios, ri sibalaj cꞌo u chukꞌab ru tzij ri xukujeꞌ 
cuban cajmabal. Nim cꞌu u banic cho ri Dios, xukujeꞌ chquiwäch ri winak, 
—quecha che. 20 Xjach cꞌu bic, xkꞌat tzij puwiꞌ chi cäcämisaxic ri Areꞌ cumal 
ri qui nimakil sacerdotes aj Israel, xukujeꞌ cumal ri qui nimakil ri ka winak 
uj. ¡Xquirip cꞌu cho ri cruz! —quechaꞌ. 21 Are cꞌu ri uj xkachomaj chi are waꞌ 
ri cutor na ri ka tinimit Israel. Ya xqueꞌ oxib kꞌij cämic ri xban waꞌ, —quecha 
che. 22 Xkacajmaj cꞌut jas ri xquitzijoj jujun tak ixokib chkaxol. Akꞌab xebeꞌ 
chuchiꞌ ru mukubal ri Jesús. 23 Man xquirik tä chi cꞌu ru cuerpo, —quechaꞌ. 
Aretak xetzelej bic, xquitzijoj chke chi xequil ángeles ri xquibij chi xcꞌastaj bi 
ri Jesús, —quechaꞌ. 24 Te riꞌ xebeꞌ jujun chque ri kachiꞌl chuchiꞌ ri mukubal, jeꞌ 
xquilo jas ri xquibij ri ixokib. Man xquil tä chi u wäch ri Jesús, —xecha che.

25 Te riꞌ xubij ri Jesús chque: ¡Ay, con tak achijab! ¡Man quixcojon tä 
che ri qui tzijom can ri ojer tak kꞌalajisal re ru Lokꞌ Pixab ri Dios! 26 ¿A 
mat iwetam ix chi rajwaxic chi ri Cristo curik waꞌ we cꞌäx riꞌ cꞌä mäjok 
cänimarisax u kꞌij? —xcha chque.

27 Xuchaplej cꞌu u kꞌalajisaxic chquiwäch ri u tzij ri mam Moisés xukujeꞌ 
ri qui tzij ri ojer tak kꞌalajisal re ru Lokꞌ Pixab ri Dios jas ri qui tzꞌibam 
can chrij ri Cristo.

28 Xenakajin cꞌu che ri alaj tinimit jawijeꞌ e benam wi que. Ri Jesús 
xubano chi jeꞌ ta ne chi naj ri queꞌ wi na, man xtaqꞌui taj. 29 Ri tijoxelab 
xquicoj qui chukꞌab rech cäcanaj can cucꞌ, xquibij che: Canaj can la kucꞌ. 
Kajem cꞌu cuban ri kꞌij, coc cꞌu na ri akꞌab, —xecha che.

Xoc cꞌu bi ri Jesús, xcanaj can cucꞌ. 30 Aretak xtꞌuyi cucꞌ chiꞌ ri mesa, 
xucꞌam ri wa. Xutewchij, xupiro, xuya chque. 31 Te cꞌu riꞌ xyiꞌ chque chi 
xecowinic xquichꞌob u wäch. Xak teꞌtalic cꞌut xsach ri Jesús chquiwäch. 
32 Xquibila cꞌu ri jun che ri jun chic: ¿A mat cꞌo jas xkanaꞌ pa kanimaꞌ 
aretak xujuchꞌabej pa ri be, aretak xukꞌalajisaj ru Lokꞌ Pixab ri Dios ri 
Tzꞌibtalic chkawäch? —xechaꞌ.

33 Pa ri hora riꞌ xewalijic, xetzelej bi pa Jerusalén. Xequirika ri julajuj 
tijoxelab qui mulim quib xukujeꞌ ri niqꞌuiaj cachiꞌl chic. 34 Xquibij cꞌu 
chque: Kas tzij xcꞌastaj ri Kajaw Jesús, u cꞌutum cꞌu rib chuwäch ri tat 
Simón, —xecha chque.

SAN LUCAS 24

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



197

35 Te riꞌ xquitzijoj ri xquicꞌulmaj pa ri be, xukujeꞌ xquitzijoj jas 
xquetamabej u wäch ri Jesús aretak xupir ri wa.

Ri Jesús cucꞌut rib chquiwäch ru tijoxelab
36 Aretak tajin cäquitzijobela quib chrij ri xquicꞌulmaj, xucꞌut rib 

ri Jesús chquiwäch, xtaqꞌui cꞌu chquixol. Xubij chque: Chuxlan baꞌ ri 
iwanimaꞌ, —xcha chque.

37 ¡Sibalaj cꞌu xquixej quib! Xquichomaj chi are jun xibinel ri tajin 
cäquilo. 38 Xubij cꞌu ri Jesús chque: ¿Jas che quixbirbit pa iwanimaꞌ, 
cuban cꞌu quieb i cꞌux? —cächaꞌ. 39 Chiwila ri wakan xukujeꞌ ri nu kꞌab 
chi kas in riꞌ ri Jesús. Chininaꞌ, chiniwilaꞌ, —cächaꞌ. Jun xibinel man 
cꞌo tä u tijal, man cꞌo tä cꞌu u bakil jeꞌ jas ri wech in ri quicaꞌyej, —xcha 
chque.

40 Aretak xubij waꞌ xucꞌut ru kꞌab xukujeꞌ ri rakan chquiwäch. 41 Cäcaj 
cäquicojo, cäcaj man cäquicoj taj rumal chi quicajmam quib. Jubikꞌ 
quequicotic, jubikꞌ cꞌu cäquixej quib. Xubij cꞌu ri Jesús chque: ¿A cꞌo 
waral jas quintijo? —xcha chque.

42 Xquiya cꞌu jun chꞌäkap bolom cär che. 43 Xucꞌamo, xutij chquiwäch. 
44 Xubij cꞌu chque: Aretak ri in xincꞌoji iwucꞌ, xintzijoj chiwe chi rajwaxic 
quebantaj conojel ri tzꞌibam chwij pa ru Pixab ri ka mam Moisés, xukujeꞌ 
ri tzꞌibam cumal ri ojer tak kꞌalajisal re ru Lokꞌ Pixab ri Dios, xukujeꞌ pa 
tak ri salmos, —xcha ri Jesús chque.

45 Te cꞌu riꞌ xuya chque chi xquichꞌob na ri Tzꞌibtalic. 46 Xubij chque: 
Jeꞌ tzꞌibam waꞌ chi curik na cꞌäx ri Cristo, cäcꞌastaj cꞌu na bi chquixol ri 
cäminakib churox kꞌij, —cächaꞌ. 47 Xukujeꞌ tzꞌibam chi rajwaxic u tzijoxic 
ru Tzij ri Dios chque conojel tinimit pa ri u biꞌ ri Cristo chubixic chque 
chi rajwaxic cäquiqꞌuex canimaꞌ, cäquiqꞌuex cꞌu qui chomanic ri winak 
rech quesachtaj na ri qui mac. Are cächapletaj na bi u tzijoxic waꞌ pa 
ri tinimit Jerusalén, —cächa chque. 48 Ri ix cꞌut, ix kꞌalajisanelab chrij 
ronojel waꞌ we riꞌ. 49 Quintaka na lok pi wiꞌ jas ri xubij ri Dios ri nu Tat 
chi cuya na chiwe. Chixcanaj baꞌ can pa ri tinimit Jerusalén cꞌä cäyiꞌ na 
chiwe ri i chukꞌab ajchicaj.

Ri Jesús cäcꞌam bi chicaj
50 Te cꞌu riꞌ ri Jesús xeucꞌam bi apan chrij ri tinimit Betania. Chilaꞌ 

xuwalijisaj ru kꞌab, xeutewchij. 51 Aretak tajin queutewchij, xel bi 
chquiwäch, xcꞌam bi chicaj. 52 Xnimarisax na u kꞌij cumal chilaꞌ. Te riꞌ 
xetzelej lok pa Jerusalén, sibalaj cꞌu quequicotic. 53 Amakꞌel ronojel kꞌij e 
cꞌo pa ri nimalaj rachoch Dios, tajin cäquiya cꞌu u kꞌij ri Dios. Amén. 

Ri Cristo, ri Lokꞌalaj u Tzij ri Dios, cꞌo wi ri Areꞌ petinak lok

1  1 Aretak mäjok cäban ri cajulew, ri Cristo, ri cäbix “u Tzij ri Dios” 
che, ya cꞌo chic ri Areꞌ. Ri Areꞌ ri cäbix “u Tzij ri Dios” che cꞌo 

chic rucꞌ ri Dios, are cꞌu kas Dios waꞌ. 2 Ri Areꞌ cꞌut cꞌo rucꞌ ri Dios ojer 
tzaretak xchaptaj lok u banic ronojel. 3 Rumal ri Areꞌ ri Dios xuban 
ronojel ri cꞌolic. Man cꞌo tä cꞌu jas ri cꞌolic ri mat xban rumal ri Areꞌ. 
4 Rucꞌ ri Areꞌ cꞌo wi ri kas cꞌaslemal ri man cꞌo tä u qꞌuisic. We cꞌaslemal 
riꞌ are waꞌ ri kas sakil chque conojel ri winak cho ruwächulew. 5 Ri sakil 
riꞌ cäjuluw pa ri kꞌekum, man cäcowin tä cꞌu ri kꞌekum chusachic u wäch.

6 Cꞌo jun tataꞌ ri xtak lok rumal ri Dios. Ri tataꞌ riꞌ are Juan a u biꞌ. 
7 Xpe cꞌu ri areꞌ chukꞌalajisaxic ri sakil chquiwäch ri winak rech conojel 
quecojon ta che ri sakil rumal ri u tzij ri areꞌ. 8 Ri tat Juan man are tä 
ri sakil, xane xa takom lok rech cukꞌalajisaj ri kas tzij chrij ri sakil. 9 Ri 
kas sakil cꞌut, ri cäjuluw pa qui wiꞌ conojel ri winak, tajin cäpe cho 
ruwächulew.

10 Ri Jun ri cäbix “u Tzij ri Dios” che cꞌo chic cho ruwächulew. Pune 
cꞌu rumal ri Areꞌ ri Dios xuban ruwächulew, ri winak cꞌut ri e cꞌo cho 
ruwächulew man kas xquichꞌob tä u wäch. 11 Xopan pa ru tinimit, ru 
winakil cꞌut man xquicꞌulaj taj. 12 Pune je riꞌ e cꞌo cꞌu jujun ri utz u 
cꞌulaxic xcaꞌno, xecojon che ri Areꞌ. E are cꞌu tak waꞌ ri xyiꞌ chque chi 
queboc che ralcꞌual ri Dios. 13 Ri xecojonic, ri xeboc che ralcꞌual ri Dios, 
man jeꞌ tä xban che calcꞌualaxic jas ri calcꞌual ri winak ri xak quil qui 
wäch rumal chi je waꞌ xquichomaj ri qui nan qui tat, o rumal ru rayibal 
jun winak. Xane ri Dios are ri kas qui Tat ri e areꞌ.

RI UTZALAJ TZIJ RE 
RI EVANGELIO RI 

XUTZꞌIBAJ RI SAN JUAN
 

 

a 1:6 Ri Juan riꞌ man are tä ri Juan ri xutzꞌibaj we Evangelio, xane are ri Juan Kasal Jaꞌ ri 
cäbix waral. 

b 1:19 Ri levitas e areꞌ aj re ri achalaxic sacerdotal re Leví ri xetob chque ri sacerdotes pa ri 
nimalaj rachoch Dios. c 1:24 Ri tataꞌib fariseos e areꞌ winak waꞌ aj Israel ri sibalaj 
xquikatej u nimaxic ru Pixab ri Moisés. Xcaꞌn cꞌu nimal, xquichomaj cꞌut chi e utz na 
chquiwäch conojel ri winak. Qꞌuia qui nakꞌatisam wi quib ri man kas tä are ri cubij ru Tzij 
ri Dios. 

14 Ri Jun ri cäbix “u Tzij ri Dios” che xuban winak, xcꞌoji cꞌu chkaxol 
waral cho ruwächulew. Lokꞌ xeril wi conojel winak, xubij cꞌu ri kas tzij 
chque. Xkil ri quelic, kꞌalaj chi kas are ru Cꞌojol ri ka Tat ri sibalaj nim u 
kꞌij, ri xuwi waꞌ u Cꞌojol cꞌolic. 15 Ri tat Juan xukꞌalajisaj ri kas tzij chrij ri 
Areꞌ, xubij: Are waꞌ ri xinbij, chi ri Jun chic ri cäpe na, are nim na u kꞌij 
chnuwäch in rumal chi ri Areꞌ cꞌo chic aretak ri in mäjaꞌ quil nu wäch, 
—xchaꞌ.

16 Konojel ka cꞌamom ke ri nimalaj u kꞌinomal, ka rikom cꞌu tewchibal 
kꞌij chi kꞌij. 17 Ri ka mam Moisés xutzꞌibaj can ri Pixab ri xuya ri Dios 
che. Are cꞌu ri Jesucristo xucꞌut can chkawäch chi kas cujraj ri Dios, 
xukꞌalajisaj ri kas tzij chkawäch. 18 Man cꞌo tä wi jun winak ilowinak u 
wäch ri Dios. Xane xak xuwi ru Cꞌojol ri Dios ri cꞌo rucꞌ ri ka Tat, ri xak 
xuwi waꞌ u Cꞌojol cꞌolic, are ri Areꞌ xulkꞌalajisan chkawäch ru banic ri 
Dios.

Ri Juan Kasal Jaꞌ cukꞌalajisaj ri kas tzij chrij ri Jesucristo
19 Ri winak aj Israel pa Jerusalén xequitak bi sacerdotes xukujeꞌ levitas b 

rucꞌ ri tat Juan chutaꞌic che jachin ri areꞌ. 20 Ri areꞌ kas xukꞌalajisaj 
chquiwäch chi sakil, xubij: Ri in, man in tä ri Cristo, —xcha chque.

21 Xquitaꞌ chi cꞌu jumul che, xquibij: ¿Jachin cꞌu ri lal? ¿A lal riꞌ ri ka 
mam Elías ri kꞌalajisal re ru Lokꞌ Pixab ri Dios? —xecha che.

Ri tat Juan xubij: Man in tä riꞌ, —xcha chque.
Jumul chic xquitaꞌ che, xquibij: ¿A man lal cꞌu riꞌ ri kꞌalajisal u Tzij ri 

Dios ri cäbixic chi cäpe na? —xecha che.
Ri areꞌ xchꞌawic, xubij: Man in tä riꞌ, —xcha chque.
22 Xquibij cꞌu che: ¿Jachin cꞌu ri lal? Rajwaxic chi cujeꞌc, cꞌo jas ri 

queꞌkabij chque ri xujtakow lok. ¿Jas ri cäbij la chke chij ib la? —xecha 
che.

23 Ri tat Juan xchꞌawic, xubij: In riꞌ ri jun ri co cächꞌaw pa tak ri juyub 
ri cätzꞌinowic, cubij: “Chibana u banic ri nim be ri cäbin wi ri Kajaw, 
chibana jicom che,” —cächaꞌ. Jeꞌ jas ri xubij lok ri ka mam Isaías ri 
kꞌalajisal re ru Lokꞌ Pixab ri Dios, —xcha chque.

24 Ri achijab riꞌ ri xeopan rucꞌ ri tat Juan chuchꞌabexic, e areꞌ qui takoꞌn 
ri tataꞌib fariseos c waꞌ. 25 Xquitaꞌ cꞌu che ri tat Juan: We ri lal, man lal tä 
riꞌ ri Cristo, man lal tä riꞌ ri ka mam Elías, man lal tä cꞌu riꞌ ri kꞌalajisal re 
ru Lokꞌ Pixab ri Dios, ¿jas che cäban la kasnaꞌ? —xecha che.

SAN JUAN 1

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



200

 

d 1:41 Ri tzij “Cristo” o “Mesías” quel cubij “chaꞌtal rumal ri Dios”. 

26 Ri tat Juan xubij chque: Ri in quinban kasnaꞌ rucꞌ joron. Cꞌo cꞌu Jun 
chxol alak ri man etam tä alak u wäch ri Areꞌ. 27 Are cꞌu waꞌ ri Jun ri 
teren lok chwij, pune nim cꞌu na u banic chnuwäch in. Man takal tä cꞌu 
chwe in quinquir ru cꞌamal u xajäb, —xcha chque.

28 Ronojel waꞌ we riꞌ xcꞌulmataj pa Betábara ri cꞌo chrelbal kꞌij che ri 
nimaꞌ Jordán jawijeꞌ ri tajin cuban wi kasnaꞌ ri tat Juan.

Ri Jesús are ri Jun ri cäcämisax na cho ri Dios jeꞌ ta ne jun alaj chij
29 Chucab kꞌij ri tat Juan xril ri Jesús tajin cänakajin lok rucꞌ, xubij: 

¡Chilampe alak! —cächaꞌ. Are waꞌ ri Jun ri cäcämisax na cho ri Dios jeꞌ ta ne 
jun alaj chij che resaxic bi ri qui mac ri winak ri e cꞌo cho ruwächulew, —
cächaꞌ. 30 Chrij cꞌu ri Areꞌ xintzijon wi aretak xinbij: Cäpe chi na Jun ri nim na 
u banic chnuwäch in. Je riꞌ, rumal chi ri Areꞌ ya cꞌo chic mäjok quil nu wäch 
in. 31 Ri in xukujeꞌ man wetam tä u wäch nabe, tajin cꞌu quinban qui kasnaꞌ ri 
winak rech conojel ri winak aj Israel cäquetamaj u wäch, —xcha ri tat Juan.

32 Xukujeꞌ xubij ri tat Juan: Xinwil ri Lokꞌalaj Espíritu xkaj lok chicaj 
jeꞌ u banic jun palomäx, xcanaj cꞌu can puwiꞌ ri Jesús. 33 Ri in nabe man 
wetam taj jachin ri Areꞌ, ri Dios cꞌut ri xintakowic chi quinban kasnaꞌ 
rucꞌ joron, are xubij chwe: “Jachin ri cawilo chi cäkaj ri Lokꞌalaj Espíritu 
puwiꞌ, cäcanajic, are riꞌ ri Jun ri cuban na kasnaꞌ rucꞌ ri Lokꞌalaj Espíritu,” 
—xcha chwe. 34 Ri in wilom ri xucꞌulmaj, quinkꞌalajisaj cꞌut jas ri xinwilo 
chi are waꞌ ru Cꞌojol ri Dios, —xcha ri tat Juan chque ri winak.

Waral quekil wi ri nabe tak u tijoxelab ri Jesús
35 Chucab kꞌij ri tat Juan cꞌo chilaꞌ jumul chic e rachiꞌl quieb chque 

ru tijoxelab. 36 Aretak ri tat Juan xrilo chi tajin cocꞌow ri Jesús, xubij: 
¡Chiwilampeꞌ! —cächaꞌ. Are waꞌ ri Jun ri cäcämisax na cho ri Dios jeꞌ ta 
ne jun alaj chij, —xcha chque.

37 Ri quieb u tijoxelab ri tat Juan, aretak xquita ri xubij, xebeꞌ rucꞌ ri 
Jesús. 38 Ri Jesús xcaꞌy can chrij, xrilo chi terenem ri Areꞌ cumal ri quieb 
tijoxelab, xubij chque: ¿Jas tajin quitzucuj? —xchaꞌ.

Ri e areꞌ xquibij che: Ajtij, ¿jawijeꞌ jekel wi la? —xecha che.
39 Ri Jesús xchꞌawic, xubij chque: ¡Chixsajmpeꞌ! Joꞌ baꞌ, quiwila cꞌu na, 

—xcha riꞌ chque.
Xebeꞌ cꞌu rucꞌ ri Areꞌ, xquil na jawijeꞌ ri jekel wi. Chilaꞌ cꞌut xecanaj wi 

can pa ri kꞌij riꞌ, rumal chi craj are ucaj hora riꞌ re ri benak kꞌij.
40 Jun cꞌu chque ri quieb achijab ri xquita ri xubij ri tat Juan, ri xebeꞌ 

rucꞌ ri Jesús, are ri tat Andrés ri ratz ri tat Simón Pedro. 41 Xeꞌ ri tat 
Andrés chanim chutzucuxic ri tat Simón ru chakꞌ, xubij cꞌu che: Xkarik ri 
Mesías, —xcha che. (Ri tzij riꞌ quel cubij “Cristo”.) d

e 1:42 Ri quieb tzij riꞌ, “Cefas” pa ri chꞌabal arameo, rachiꞌl ri jun chic, “Pedro” pa griego, 
quel cäquibij “abaj”. f 1:51 Ri Jesús xucoj we biꞌaj riꞌ chbil rib chucꞌutic chi are ri Cristo o 
ri Mesías ri xtzꞌibax ojer pa ru Lokꞌ Pixab ri Dios chi are ri Toꞌl Ke ri cäpetic. 

42 Te cꞌu riꞌ ri tat Andrés xucꞌam bi ri tat Simón rucꞌ ri Jesús. Ri Jesús 
cꞌut, aretak xrilo, xubij che: At riꞌ ri tat Simón ru cꞌojol ri Jonás. Cefas 
chic cäbix na chawe (ri quel cubij Pedro), e —xcha che.

Ri Jesús queusiqꞌuij ri tat Felipe rachiꞌl ri tat Natanael rech quebeꞌ rucꞌ
43 Chucab kꞌij chic ri Jesús xuchomaj chi queꞌ pa Galilea. Xurik cꞌu ri tat 

Felipe, xubij che: Tasaꞌj wucꞌ, —xcha che.
44 Ri tat Felipe jelaꞌ cäpe wi pa ri tinimit Betsaida ri qui tinimit ri tat 

Andrés, ri tat Pedro. 45 Ri tat Felipe xeꞌ chutzucuxic ri tat Natanael, xubij 
che: Xkil u wäch ri achi ri cꞌo xutzꞌibaj ri ka mam Moisés chrij pa tak ri 
wuj re ri Pixab, xukujeꞌ ri cꞌo xquitzꞌibaj ri kꞌalajisal tak re ru Lokꞌ Pixab 
ri Dios chrij pa ri qui wuj. Are waꞌ ri Jesús ru cꞌojol ri tat José aj Nazaret, 
—xcha che.

46 Ri tat Natanael xubij che: ¿A cꞌo pu lo jun winak nim u banic ri cäpe 
pa Nazaret? —xcha che.

Ri tat Felipe xubij che: Tasaꞌj baꞌ, cawil cꞌu na at, —xcha che.
47 Ri Jesús, aretak xrilo chi petinak ri tat Natanael, xubij: Xpe jun achi 

ri kas aj Israel, ri man cꞌo tä subunic pa ranimaꞌ, —xchaꞌ.
48 Te riꞌ ri tat Natanael xutaꞌ che ri Jesús: ¿Jas xban la che retamaxic nu 

wäch? —xcha che.
Ri Jesús xubij che: Xatinwilo aretak mäjaꞌ catsiqꞌuix rumal ri tat Felipe, 

aretak at cꞌo chuxeꞌ ri jun u cheꞌal higos, —xcha che.
49 Ri tat Natanael xubij che: Ajtij, lal riꞌ ri u Cꞌojol ri Dios, ri Nim 

Takanel pa qui wiꞌ ri winak aj Israel, —xcha che.
50 Ri Jesús xchꞌawic, xubij che: E ri at, ¿a cacoj waꞌ xa rumal chi xinbij 

chawe chi xatinwilo aretak ri at cꞌo chuxeꞌ ru cheꞌal higos? Cawil cꞌu na 
nimak tak cajmabal chuwäch waꞌ we riꞌ, —xcha che.

51 Xukujeꞌ xubij ri Jesús: Kas tzij ri quinbij chiwe chi quiwil na ri caj 
jaktalic. Quiwil cꞌu na ri ángeles rech ri Dios quepakiꞌc, quexuli pa nu wiꞌ 
in, in riꞌ ri Ralcꞌual ri Dios ri Kas Winak, f —xcha ri Jesús chque.

Cäban jun cꞌulanem pa ri tinimit Caná re Galilea

2  1 Churox kꞌij xban jun cꞌulanem pa ri tinimit Caná re Galilea. Ru nan 
ri Jesús cꞌo pa ri cꞌulanem. 2 Xukujeꞌ ri Jesús e rachiꞌl ru tijoxelab 

xesiqꞌuix pa ri cꞌulanem. 3 Xqꞌuis cꞌu ri vino. Xpe ru nan ri Jesús, xubij che 
ri Areꞌ: Man cꞌo tä chi vino, —xcha che.

4 Ri Jesús cꞌut xchꞌawic, xubij che: Nan, ¿jas che cabij waꞌ chwe in? 
Mäjaꞌ curik ri kꞌij chwe, —xcha che ru nan.

g 2:13 “Pascua”: Chawilaꞌ ri San Mateo 26:2, nota. 

5 Xubij cꞌu ru nan chque ri tajin quecojow ri vino: Chibana ronojel ri 
cubij na chiwe, —xcha chque.

6 Cꞌo cꞌu wakib nimak tak kꞌebal re abaj chilaꞌ, cꞌolibal joron ri cäquicoj 
ri winak aj Israel che chꞌajbal quib aretak cäquesaj ri äwas chquij. 
Chquijujunal ri kꞌebal cäquichꞌij jumuchꞌ o cien litros joron. 7 Ri Jesús 
xubij chque ri tajin quepatänin chque ri winak: Nojisaj alak we kꞌebal riꞌ 
che joron, —xcha chque.

Xquichap cꞌu qui nojisaxic ri nimak tak kꞌebal cꞌä xenoj na. 8 Xubij cꞌu 
ri Jesús chque: Chesaj alak bi jubikꞌ, cꞌama bi alak che ri cꞌamal be pa ri 
nimakꞌij, —xcha chque.

Jeꞌ cꞌu xcaꞌno. 9 Aretak ri cꞌamal be pa ri nimakꞌij xunaꞌ ri joron ri 
qꞌuextajinak chi pa vino, man retam tä cꞌut jawijeꞌ xeꞌcꞌam wi. Xak xuwi 
ri patäninelab cꞌo quetam chic che ri vino jawijeꞌ quesam wi bic. Ri 
cꞌamal be xusiqꞌuij ri ala (ri novio). 10 Xubij cꞌu che: Conojel ri winak are 
cäquicoj nabe ri utzalaj vino. Aretak cꞌut e nojinak chi ri ulaꞌ, te cꞌu riꞌ 
coc ri vino ri man kas tä pakal rajil. Are cꞌu ri at a cꞌolom can ri utzalaj 
vino rech cꞌä teꞌ coc waꞌ qꞌuisbal, —xcha che.

11 Ri xuban ri Jesús pa Caná re Galilea, are waꞌ ri nabe cajmabal etal. 
Rucꞌ waꞌ xucꞌutu chi sibalaj nim u kꞌij ri Areꞌ. Xecojon cꞌu ru tijoxelab che.

12 Te cꞌu riꞌ xel bi chilaꞌ, xeꞌ pa ri tinimit Capernaum, rachiꞌl ru nan, ru 
tijoxelab, xukujeꞌ tak ru chakꞌ. Xecanaj cꞌu na can quieb oxib kꞌij chilaꞌ.

Ri Jesús queresaj bi ri ajcꞌayib pa ri nimalaj rachoch Dios
13 Xa jubikꞌ craj man curik ri Pascua, g jun chque ri qui nimakꞌij ri winak 

aj Israel. Rumal riꞌ ri Jesús xeꞌ pa ri tinimit Jerusalén. 14 Chilaꞌ pa ri nimalaj 
rachoch Dios xeurik ajcꞌay tak wacäx, ajcꞌay tak chij, xukujeꞌ ajcꞌay tak 
palomäx. Xukujeꞌ xeurik ri qꞌuexel tak qui rajil ri winak tꞌuyutꞌoj pa tak ri 
qui tem. 15 Ri Jesús aretak xeril waꞌ, xuban u banic jun colob che u chꞌayibal, 
xuchaplej quesaxic bi conojel ri winak riꞌ pa ri nimalaj rachoch Dios, junam 
cucꞌ ri qui chij, ri qui wacäx. Xujabuj ri qui rajil ri qꞌuexel tak puak, xupakchij 
apan ri qui mesa. 16 Xubij chque ri ajcꞌay tak palomäx: ¡Chesaj bi alak ronojel 
waꞌ waral! Mäban alak jun cꞌayibal che ri rachoch ri nu Tat, —xcha chque.

17 Are cꞌu ru tijoxelab, xnaꞌtaj chque ru Lokꞌ Pixab ri Dios ri Tzꞌibtalic, 
ri cubij: “Jeꞌ ta ne tajin cäcꞌat ri wanimaꞌ rumal ri u lokꞌal ri achoch la,” 
—cächaꞌ.

18 Te riꞌ ri winak aj Israel xquitaꞌ che ri Jesús: ¿Jas etal cäcꞌut la chkawäch 
rech cäkilo chi cꞌo takanic pa kꞌab la chubanic ronojel waꞌ? —xecha che.

19 Xchꞌaw ri Jesús, xubij chque: We ta ri alak cäwulij alak ri nimalaj 
rachoch Dios riꞌ, xa oxib kꞌij quinsachi na chuyaquic waꞌ jumul chic, —
xcha chque.

20 Xquibij cꞌu ri winak aj Israel che: Cawinak wakib junab xbeytaj u 
banic waꞌ we nimalaj rachoch Dios riꞌ, te cꞌu riꞌ cäbij la chi xa choxib kꞌij 
cäyac ta chi la jumul, —xecha che.

21 Are cꞌu ri nimalaj rachoch Dios ri xubij ri Jesús, are ru cuerpo ri Areꞌ. 
22 Rumal riꞌ aretak xcꞌastaj ri Jesús chquixol ri cäminakib, xnaꞌtaj waꞌ 
we tzij riꞌ ri xubij ri Jesús chque ru tijoxelab, xquicoj cꞌut ri cubij ru Lokꞌ 
Pixab ri Dios ri Tzꞌibtalic, xukujeꞌ xecojon che ru tzij ri Jesús.

Ri Jesús retam ri cꞌo pa tak ri canimaꞌ conojel winak
23 Aretak ri Jesús xcꞌoji pa Jerusalén pa ri nimakꞌij re ri Pascua, e 

qꞌuia xecojon che aretak xquil ri cajmabal tak etal ri xubano. 24 Ri 
Jesús cꞌut man xcuꞌbi tä u cꞌux chquij rumal chi ri Areꞌ retam ri cꞌo pa 
canimaꞌ conojel winak. 25 Man rajwaxic taj chi cꞌo jachin jun cäbin che ri 
cäquichomaj ri winak rumal chi ri Areꞌ retam ri cꞌo pa tak ri canimaꞌ.

Ri Jesús cätzijon rucꞌ ri tat Nicodemo

3  1 Cꞌo jun tataꞌ fariseo, Nicodemo u biꞌ. Ri tataꞌ riꞌ nim u banic 
chquixol ri winak aj Israel. 2 Ri tat Nicodemo xopan rucꞌ ri Jesús 

chakꞌab chuchꞌabexic, xubij che: Ajtij, —xcha che. Ketam chi are ri 
Dios takowinak la lok che ka tijoxic rumal chi man cꞌo tä jun cäcowin 
chucꞌutic ri u chukꞌab cucꞌ cajmabal tak etal jas ri tajin cäban la we ta 
mat cꞌo ri Dios rucꞌ, —xcha che ri Jesús.

3 Te riꞌ ri Jesús xubij che: Kas tzij quinbij che la chi we jun winak man 
quil chi na u wäch jumul chic, man cuyaꞌ taj queꞌrilaꞌ jawijeꞌ ri cätakan 
wi ri Dios, —xcha che.

4 Ri tat Nicodemo xutaꞌ che, xubij: ¿Jas ta cꞌu lo cuban jun achi ri riꞌj 
chic rech quil chi na u wäch jumul chic? ¿A cäcowin ta cꞌu lo coc ri areꞌ 
jumul chic chupam ru nan rech quil chi na u wäch chucamul? —xcha 
che.

5 Ri Jesús xchꞌawic, xubij che: Kas tzij quinbij che la chi ri winak ri man 
quil tä na u wäch rucꞌ joron, xukujeꞌ rucꞌ ri Lokꞌalaj Espíritu, man cuyaꞌ 
taj copan chilaꞌ jawijeꞌ ri cätakan wi ri Dios, —cächa che. 6 Ri winak ri 
calcꞌualax cumal ru nan u tat, xak winak riꞌ. Are cꞌu ri winak ri calcꞌualax 
rumal ri Lokꞌalaj Espíritu, ralcꞌual ri Dios riꞌ. 7 Mäcajmaj baꞌ la chi quinbij 
che la: “Rajwaxic chi quil chi na u wäch jun winak jumul chic,” —cächa 
che. 8 Jeꞌ jas ri quiäkikꞌ xa apawijeꞌ cäjichꞌichꞌ wi, cätataj ru jininem, man 
kꞌalaj tä cꞌut jawijeꞌ ri cäpe wi, o jawijeꞌ ri queꞌ wi. Are cꞌu je riꞌ ri winak 
ri quil u wäch rumal ri Lokꞌalaj Espíritu, —xcha ri Jesús che.

9 Ri tat Nicodemo xutaꞌ chi jumul che ri Jesús, xubij: ¿Jas cꞌu ru banic 
waꞌ? —xcha che.

10 Ri Jesús xchꞌawic, xubij che: Ri lal, lal jun nimalaj ajtij pa Israel. ¿A 
mat cächꞌob la waꞌ ri tajin quinbij? —cächa che. 11 Kas tzij quinbij che la, 

chi ri uj cäkabij ri ketam, cäkakꞌalajisaj cꞌu ri kilom. Are cꞌu ri alak man 
cäcoj tä alak ri cäkabij chech alak. 12 We man cäcoj alak ri quinbij chrij 
ri cäcꞌulmataj waral cho ruwächulew, ¿a are ta cꞌu lo cäcoj alak riꞌ we 
quintzijon chrij ri cäcꞌulmataj pa ri caj? —cächa che.

13 Man cꞌo tä jun winak pakalinak bi chilaꞌ chicaj, xane xak xuwi ri kajinak 
lok chicaj. Are cꞌu ri in, in riꞌ ri Ralcꞌual ri Dios ri Kas Winak, —cächa ri Jesús. 
14 Jas ri xbantaj pa ri juyub ri cätzꞌinowic aretak ri ka mam Moisés xuyac ri jun 
cumätz re chꞌichꞌ bronce puwiꞌ jun cheꞌ chquiwäch ri winak, je cꞌu riꞌ cäban 
na chwe in, in riꞌ ri Ralcꞌual ri Dios ri Kas Winak. Quinyac na in chquiwäch ri 
winak. 15 Je riꞌ rech apachin ri cäcojon chwe in man cäsach tä u wäch, xane 
curik ri cꞌaslemal ri man cꞌo tä u qꞌuisic, —xcha ri Jesús che ri tat Nicodemo.

Waral cäkil wi ri nimalaj rutzil ranimaꞌ ri Dios chque conojel winak
16 Ri Dios cꞌut sibalaj queraj ri winak cho ruwächulew chi xusipaj lok ru 

Cꞌojol ri xak xuwi waꞌ u Cꞌojol cꞌolic, rech apachin ri cäcojon che ri Areꞌ 
man cäsach tä u wäch, xane curik ri cꞌaslemal ri man cꞌo tä u qꞌuisic. 17 Ri 
Dios man xutak tä lok ru Cꞌojol cho ruwächulew chukꞌatic tzij pa qui wiꞌ 
ri winak chi cꞌäjisaxic qui wäch, xane che qui toꞌic.

18 Jachin ri cäcojon che ru Cꞌojol ri Dios, man cäkꞌat tä tzij puwiꞌ chi 
cäcꞌäjisax u wäch. Jachin cꞌu ri man cäcojon tä che, ya kꞌatom chi tzij 
puwiꞌ chi cäcꞌäjisax u wäch rumal chi man cäcojon tä che ru Cꞌojol ri 
Dios ri xak xuwi u Cꞌojol waꞌ cꞌolic. 19 Ri man quecojon taj kꞌatom chi 
tzij pa qui wiꞌ chi cäcꞌäjisax qui wäch rumal chi aretak ri sakil xpe cho 
ruwächulew, ri winak are utz xquil wi ri kꞌekum rumal chi man utz taj ri 
tajin cäcaꞌno. 20 Conojel ri cäcaꞌn etzelal cäquetzelaj u wäch ri sakil. Man 
cäcaj tä cꞌu quekeb cho ri sakil rumal chi man cäcaj taj chi cäkꞌalajin ri 
etzelal ri tajin cäcaꞌno. 21 Jachin cꞌu tak ri cäcaꞌn ri kas tzij, quekeb riꞌ cho 
ri sakil rech cäkꞌalajinic chi ronojel ri tajin cäcaꞌno are waꞌ ri craj ri Dios.

Ri Juan Kasal Jaꞌ cächꞌaw chi jumul chrij ri Jesús
22 Te cꞌu riꞌ ri Jesús xel bi chilaꞌ, xeꞌ pa Judea junam cucꞌ ru tijoxelab. 

Naj cꞌut xcanaj na chilaꞌ cucꞌ ri e areꞌ, xuban cꞌu kasnaꞌ. 23 Ri tat Juan 
xukujeꞌ tajin cuban kasnaꞌ pa Enón, chunakaj ri Salim, jawijeꞌ cꞌo wi qꞌuia 
joron. Xeopan ri winak rucꞌ, xuban cꞌu qui kasnaꞌ. 24 Mäjaꞌ cꞌu coc ri tat 
Juan pa cheꞌ aretak xbantaj waꞌ.

25 Te riꞌ xchaptaj jun chꞌoj chquixol ru tijoxelab ri tat Juan cucꞌ jujun aj 
Israel chrij ri resaxic ri äwas chquij. 26 Xeꞌquibij cꞌu che ri tat Juan: Ajtij, 
chilampe la chi ri Jun ri xcꞌoji ucꞌ la chrelbal kꞌij che ri nimaꞌ Jordán, ri 
Jun ri xkꞌalajisaj la chkawäch, ri Areꞌ tajin cuban kasnaꞌ cämic, conojel 
cꞌu ri winak tajin quebeꞌ rucꞌ, —xecha che.

27 Ri tat Juan xubij chque: Man cꞌo tä jun winak cꞌo jas cäcowin 
chubanic, we man yoꞌm che rumal ri Dios. 28 Ri ix, kas xita riꞌ jas ri 

xinbij, chi man in taj ri Cristo, xane xa in takom lok nabe chuwäch ri 
Areꞌ. 29 Pa jun cꞌulanem, ri cꞌamowinak bi ri ali are ri ala. Are cꞌu ri 
rachiꞌl ri ala ri cꞌo chilaꞌ cutatabej ri ala cätzijonic, cäquicot cꞌu rucꞌ 
aretak cuto. Je cꞌu riꞌ ri in cämic sibalaj quinquicotic. 30 Ri Areꞌ rajwaxic 
are cänimar na u kꞌij, are cꞌu ri in, rajwaxic chi nojim man nim tä chic 
quinil wi, —xcha ri tat Juan chque ru tijoxelab.

Cꞌo Jun ri cäpe chilaꞌ chicaj
31 Ri Jun ri cäpe chilaꞌ chicaj are cꞌo pa qui wiꞌ conojel. Are cꞌu ri jun 

ri xak ajuwächulew, xuwi cutzijoj ri cäbantaj waral cho ruwächulew. 
Are cꞌu ri Jun ri cäpe chilaꞌ chicaj are cꞌo pa qui wiꞌ conojel. 32 Ri Areꞌ 
cꞌut, are cutzijoj ri rilom, ri u tom. Man cꞌo tä cꞌu jun cucojo jas ri cubij. 
33 Jachin cꞌu ri cucojo, rucꞌ waꞌ cujiquiba u bixic chi ri Dios cubij ri kas 
tzij. 34 Ri Jun ri takom lok rumal ri Dios, cutzijoj ru Tzij ri Dios, rumal chi 
ri Dios man xak tä jubikꞌ ri Espíritu rech Areꞌ u yoꞌm che. 35 Ri Dios ka 
Tat lokꞌ ru Cꞌojol chuwäch, u yoꞌm cꞌu ronojel pu kꞌab. 36 Jachin ri cäcojon 
che ru Cꞌojol ri Dios cꞌo u cꞌaslemal ri man cꞌo tä u qꞌuisic. Jachin cꞌu ri 
man craj taj cäcojon che ru Cꞌojol ri Dios, man cꞌo tä u cꞌaslemal riꞌ, xane 
ri nimalaj royowal ri Dios cäpe na puwiꞌ, cäcꞌäjisax cꞌu na u wäch.

Ri Jesús cätzijon rucꞌ jun ixok aj Samaria

4  1 Ri tataꞌib fariseos xquetamaj chi ri Jesús e qꞌuia na ru tijoxelab ri 
Areꞌ, xukujeꞌ e qꞌuia na ri xban qui kasnaꞌ rumal ri Areꞌ chuwäch 

ri xban qui kasnaꞌ rumal ri tat Juan. 2 Kas tzij cꞌut, man are tä ri Jesús 
ri xbanow ri kasnaꞌ, xane e are ru tijoxelab xebanowic. 3 Aretak ri Jesús 
xuta waꞌ, ri tajin cäbixic, xel bi pa Judea, xtzelej chic pa Galilea.

4 Pa ru tzelejic cꞌut rajwaxic chi cocꞌow pa tak ri juyub re Samaria. 
5 Xopan cꞌu pa jun tinimit re Samaria, Sicar u biꞌ, chunakaj ri ulew ri u 
yoꞌm ri Jacob che rechbal ri José ru cꞌojol. 6 Chilaꞌ cꞌut cꞌo wi ri cꞌuaꞌ ri 
cäbix “ru cꞌuaꞌ ri Jacob” che. Ri Jesús cosinak chic che ri binem, xtꞌuyi 
chuchiꞌ ri cꞌuaꞌ. Xa cꞌu jubikꞌ man curik ri niqꞌuiaj kꞌij. 7 E benak cꞌu ru 
tijoxelab pa ri tinimit chulokꞌic ri cäquitijo, 8 aretak xopan jun ixok aj 
Samaria chuchiꞌ ri cꞌuaꞌ chucꞌamic u joron. Ri Jesús xubij che: Ya la jubikꞌ 
nu joron, —xcha che.

9 Man cäquichꞌabej tä cꞌu quib ri winak aj Israel cucꞌ ri winak aj 
Samaria, rumal riꞌ ri ixok xubij che ri Jesús: ¿Jas che ri lal cätaꞌ la joron 
la chwe in? Ri lal cꞌut, lal aj Israel. Ri in, in aj Samaria, —xcha che. 10 Ri 
Jesús xchꞌawic, xubij che: We ta etam la jas ri cusipaj ri Dios, xukujeꞌ we 
ta etam la jachin ri in ri tajin quintaꞌ nu joron che la, ri lal kas tzij cätaꞌ 
la joron la riꞌ chwe in, quinya cꞌu na cꞌaslic joron che la, —xcha che.

11 Ri ixok xubij che: Tat, man cꞌo tä ne jas cäcoj la che resaxic ri joron, 
sibalaj naj cꞌut kajinak ri cꞌuaꞌ. ¿Jawijeꞌ ta cꞌu ne queꞌcꞌama wi la ri 

cꞌaslic joron ri cäya la chwe? —cächa che. 12 Ri Jacob ri ka mam ojer are 
yoꞌwinak can waꞌ we cꞌuaꞌ riꞌ chke, ri xresaj wi u joron ri areꞌ, ri ralcꞌual, 
xukujeꞌ ri xresaj wi qui joron ri rawaj. ¿A lal ta cꞌut ri nim na banic la 
chuwäch ri areꞌ? —xcha ri ixok che ri Jesús.

13 Ri Jesús xchꞌawic, xubij che: Conojel ri cäquitij que we joron riꞌ 
cächakiꞌj chi na qui chiꞌ jumul chic. 14 Jachin cꞌu ri cutij re ri joron ri 
quinya in, man cꞌo tä chi na jumul cächakiꞌj chi u chiꞌ. Je riꞌ, rumal chi ri 
joron ri quinya in che cäbulbut na pa ranimaꞌ jeꞌ jas jun u qꞌuiyibal jaꞌ ri 
cuya cꞌaslemal ri man cꞌo tä u qꞌuisic, —xcha che.

15 Ri ixok xubij che: Tat, ya la we ri joron riꞌ rech man cächakiꞌj tä chi 
nu chiꞌ, rech man rajwaxic tä chi quinpe chi waral chucꞌamic nu joron, 
—xcha che.

16 Ri Jesús xubij che: Oj baꞌ la, jesiqꞌuij la lok ri achajil la, cäpe chi cꞌu 
na la waral, —xcha che.

17 Ri ixok xchꞌawic, xubij: Man cꞌo tä wachajil, —xcha che.
Xubij cꞌu ri Jesús che: Tzij ri cäbij la chi man cꞌo tä achajil la. 18 E job 

cꞌu ne ri achajil la e cꞌolinak. Are cꞌu ri jun ri cꞌo ucꞌ la cämic, man are tä 
kas achajil la. Kas tzij baꞌ ri bim la, —xcha ri Jesús che ri ixok.

19 Aretak xuta ri ixok waꞌ, xubij che ri Jesús: Tat, quinwilo chi lal jun 
kꞌalajisal re ru Lokꞌ Pixab ri Dios. 20 Ri ka mam uj ojer, ri uj aj Samaria, 
xquikꞌijilaj ri Dios waral pa we juyub riꞌ. Are cꞌu ri alak, ri alak aj Israel, 
cäbij alak chi pa ri tinimit Jerusalén rajwaxic cäkꞌijilax wi ri Dios, —xcha 
che.

21 Ri Jesús xchꞌawic, xubij: Nan, cojo baꞌ la ri quinbij chi copan na ri 
kꞌij aretak ri alak cäkꞌijilaj na alak ri ka Tat, man rajwaxic tä cꞌu na chi 
cäpe alak waral pa we juyub riꞌ o chi queꞌ alak pa Jerusalén chukꞌijilaxic 
ri ka Tat, —xcha che. 22 Ri alak, alak aj Samaria man kas etam alak 
jachin ri cäkꞌijilaj alak. Are cꞌu ri uj ketam jachin ri cäkakꞌijilaj, rumal 
chi ru tobanic ri Dios cäpetic cumal ri winak aj Israel. 23 Curik cꞌu na ri 
kꞌij, are cämic cꞌut, aretak ri winak ri kas tzij cäquikꞌijilaj ri ka Tat, kas 
cäquikꞌijilaj na ri Areꞌ rucꞌ ru takanic ri Lokꞌalaj Espíritu pa canimaꞌ. 
Ri ka Tat cꞌut, craj chi jeꞌ cäban waꞌ cumal ri winak ri quekꞌijilan che. 
24 Ri Dios are Espíritu, jachin cꞌu tak ri quekꞌijilan che, rajwaxic kas tzij 
cäquikꞌijilaj na rucꞌ ru takanic ri Lokꞌalaj Espíritu pa canimaꞌ.

25 Ri ixok xubij che: Ri in wetam chi cäpe na ri Mesías ri xukujeꞌ cäbix 
Cristo che. Aretak cäpe ri Areꞌ, cukꞌalajisaj na ronojel chkawäch, —xcha 
che.

26 Ri Jesús xubij che: In riꞌ, ri tajin quintzijon ucꞌ la, —xcha che.
27 Kas jeꞌ tajin cubij waꞌ ri Jesús aretak xeopan ru tijoxelab. Xquicajmaj 

cꞌut chi tajin cätzijon rucꞌ jun ixok. Man cꞌo tä cꞌu jun xucochꞌo xutaꞌ che 
ri Jesús jas ri craj ri ixok o jas ri tajin cubij che. 28 Ri ixok cꞌut xuya can 
ru kꞌebal, xeꞌ pa ri tinimit, xubij chque ri winak: 29 Chixsajmpeꞌ, jiliwila 

cꞌu jun achi ri u bim chwe ronojel ri nu banom. ¿A mat are waꞌ ri Cristo? 
—xcha chque ri winak.

30 Xebel cꞌu bi ri winak pa ri tinimit, xebeꞌ jelaꞌ jawijeꞌ cꞌo wi ri Jesús. 
31 Are cꞌu ri tijoxelab tajin cäquibij che ri Jesús: Ajtij, wok baꞌ la, —xecha 
che.

32 Ri Jesús cꞌut xubij chque: Ri in cꞌo ri nu wa ri quintijo ri man iwetam 
tä ix jasach, —xcha chque.

33 Ri tijoxelab xquichaplej u taꞌic chbil tak quib, xquibij: ¿A xa ta cꞌu lo 
cꞌo jachin xcꞌamow lok ri cutijo? —xechaꞌ.

34 Ri Jesús xubij chque: Ri nu wa are ru banic ru rayibal ri Jun ri 
xintakow lok, ru qꞌuisic cꞌut ru chaplem lok u banic. 35 Ri ix quibij: 
“Craj na quiejeb icꞌ ri cosecha.” Ri in cꞌut quinbij chiwe: Chicaꞌyej tak ri 
ticoꞌn, e chakiꞌj chi cꞌut, e utz chic che ri cosecha. 36 Ri cächacun pa ri 
cosecha, cäyiꞌ na ri tojbal re. Are cꞌu ri cosecha ri cuyaco are re cꞌaslemal 
waꞌ ri man cꞌo tä u qꞌuisic, rech ri queticoꞌnijic, xukujeꞌ ri queyacowic, 
junam quequicotic. 37 Kas tzij cꞌut ri cäbixic: “Jun winak cäticoꞌnijic, 
are cꞌu jun winak chic ri cäyacowic,” —cächaꞌ. 38 Ri in xixintak bic rech 
quiyac u wäch ri ticoꞌn ri man xirik tä cꞌäx chutiquic. Juleꞌ winak chic 
ri xechacunic, are cꞌu ri ix xak xuwi quixquicot chuyaquic u wäch ri qui 
ticoꞌn, —xcha chque ru tijoxelab.

39 E qꞌuia cꞌu chque ri winak pa ri alaj tinimit riꞌ re Samaria ri xecojon 
che ri Jesús rumal ri xuban ri ixok, xujiquiba cꞌu u bixic chque: “U bim 
chwe ronojel ri nu banom,” —xcha riꞌ. 40 Je riꞌ chi aretak xeopan ri winak 
aj Samaria rucꞌ ri Jesús, xquibochiꞌj chi cäcanaj na can cucꞌ. Xcanaj cꞌu 
na can quieb kꞌij cucꞌ. 41 E qꞌuia cꞌu na ri xecojonic aretak xquita ri tzij 
ri xubij ri Jesús. 42 Xquibij cꞌu che ri ixok: Cämic cäkacojo, man xuwi tä 
rumal ri xabij at chke, xane rumal chi ka tom uj ri cubij. Ketam cꞌut chi 
kas tzij are waꞌ ri Cristo ri Toꞌl Que ri winak cho ruwächulew, —xecha 
che.

Ri Jesús cucunaj ru cꞌojol jun tataꞌ ri nim u banic
43 Churox kꞌij ri Jesús xel bi pa Samaria, xutakej ru be, xeꞌ pa Galilea. 

44 Je riꞌ, rumal chi jun kꞌalajisal re ru Lokꞌ Pixab ri Dios man nim tä quil 
wi ri areꞌ pa ri kas u tinimit jeꞌ jas ri xubij ri Jesús. 45 Aretak xopan pa 
Galilea ri winak chilaꞌ utz u cꞌulaxic xcaꞌno. Ri e areꞌ cꞌut e petinak pa ri 
nimakꞌij Pascua ri cäban pa ri tinimit Jerusalén, quilom cꞌu ronojel ri u 
banom ri Areꞌ chilaꞌ pa ri nimakꞌij.

46 Te riꞌ ri Jesús xeꞌ chi jumul pa ri tinimit Caná pa Galilea jawijeꞌ ri 
xuqꞌuex wi ri joron pa vino. Cꞌo cꞌu jun tataꞌ chilaꞌ ri nim u banic pa ri 
tinimit Capernaum. Jun toꞌl re ri nim takanel waꞌ. Yawab cꞌu ri u cꞌojol. 
47 Aretak ri tataꞌ riꞌ xuto chi ri Jesús xpe pa Judea, xopan cꞌu pa Galilea, 
xeꞌ ri areꞌ che rilic. Xutaꞌ tokꞌob che chi queꞌ cho rachoch chucunaxic ri 

u cꞌojol, ri xa jubikꞌ man cäcämic. 48 Ri Jesús cꞌut xubij che: Ri alak man 
cäcojon tä alak we ta mat quil alak cajmabal, xukujeꞌ etal, —xcha ri 
Jesús.

49 Xubij cꞌu ri tataꞌ ri nim u banic che: Tat, saꞌj la chanim cho wachoch 
mäjaꞌ cꞌu cäcäm ri nu cꞌojol, —xcha che.

50 Xubij cꞌu ri Jesús che: ¡Oj la cho ja, cäcꞌasi cꞌu na ri cꞌojol la! —xcha 
che.

Xucoj cꞌu ri tataꞌ ri xbix che rumal ri Jesús, xeꞌ cꞌut. 51 Aretak xa jubikꞌ 
man copan ri tataꞌ cho rachoch, xepe ri patänil tak re chucꞌulaxic, xquibij 
cꞌu che: ¡Cꞌasal ri cꞌojol la! —xecha che.

52 Ri tataꞌ xutaꞌ chque jas hora xuchap rutziric ri u cꞌojol. Ri e areꞌ xquibij 
che: Iwir pa ri nabe hora re ri benak kꞌij xel ri kꞌakꞌ chrij, —xecha che.

53 Ru tat ri ala xuchꞌobo chi pa ri hora riꞌ xubij ri Jesús che: “Ri cꞌojol 
la cäcꞌasi na,” —xcha ri Jesús. Xcojon cꞌu ri tataꞌ che ri Jesús, xukujeꞌ 
conojel ri e cꞌo pa rachoch.

54 Are waꞌ ri ucab cajmabal etal ri xuban ri Jesús aretak xtzelej lok pa 
Judea, xopan cꞌu pa Galilea.

Ri Jesús cucunaj jun achi pa Betesda ri cäminak u cuerpo

5  1 Te cꞌu riꞌ ri winak aj Israel xcaꞌn jun qui nimakꞌij chic pa Jerusalén. 
Ri Jesús cꞌut xeꞌ chi na jumul jelaꞌ. 2 Pa ri tinimit Jerusalén chunakaj 

ri uchibe ri cäbix “Uchibe ri Queboc wi Chij” che, cꞌo jun atinibal ri cäbix 
Betesda che ru biꞌ pa ri chꞌabal hebreo. E cꞌo job rakan ja chrij. 3 Pa tak 
ri rakan ja riꞌ e kꞌoyokꞌoj qꞌuia yawabib. E cꞌo moyab, chꞌocojib, xukujeꞌ 
winak ri cäminak qui cuerpo. Tajin cäqueyej chi cäslab ri joron. 4 Jun tak 
paꞌ cꞌut cäkaj lok jun ángel pa ri atinibal, cuslabisaj cꞌu ri joron. Jachin 
ri nabe cäkaj pa ri joron aretak cäslabtaj can rumal ri ángel cäcunataj 
che apachique u wäch yabil ri cꞌo che. 5 Cꞌo cꞌu jun achi chilaꞌ ri xqueꞌ 
juwinak lajuj rucꞌ wajxakib junab yawab. 6 Aretak ri Jesús xrilo kꞌoyol cho 
ri ulew, xukujeꞌ xretamaj chi qꞌuia junab chic yawab, xutaꞌ che: ¿A caj la 
cutzir la? —xcha che.

7 Ri yawab xchꞌawic, xubij che: Tat, man cꞌo tä jun quinkasan pa ri 
atinibal aretak cäslab ri joron. Amakꞌel aretak cwaj quinkajic, jun chic 
cäkaj bi nabe chnuwäch in, —xcha che.

8 Ri Jesús xubij che: ¡Walij baꞌ la, yaca la bi ri soc la, bin yaꞌ la! —xcha 
ri Jesús che.

9 Chanim xutzir ri achi. Xuyac bi ru soc, xuchaplej binem. Are cꞌu kꞌij 
re uxlanem aretak xbantaj waꞌ. 10 Ri winak aj Israel xquibij che ri achi ri 
xutziric: Cämic cꞌut are kꞌij re uxlanem. Man yaꞌtal taj cawekaj bi ra soc, 
—xecha che.

11 Ri achi xchꞌawic, xubij chque: Ri jun ri xincunanic xubij chwe: “¡Yaca 
la bi ri soc la, bin yaꞌ la!” —xcha riꞌ chwe, —xcha ri achi chque ri winak.

12 Ri e areꞌ xquitaꞌ che, xquibij: ¿Jachin riꞌ ri xbin chawe: “¡Yaca la bi ri 
soc la, bin yaꞌ la!”? —xecha che.

13 Are cꞌu ri achi man xuchꞌob tä chi u wäch jachin ri xcunanic rumal 
chi ri Jesús xsach chquixol ri qꞌuialaj winak ri e cꞌo chilaꞌ. 14 Te riꞌ ri Jesús 
xurik ri achi pa ri nimalaj rachoch Dios, xubij che: ¡Chilampe la! —xchaꞌ. 
Cämic ri lal utz chic. Mämacun chi baꞌ la, mäpe chi ne jun cꞌäx chic chij 
la ri más nim na, —xcha ri Jesús che.

15 Xeꞌ cꞌu ri achi, xubij chque ri winak aj Israel chi ri xcunanic are ri 
Jesús. 16 Rumal riꞌ ri winak aj Israel xquitzucuj u chapic ri Jesús rech 
cäquicämisaj, rumal chi cuban tak waꞌ we riꞌ pa ri kꞌij re uxlanem. 
17 Xubij cꞌu ri Jesús chque: Ri nu Tat amakꞌel chacuninak petinak lok. 
Rajwaxic cꞌut chi ri in xukujeꞌ quinchacunic, —xcha chque.

18 Rumal riꞌ ri winak aj Israel xa sibalaj xpe na coyowal, xcaj 
xquicämisaj ri Jesús rumal chi man nim tä xril wi ri cubij ri Pixab chrij 
ri kꞌij re uxlanem. Man xuwi tä cꞌu riꞌ, xane xukujeꞌ xujunamaj rib rucꞌ ri 
Dios aretak xubij chi ri Dios Are ru Tat.

Ru Cꞌojol ri Dios cꞌo takanic pu kꞌab
19 Te riꞌ ri Jesús xubij chque: Kas tzij quinbij chech alak chi ri u Cꞌojol ri 

Dios man cäcowin taj cꞌo jas cubano xak pa re wi. Xuwi cubano jachique 
ri cärilo chi cuban ri u Tat. Ronojel ri cuban ri u Tat, cuban cꞌu ri u Cꞌojol 
xukujeꞌ. 20 Ri ka Tat sibalaj lokꞌ ri u Cꞌojol chuwäch, cucꞌut cꞌu chuwäch 
jachique ri cuban ri Areꞌ. Cucꞌut cꞌu na nimak tak cajmabal chuwäch ru 
Cꞌojol, ri sibalaj cäcajmaj na alak. 21 Jeꞌ jas ri ka Tat queucꞌastajisaj ri 
cäminakib, cuya cꞌu qui cꞌaslemal, je riꞌ xukujeꞌ ri u Cꞌojol cuya cꞌaslemal 
chque jachin tak ri craj cuya wi. 22 Ri ka Tat man cukꞌat tä tzij puwiꞌ 
jachin jun, xane u yoꞌm ronojel u wäch takanic pu kꞌab ru Cꞌojol rech ri 
Areꞌ cäkꞌatow tzij. 23 Je riꞌ rech conojel ri winak cäquiya u kꞌij ri u Cꞌojol 
ri Dios junam jas ri cäcaꞌn chuyaꞌic u kꞌij ri ka Tat. Jachin ri man cuya tä 
u kꞌij ri u Cꞌojol ri Dios, man cuya tä riꞌ u kꞌij ri ka Tat ri xutak lok ri Areꞌ.

24 Kas tzij quinbij chech alak chi jachin ri cutatabej ri nu tzij, cäcojon 
cꞌu che ri Dios ri xintakow lok, curik na riꞌ ri cꞌaslemal ri man cꞌo tä u 
qꞌuisic. Man cäkꞌat tä cꞌu tzij puwiꞌ chi cäcꞌäjisax u wäch rumal chi elinak 
chic pa ri cämical re ri ojer cꞌaslemal, cꞌo chic ri kas u cꞌaslemal. 25 Kas 
tzij quinbij chech alak chi cäpe na ri kꞌij, cämic cꞌut ri kꞌij riꞌ aretak ri 
cäminakib cäquita na chi quinchꞌawic, in riꞌ ri u Cꞌojol ri Dios. Jachin tak 
ri cäquinimaj ri quinbij quecꞌasi na. 26 Ri ka Tat cꞌo cuinem pu kꞌab pa 
re wi chuyaꞌic cꞌaslemal, xukujeꞌ u yoꞌm pa nu kꞌab in, in riꞌ ri u Cꞌojol, 
chi quincowinic quinya cꞌaslemal. 27 Xukujeꞌ u yoꞌm takanic pa nu kꞌab 
rech quinkꞌat tzij rumal chi ri in, in riꞌ ri Ralcꞌual ri Dios ri Kas Winak. 
28 Mäcajmaj alak waꞌ rumal chi copan na ri kꞌij aretak conojel ri cäminakib 
cäquita na chi quinchꞌawic. 29 Quebel na lok pa tak ri mukubal. Ri caꞌnom 

ri utzil quecꞌastajic rech cäcꞌoji na qui cꞌaslemal. Are cꞌu ri caꞌnom ri man 
utz taj quecꞌastajic rech cäkꞌat na tzij pa qui wiꞌ chi cäcꞌäjisax na qui wäch.

Cꞌo ri cäcꞌutuwic chi cꞌo takanic pu kꞌab ri Jesús
30 Ri in man cꞌo tä jas quincowin chubanic xak pa we wi. Ri in quinkꞌat 

tzij xa jas ri quintak wi. Jicom cꞌu quinban in chukꞌatic tzij. Man are tä cꞌu 
quinban xa jas ri cwaj in, xane are quinban jas ri craj ri nu Tat ri xintakow 
lok. 31 We ri in quinkꞌalajisaj ri kas tzij chwij chbil wib, man cꞌo tä u patän 
riꞌ ri quinbij. 32 Cꞌo cꞌu Jun chic ri cꞌo jas cukꞌalajisaj chwij, wetam cꞌut chi 
ri cubij ri Areꞌ chwij are kas tzij. 33 Ri alak xtak alak u taꞌic che ri tat Juan. 
Ri xubij cꞌu ri areꞌ chech alak are kas tzij. 34 Ri in cꞌut man are tä cuꞌl nu 
cꞌux chrij ri cukꞌalajisaj jun winak chwij. Xuwi quinbij waꞌ rech ri alak 
cärik na alak ru tobanic ri Dios. 35 Ri tat Juan are junam rucꞌ jun chäj o 
jun candela ri cäcꞌatic, ri cäjuluwic. Ri alak cꞌut xquicot alak quieb oxib kꞌij 
rucꞌ ri sakil riꞌ. 36 Cꞌo cꞌu na ri cäcꞌutuwic chi kas tzij ri quinbij. Are utz na 
waꞌ chuwäch ri xukꞌalajisaj ri tat Juan chwij. Ri tajin quinbano, are waꞌ ri 
xinutak ri nu Tat chubanic. Are cꞌu waꞌ ri cäcꞌutuwic chi kas tzij are ri nu 
Tat ri in takowinak lok. 37 Xukujeꞌ ri nu Tat ri xintakow lok cukꞌalajisaj ri 
kas tzij chwij, pune ta ne ri alak man tom tä alak ri Areꞌ cächꞌawic, man 
ilom tä cꞌu alak u wäch. 38 Man kajinak tä cꞌu ru Tzij ri Dios pa animaꞌ alak 
rumal chi man cäcojon tä alak che ri Jun ri takom lok rumal ri ka Tat. 39 Ri 
alak naꞌl cäsiqꞌuij alak u wäch ru Lokꞌ Pixab ri Dios ri Tzꞌibtalic rumal chi 
cächomaj alak chi chilaꞌ cärik wi alak ri cäyoꞌw ri cꞌaslemal ri man cꞌo tä 
u qꞌuisic. Are cꞌu ru Lokꞌ Pixab ri Dios ri Tzꞌibtalic ri cukꞌalajisaj ri kas tzij 
chwij in. 40 Pune je riꞌ, ri alak man caj tä alak cäpe alak wucꞌ rech cärik 
alak we cꞌaslemal riꞌ ri man cꞌo tä u qꞌuisic.

41 Ri in man cwaj taj chi cäyiꞌ nu kꞌij cumal ri winak. 42 Wetam cꞌu in 
ri animaꞌ alak, wetam chi man caj tä alak ri Dios. 43 Ri in, in petinak 
chuqꞌuexwäch ri nu Tat. Ri alak cꞌut man xincꞌulaj tä alak. Are cꞌu we ta 
cäpe jachin jun chic xak pa re wi, ¡are ri areꞌ cäcꞌulaj na alak! 44 ¿A cäcowin 
lo alak riꞌ cäcojon alak chwe we xa cätzucuj alak u yaꞌic kꞌij alak chbil tak 
ib alak, man are tä cätzucuj alak chi cäyiꞌ kꞌij alak rumal ri Dios ri xak 
xuwi Dios waꞌ cꞌolic? 45 Mächomaj alak chi ri in quinchap u bixic ri man utz 
taj chij alak cho ri nu Tat. Ri cäbin na waꞌ chij alak are ri ka mam Moisés, 
ri cuꞌbam cꞌux alak chrij. 46 We ta ri alak kas xcojon alak che ri xubij ri ka 
mam Moisés, cäcojon ta cꞌu alak riꞌ chwe in rumal chi ri ka mam Moisés cꞌo 
ri u tzꞌibam chwij in. 47 We cꞌu man xcojon alak che ri xutzꞌibaj ri areꞌ, ¿jas 
ta cꞌu lo cäban alak chucojic ri quinbij in? —xcha ri Jesús chque.

Ri Jesús cuya qui wa job mil winak

6  1 Te cꞌu riꞌ ri Jesús xkꞌax chꞌäkäp che ri mar ri cäbix “Mar re Galilea” 
che, ri xukujeꞌ cäcoj “Mar re Tiberias” che ru biꞌ. 2 E qꞌuia winak cꞌut 

xeteri bi chrij ri Jesús rumal chi quilom ri cajmabal tak etal ri xubano 
aretak xeucunaj tak ri yawabib. 3 Te riꞌ xpaki ri Jesús puwiꞌ jun juyub, 
chilaꞌ cꞌut xtꞌuyi wi junam cucꞌ ru tijoxelab. 4 Xa cꞌu jubikꞌ craj man curik 
ri nimakꞌij ri cäbix “Pascua” che, jun chque ri qui nimakꞌij ri winak aj 
Israel. 5 Aretak ri Jesús xeril ri qꞌuialaj winak ri e benak rucꞌ, xubij che 
ri tat Felipe: ¿Jawijeꞌ ta ne quekalokꞌ wi ri wa ri cäkaya chque ri qꞌuialaj 
winak riꞌ? —xcha che.

6 Xubij waꞌ ri Jesús xa rech cärilo jas cubij ri tat Felipe. Kas retam cꞌu 
ri Areꞌ jas ri cuban na. 7 Xchꞌaw cꞌu ri tat Felipe, xubij: Quieb cientos 
quetzales caxlan wa man cuban tä riꞌ rech cꞌo ju tak bikꞌ que conojel 
chquijujunal, —xcha che.

8 Are cꞌu ri tat Andrés, ratz ri tat Simón Pedro, jun chque ru tijoxelab 
ri Jesús, xubij che: 9 Waral cꞌo wi jun ala rucꞌam job caxlan wa re cebada 
rucꞌ quieb cär. ¿Jas ta cꞌu lo u patän waꞌ che qui tzukic ri qꞌuialaj winak 
ri e cꞌolic? —xcha che.

10 Xubij cꞌu ri Jesús chque ru tijoxelab: Chibij chque conojel ri winak 
chi quetꞌuyiꞌc, —xcha chque.

Sibalaj qꞌuia cꞌu ri räx kꞌayes cꞌo cho ri juyub riꞌ, xetꞌuyi cꞌut. Craj e cꞌo 
job mil achijab. 11 Te riꞌ ri Jesús xeucꞌam ri caxlan wa. Aretak xetewchitaj 
waꞌ rumal, xeuya chque ru tijoxelab, ri tijoxelab chic xequijach waꞌ 
chquiwäch conojel ri winak ri e tꞌuyutꞌoj. Xukujeꞌ jeꞌ xuban chque ri cär, 
xeuya chque jampaꞌ ri xcaj. 12 Aretak e nojinak chic, ri Jesús xubij chque 
ru tijoxelab: Cheiyaca ri chꞌäkatak ri xecanaj canok rech man xak tä 
quebeꞌ pa mes, —xcha chque.

13 Xequiyac cꞌut, xequinojisaj cablajuj chicäch cucꞌ ri chꞌäkatak ri 
xecanaj can chque ri job caxlan wa re cebada. 14 Ri winak, aretak xquil 
we cajmabal etal riꞌ ri xuban ri Jesús, xquibij: Kas tzij are waꞌ ri kꞌalajisal 
re ru Lokꞌ Pixab ri Dios ri cäbixic chi cäpe na cho ruwächulew, —xecha 
riꞌ.

15 Ri Jesús cꞌut xrilo chi cäcaj cäquicoj qui chukꞌab chucꞌamic bic rech 
cäquicoj che nim takanel pa qui wiꞌ, rumal cꞌu riꞌ xa xel bi chquiwäch, xeꞌ 
chi jumul puwiꞌ ri juyub rech cäcꞌoji chilaꞌ u tuquiel.

Ri Jesús cäbin puwiꞌ ri jaꞌ
16 Aretak chakꞌab chic, ru tijoxelab ri Jesús xekaj bi chuchiꞌ ri mar. 

17 Xeboc cꞌu pa jun barco, xquichaplej binem puwiꞌ ri mar rech quekꞌax 
pa Capernaum. Sibalaj kꞌekum chic, ri Jesús cꞌut mäjaꞌ cätzelej lok pa 
ri juyub. 18 Xak teꞌtalic xpe jun nimalaj quiäkikꞌ. Xewalij cꞌu nimak 
tak uwojaꞌ puwiꞌ ri mar rumal. 19 Aretak qui binibem chi job o wakib 
kilómetros, xquil ri Jesús petinak tajin cäbin puwiꞌ ri jaꞌ. Nakaj chic cꞌo 
wi che ri barco, xquixej cꞌu quib che. 20 Are cꞌu ri Jesús xubij chque: ¡In 
riꞌ, mixej baꞌ iwib! —xcha riꞌ chque.

21 Te riꞌ ri e areꞌ xequicotic, xquibij che ri Jesús chi cäpaki cucꞌ pa ri 
barco. Chanim cꞌut xeopan pa ri tinimit jawijeꞌ ri benam wi que.

Ri winak cäquitzucuj ri Jesús
22 Chucab kꞌij ri winak ri xecanaj can chꞌäkäp che ri mar xquilo chi ri 

tijoxelab xebeꞌ pa ri jun barco ri xuwi barco waꞌ cꞌo chilaꞌ, man xeꞌ tä cꞌu 
ri Jesús cucꞌ. 23 Xurika cꞌut chi xeopan niqꞌuiaj barcos chic ri qui petic 
pa ri tinimit Tiberias. Xeopan chilaꞌ chunakaj ri uwosak jawijeꞌ ri winak 
xquitij wi ri caxlan wa aretak xmaltioxitaj waꞌ rumal ri Kajaw Jesús. 24 Je 
riꞌ chi ri winak aretak xquilo chi man cꞌo tä chi ri Jesús chilaꞌ, xukujeꞌ 
chi man e cꞌo tä chi ru tijoxelab, xeboc pa tak ri barcos, xebeꞌ cꞌu pa ri 
tinimit Capernaum chutzucuxic ri Jesús.

Waral cäkil wi chi ri Jesús, are ri Areꞌ ri wa ri cuya ri kas cꞌaslemal
25 Aretak ri winak xeopan chꞌäkäp che ri mar, xquirik ri Jesús, xquitaꞌ 

cꞌu che, xquibij: Ajtij, ¿jampaꞌ xul la waral? —xecha che.
26 Xubij cꞌu ri Jesús chque: Kas tzij ri quinbij chech alak chi ri alak 

quintzucuj alak xa rumal chi xwiꞌ alak, xnoj cꞌu alak. Man quintzucuj 
tä alak rumal chi cächꞌob alak u beyal ri cajmabal tak etal ri quinbano. 
27 Moc il alak chutzucuxic ri wa ri xa cäsach u wäch, xane are rajwaxic 
chi coc il alak chutzucuxic ri wa ri man cäsach tä u wäch, ri cuya chech 
alak ri kas cꞌaslemal ri man cꞌo tä u qꞌuisic. Are waꞌ ri wa ri quinya na in 
chech alak, in riꞌ ri Ralcꞌual ri Dios ri Kas Winak. Rumal waꞌ u cꞌutum ri 
Dios ka Tat chi rucꞌ Areꞌ in petinak wi, —xcha ri Jesús chque.

28 Te riꞌ ri winak xquitaꞌ che ri Jesús, xquibij: ¿Jas cꞌu riꞌ ri rajwaxic 
cäkaꞌno rech cujcowinic cäkaꞌno jachique ri craj ri Dios? —xecha che.

29 Ri Jesús xchꞌawic, xubij chque: Ri craj ri Dios chi cäban alak are laꞌ 
chi cäcojon alak che ri Jun ri u takom lok, —xcha chque.

30 Xquitaꞌ chi che ri Jesús, xquibij che: ¿Jas u wäch etal cäban la 
chkawäch rech cäkilo, cujcojon cꞌu che la? ¿Jas ri cäcowin la chubanic? 
—quecha che. 31 Ri ka nan ka tat ojer xquitij ri maná pa ri juyub ri 
cätzꞌinowic, jeꞌ jas ri cubij ru Lokꞌ Pixab ri Dios ri Tzꞌibtalic: “Ri Dios xuya 
chutijic ri qui wa ri xpe chilaꞌ chicaj,” —xecha che ri Jesús.

32 Xchꞌaw cꞌu ri Jesús, xubij chque: Kas tzij ri quinbij chech alak chi 
man are tä ri ka mam Moisés ri xyoꞌw ri wa chque ri cäpe chilaꞌ chicaj, 
xane are ri nu Tat ri cäyoꞌw ri kas wa ri cäpe chilaꞌ chicaj. 33 Ri wa ri 
cuya ri Dios are waꞌ ri kajinak lok chicaj, ri cuya ri kas cꞌaslemal chque 
conojel winak, —xcha ri Jesús chque.

34 Xquibij cꞌu che ri Jesús: Tat, ya la ke ri wa riꞌ amakꞌel ronojel kꞌij, —
xecha che.

35 Ri Jesús xubij chque: In riꞌ ri wa ri cuya ri kas cꞌaslemal. Jachin ri 
cäpe wucꞌ, man cꞌo tä jumul ri cänum chic. Jachin ri cäcojon chwe man 

SAN JUAN 6

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



213

 

h 6:49 “Maná”: Chawilaꞌ ri versículo 31 pa we capítulo. i 6:51a Quel cubij chi cäcojon che 
ri Jesús (6:48 ). j 6:51b Quel cubij waꞌ chi cuya rib pa cämisaxic cho ri Dios che qui 
qꞌuexwäch ri winak. 

cꞌo tä jumul ri cächakiꞌj chi u chiꞌ. 36 Nu bim chi cꞌu chech alak chi ri alak 
man cäcojon tä alak chwe pune ilom alak nu wäch. 37 Conojel ri queyiꞌ 
chwe rumal ri nu tat quepe na wucꞌ in. Apachin cꞌu ri quepe wucꞌ man 
queintzelejisaj tä bic. 38 Ri in cꞌut man xinpe tä chilaꞌ chicaj xa chubanic 
jachique ri cwaj in, xane chubanic ru rayibal ri xintakow lok. 39 Ri u 
rayibal ri nu Tat ri xintakow lok are laꞌ chi man cꞌo tä jun chque ri xeuya 
chwe ri quintzako, xane chi queincꞌastajisaj na chquixol ri cäminakib 
pa ri qꞌuisbal kꞌij. 40 Ri u rayibal ri xintakow lok are laꞌ chi conojel ri 
cäquil nu wäch in, in riꞌ ri u Cꞌojol ri Dios, quecojon cꞌu chwe, cäquirik 
ri cꞌaslemal ri man cꞌo tä u qꞌuisic. Queincꞌastajisaj cꞌu na in chquixol ri 
cäminakib pa ri qꞌuisbal kꞌij, —xcha ri Jesús chque.

41 Ri winak aj Israel, aretak xquita waꞌ we tzij riꞌ, xquichap u bixic cꞌäx 
tak tzij chrij ri Jesús rumal ri xubij: “In riꞌ ri wa ri cäpe chilaꞌ chicaj,” —
xcha chque. 42 Xquibij cꞌut: ¿A mat are waꞌ ri Jesús ru cꞌojol ri tat José? 
Ri uj ketam qui wäch ru nan u tat. ¿Jas lo waꞌ ri cubij chi petinak chilaꞌ 
chicaj? —xecha riꞌ.

43 Are cꞌu ri Jesús xubij chque: ¡Tanal alak che ri yokꞌonic! —cächaꞌ. 
44 Man cꞌo tä jun ri cuyaꞌ cäpe wucꞌ in we ta mat cäcꞌam lok rumal ri nu 
Tat ri xintakow lok. Ri in cꞌut quincꞌastajisaj na chquixol ri cäminakib pa 
ri qꞌuisbal kꞌij, —cächaꞌ. 45 Cubij pa tak ri wuj ri xquitzꞌibaj ri kꞌalajisal 
tak re ru Lokꞌ Pixab ojer: “Ri Dios cuya na tijonic chque conojel,” —
cächa riꞌ. Rumal riꞌ conojel ri cäquitatabej ri cubij ri ka Tat, cꞌo cꞌu ri 
cäquetamaj na rucꞌ, quepe na ri e areꞌ wucꞌ in, —cächa chque.

46 Are kas tzij chi man cꞌo tä jun winak ilowinak u wäch ri ka Tat. Ri 
Jun ri ilowinak u wäch are xak xuwi ri petinak rucꞌ ri Dios, —cächaꞌ. 
47 Kas tzij ri quinbij chech alak chi jachin ri cäcojon chwe in cꞌo na ru 
cꞌaslemal ri man cꞌo tä u qꞌuisic. 48 In riꞌ ri wa ri kas cuya cꞌaslemal, —
cächa chque. 49 Ri nan tat alak ojer xquitij ri wa ri cäbix “maná” h che pa 
ri juyub ri cätzꞌinowic, conojel cꞌut xecämic. 50 Are cꞌu ri in tajin quintzijoj 
chech alak jas riꞌ ri kas wa ri petinak chilaꞌ chicaj. Jachin cꞌu ri cutij re 
we wa riꞌ, man cäcäm tä riꞌ, —cächaꞌ. 51 In cꞌu riꞌ ri cꞌaslic wa, ri kajinak 
lok chicaj. Jachin ri cutij re we wa riꞌ, i cäcꞌasi na pa tak ri kꞌij ri junab ri 
quepetic. Ri wa ri quinya in are ri nu cuerpo. Quinya waꞌ rech cꞌo ri qui 
cꞌaslemal conojel winak cho ruwächulew, j —xcha ri Jesús chque.

52 Ri winak aj Israel xquichaplej u tzijobexic quib chquixol, xquibij: ¿Jas 
ta cꞌu lo cuban we achi riꞌ chuyaꞌic ru tijal chke pa tijic? —xechaꞌ.

53 Ri Jesús xubij chque: Kas tzij ri quinbij chech alak chi we ri alak 
man cätij tä alak ri nu cuerpo, in riꞌ ri Ralcꞌual ri Dios ri Kas Winak, 

man cätij tä alak ri nu quiqꞌuel, te cꞌu riꞌ man cäcꞌoji tä na ri cꞌaslemal 
alak riꞌ. 54 Jachin ri cutij ri nu cuerpo xukujeꞌ cutij ri nu quiqꞌuel, cꞌo cꞌu 
u cꞌaslemal ri man cꞌo tä u qꞌuisic. Ri in cꞌut quincꞌastajisaj na chquixol 
ri cäminakib pa ri qꞌuisbal kꞌij. 55 Ri nu cuerpo cꞌut are ri kas wa, ri nu 
quiqꞌuel are kas jeꞌ jas ri vino ri cätijowic. 56 Jachin ri cutij ri nu cuerpo, 
xukujeꞌ cutij ri nu quiqꞌuel kas cäcꞌoji ri areꞌ wucꞌ in, ri in xukujeꞌ kas 
quincꞌoji rucꞌ areꞌ. 57 Ri nu Tat ri xintakow lok cꞌo u cꞌaslemal. Ri in 
xukujeꞌ in cꞌasal rumal ri Areꞌ. Je riꞌ xukujeꞌ jachin ri cutzuk rib chwe in, 
cäcꞌasi na wumal in. 58 Are tajin quintzijon chrij ri wa ri petinak chilaꞌ 
chicaj. We wa riꞌ man junam tä rucꞌ ri maná ri xquitij ri nan tat alak ojer, 
xecäm cꞌu ri e areꞌ. Are cꞌu ri cutij re we wa riꞌ cäcꞌasi na pa tak ri kꞌij ri 
junab ri quepetic, —xcha ri Jesús chque ri winak aj Israel.

59 Ri Jesús xubij waꞌ we tzij riꞌ chque ri winak ri qui mulim quib pa ri 
rachoch Dios pa Capernaum che qui tijoxic.

Ri Jesús cächꞌaw chrij ri tzij ri cuya cꞌaslemal ri man cꞌo tä u qꞌuisic
60 Aretak xquita waꞌ we tijonic riꞌ, e qꞌuia chque ri winak ri e cꞌo 

rucꞌ xquibij: Sibalaj cꞌäx waꞌ ri tzij ri xubij. ¿Jachin ta lo ri cäcowinic 
cutatabej? —xechaꞌ.

61 Ri Jesús cꞌut xretamaj chi cꞌäx tajin quechꞌaw chrij rumal ri tzij ri 
xubij, xutaꞌ cꞌu chque: ¿A tzel cäta alak ri xinbij? —xcha chque. 62 ¿Jas 
cꞌu ri cäcꞌulmataj riꞌ we ta quinil alak in, in riꞌ ri Ralcꞌual ri Dios ri Kas 
Winak, quintzelejic quinpaki cꞌu chicaj jawijeꞌ ri in cꞌo wi nabe? 63 Ri 
Lokꞌalaj Espíritu are ri cäyoꞌw ri cꞌaslemal. Ri cuerpo xak u tuquiel man 
cꞌo tä u patän. Ri tzij cꞌut ri nu bim chech alak e areꞌ kas tzij ri quepe rucꞌ 
ri Dios, xukujeꞌ cäquiya cꞌaslemal. 64 E cꞌo cꞌu jujun chech alak ri man 
quecojon taj, —xcha chque.

Kas cꞌu retam ri Jesús petinak lok jachin tak ri man quecojon tä che, 
xukujeꞌ jachin riꞌ ri cäjachow na. 65 Xubij cꞌut: Rumal riꞌ nu bim chech alak 
chi man cꞌo tä jun ri cuyaꞌ cäpe wucꞌ in we ta mat cäcꞌam lok rumal ri nu Tat.

66 Tzare chiꞌ cꞌut e qꞌuia chque ri e cꞌo rucꞌ ri Jesús xquiya canok, man 
xecꞌoji tä cꞌu rucꞌ. 67 Te riꞌ ri Jesús xutaꞌ chque ri cablajuj u tijoxelab, xubij: 
¿A quiwaj ix xukujeꞌ quixeꞌ cucꞌ? —xcha chque.

68 Xchꞌaw cꞌu ri tat Simón Pedro, xubij: Kajaw, ¿jachin chi rucꞌ cujeꞌ wi? 
Ri tzij la e are tzij ri cäquiya cꞌaslemal ri man cꞌo tä u qꞌuisic. 69 Ri uj, uj 
cojoninak che la, ketam chi lal riꞌ ri Cristo, ru Cꞌojol ri cꞌaslic Dios, —
xcha che.

70 Ri Jesús xchꞌawic, xubij: ¿A mat ix cablajuj xixinchaꞌ rech quixcꞌoji 
wucꞌ? Pune je riꞌ jun chiwe are cꞌo ri Itzel pa ranimaꞌ, —xcha chque.

71 Ri Jesús aretak xubij waꞌ are tajin cächꞌaw chrij ri Judas Iscariote ru 
cꞌojol ri tat Simón. Je riꞌ, rumal chi ri tat Judas are ri cäjachow na, pune 
are jun chque ri cablajuj u tijoxelab.

k 7:2 “Nimakꞌij que ri Cäbal”: Chawilaꞌ ri tzij “Cäbal” pa ri Diccionario, qꞌuisbal re we 
Nuevo Testamento. 

Waral cäkil wi chi ru chakꞌ ri Jesús nabe man xecojon tä che

7  1 Te cꞌu riꞌ ri Jesús xubinibej ri Galilea. Man craj taj cäcꞌoji pa Judea 
rumal chi ri winak aj Israel cäcaj cäquicämisaj. 2 Xa cꞌu jubikꞌ craj 

man curik ri nimakꞌij que ri Cäbal, k jun chque ri qui nimakꞌij ri winak 
aj Israel. 3 Ru chakꞌ ri Jesús xquibij che: Mat canaj waral. Jat pa Judea 
rech xukujeꞌ ra tijoxelab ri e cꞌo chilaꞌ cäquil na ri cajmabal ri cabano. 
4 We jun winak craj chi kas quetamax u wäch, man cuban tä riꞌ chicꞌuyal 
ri cubano. We ri at caban tak ri cajmabal riꞌ, chabana waꞌ chquiwäch 
conojel ri winak, —xecha che.

5 Kꞌalaj cꞌut chi ru chakꞌ ri Jesús xa man xecojon tä che. 6 Te riꞌ xubij 
ri Jesús chque: Ri in mäjaꞌ curik ri kꞌij chwe, are cꞌu ri ix apachique 
kꞌij utz chiwe cuyaꞌ quixeꞌc. 7 Ri winak ajuwächulew man quecowin 
taj cäquetzelaj i wäch ix. Are cꞌu ri in cäquetzelaj nu wäch rumal chi 
quinkꞌalajisaj chquiwäch chi man utz tä ri cäcaꞌno. 8 Ri ix cꞌut, jix pa ri 
nimakꞌij. Ri in man quineꞌ taj, rumal chi mäjaꞌ curik ri kꞌij chwe.

9 Aretak xbitaj waꞌ we tzij riꞌ chque, xcanaj ri Areꞌ pa Galilea.

Ri Jesús copan pa ri nimakꞌij que ri Cäbal
10 Aretak cꞌut e benak chi ru chakꞌ ri Jesús pa ri nimakꞌij, ri Areꞌ 

xukujeꞌ xeꞌ na pa ri nimakꞌij, pune man xucꞌut tä rib chquiwäch ri winak. 
Xane xak chicꞌuyal xeꞌ ri Areꞌ. 11 Ri winak aj Israel xquitij u tzucuxic pa ri 
nimakꞌij, xquibij: ¿Jawijeꞌ cꞌo wi ri achi riꞌ? —xechaꞌ.

12 Chquixol cꞌu ri winak, qꞌuia ri cäbix chrij ri Jesús. Jujun cäquibij: 
“Are jun utzalaj achi,” —quechaꞌ. Niqꞌuiaj chic cäquibij: “Man are tä 
utzalaj achi, rumal chi queusub ri winak,” —quechaꞌ.

13 Man cꞌo tä cꞌu jun ri cucochꞌo cäresaj u tzijol ri Jesús rumal chi 
cäquixej quib chquiwäch ri qui nimakil ri winak aj Israel.

14 Niqꞌuiajirinak chi cꞌu ri nimakꞌij aretak ri Jesús xoc bi pa ri nimalaj 
rachoch Dios, xuchaplej cꞌu qui tijoxic ri winak. 15 Are cꞌu ri winak aj 
Israel sibalaj tajin cäquicajmaj waꞌ, xquibij: ¿Jas lo waꞌ chi sibalaj qꞌuia 
retam we achi riꞌ, man cꞌo tä cꞌu jawijeꞌ u tijom wi rib? —xechaꞌ.

16 Ri Jesús xchꞌawic, xubij chque: Ri tijonic ri quinya man wech tä in, 
xane rech ri Jun ri xintakow lok. 17 We cꞌo jun kas curayij u banic ri craj 
ri Dios, cäretamaj na we ri nu tijonic kas cäpe rucꞌ ri Dios, o xak pa we 
wi quintzijonic. 18 Ri winak ri xak pa re wi cätzijonic, xa are craj riꞌ chi 
cänimarisax u kꞌij cumal ri winak. Jachin cꞌu ri craj chi are cänimarisax 
u kꞌij ri xtakow lok, cubij riꞌ ri kas tzij, man are tä jun banal tzij, —xcha 
chque.

l 7:22 “Circuncisión”: Chawilaꞌ Hechos 7:8, nota. m 7:32 “Sacerdote aj Israel”: Chawilaꞌ ri 
San Lucas 1:8, xukujeꞌ ri Diccionario, qꞌuisbal re we Nuevo Testamento. 

19 ¿A mat kas tzij chi ri ka mam Moisés xuya ri Pixab chech alak? Pune 
je riꞌ, man cꞌo tä cꞌu jun chech alak ri cunimaj ri Pixab riꞌ. ¿Jas che caj 
alak quincämisaj alak? —xcha chque.

20 Ri winak xechꞌawic, xquibij: ¡Xa cꞌo jun itzel espíritu chawe! ¿Jachin 
lo ri craj catcämisanic? —xecha che.

21 Ri Jesús xubij chque: Xa rucꞌ jun cajmabal ri xinban pa ri kꞌij 
re uxlanem, ri alak sibalaj cäcajman alak che. 22 Ri ka mam Moisés 
xunakꞌatajisaj alak chucojic retal ri ojer trato. l Pune ta ne man are tä ri areꞌ 
xchapow lok u banic waꞌ, xane are qui tijonic can ri nan tat alak ojer. Ri alak 
cꞌut cäcoj alak retal ri ojer trato che jun alaj ala pune pa ri kꞌij re uxlanem. 
23 We cꞌu ri alak rumal ri u nimaxic ri Pixab ri xutzꞌibaj ri ka mam Moisés 
cäcoj alak retal ri ojer trato che ri ala pune pa ri kꞌij re uxlanem, ¿jas cꞌu che 
xpe oyowal alak chwe in aretak xincunaj ronojel ru cuerpo jun achi pa ri kꞌij 
re uxlanem? —cächaꞌ. 24 Cꞌo jas mäbij alak chrij ri winak we utz cäpetic o 
man utz tä cäpetic. Aretak cꞌo jas cäbij alak chrij jun winak chic, kas chomaj 
na alak jas ri cäban alak, bana cꞌu alak waꞌ rucꞌ jicomal.

Ri Jesús cubij jawijeꞌ chiꞌ petinak wi ri Areꞌ
25 Te cꞌu riꞌ jujun chque ri winak aj Jerusalén xquichapla u taꞌic, xquibij: 

¿A mat are waꞌ we achi riꞌ ri tajin cätzucuxic rech cäcämisaxic? —
quechaꞌ. 26 Chiwilampeꞌ, cätzijon cucꞌ ri winak, man cꞌo tä cꞌu jun cꞌo jas 
cubij che. ¿A xa ta cꞌu lo kas cäquicoj ri kꞌatal tak tzij chi we achi riꞌ are 
ri Cristo? —quechaꞌ. 27 Ri uj cꞌut ketam jawijeꞌ petinak wi waꞌ we achi riꞌ. 
Aretak cꞌut cäpe riꞌ ri Cristo, man cꞌo tä jun riꞌ etamaninak jawijeꞌ cäpe 
wi, —xecha ri winak.

28 Aretak ri Jesús, ri tajin cuya tijonic pa ri nimalaj rachoch Dios, xuta 
waꞌ co xchꞌawic, xubij: Cäbij alak chi etam alak nu wäch, xukujeꞌ chi 
etam alak jawijeꞌ chiꞌ quinpe wi. Man in petinak tä cꞌut xak pa we wi, 
xane in takom lok rumal ri Jun ri kas jicom ranimaꞌ. Ri alak cꞌut man 
etam tä alak u wäch. 29 Ri in wetam u wäch rumal chi in petinak rucꞌ, 
xukujeꞌ are ri Areꞌ in takowinak lok, —xcha chque.

30 Xcaj cꞌut xquicꞌam bi pa cheꞌ, man cꞌo tä cꞌu jun xchapowic rumal chi 
mäjaꞌ curik ru kꞌij. 31 E qꞌuia cꞌut xecojon che, xquibij cꞌut: Aretak cäpe ri 
Cristo, ¿a cuban ta cꞌu lo más cajmabal tak etal chic chuwäch ri u banom 
we achi riꞌ? —xechaꞌ.

Ri tataꞌib fariseos cäquitak u cꞌamic bi ri Jesús pa cheꞌ
32 Ri tataꞌib fariseos xquita ri cäquibij ri winak chrij ri Jesús. Xa je riꞌ ri e 

areꞌ cucꞌ ri qui nimakil sacerdotes m xequitak bi jujun chajinelab re ri nimalaj 

rachoch Dios chucꞌamic bi ri Jesús pa cheꞌ. 33 Te riꞌ xubij ri Jesús: Xak quieb 
oxib kꞌij chic quincꞌoji na ucꞌ alak, te cꞌu riꞌ quintzelej na rucꞌ ri xintakow 
lok. 34 Ri alak quintzucuj na alak, man quinrik tä chi cꞌu alak rumal chi man 
cäcowin tä alak copan alak chilaꞌ jawijeꞌ ri quinecꞌol wi in, —xcha chque.

35 Ri qui nimakil ri winak aj Israel cꞌut, xquichaplej u taꞌic chbil tak 
quib, xquibij: ¿Jawijeꞌ ta cꞌu queꞌ wi waꞌ we achi riꞌ chi man cujcowin tä 
uj quekarikaꞌ? ¿A xa ta cꞌu lo queꞌ cucꞌ ri winak aj Israel ri e jabuninak 
chquixol ri winak aj Grecia che qui tijoxic ri winak aj Grecia? 36 ¿Jas quel 
cubij waꞌ ri xubij chke: “Quintzucuj na alak, man quinrik tä chi cꞌu alak 
rumal chi man cäcowin tä alak copan alak chilaꞌ jawijeꞌ ri quinecꞌol wi”? 
—xcha riꞌ, —xechaꞌ.

Ri Kajaw Jesús cubij chi Are jeꞌ ta ne joron ri cuya cꞌaslemal
37 Pa ri qꞌuisbal kꞌij re ri nimakꞌij, ri kꞌij ri sibalaj nim na u banic, ri 

Jesús xtaqꞌui akꞌanok chquixol ri winak, co xchꞌawic, xubij: We cꞌo jun 
cächakiꞌj u chiꞌ, chpet wucꞌ, chutija u joron. 38 Jeꞌ jas ri cubij ru Lokꞌ Pixab 
ri Dios ri Tzꞌibtalic: Jachin ri cäcojon chwe, cäqꞌuiy na lok pa ranimaꞌ 
joron ri cuya ri kas cꞌaslemal, —cächaꞌ, —xcha ri Jesús chque ri winak.

39 Ri Jesús cꞌut, are tajin cächꞌaw chrij ri Lokꞌalaj Espíritu ri cäquicꞌam 
na ri winak ri quecojon che ri Areꞌ. Mäjaꞌ cꞌu cäyiꞌ lok ri Lokꞌalaj Espíritu 
rumal chi mäjaꞌ cätzelej ri Jesús chilaꞌ chicaj rech cänimarisax u kꞌij.

Ri winak jalajoj ri cäquichomaj chrij ri Jesús
40 Jujun chque ri winak, aretak xquita ri xubij ri Jesús, xquibij: Kas tzij 

we achi riꞌ are waꞌ ri kꞌalajisal re ru Lokꞌ Pixab ri Dios ri cäbixic chi cäpe 
na, —xechaꞌ.

41 Niqꞌuiaj chic xquibij: Are waꞌ ri Cristo, —xechaꞌ.
Niqꞌuiaj chi cꞌut xquibij: ¿A xa ta cꞌu lo pa Galilea cäpe wi ri Cristo? 

42 Ru Lokꞌ Pixab ri Dios ri Tzꞌibtalic cubij chi ri Cristo rajwaxic chquixol ri 
rachalaxic ri ka mam David ri nim takanel cäpe wi na. Pa Belén cꞌut cäpe 
wi na, ri tinimit ri xcꞌoji wi ri ka mam David, —xechaꞌ.

43 Je cꞌu riꞌ ri winak xquitasala quib rumal rech ri Jesús. 44 E cꞌo jujun ri 
xcaj xquicꞌam bi pa cheꞌ, man cꞌo tä cꞌu jun xchapowic.

Ri kꞌatal tak tzij man quecojon tä che ri Jesús
45 Xetzelej cꞌu ri chajinelab re ri nimalaj rachoch Dios, xeopan chilaꞌ 

jawijeꞌ e cꞌo wi ri tataꞌib fariseos xukujeꞌ ri qui nimakil ri sacerdotes. Ri e 
areꞌ cꞌut xquitaꞌ chque: ¿Jas che man xicꞌam tä lok ri Jesús? —xechaꞌ.

46 Ri chajinelab xechꞌawic, xquibij: ¡Man cꞌo tä jun achi ka tom jeꞌ 
cätzijonic jas ri cätzijon ri achi riꞌ! —xechaꞌ.

47 Are cꞌu ri tataꞌib fariseos xquibij chque: Ri ix xukujeꞌ xa xiya iwib pa 
subic. 48 ¿A cꞌo pu lo jun chque ri ka nimakil ri cojoninak che, o jun ne 

chque ri tataꞌib fariseos? ¡Man cꞌo taj! —xechaꞌ. 49 Xquiqꞌuiäk itzel tzij pa 
qui wiꞌ, xquibij: ¡We winak riꞌ man quetam tä ri Pixab! —xecha chque.

50 Are cꞌu ri tat Nicodemo ri xopan rucꞌ ri Jesús chakꞌab, are jun chque 
ri tataꞌib fariseos. Xubij cꞌu chque: 51 Ri ka Pixab cubij chi man cuyaꞌ taj 
cäkakꞌat tzij puwiꞌ jun winak chi cäcꞌäjisax u wäch we ta mat nabe cäkata 
na jas ri cubij che retamaxic jas ri u banom, —xcha chque.

52 Te riꞌ xechꞌaw ri e areꞌ, xquibij che ri tat Nicodemo: E cꞌu ri lal, ¿a 
lal aj Galilea xukujeꞌ? —xecha che. Naꞌl siqꞌuij la ru Lokꞌ Pixab ri Dios ri 
Tzꞌibtalic, quil cꞌu na la chi man cꞌo tä jun kꞌalajisal re ru Lokꞌ Pixab ri 
Dios ri petinak pa Galilea, —xecha che.

53 Chquijujunal cꞌut xebeꞌ cho tak cachoch.

Waral cäkil wi ri ixok ri xuban ri nimalaj mac chrij ri rachajil

8  1 Are cꞌu ri Jesús xeꞌ pa ri nimalaj juyub ri cäbix “Olivos” che. 2 Aretak 
xsakir chucab kꞌij, ri Jesús xtzelej lok, xeꞌ pa ri nimalaj rachoch Dios. 

Conojel ri winak xquimulij quib rucꞌ. Ri Areꞌ cꞌut xtꞌuyiꞌc, xuchaplej qui tijoxic. 
3 Te riꞌ ri tijonelab re ri Pixab xukujeꞌ ri tataꞌib fariseos xquicꞌam lok jun ixok 
ri xquiriko tajin cuban ri nimalaj mac ri äwas u banic chrij ri rachajil. Xquiya 
cꞌu chquixol ri winak ri e cꞌo chilaꞌ. 4 Xquibij cꞌu che ri Jesús: Ajtij, we ixok riꞌ 
xriktajic tajin cuban ri nimalaj mac ri äwas u banic chrij ri rachajil. 5 Ri Pixab 
ri xutzꞌibaj ri ka mam Moisés cubij chi rajwaxic cäkacämisaj chabaj jun ixok ri 
jeꞌ cuban waꞌ. E ri lal, ¿jas cꞌu cäbij la? —xecha che.

6 Xquibij waꞌ che xak rech cäkaj pa qui kꞌab, je cꞌu riꞌ quecowinic cäquibij 
chi cꞌo u mac ri Jesús. Are cꞌu ri Jesús xa xpachiꞌc, xuchaplej tzꞌibanic cho 
ri ulew rucꞌ ri u wiꞌ u kꞌab. 7 Xquitakej cꞌu u cꞌotic u chiꞌ ri Jesús. Xa je riꞌ ri 
Areꞌ xujicomaj rib, xubij cꞌu chque: Apachin chech alak ri man cꞌo tä u mac, 
chuqꞌuiäka ri nabe abaj chrij we ixok riꞌ, —xcha chque.

8 Xpachi chi jumul ri Jesús, xutakej tzꞌibanic cho ri ulew. 9 Aretak cꞌut xquita 
ri xubij ri Jesús, xquinaꞌ quib pa canimaꞌ chi cꞌo qui mac. Chquijujunal cꞌut 
xquichap elem bic. Nabe xebel bi ri riꞌjab. Aretak conojel e elinak chi bic, xak 
xuwi chi ri Jesús cꞌo canok rucꞌ ri ixok ri canajinak can chilaꞌ. 10 Te riꞌ ri Jesús 
xujicomaj rib. Man cꞌo tä cꞌu jun xrilo, xane xak xuwi ri ixok. Ri Areꞌ xubij 
che: Nan, ¿jawijeꞌ e cꞌo wi ri cäquibij chi cꞌo mac la? ¿A mat cꞌo jun xcanaj can 
chukꞌatic tzij puwiꞌ la chi cäcꞌäjisax wäch la? —xcha che.

11 Ri ixok xubij che ri Jesús: Man cꞌo tä jun, Tat, —xcha che.
Are cꞌu ri Jesús xubij che: Ri in xukujeꞌ man quinkꞌat tä tzij puwiꞌ la chi 

cäcꞌäjisax wäch la. ¡Oj baꞌ la chanim, mämacun chi cꞌu la! —xcha che.

Ri Jesús are jeꞌ jas jun candela ri cuya sakil 
chque ri winak cho ruwächulew

12 Xtzijon chi jumul ri Jesús cucꞌ ri winak, xubij chque: In riꞌ, ri in 
quinya sakil chque ri winak cho ruwächulew. Jachin ri cäpe wucꞌ, cäcꞌoji 

na ri sakil rucꞌ ri cuya cꞌaslemal, man cäbin tä chi cꞌu pa ri kꞌekum, —
xcha chque.

13 Te riꞌ ri tataꞌib fariseos xquibij che ri Jesús: Ri lal xak tuquiel la tajin 
cäkꞌalajisaj la ri utz chij ib la. Rumal riꞌ ri tajin cäkꞌalajisaj la man cꞌo tä u 
patän, —xecha che.

14 Ri Jesús xchꞌawic, xubij chque: Ri tajin quinkꞌalajisaj chwij in, kas 
tzij cꞌo u patän, pune xak nu tuquiel quinkꞌalajisaj ri utz chwij chbil wib. 
Wetam cꞌut jawijeꞌ ri in petinak wi, xukujeꞌ jawijeꞌ ri quineꞌ wi. Ri alak 
cꞌut man etam tä alak jawijeꞌ ri quinpe wi, man etam tä cꞌu alak jawijeꞌ 
ri quineꞌ wi. 15 Ri alak jeꞌ cäkꞌatow tzij alak jas ri quekꞌatow tzij ri winak 
ajuwächulew. Ri in cꞌut man quinkꞌat tä tzij puwiꞌ jachin jun. 16 We cꞌu 
quinkꞌat tzij, jicom quinban chukꞌatic tzij. Je riꞌ, rumal chi man xak tä 
nu tuquiel quinkꞌat tzij, xane ri nu Tat ri xintakow lok Are cukꞌat tzij 
junam wucꞌ. 17 Pa ri Pixab alak tzꞌibtal wi chi aretak quieb winak junam 
ri cäquibij chrij ri xquilo o chrij ri xquito, rajwaxic riꞌ cäcojic chi kas tzij 
ri cäquibij. 18 Ri in cꞌut quinkꞌalajisaj ri kas tzij chwij chbil wib, xukujeꞌ ri 
nu Tat ri xintakow lok cukꞌalajisaj ri kas tzij chwij, —xcha ri Jesús chque.

19 Te riꞌ ri tataꞌib fariseos xquitaꞌ che ri Jesús: ¿Jawijeꞌ cꞌo wi ri tat la? 
—xecha che.

Ri Jesús xchꞌawic, xubij chque: Ri alak man kas tä etam alak nu wäch, 
xukujeꞌ man etam tä alak u wäch ri nu Tat. We ta kas etam alak nu wäch 
in, etam ta alak u wäch riꞌ ri nu Tat xukujeꞌ, —xcha chque.

20 Ri Jesús xubij waꞌ we tzij riꞌ aretak tajin cuya tijonic pa ri nimalaj 
rachoch Dios chunakaj ri cꞌolibal re tak ri cuchuj. Man cꞌo tä cꞌu jun 
xcꞌamow bi pa cheꞌ rumal chi mäjaꞌ curik ru kꞌij.

Ri Jesús cubij chi ri Areꞌ are ajchilaꞌ chicaj
21 Ri Jesús xchꞌaw chi jumul, xubij chque: Ri in quineꞌc. Ri alak cꞌut 

quintzucuj na alak. Pa ri mac alak cꞌut cäcäm wi alak, rumal chi man 
cäcowin tä alak queꞌ alak chilaꞌ jawijeꞌ ri quineꞌ wi, —xcha chque.

22 Te riꞌ ri winak aj Israel xquibij: ¿A xa ta lo cucämisaj rib, rumal cꞌu 
riꞌ cubij chi man cujcowin taj cujeꞌ chilaꞌ jawijeꞌ ri queꞌ wi? —xecha ri e 
areꞌ.

23 Te riꞌ xubij ri Jesús chque: Ri alak, xak alak ajwaral, are cꞌu ri in 
chilaꞌ chicaj quinpe wi. Ri alak, xak alak ajuwächulew. Are cꞌu ri in man 
in ajuwächulew taj. 24 Rumal riꞌ xinbij chech alak chi pa ri mac alak 
cäcäm wi alak. Rumal chi we man cäcoj tä alak chi in riꞌ ri tajin quinbij, 
pa ri mac alak cäcäm wi na alak, —xcha chque.

25 Te riꞌ xquitaꞌ che ri Jesús, xquibij: ¿Jachin cꞌu ri lal? —xecha che.
Ri Jesús xchꞌawic, xubij chque: Ojer riꞌ nu bim chech alak jachin ri in, 

—xcha chque. 26 Qꞌuia ri cwaj quinbij chech alak chrij ri tajin quinwilo 
chukꞌatic tzij chrij ri cäban alak. Are cꞌu ri xintakow lok cubij ri kas tzij. 

Ri in cꞌut, jachique ri nu tom chuchiꞌ ri Areꞌ, are waꞌ ri quinbij chque ri 
winak ajuwächulew, —xcha chque.

27 Ri e areꞌ cꞌut man xquichꞌob taj chi ri Jesús are tajin cächꞌaw chrij ri 
ka Tat chilaꞌ chicaj. 28 Rumal riꞌ xubij chque: Aretak ri in, in riꞌ ri Ralcꞌual 
ri Dios ri Kas Winak, quinyac na chicaj umal alak chquiwäch ri winak, 
quetamaj cꞌu na alak chi In Riꞌ. Man cꞌo tä cꞌu jas quinbano xak pa we 
wi, xane xak xuwi quinbij ri u cꞌutum ri ka Tat chnuwäch, —xcha chque. 
29 Are cꞌu ri xintakow lok cꞌo wucꞌ in. Ri nu Tat man in u yoꞌm tä can nu 
tuquiel rumal chi amakꞌel ronojel kꞌij are quinban ri utz cäril wi ri Areꞌ, 
—xcha chque ri winak aj Israel.

30 Aretak ri Jesús xubij waꞌ we tzij riꞌ, e qꞌuia xecojon che ri Areꞌ.

Ru Cꞌojol ri Dios cujresaj pu kꞌab ri Itzel
31 Xubij cꞌu ri Jesús chque ri winak aj Israel ri xecojon che: We ri alak 

cätakej alak u banic ri nu bim chech alak, kas tzij alak nu tijoxelab, —
xcha chque. 32 Quetamaj cꞌu na alak ri kas tzij, ri kas tzij cꞌut cubano chi 
tzokopital chi alak, —xcha chque.

33 Ri winak aj Israel xechꞌawic, xquibij: Ri uj are ka mam ri Abraham 
ojer, man uj cojom tä cꞌu xak che patänil re jun winak. ¿Jas lo waꞌ chi 
cäbij la chke chi cujtzokopitaj na? —xecha che.

34 Ri Jesús xubij chque: Kas tzij quinbij chech alak chi conojel ri 
quemacunic e cojom riꞌ che patänil tak re ri mac. 35 Jun ri cojom che 
patäninel man are tä kas ajpaja. Are cꞌu ri u cꞌojol ri rajaw ja kas ajpaja riꞌ 
amakꞌel ronojel kꞌij. 36 Je cꞌu riꞌ, we ri in, in u Cꞌojol ri Dios quintzokopin 
chech alak, kas tzij riꞌ chi tzokopital chi alak, —xcha chque. 37 Ri in 
wetam chi ri mam alak are ri Abraham ojer. Caj cꞌu alak quincämisaj 
alak rumal chi man cäcoj tä alak ri quinbij chech alak. 38 Ri in are quinbij 
ri u cꞌutum ri nu Tat chnuwäch. Are cꞌu ri alak are cäban alak jachique ri 
bim chech alak rumal ri tat alak, —xcha ri Jesús chque.

39 Ri e areꞌ xechꞌawic, xquibij: Ri ka tat uj are ri ka mam Abraham ojer, 
—xechaꞌ.

Ri Jesús xubij chque: We ta kas tzij are tat alak ri ka mam Abraham, 
are ta cäban alak riꞌ jas ri xuban ri areꞌ. 40 Pune nu bim ri kas tzij chech 
alak ri u cꞌutum ri Dios chnuwäch, ri alak caj alak quincämisaj alak. Ri 
ka mam Abraham man cꞌo tä jumul ri jeꞌ xuban waꞌ. 41 Ri alak cꞌut jeꞌ 
cäban alak jas ri cuban ri tat alak, —xcha ri Jesús chque.

Ri e areꞌ cꞌut xquibij che: Ri uj, man uj alcꞌualaxelab taj ri mat kꞌalaj u 
wäch ka tat. Ri ka Tat xa jun cꞌolic, are cꞌu ri Dios, —xechaꞌ.

42 Ri Jesús cꞌut xubij chque: We ta kas tzij chi ri Dios are Tat alak, 
quinaj ta alak riꞌ rumal chi ri in rucꞌ ri Dios in petinak wi, waral cꞌut in 
cꞌo wi. Man in petinak taj xak pa we wi, xane are ri Dios xintakow lok. 
43 ¿Jas che ri alak man cäcowin tä alak chuchꞌobic ri quinbij? Xa rumal 

n 8:48 Ri winak aj Israel sibalaj xquetzelaj qui wäch ri winak aj Samaria. Ri u bixic ri tzij 
riꞌ, “xa lal aj Samaria”, che jun winak are junam rucꞌ ru qꞌuiäkic itzel tzij puwiꞌ. 

chi man caj tä alak cätatabej alak ri nu tzij. 44 Ri tat alak are ri Itzel. Ri 
alak, alak rech ri areꞌ, are cꞌu caj alak cäban alak jachique ri craj ri areꞌ. 
Ri Itzel are jun cämisanel ojer lok. Ri areꞌ man cuban tä ri kas tzij, man 
cubij tä cꞌu ri kas tzij. Aretak cuban tzij, are cubij ri u banic ri areꞌ. Are 
jun banal tzij, qui tat cꞌut ri banal tak tzij. 45 Ri in cꞌut quinbij ri kas tzij, 
rumal cꞌu riꞌ ri alak man cäcoj tä alak ri nu tzij. 46 ¿Jachin chech alak 
cäcowinic cukꞌalajisaj chi kas tzij cꞌo mac nu banom? We cꞌu quinbij ri 
kas tzij, ¿jas cꞌu che man cäcoj tä alak ri quinbij? 47 Apachin ri rech ri 
Dios cutatabej riꞌ ru Tzij ri Dios. Are cꞌu ri alak man alak tä rech ri Dios. 
Rumal riꞌ man caj tä alak cätatabej alak ru Tzij ri Dios, —xcha ri Jesús 
chque ri winak aj Israel.

Waral cäkil wi chi ri Cristo cꞌo chic mäjok cäcꞌoji ri Abraham
48 Ri winak aj Israel xquibij che ri Jesús: Kas tzij ri xkabij aretak xkabij 

chi ri lal, xa lal aj Samaria, n xukujeꞌ chi ri lal cꞌo jun itzel espíritu che la, 
—xecha che ri Jesús.

49 Ri Jesús xchꞌawic, xubij chque: Man cꞌo tä jun itzel espíritu chwe. Ri 
tajin quinbano, xa tajin quinya u kꞌij ri nu Tat, are cꞌu ri alak xa quesaj 
alak nu qꞌuixbal. 50 Ri in cꞌut man cwaj taj chi cäyiꞌ nu kꞌij, pune ta ne 
cꞌo Jun ri craj chi cäyiꞌ nu kꞌij, cukꞌat cꞌu na tzij ri Areꞌ pa qui wiꞌ ri 
cäquetzelaj nu wäch. 51 Kas tzij quinbij chech alak chi jachin ri cunimaj ri 
quinbij, man cäcäm tä na ri areꞌ, —xcha chque.

52 Te riꞌ ri winak aj Israel xechꞌawic, xquibij: Cämic kas xel chi sak chkawäch 
chi xa cꞌo jun itzel espíritu che la, —xecha che ri Jesús. Ri ka mam Abraham, 
xukujeꞌ conojel ri kꞌalajisal tak re ru Lokꞌ Pixab ri Dios xecämic, te cꞌu riꞌ cäbij la: 
“Jachin ri cunimaj ri quinbij man cäcäm taj,” —cächa la. 53 ¿A lal ta cꞌut nim na 
ri kꞌij la chuwäch ri ka mam Abraham? Ri areꞌ xcämic, xukujeꞌ xecäm ri kꞌalajisal 
tak re ru Lokꞌ Pixab ri Dios. ¿Jachin ta cꞌu ri lal ri cäban che ib la? —xecha che.

54 Ri Jesús xchꞌawic, xubij chque: We ta xak in quinya nu kꞌij chbil wib, 
man cꞌo tä u patän riꞌ. Are cꞌu ri cäyoꞌw nu kꞌij are ri nu Tat, ri cäbij alak 
chi are Dios alak. 55 Ri alak cꞌut man etamam tä alak u wäch. Ri in kas 
tzij wetam u wäch. We ta quinbij chi man wetam tä u wäch, in banal tzij 
ta riꞌ jeꞌ jas ri alak. Ri in cꞌut kas tzij wetam u wäch, quinnimaj cꞌut ri 
cubij. 56 Ri Abraham ri mam alak xquicotic aretak xuto chi cäril na ri nu 
kꞌij. Xril cꞌut, kas cꞌu xquicotic, —xcha chque.

57 Ri winak aj Israel xquibij che ri Jesús: Mäjaꞌ ne niqꞌuiaj ciento junab 
la, te cꞌu riꞌ cäbij la chi xil la u wäch ri ka mam Abraham, —xecha che.

58 Ri Jesús xchꞌawic, xubij: Kas tzij quinbij chech alak chi ri in, in cꞌo 
chic ojer, cꞌä mäjok cäcꞌoji ri Abraham, —xcha chque ri winak aj Israel.

59 Xepe cꞌu ri winak aj Israel, xquicꞌam abaj rech cäquiqꞌuiäk chrij ri 
Jesús. Ri Areꞌ cꞌut, xucꞌuꞌ rib chquiwäch, xel lok pa ri nimalaj rachoch 
Dios, xocꞌow chquixol ri winak, xeꞌc.

Ri Jesús cucunaj jun achi ri moy tzaretak xil u wäch

9  1 Ri Jesús benak pa ri be aretak xril jun achi ri moy tzaretak xil u 
wäch. 2 Ru tijoxelab xquitaꞌ che ri Jesús: Ajtij, —xecha che. ¿Jas che 

moy we achi riꞌ tzaretak xil u wäch? ¿A xa rumal ri qui mac ru nan u tat 
o xa rumal ru mac ri areꞌ? —xecha che.

3 Ri Jesús xubij chque: Man rumal tä rech ru mac ri areꞌ, man rumal 
tä cꞌu rech ri qui mac ru nan u tat, xane rech rumal ri areꞌ cäkꞌalajin 
ri cäcowin ri Dios chubanic, —xcha chque. 4 Chanim riꞌ ri cꞌo na ri kꞌij, 
rajwaxic chi quinban na ri xintak chubanic rumal ri xintakow lok. Coc 
cꞌu na ri akꞌab aretak man cꞌo tä chi jun cäcowinic cächacunic. 5 Pa tak 
we kꞌij riꞌ aretak in cꞌo cho ruwächulew, ri in quinya sakil chque ri winak 
ajuwächulew, —xcha ri Jesús chque ru tijoxelab.

6 Aretak xbitaj waꞌ we tzij riꞌ rumal ri Jesús, xutzak u chub pulew, 
xuban jubikꞌ xokꞌol rucꞌ ru chub, xubil cꞌu chrij tak ru wakꞌäch ri moy. 
7 Te cꞌu riꞌ xubij che: ¡Oj la! Chꞌaja la ri wäch la pa ri atinibal ri cäbix 
“Siloé” che. (We biꞌaj riꞌ quel cubij “Takom”.)

Ri moy achi xeꞌc, xuchꞌaj ru wäch. Aretak xtzelej lok, xcowinic xcaꞌy 
chic. 8 Are cꞌu ri u cꞌul tak ja, xukujeꞌ ri winak ri quetamam u wäch chi 
moy nabe, xquibij: ¿A mat are waꞌ we achi riꞌ ri cätꞌuyi chiꞌ tak ri be 
chutaꞌic u limosna? —xechaꞌ.

9 Jujun xquibij: Jeꞌ, are waꞌ, —xechaꞌ.
Niqꞌuiaj chic xquibij: Man are taj. Xak cꞌu junam quel rucꞌ, —xechaꞌ.
Are cꞌu ri achi ri moy can nabe xubij: Jeꞌ, in riꞌ, —xcha chque ri winak.
10 Te riꞌ ri winak xquitaꞌ che ri achi: ¿Jas lo waꞌ chi catcowin chic 

catcaꞌyic? —xecha che.
11 Ri areꞌ xchꞌawic, xubij chque: Ri achi ri Jesús u biꞌ xuban jubikꞌ 

xokꞌol, xubil chrij tak ri nu wakꞌäch, te cꞌu riꞌ xubij chwe: “Oj la chiꞌ ri 
atinibal ri cäbix “Siloé” che, chꞌaja la ri wäch la chilaꞌ,” —xcha chwe. 
Xineꞌ cꞌut. Aretak xchꞌajtaj ri nu wäch, xincowinic xincaꞌyic, —xcha 
chque.

12 Te riꞌ ri winak xquibij: ¿Jawijeꞌ cꞌo wi ri achi riꞌ? —xecha che.
Ri areꞌ xubij chque: Man wetam taj, —xcha chque.

Ri tataꞌib fariseos cäquicꞌot u chiꞌ ri moy achi ri xutziric
13 Te riꞌ xquicꞌam bi ri achi ri moy can nabe, xequiya chquiwäch ri 

tataꞌib fariseos. 14 Are cꞌu jun kꞌij re uxlanem aretak ri Jesús xuban ri 
jubikꞌ xokꞌol, xucunaj ri achi ri moy. 15 Ri tataꞌib fariseos xukujeꞌ xquitaꞌ 
che ri achi chi jas lo waꞌ chi cäcowin chic cäcaꞌyic. Ri areꞌ xubij chque: 

Xubil xokꞌol chrij tak ri nu wakꞌäch, te cꞌu riꞌ xinchꞌaj ri nu wäch. 
Quincaꞌy chi cꞌu cämic, —xcha chque.

16 Te riꞌ jujun chque ri tataꞌib fariseos xquibij: Ri achi ri xbanow waꞌ we 
cunanic riꞌ man rech tä ri Dios, rumal chi man nim tä cäril wi ri kꞌij re 
uxlanem, —xechaꞌ.

Niqꞌuiaj chi cꞌut xquibij: ¿Jas ta cꞌu lo waꞌ chi cäcowinic cuban tak we 
cajmabal etal riꞌ we ta kas tzij ajmac? —xechaꞌ.

Je riꞌ chi man xjunamataj tä ri qui chomanic, xquitasala cꞌu quib. 
17 Xquitaꞌ chi cꞌu jumul che ri achi ri moy can nabe: E ri at, ¿jas cabij at 
chrij ri achi ri xcunan ra wakꞌäch? —xecha che.

Ri areꞌ cꞌut xubij: Ri in quinbij chi are jun kꞌalajisal re ru Lokꞌ Pixab ri 
Dios, —xcha chque.

18 Are cꞌu ri winak aj Israel man xquicoj taj chi ri achi riꞌ are waꞌ ri moy 
can nabe, cämic cꞌut cäcaꞌy chic. Cꞌä teꞌ xquicojo aretak xesiqꞌuix na lok 
ru nan u tat ri achi ri xcunatajic. 19 Xquitaꞌ cꞌu chque: ¿A are waꞌ ri alcꞌual 
alak ri cäbij alak chi moy xil u wäch? ¿Jas lo waꞌ chi cämic cäcowin chic 
cäcaꞌyic? —xecha chque.

20 Ru nan u tat xechꞌawic, xquibij: Ketam chi are waꞌ ri kalcꞌual ri moy 
xil u wäch. 21 Man ketam tä cꞌut jas waꞌ chi cämic cäcowin chic cäcaꞌyic, 
man ketam tä cꞌu jachin ri xcunan ru wakꞌäch. Taꞌ alak che ri areꞌ. Achi 
chi yaꞌ, cubij cꞌu na chech alak jas waꞌ chi cäcowin chic cäcaꞌyic, —xecha 
chque.

22 Je waꞌ xquibij ru nan u tat rumal chi xa xquixej quib chquiwäch ri 
winak aj Israel. Ri e areꞌ cꞌut qui chomam chic junam chi jachin ri cucojo 
chi ri Jesús are ri Cristo cäquesaj na bi pa ri rachoch Dios. 23 Rumal riꞌ ru 
nan u tat ri achi ri xcunax ru wakꞌäch xquibij: “Taꞌ alak che ri areꞌ. Achi 
chi yaꞌ,” —xecha riꞌ.

24 Te cꞌu riꞌ ri winak aj Israel xquisiqꞌuij chi jumul ri achi ri moy can 
nabe, xquibij che: Chabij baꞌ ri kas tzij chke chuwäch ri Dios. Ri uj ketam 
chi ri achi riꞌ are jun ajmac, —xecha che.

25 Ri achi xchꞌawic, xubij chque: Ri in man wetam taj we are jun ajmac 
o man are taj, xuwi wetam chi nabe canok in moy, cämic cꞌut quincaꞌy 
chic, —xcha chque.

26 Xquitaꞌ chi cꞌu jumul che: ¿Jas xuban chawe? ¿Jas xuban chucunaxic 
ri a wakꞌäch? —xecha che.

27 Xchꞌaw ri achi, xubij chque: Xinbij chech alak, ri alak cꞌut xa man 
cäta tä alak. ¿Jas che caj alak chi quinbij waꞌ jumul chic? ¿A xa caj alak 
coc alak che u tijoxel? —xcha chque.

28 Te riꞌ ri e areꞌ xquitzeꞌj u wäch, xquibij cꞌu che: Ri at, at jun rucꞌ we 
achi riꞌ, are cꞌu ri uj, uj jun rucꞌ ri ka mam Moisés. 29 Ri uj ketam chi ri 
Dios xchꞌaw rucꞌ ri ka mam Moisés. Are cꞌu we achi riꞌ man ketam taj 
jawijeꞌ ri cäpe wi, —xecha che.

30 Ri achi cꞌut xchꞌawic, xubij chque: ¡Coꞌl ta ne riꞌ! Ri alak man etam 
tä alak jawijeꞌ cäpe wi, ri in cꞌut xucunaj ri nu wakꞌäch. 31 Kas ketam chi 
ri Dios man cuta tä ri qui tzꞌonobal tokꞌob ri ajmaquib, xuwi cuta ri qui 
tzꞌonobal tokꞌob ri winak ri quekꞌijilan che, ri cäcaꞌn ru rayibal. 32 Man 
cꞌo tä jumul ka tom cäbixic chi cꞌo jun cäcowin chucunaxic ru wakꞌäch 
jun achi ri moy xil u wäch. 33 We ta ri achi riꞌ mat rucꞌ ri Dios petinak wi, 
mat cꞌo jas cäcowin riꞌ chubanic, —xcha chque.

34 Te riꞌ xquibij che: Ri at, xa at ajmac xil a wäch. ¿A are cawaj 
cujatijoj? —xecha che.

Xquesaj cꞌu bic pa ri rachoch Dios.

E cꞌo ri quecaꞌyic ri e moy chuwäch ri Dios
35 Ri Jesús xretamaj chi xesax bic ri achi ri moy can nabe. Aretak ri 

Jesús xuriko, xubij che: ¿A cäcojon la che ru Cꞌojol ri Dios? —xcha che.
36 Ri achi xubij che: Tat, bij la chwe jachin riꞌ rech ri in quincojon che, 

—xcha che.
37 Ri Jesús xchꞌawic, xubij che: Ilom chi la u wäch waꞌ. In riꞌ, ri tajin 

quintzijon ucꞌ la, —xcha che.
38 Te cꞌu riꞌ ri achi xxuqui chuwäch ri Jesús, xubij che: Quincojon che 

la, Kajaw, —xcha che.
39 Xubij cꞌu ri Jesús: Ri in, in petinak cho ruwächulew chukꞌatic tzij, 

rech ri moyab cäjaktaj ri qui wakꞌäch, xukujeꞌ rech ri quecaꞌyic quecanaj 
moy, —xchaꞌ.

40 Te riꞌ jujun chque ri tataꞌib fariseos ri e cꞌo chilaꞌ rucꞌ ri Areꞌ, aretak 
xquita ri xubij ri Jesús, xquibij che: ¿A uj moy ta cꞌu lo uj xukujeꞌ? —
xecha che.

41 Ri Jesús xchꞌawic, xubij chque: We ta alak moy, mat cꞌo mac alak 
riꞌ. Rumal cꞌu rech chi cäbij alak chi cäcaꞌy alak, cꞌo mac alak, —xcha ri 
Jesús chque.

Waral cäkil wi ri cꞌutbal chrij ri qui corral chij

10  1 Kas tzij quinbij chech alak chi jachin ri man coc tä bi chuchiꞌ ri 
qui corral ri chij, xane xa cutzucuj jawijeꞌ cunim wi bi rib, ri achi riꞌ 

xa jun elakꞌom, jun tꞌorinel. 2 Are cꞌu ri coc bi chuchiꞌ ri corral are ajyukꞌ riꞌ, 
ri chajil que ri chij. 3 Ri chajil u chiꞌ ri corral cujak riꞌ chuwäch rech coquic. 
Ri chij cꞌut cäquichꞌob u wäch aretak cächꞌawic. Ri ajyukꞌ queusiqꞌuij ru chij 
chquijujunal rucꞌ ri qui biꞌ, queresaj cꞌu bi pa ri corral. 4 Aretak e resam chi 
bic conojel ri chij pa ri corral, cänabej bi chquiwäch, are cꞌu ri chij queteri 
bi chrij rumal chi cäquichꞌob u wäch aretak cächꞌawic. 5 Man queteri tä 
cꞌu chrij jun winak ri man quetam tä u wäch, xane xa queanimaj chuwäch 
rumal chi man cäquichꞌob taj aretak cächꞌaw jun winak ri man quetam tä u 
wäch, —xcha ri Jesús chque ri winak aj Israel.

6 Ri Jesús xucoj waꞌ we cꞌutbal riꞌ chquiwäch, ri e areꞌ cꞌut man 
xquichꞌob taj jas ri xraj xubij chque.

Waral cäkil wi chi ri Jesús are ri Utzalaj Ajyukꞌ
7 Te riꞌ ri Jesús xubij chi jumul chque: Kas tzij quinbij chech alak. 

Ri in, in ru chiꞌ ri corral ri queboc wi bi ri chij. 8 Conojel ri nabe xebul 
chnuwäch in, e elakꞌomab riꞌ, e tꞌorinelab. Ri chij cꞌut man xquitatabej taj 
ri xquibij. 9 Ri in, in ru chiꞌ ri corral. Jachin ri wumal in coc pa ri corral 
curik ru tobanic ri Dios. Ri winak riꞌ junam rucꞌ jun chij ri coc pa ri 
corral, te cꞌu riꞌ quel bic, curik utzalaj echaꞌ.

10 Ri elakꞌom xuwi petinak rech querelakꞌaj bi ri chij, queucämisaj, 
cusach qui wäch. Ri in cꞌut in petinak chuyaꞌic qui cꞌaslemal, rech cꞌo 
qui cꞌaslemal ri kas utz na. 11 In riꞌ ri utzalaj ajyukꞌ. Ri utzalaj ajyukꞌ 
cuya ru cꞌaslemal pa cämical rumal quech ri chij. 12 Are cꞌu ri ajyukꞌ ri 
xuwi cuchomaj ri tojbal re, aretak cärilo cäpe ri utiw, queuya can ri chij, 
canimajic. Je riꞌ cubano rumal chi man are tä kas cajyukꞌ ri chij, xukujeꞌ 
ri chij man e rech tä ri areꞌ. Cäpe cꞌu ri utiw queuchap ri chij, queujabuj. 
13 Ri achi riꞌ canimajic rumal chi xuwi cuchomaj ri tojbal re. Man querilij 
tä ri chij.

14 In riꞌ ri utzalaj ajyukꞌ, wetam qui wäch ri nu chij, xukujeꞌ ri e areꞌ 
quetam nu wäch in. 15 Jeꞌ jas ri nu Tat retam nu wäch in, ri in xukujeꞌ 
wetam u wäch ri nu Tat. Quinya cꞌu ri nu cꞌaslemal pa cämical rumal 
quech ri chij. 16 Xukujeꞌ e cꞌo chi niqꞌuiaj nu chij ri man e cꞌo tä pa we 
corral riꞌ. Rajwaxic cꞌut queincꞌama na lok xukujeꞌ. Ri chij riꞌ cäquinimaj 
na ri quinbij. Xa cꞌu jumulaj chij cäcꞌoji na, xukujeꞌ xa jun ri cajyukꞌ.

17 Ri ka Tat quinraj in rumal chi quinya ri nu cꞌaslemal pa cämical, 
quincꞌastaj chi cꞌu na rech cäcꞌoji chic ri nu cꞌaslemal. 18 Man cꞌo tä jun 
quesan ri nu cꞌaslemal chwe, xane ri in pa wanimaꞌ cäpe wi quinya ri nu 
cꞌaslemal. Pa nu kꞌab cꞌo wi ru yaꞌic ri nu cꞌaslemal, xukujeꞌ pa nu kꞌab cꞌo 
wi ru cꞌamic jumul chic. Are waꞌ ri xintak wi rumal ri nu Tat, —xcha ri 
Jesús.

19 Aretak ri winak aj Israel xquita waꞌ we tzij riꞌ, xquichapla u tasic quib 
jumul chic. 20 E qꞌuia chque xquibij: ¿Jas che cätatabej alak ri cubij? We 
achi riꞌ cꞌo jun itzel espíritu che, xukujeꞌ chꞌujarinak waꞌ, —xechaꞌ.

21 Niqꞌuiaj chi cꞌut xquibij: Man cꞌo tä jun winak ri cꞌo jun itzel espíritu 
che ri jeꞌ cätzijon waꞌ we riꞌ. ¿A cäcowin pu lo jun itzel espíritu cujak ri 
qui wakꞌäch ri moyab? —xechaꞌ. ¡Man cuyaꞌ taj! —xecha riꞌ.

Ri winak aj Israel man quecojon tä che ri Jesús
22 Pa tak ri kꞌij riꞌ xurik ri kꞌalaj. Are chiꞌ tajin cäban ri nimakꞌij pa ri 

tinimit Jerusalén, natabal re ri kꞌij ri xqꞌuis u yaquic ri nimalaj rachoch 
Dios, xjach cꞌu pu kꞌab ri Dios. 23 Ri Jesús tajin cäwacat pa ri nimalaj 

rachoch Dios, pa ri rakan ja re Salomón. 24 Xepe cꞌu ri winak aj Israel 
xquimulij quib chrij, xquibij che: ¿Cꞌä jampaꞌ cujya la pa sak? We lal riꞌ ri 
Cristo, bij baꞌ la ri kas tzij cämic, —xecha che.

25 Ri Jesús xchꞌawic, xubij chque: Ya nu bim chic. Ri alak cꞌut man 
cäcoj tä alak ri xinbij. Ronojel ri u takom ri nu Tat chwe chi quinbano, 
are cäcꞌutuw na rucꞌ sakil. 26 Ri alak cꞌut man cäcojon tä alak rumal chi 
ri alak man jun tä cucꞌ ri nu chij, jas ri xinbij chech alak nabe. 27 Ri nu 
chij quetam nu wäch aretak quinchꞌawic. Ri in xukujeꞌ wetam qui wäch, 
queteri cꞌu chwij. 28 Ri in quinya cꞌaslemal chque ri man cꞌo tä u qꞌuisic. 
Man cäsach tä qui wäch, man cꞌo tä cꞌu jachin queesan pa nu kꞌab. 29 Ri 
nu Tat, ri nim na u kꞌij chquiwäch conojel, are ri xeyoꞌw chwe. Man cꞌo tä 
cꞌu jachin jun queesan pu kꞌab ri Areꞌ. 30 Ri in, xukujeꞌ ri nu Tat, xa uj jun, 
—xcha chque.

31 Te riꞌ ri winak aj Israel jumul chic xquicꞌam abaj rech cäquiqꞌuiäk 
chrij ri Jesús. 32 Ri Jesús xubij chque: Qꞌuia u wäch utzil nu banom 
chuwäch alak rumal ru chukꞌab ri nu Tat. ¿Rumal cꞌu jachique chque we 
utzil ri nu banom quinqꞌuiäk alak chabaj? —xcha chque.

33 Ri winak aj Israel xechꞌawic, xquibij: Man cäkaqꞌuiäk tä la chabaj 
rumal jun chque ri utzil ri banom la, xane rumal chi bim la ri äwas u 
bixic chrij ri Dios. Ri lal xak lal jun achi, banom cꞌu ib la chi lal Dios, —
xecha che.

34 Ri Jesús cꞌut xubij chque: Pa ri Pixab alak tzꞌibtal wi ri xubij ri Dios: 
“Ri ix, ix dioses,” —cächaꞌ, —xcha ri Areꞌ. 35 Ketam chi ri cubij ru Lokꞌ 
Pixab ri Dios ri Tzꞌibtalic, man cuyaꞌ taj cäsach u wäch. Ri Dios xubij “dios” 
chque ri winak ri xecojon che ru Lokꞌ Pixab. 36 We ri Dios xinuchaꞌ in, te 
cꞌu riꞌ xinutak lok cho we uwächulew, ¿jas lo waꞌ ri cäbij alak chi nu bim ri 
äwas u bixic chrij ri Dios rumal chi xinbij chi in u Cꞌojol ri Dios? 37 We man 
quinbano jachique ri cuban ri nu Tat, ri alak man rajwaxic taj cäcojon alak 
chwe. 38 We cꞌu quinbano, pune baꞌ man cäcojon tä alak chwe, cojon baꞌ 
alak che ri quinbano rech je riꞌ kas quetamaj alak, xukujeꞌ cäcoj alak chi ri 
ka Tat cꞌo pa wanimaꞌ in, xukujeꞌ ri in, in cꞌo pa ranimaꞌ ri ka Tat.

39 Jumul chic are ta xcaj xquicꞌam bi pa cheꞌ. Ri Jesús cꞌut xresaj rib pa 
qui kꞌab.

40 Te riꞌ ri Jesús xeꞌ jumul chic chꞌäkäp che ri nimaꞌ Jordán chrelbal 
kꞌij jawijeꞌ ri xuban wi kasnaꞌ ri tat Juan nabe, xcanaj cꞌu chilaꞌ. 41 E qꞌuia 
winak cꞌut xebeꞌ che rilic, xquibij cꞌut: Kas tzij ri tat Juan, pune man xuban 
tä cajmabal tak etal, ronojel ri xubij chrij we achi riꞌ are kas tzij, —xechaꞌ.

42 E qꞌuia winak cꞌut xecojon che ri Jesús chilaꞌ.

Waral cäkil wi ru cämical ri tat Lázaro

11  1 Cꞌo jun achi yawab, Lázaro u biꞌ, ri cäpe pa ri tinimit Betania, 
ri tinimit ri e jekel wi ri nan María xukujeꞌ ri nan Marta ri ratz. 

2 We nan María riꞌ, ri ranab ri tat Lázaro ri yawab, are waꞌ ri xkꞌijow ri 
cꞌocꞌalaj aceite chrij ri rakan ri Kajaw Jesús, ri xusuꞌ cꞌu rucꞌ ru wiꞌ. 3 We 
quieb ixokib riꞌ ri cachalal quib, xquitak u bixic che ri Jesús: Kajaw, ri 
Lázaro ri sibalaj utz la rucꞌ, yawab ri areꞌ, —xecha bic.

4 Aretak xuta ri Jesús waꞌ, xubij: Ri cämical ri cucꞌam lok we yabil riꞌ 
man are tä qꞌuisbal re ru cꞌaslemal, xane xa rech cäkꞌalajinic chi nim u 
kꞌij ri Dios, xukujeꞌ rech rumal we yabil riꞌ cäcꞌutunic chi nim u kꞌij ru 
Cꞌojol ri Dios, —xchaꞌ.

5 Ri Jesús, pune sibalaj lokꞌ ri nan Marta chuwäch, xukujeꞌ ru chakꞌ, 
xukujeꞌ ri tat Lázaro, 6 aretak xbix che chi yawab ri tat Lázaro, xcanaj na 
can quieb kꞌij chilaꞌ jawijeꞌ ri cꞌo wi. 7 Te cꞌu riꞌ xubij chque ru tijoxelab: 
Joꞌ chi jumul pa Judea, —xcha chque.

8 Xquibij cꞌu ru tijoxelab che: Ajtij, mäjaꞌ naj riꞌ ri winak aj Israel ri e 
cꞌo chilaꞌ xcaj xquicämisaj la che abaj. ¿Te riꞌ are caj la queꞌ chi la jumul 
jelaꞌ? —xecha che.

9 Ri Jesús xubij chque: ¿A mat cablajuj hora u pam ri jun kꞌij? We jun 
winak cäbin pakꞌij, man cätzak taj, rumal chi cäril ru sakil ri kꞌij ri cäcaꞌy 
puwiꞌ ruwächulew. 10 We cꞌu ri winak chakꞌab cäbinic, cätzakic, rumal chi 
man cꞌo tä ri sakil pa ru be, —xcha chque.

11 Te cꞌu riꞌ xubij chi ri Jesús chque: Ri tat Lázaro, ri sibalaj uj utz rucꞌ, 
xwaric, quineꞌ cꞌut quincꞌasuj na, —xcha chque.

12 Te riꞌ ri tijoxelab xquibij che ri Jesús: Kajaw, we cäwaric quel cubij 
waꞌ chi cutzir na, —xecha che.

13 Ri Jesús cꞌut are tajin cubij chi ri tat Lázaro xcämic. Are cꞌu ri 
tijoxelab xquichomaj e areꞌ chi are tajin cubij ri waram ri cuban jun 
winak. 14 Te riꞌ xubij ri Jesús chque chi sakil: Ri tat Lázaro ya xcämic, 
—xchaꞌ. 15 Ri in quinquicotic chi man in cꞌo tä chilaꞌ. Are cꞌu utz na waꞌ 
chiwe ix rech quixcojonic. Joꞌ baꞌ jekilaꞌ, —xcha chque.

16 Are cꞌu ri tat Tomás ri “Gemelo” cuchixic, xubij chque ri niqꞌuiaj 
tijoxelab chic ri e rachiꞌl: Joꞌ uj xukujeꞌ rech cujecäm rucꞌ, —xcha chque.

Ri Jesús queucꞌastajisaj ri cäminakib, cuya qui cꞌaslemal
17 Aretak xopan ri Jesús, teꞌ xuto chi xqueꞌ quiejeb kꞌij mukutal chi ri tat 

Lázaro. 18 Ri alaj tinimit Betania nakaj cꞌo wi che ri tinimit Jerusalén. Craj cꞌo 
niqꞌuiaj legua u najal. 19 E qꞌuia cꞌu chque ri winak aj Israel e opaninak cho 
rachoch ri nan Marta, ri nan María, chucuꞌbisaxic qui cꞌux rumal ru cämical 
ri qui xibal. 20 Aretak ri nan Marta xretamaj chi opanem cuban ri Jesús, xeꞌ 
chucꞌulaxic, are cꞌu ri nan María xcanaj can cho ja. 21 Ri nan Marta xubij che 
ri Jesús: Kajaw, we ta cꞌo la waral, mat xcäm ri nu xibal, —xcha che. 22 Wetam 
cꞌut chi ronojel ri cätaꞌ la che ri Dios, ri Areꞌ cuya na waꞌ che la, —xcha che.

23 Ri Jesús xubij che: Ri a xibal cäcꞌastaj na chquixol ri cäminakib, —
xcha che.

24 Ri nan Marta xubij che ri Jesús: Jeꞌ, wetam chi cäcꞌastaj na chquixol 
ri cäminakib pa ri qꞌuisbal kꞌij, —xcha che.

25 Te riꞌ xubij ri Jesús che: Ri in, in riꞌ quincꞌastajisaj ri cäminakib 
xukujeꞌ quinya qui cꞌaslemal. Jachin ri cäcojon chwe in, pune cäcämic, 
cäcꞌasi chi cꞌu na. 26 Conojel cꞌu ri cꞌä e cꞌaslic ri quecojon chwe, man 
quecäm tä wi. ¿A cacoj waꞌ? —xcha che ri nan Marta.

27 Ri nan Marta xubij che: Jeꞌ, Wajaw, ri in quincojo chi lal riꞌ ri Cristo, 
ru Cꞌojol ri Dios, ri ulinak la waral cho ri uwächulew, —xcha che.

Ri Jesús cokꞌ chuchiꞌ ri mukubal ri cꞌo wi ri tat Lázaro
28 Aretak xbitaj waꞌ we tzij riꞌ rumal ri nan Marta, xeꞌc, xusiqꞌuij lok ri 

nan María ru chakꞌ. Xak chcꞌuyal xubij che: Ri Ajtij cꞌo waral, catusiqꞌuij, 
—xcha che.

29 Ri nan María, xuwi xuto ri xbix che, chanim cꞌu xwalijic, xeꞌ 
chuchꞌabexic ri Jesús. 30 Mäjaꞌ cꞌu kas copan ri Jesús pa ri tinimit. Cꞌä 
cꞌo chilaꞌ jawijeꞌ ri xcꞌulax wi rumal ri nan Marta. 31 Ri winak aj Israel, 
ri e cꞌo cucꞌ pa ja chucuꞌbisaxic qui cꞌux, aretak xquilo chi aninak xwalij 
bi ri nan María, xebeꞌ ri e areꞌ rucꞌ. Xquichomaj chi jelaꞌ queꞌ chuchiꞌ ri 
mukubal che okꞌej.

32 Aretak cꞌut xopan ri nan María rucꞌ ri Jesús, xxuqui chuwäch, xubij 
che: Wajaw, we ta cꞌo la waral, mat xcäm ri nu xibal, —xcha che.

33 Ri Jesús, aretak xrilo chi xuchap okꞌej ri nan María, xukujeꞌ ri winak 
aj Israel ri e petinak rucꞌ, sibalaj xbisonic, cꞌäx xunaꞌ pa ranimaꞌ. 34 Xutaꞌ 
cꞌu chque: ¿Jawijeꞌ ri mukutal wi? —xcha chque.

Ri e areꞌ xquibij che: Kajaw, saꞌjmpe la, jeꞌila la, —xecha che.
35 Ri Jesús cꞌut xokꞌic. 36 Xquibij cꞌu ri winak aj Israel: Chiwilampeꞌ chi 

sibalaj lokꞌ chuwäch, —xechaꞌ.
37 Jujun cꞌu chque xquibij: We achi riꞌ ri xjakow ru wakꞌäch ri moy, ¿a 

mat xcowin ta waꞌ chubanic jun tokꞌob che ri tat Lázaro rech mat xcämic? 
—xechaꞌ.

Cäcꞌastaj ri tat Lázaro chquixol ri cäminakib
38 Ri Jesús, jumul chic sibalaj cꞌäx tajin cunaꞌ pa ranimaꞌ, xnakajin 

chuchiꞌ ri jul ri mukutal wi ri tat Lázaro. Are jun pec, cojom cꞌu jun abaj 
che tzꞌapibal re ru chiꞌ. 39 Ri Jesús xubij: Chesaj alak ri abaj, —xcha chque 
ri winak.

Are cꞌu ri nan Marta, ri ranab can ri cäminak, xubij che ri Jesús: Kajaw, 
cꞌo chi ruxlab riꞌ rumal chi xqueꞌ quiejeb kꞌij waꞌ cäminak chic, —xcha che.

40 Xubij cꞌu ri Jesús che: ¿A mat nu bim chawe chi we catcojonic cawil 
na u nimarisaxic u kꞌij ri Dios? —xcha che.

41 Te riꞌ xquesaj ri abaj. Ri Jesús xcaꞌy chicaj, xuban orar, xubij: Tat, 
quinmaltioxij che la chi xintatabej la. 42 Wetam chi amakꞌel ronojel kꞌij 

quintatabej la. Xa cꞌu rumal quech we winak riꞌ ri e cꞌo waral, quinbij waꞌ 
rech cäquicojo chi are ri lal in takowinak la lok, —xchaꞌ.

43 Aretak xbitaj waꞌ rumal, co xchꞌawic, xubij: ¡Lázaro, chatel lok! 
—xchaꞌ.

44 Xel cꞌu lok ri cäminak, botzꞌom ri rakan u kꞌab rucꞌ tak atzꞌiak. 
Ru palaj pistal rucꞌ jun suꞌt. Ri Jesús xubij chque ri winak: Soloꞌ alak, 
tzokopij alak bic, —xcha chque.

Cäquitzijobela quib ri winak aj Israel jas cäcaꞌn chucämisaxic ri Jesús
45 Rucꞌ waꞌ ri xbantajic, e qꞌuia chque ri winak aj Israel ri e opaninak 

chucuꞌbisaxic u cꞌux ri nan María, xecojon che ri Jesús. Xquil cꞌu ri 
cajmabal ri xubano. 46 E cꞌo cꞌu jujun chque xebeꞌ cucꞌ ri tataꞌib fariseos 
chubixic chque ri u banom ri Jesús. 47 Are cꞌu ri tataꞌib fariseos, xukujeꞌ 
ri qui nimakil ri sacerdotes xeꞌquimulij quib cucꞌ ri qui nimakil ri winak, 
xquibij: ¿Jas cäkaꞌno? We achi riꞌ tajin cuban qꞌuia cajmabal tak etal, —
quechaꞌ. 48 We cäkaya can xak chi je riꞌ, conojel ri winak quecojon na che 
ri Areꞌ. Quepe cꞌu na ri kꞌatal tak tzij aj Roma, cäquiwulij na ri nimalaj 
rachoch Dios ri cäkamulij wi kib, cäquisach na u wäch ri ka tinimit, 
—xechaꞌ.

49 Are cꞌu ri tat Caifás, ri qui nimal ri sacerdotes pa ri junab riꞌ, xubij 
chque: Ri ix, xa man cꞌo tä iwetam, —cächaꞌ. 50 ¿A mat quichꞌobo chi 
are utz na chke uj chi cäcäm xa jun achi che qui qꞌuexwäch ri winak, 
chuwäch ri cäsach u wäch ronojel ri tinimit? —xcha chque.

51 Man xak tä cꞌu pa ru chomanic ri tat Caifás xpe wi waꞌ we tzij riꞌ ri 
xubij, xane rumal chi are qui nimal ri sacerdotes pa ri junab riꞌ ri Dios 
xyoꞌw waꞌ pa ranimaꞌ chi cubij chi ri Jesús cäcäm na rumal quech ri 
winak aj Israel. 52 Man xuwi tä cꞌu rumal quech ri winak aj Israel cäcäm 
na ri Jesús, xane che qui mulixic conojel ri ralcꞌual ri Dios ri e jabuninak 
cho ronojel ruwächulew. 53 Xa je riꞌ ri qui nimakil ri winak aj Israel tzpa 
ri kꞌij riꞌ xquichap u chomaxic jas cäcaꞌn chucämisaxic ri Jesús.

54 Rumal riꞌ ri Jesús ya man xucꞌut tä chi rib chquiwäch ri winak aj 
Israel. Xel bi pa Judea, xeꞌ jelaꞌ chunakaj ri juyub ri cätzꞌinowic, pa jun 
tinimit Efraín u biꞌ. Chilaꞌ xcꞌoji wi cucꞌ ru tijoxelab.

55 Xa cꞌu jubikꞌ craj man curik ri Pascua, jun chque ri qui nimakꞌij ri 
winak aj Israel. E qꞌuia winak cꞌut pa tak ri niqꞌuiaj tak tinimit chic xebeꞌ 
pa ri tinimit Jerusalén, mäjok ri Pascua, chuchꞌajic quib che resaxic ri 
äwas chquij. 56 Tajin cꞌu cäquitzucuj ri Jesús. Aretak e cꞌo pa ri nimalaj 
rachoch Dios cäquitala u tzijol chbil tak quib, cäquibij: ¿Jas cäbij alak? ¿A 
cäpe riꞌ pa we nimakꞌij o man cäpe taj? —quechaꞌ.

57 Ri tataꞌib fariseos, xukujeꞌ ri qui nimakil ri sacerdotes, qui yoꞌm 
takanic chi we cꞌo jun winak retam jawijeꞌ cꞌo wi ri Jesús, chubij waꞌ 
chque rech quecowinic quequichapa lok.

SAN JUAN 11

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



230

 

o 12:3 “Nardo”: Ru biꞌ jun kꞌayes ri xcoj chubanic jun cꞌocꞌalaj cunabal ri sibalaj pakal rajil. 

Jun ixok cukꞌij cꞌocꞌalaj cunabal chrij ri rakan ri Jesús

12  1 Wakib kꞌij craj na che ri nimakꞌij Pascua aretak ri Jesús xeꞌ pa 
Betania, ri tinimit ri jekel wi ri tat Lázaro ri xcꞌastajisax rumal ri 

Jesús chquixol ri cäminakib. 2 Chilaꞌ cꞌut xcaꞌn u banic jun wiꞌm re benak 
kꞌij chuyaꞌic u kꞌij ri Jesús. Ri nan Marta tajin cucoj ri wa puwiꞌ ri mesa, 
are cꞌu ri tat Lázaro jun ri areꞌ tꞌuyul chiꞌ ri mesa rucꞌ ri Jesús. 3 Te riꞌ xpe 
ri nan María rucꞌam niqꞌuiaj litro cꞌocꞌalaj cunabal re kas nardo. o Sibalaj 
cꞌu pakal rajil waꞌ we cunabal riꞌ. Xukꞌij chrij ri rakan ri Jesús, te cꞌu riꞌ 
xusuꞌ rucꞌ ru wiꞌ. Ronojel cꞌu ru pam ri ja xnoj che ru cꞌocꞌal ri cunabal. 
4 Te riꞌ jun chque ru tijoxelab ri Jesús, ri jun ri cäjachow na, ri Judas 
Iscariote ru cꞌojol ri tat Simón, xubij: 5 ¿Jas che man xqꞌuiyix ta waꞌ we 
cꞌocꞌalaj cunabal riꞌ che oxib cientos quetzales, xyiꞌ ta cꞌu ri puak chque ri 
mebaꞌib? —xchaꞌ.

6 Man kas tzij tä cꞌut chi ri tat Judas xa cutokꞌobisaj qui wäch ri mebaꞌib 
chi jeꞌ xubij waꞌ, xane rumal chi are jun elakꞌom. Pu kꞌab cꞌu ri areꞌ cꞌo wi 
ri cꞌolibal puak. Xa je riꞌ xcowinic xrelakꞌaj ri puak ri cꞌo rucꞌ. 7 Te riꞌ xubij 
ri Jesús che: ¡Maban waꞌ che ri ixok! U cꞌolom cꞌu bi ri cꞌocꞌalaj cunabal 
riꞌ cꞌä mäjok quinmukic. 8 Amakꞌel cꞌut e cꞌo ri mebaꞌib iwucꞌ, are cꞌu ri in 
man in cꞌo tä iwucꞌ amakꞌel ronojel kꞌij, —xcha chque.

Cäquitzijobela quib ri qui nimakil ri winak aj Israel 
jas cäcaꞌn chucämisaxic ri tat Lázaro

9 E qꞌuia cꞌu chque ri winak aj Israel xquito chi ri Jesús cꞌo pa ri alaj 
tinimit Betania, xebeꞌ cꞌu jelaꞌ man xuwi tä che rilic ri Jesús, xane xukujeꞌ 
che rilic ri tat Lázaro ri xcꞌastajisax rumal ri Jesús chquixol ri cäminakib. 
10 Are cꞌu ri qui nimakil sacerdotes xjunamataj ri qui chomanic 
chucämisaxic ri tat Lázaro xukujeꞌ. 11 Rumal cꞌu rech ri areꞌ e qꞌuia chque 
ri winak aj Israel tajin cäquitas quib chquij ri qui nimakil sacerdotes rech 
quecojon che ri Jesús.

Coc ri Jesús pa ri tinimit Jerusalén
12 E qꞌuia winak e benak pa ri tinimit Jerusalén che ri nimakꞌij 

Pascua. Chucab kꞌij xquito chi ri Jesús copan na pa ri tinimit. 13 Te riꞌ 
xquijol u xak tak palmas, xquicꞌam bic, xebeꞌ cꞌu chucꞌulaxic ri Jesús. Co 
xechꞌawic, xquibij: ¡Chnimarisax u kꞌij ri Dios! ¡Utz re ri petinak pa ru biꞌ 
ri Kajaw Dios! ¡Tewchital baꞌ ri nim takanel pa qui wiꞌ ri winak aj Israel! 
—xechaꞌ.

14 Ri Jesús xurik jun burro, xquiejen cꞌu chrij, jas ri cubij ru Lokꞌ Pixab 
ri Dios ri Tzꞌibtalic:

 15 Mixej iwib, winak aj Sión.
¡Chiwilampeꞌ! Petinak ri Jun

ri cätakan na pi wiꞌ,
quiejeninak chrij jun burro,

—cächaꞌ.
16 Pa tak ri kꞌij riꞌ ru tijoxelab ri Jesús man xquichꞌob tä ri tajin 

cäbantajic. Te cꞌu riꞌ aretak xnimarisax u kꞌij ri Jesús, xnaꞌtaj chque chi 
ronojel waꞌ ri quilom are tzꞌibtal lok chrij ri Areꞌ, ronojel cꞌut bantajinak.

17 Ri winak ri e cꞌo rucꞌ ri Jesús aretak xusiqꞌuij lok ri tat Lázaro pa ri 
mukubal, xucꞌastajisaj cꞌu chquixol ri cäminakib, xquitzijoj waꞌ ri xquilo. 
18 Rumal riꞌ ri winak xebel lok chucꞌulaxic ri Jesús, rumal chi xquetamaj 
we cajmabal etal riꞌ ri xubano. 19 Are cꞌu ri tataꞌib fariseos xquibij chbil 
tak quib: Quil baꞌ alak chi man cꞌo tä jas cujcowin chubanic. ¡Chilampe 
alak! Conojel ri winak quebeꞌ rucꞌ, —xechaꞌ.

Jujun winak aj Grecia quetzucun che ri Jesús
20 Chquixol ri winak ri e benak pa ri tinimit Jerusalén che kꞌijilanic pa 

ri nimakꞌij, e cꞌo jujun winak aj Grecia. 21 We winak riꞌ xeopan rucꞌ ri tat 
Felipe ri aj Betsaida re Galilea, xquibochiꞌj, xquibij che: Tat, cäkaj cäkil u 
wäch ri Jesús, —xecha che.

22 Ri tat Felipe xeꞌc, xubij che ri tat Andrés. Te cꞌu riꞌ ri quieb chic 
xebeꞌc, xeꞌquibij che ri Jesús. 23 Te riꞌ ri Jesús xubij chque: Xurik ri kꞌij ri 
cänimarisax nu kꞌij in, in riꞌ ri Ralcꞌual ri Dios ri Kas Winak. 24 Kas tzij 
quinbij chiwe, chi we man cäkaj ri jun u wakꞌäch trico pa ri ulew rech 
cäkꞌayic, tajin wi riꞌ xak jun u wakꞌäch trico. We cꞌu cäkꞌayic, cätux na 
riꞌ, cuya cꞌu na qꞌuia u wäch. 25 Apachin ta ne ri lokꞌ cäril wi ru cꞌaslemal, 
cäcäm na waꞌ ri winak riꞌ, cutzak na ronojel. Apachin cꞌu ri man lokꞌ taj 
cäril wi ru cꞌaslemal cho we uwächulew, cutoꞌ na u wiꞌ riꞌ, curik cꞌu na ri 
cꞌaslemal ri man cꞌo tä u qꞌuisic. 26 We cꞌo jun ri craj cäpatänin chwe, chpet 
wucꞌ. Jawijeꞌ cꞌu ri quincꞌoji wi, chilaꞌ xukujeꞌ cäcꞌoji wi na ri patänil we. 
We cꞌo jun ri cäpatänin chwe, cäyiꞌ na u kꞌij rumal ri nu Tat, —xcha chque.

Ri Jesús cutzijoj chi cäcäm na
27 Sibalaj cꞌäx quinnaꞌ pa wanimaꞌ cämic. ¿Jas ta cꞌu lo ri quinbij na? 

¿A quinbij ta cꞌut: “Tat, chintoꞌ la chuwäch ri cäpe na pa nu wiꞌ cämic”? 
Are cꞌu waꞌ nu patän in petinak, —xcha ri Jesús. 28 Tat, nimarisaj baꞌ la u 
kꞌij ri biꞌ la, —xchaꞌ.

Te cꞌu riꞌ cꞌo Jun ri xchꞌaw lok chicaj ri xubij: Nu nimarisam u kꞌij, 
quinnimarisaj cꞌu na u kꞌij jumul chic, —xchaꞌ.

29 Are cꞌu ri winak ri e cꞌo chilaꞌ ri tajin quetatabenic xquibij chi are jun 
quiäkulja ri xtatajic. Niqꞌuiaj chic xquibij: Are jun ángel ri xchꞌaw rucꞌ, 
—xechaꞌ.

30 Te riꞌ ri Jesús xubij chque: Man rumal tä wech in xtatajic chi cꞌo Jun 
ri xchꞌaw lok chicaj, xane rumal iwech ix. 31 Cämic waꞌ ri kꞌij ri cäkꞌat tzij 
puwiꞌ we uwächulew riꞌ. Cämic ri kꞌij ri cäpakchix apan ri jun ri cätakan 
puwiꞌ we uwächulew. 32 Aretak cꞌut ri in quinwalijisax chicaj, conojel 
quecaꞌy na chwe, sibalaj cäquicajmaj cꞌu na nu wäch, —xcha ri Jesús 
chque.

33 Xubij waꞌ we tzij riꞌ chukꞌalajisaxic jas u wäch cämical curik na. 
34 Xechꞌaw cꞌu ri winak, xquibij che: Ri uj ka tom u siqꞌuixic pa tak ri ka 
wuj re ri Pixab chi ri Cristo cäcꞌasi na pa tak ri kꞌij ri junab ri quepetic. 
¿Jas cꞌu che cäbij la chi ri Ralcꞌual ri Dios ri Kas Winak cäwalijisax na 
chicaj? ¿Jachin chi cꞌu riꞌ ri Ralcꞌual ri Dios ri Kas Winak? —xecha che.

35 Te riꞌ ri Jesús xubij chque: Cämic riꞌ cꞌä cꞌo na ri sakil iwucꞌ, xa cꞌu 
quieb oxib kꞌij chic cꞌolic. Chixbin baꞌ chanim ri cꞌä cꞌo ri sakil iwucꞌ, rech 
man quixcanaj tä can pa kꞌekum. Jachin cꞌu ri cäbin pa kꞌekum, man 
cuchꞌob tä riꞌ jawijeꞌ ri queꞌ wi. 36 Chixcojon che ri sakil cämic, ri cꞌä cꞌo 
na ri sakil iwucꞌ. Je riꞌ rech ri ix, ix winak chic rech ri sakil, —xcha ri 
Jesús chque.

Xuwi xbitaj waꞌ we tzij riꞌ rumal ri Jesús, xeꞌ ri Areꞌ, xucꞌuꞌ rib 
chquiwäch.

Ri winak aj Israel man quecojon tä che ri Jesús
37 Ri Jesús, pune xuban qꞌuia cajmabal tak etal chquiwäch ri winak aj 

Israel, ri e areꞌ man xecojon tä che. 38 Rajwaxic cꞌut chi cäbantaj na waꞌ 
jas ri u tzꞌibam can ri ka mam Isaías ri kꞌalajisal re ru Lokꞌ Pixab ri Dios 
ri cubij:

Kajaw Dios, ¿jachin ta lo ri cojoninak
che ru Lokꞌ Pixab ri Dios ri ka bim?

¿Jachin ta lo chuwäch u cꞌutum wi
ri Kajaw Dios ru chukꞌab?

—cächa riꞌ. 39 Rumal riꞌ man xecowin taj xecojonic, rumal chi xukujeꞌ 
xutzꞌibaj can ri ka mam Isaías:
 40 Ri Dios xuban moy chque, xukujeꞌ

xubano chi xeabajir ri canimaꞌ,
rech man cäquil tä rucꞌ ri qui wakꞌäch,
man cäquichꞌob tä rucꞌ ri qui chomabal,
man quetzelej tä cꞌu wucꞌ in

rech quecunatajic, —cächa ri Dios,
—cächaꞌ. 41 Ri ka mam Isaías xubij waꞌ we tzij riꞌ rumal chi ri areꞌ xrilo 
xnimarisax u kꞌij ri Jesús, xchꞌaw cꞌu chrij.

42 Pune je riꞌ, e qꞌuia chque ri winak aj Israel xecojon na che ri Jesús, 
xukujeꞌ ne jujun chque ri nimak qui banic. Man xquikꞌalajisaj tä cꞌu quib 
chquiwäch ri winak rumal chi xquixej quib chquiwäch ri tataꞌib fariseos, 

rech man queesax tä bi pa ri rachoch Dios. 43 Ri e areꞌ cꞌut are utz xquil 
na chi cäyiꞌ qui kꞌij cumal ri winak chuwäch ri cäyiꞌ qui kꞌij rumal ri Dios.

Ru tzij ri Jesús are cäkꞌatow na tzij pa qui wiꞌ ri winak
44 Ri Jesús sibalaj co xchꞌawic, xubij: Jachin ri cäcojon chwe in, man xuwi 

tä chwe in cäcojon wi, xane xukujeꞌ cäcojon riꞌ che ri ka Tat ri xintakow 
lok. 45 Jachin cꞌu ri quinril in, cäril riꞌ xukujeꞌ ri xintakow lok. 46 In riꞌ ri 
quinya sakil, in petinak cho ruwächulew rech jachin tak ri quecojon chwe, 
man quecanaj tä can pa ri kꞌekum. 47 Jachin cꞌu ri cuta ri nu tzij, te cꞌu 
riꞌ man cunimaj taj, man in tä riꞌ ri quinkꞌatow tzij puwiꞌ chi cäcꞌäjisax u 
wäch. Je riꞌ, rumal chi ri in man in petinak tä chukꞌatic tzij pa qui wiꞌ ri 
winak ajuwächulew, xane in petinak che qui toꞌic. 48 Jachin ri xa cäretzelaj 
nu wäch, man cunimaj tä cꞌu ri nu tzij, cꞌo ri cäkꞌatow na tzij puwiꞌ chi 
cäcꞌäjisax u wäch. Ri tzij ri nu bim e are riꞌ ri quekꞌatow na tzij puwiꞌ pa ri 
qꞌuisbal kꞌij. 49 Man xak tä cꞌu pa we wi in quinchꞌawic. Ri ka Tat ri xintakow 
lok, are ri Areꞌ u bim chwe jachique ri quinbij xukujeꞌ jachique ri quincꞌutu. 
50 Wetam cꞌut chi ru takanic ri nu Tat are re cꞌaslemal ri man cꞌo tä u qꞌuisic. 
Xa je riꞌ, ri quinbij, are quinbij jas ri in takom wi rumal ri ka Tat.

Ri Jesús cuchꞌaj ri cakan ru tijoxelab

13  1 Xa cꞌu jun kꞌij chic craj che ri nimakꞌij, Pascua u biꞌ. Retam chi 
cꞌu ri Jesús chi xurik ri kꞌij ri cuya na can ruwächulew, cätzelej 

cꞌu rucꞌ ru Tat. Ri Areꞌ amakꞌel ronojel kꞌij sibalaj lokꞌ xeril wi ru tijoxelab 
cho ruwächulew. Pa ri kꞌij riꞌ tajin cucꞌut chquiwäch chi sibalaj lokꞌ 
querilo, chi man cꞌo tä u qꞌuisic ri qui lokꞌal chuwäch.

2 Tajin cäcaꞌn ri wiꞌm re benak kꞌij. Ri Itzel cꞌut u yoꞌm chi pa ranimaꞌ 
ri tat Judas Iscariote ru cꞌojol ri tat Simón chi pa ri akꞌab riꞌ cujach na ri 
Jesús. 3 Retam cꞌu ri Jesús chi ronojel takanic yoꞌm pu kꞌab rumal ru Tat. 
Retam chi rucꞌ ri Dios petinak wi ri Areꞌ, xukujeꞌ chi rucꞌ ri Dios cätzelej 
wi. 4 Xwalij cꞌu ri Jesús chiꞌ ri mesa, xresaj ru kꞌuꞌ, xucꞌam jun toalla, 
xuxim cꞌu waꞌ xeꞌ ru pam. 5 Te riꞌ xuya joron pa jun palangana, xuchap u 
chꞌajic cakan ru tijoxelab, xusuꞌ cꞌu rucꞌ ri toalla ri ximital xeꞌ ru pam.

6 Aretak craj cuchꞌaj rakan ri tat Pedro, ri areꞌ xubij che ri Jesús: 
Wajaw, ¿a cächꞌaj cꞌu la ri wakan in? —xcha che.

7 Ri Jesús xchꞌawic, xubij che: Cämic riꞌ man cachꞌob taj jas ri tajin 
quinbano, cꞌä teꞌ baꞌ pa jun kꞌij chic cachꞌob na, —xcha che.

8 Are cꞌu ri tat Pedro xubij che: Ri in, man cꞌo tä jumul quinya che la 
chi cächꞌaj la ri wakan in, —xcha che.

Ri Jesús xubij che: We man quinchꞌaj tä ri awakan, man cuyaꞌ taj 
catcꞌoji wucꞌ, —xcha che.

9 Ri tat Simón Pedro xubij che: Wajaw, man xuwi tä baꞌ ri wakan, xane 
chꞌaja la ri nu kꞌab xukujeꞌ ri nu jolom, —xcha che.

p 13:23 Pa ri wuj riꞌ ri xtzꞌibax rumal ri San Juan, aretak ri Juan cächꞌaw chrij chbil rib, 
amakꞌel cubij chi are “ri tijoxel ri sibalaj lokꞌ quil wi rumal ri Jesús” o “ri sibalaj lokꞌ 
chuwäch”. 

10 Are cꞌu ri Jesús xubij che: Jachin ri teꞌ xtoꞌtaj che ri atinem man 
rajwaxic tä chic cuchꞌaj rib, xane xak xuwi chi ri rakan, rumal chi ronojel 
ru cuerpo chꞌajchꞌoj chic. Ri ix, ix chꞌajchꞌoj chic, pune man iwonojel taj, 
—xcha che.

11 Ri Jesús ya retam chic jachin ri cäjachow na. Rumal riꞌ xubij: “Man 
iwonojel tä ri ix, ix chꞌajchꞌoj,” —xcha chque.

12 Aretak ri Jesús xtoꞌtaj chuchꞌajic ri cakan ru tijoxelab, xucꞌam ru 
kꞌuꞌ, xucoj chrij, xtꞌuyi chi cꞌu jumul chiꞌ ri mesa. Xubij cꞌu chque: ¿A 
quichꞌobo jas quel cubij waꞌ ri xinban chiwe? —xcha chque. 13 Ri ix quibij 
Kajtij, xukujeꞌ Kajaw, —quixcha chwe. Kas tzij ri quibij, rumal chi in cꞌu 
riꞌ. 14 We in, ri in Iwajtij, ri in Iwajaw nu chꞌajom ri iwakan, ri ix xukujeꞌ 
rajwaxic baꞌ quichꞌaj ri iwakan chbil tak iwib. 15 Ri in nu yoꞌm jun cꞌutbal 
chiwäch rech ri ix xukujeꞌ jeꞌ quibano jas ri nu banom in chiwe. 16 Kas 
tzij quinbij chiwe chi man cꞌo tä jun patäninel ri nim na u banic chuwäch 
ru patrón, xukujeꞌ man cꞌo tä jun takoꞌn ri nim na u banic chuwäch ri 
takowinak bic. 17 We quichꞌob waꞌ we riꞌ, quitakej cꞌu u banic, utz cꞌu iwe 
riꞌ, —xcha chque.

18 Ri tajin quinbij chanim, man quinbij tä waꞌ chiwij iwonojel ri ix. Ri 
in wetam jachin tak ri e chaꞌtal wumal. Rajwaxic cꞌut jeꞌ cäbantaj na jas 
ri cubij ru Lokꞌ Pixab ri Dios ri Tzꞌibtalic: “Ri jun ri cäwiꞌ junam wucꞌ 
u banom u cꞌulel chwe,” —cächa riꞌ. 19 Quinbij waꞌ chiwe chanim cꞌä 
mäjaꞌ cäbantajic, rech aretak cäbantaj waꞌ, ri ix quicojo chi In Riꞌ. 20 Kas 
tzij quinbij chiwe, chi jachin ri cucꞌulaj ri quintak bic, in riꞌ quinucꞌulaj. 
Jachin cꞌu ri quinucꞌulaj in, cucꞌulaj riꞌ ri xintakow lok, —xcha ri Jesús 
chque ru tijoxelab.

Ri Jesús cubij chi cäjach na rumal ri tat Judas
21 Aretak xbitaj waꞌ we tzij riꞌ rumal ri Jesús, sibalaj xunaꞌ cꞌäx pa 

ranimaꞌ. Kas chi sakil xubij chquiwäch ru tijoxelab: Kas tzij quinbij chiwe 
chi jun chiwe are quinjachow na, —xcha chque.

22 Te riꞌ ri tijoxelab xquichap u caꞌyexic quib ri jun rucꞌ ri jun chic, man 
xquichꞌob tä cꞌu jachin ri tajin cubij ri Jesús. 23 Jun chque ru tijoxelab ri 
Jesús, ri jun ri sibalaj lokꞌ chuwäch p tajin cäwiꞌ chuxcut chiꞌ ri mesa. 24 Ri 
tat Simón Pedro xubij che rareꞌ pa memal chi cutaꞌ che ri Jesús jachin ri 
tajin cubij. 25 Te riꞌ ri areꞌ xkeb rucꞌ ri Jesús, xutaꞌ che: Wajaw, ¿jachin riꞌ 
ri cäbij la? —xcha che.

26 Xchꞌaw cꞌu ri Jesús, xubij che: Quinrub na jun chꞌäkap caxlan wa. 
Jachin cꞌu che ri quinya wi waꞌ, are ri areꞌ, —xcha che.

Xurub cꞌu ri chꞌäkap caxlan wa, xuya che ri tat Judas Iscariote, u cꞌojol 
ri tat Simón. 27 Xuwi xcꞌamtaj ri chꞌäkap caxlan wa rumal ri tat Judas, 
xoc ri Satanás pa ranimaꞌ. Xubij cꞌu ri Jesús che: Ri cachomaj cabano, 
chabana waꞌ chanim, —xcha che.

28 Man cꞌo tä cꞌu jun chque ri tajin quewiꞌ chiꞌ ri mesa ri xuchꞌobo jas 
che ri Jesús xubij waꞌ we tzij riꞌ che. 29 Quetam cꞌut chi ri tat Judas pu 
kꞌab cꞌo wi ri cꞌolibal puak, rumal riꞌ jujun xquichomaj chi ri Jesús are 
tajin cubij che chi culokꞌ ri rajwaxic chque che ri nimakꞌij o cuya jubikꞌ 
puak che qui toꞌic ri mebaꞌib. 30 Xuwi cꞌu xcꞌamtaj ri chꞌäkap caxlan wa 
rumal ri tat Judas, xel bi ri areꞌ. Chakꞌab chi cꞌu riꞌ.

Ri cꞌacꞌ takanic ri xuya ri Jesús
31 Aretak elinak chi bi ri tat Judas, xubij ri Jesús: Cämic cäkꞌalajin 

na chi kas nim nu kꞌij in, in riꞌ ri Ralcꞌual ri Dios ri Kas Winak. Rumal 
cꞌu wech in cänimarisax na u kꞌij ri Dios. 32 We rumal wech in, in riꞌ ri 
Ralcꞌual ri Dios ri Kas Winak, cänimarisax na u kꞌij ri Dios, xukujeꞌ ri 
Dios cunimarisaj na nu kꞌij in. Chanim cꞌut cuban na waꞌ. 33 Ix riꞌ, ix jeꞌ 
ta ne alaj tak walcꞌual, man naj tä chic in cꞌo iwucꞌ. Ri ix quinitzucuj na. 
Jas cꞌu ri xinbij chque ri winak aj Israel, jeꞌ xukujeꞌ quinbij chiwe ix: Man 
quixcowin taj quixeꞌ chilaꞌ jawijeꞌ ri quineꞌ wi in. 34 Quinya cꞌu can we 
cꞌacꞌ takanic riꞌ chiwe: Chiwaj iwib chbil tak iwib. Jeꞌ jas ri in quixwaj, 
jeꞌ baꞌ chibana ix, chiwaj iwib chbil tak iwib. 35 We quiwaj iwib chbil tak 
iwib, conojel ri winak cäquetamaj na chi ri ix, ix nu tijoxelab, —xcha ri 
Jesús chque.

Ri Jesús cutzijoj apanok chi ri tat Pedro 
cubij na chi man retam tä u wäch

36 Ri tat Simón Pedro xutaꞌ che ri Jesús: Kajaw, ¿jawijeꞌ queꞌ wi la? —
xcha che.

Ri Jesús xchꞌawic, xubij che: Jawijeꞌ ri quineꞌ wi, ri at man catcowin taj 
cateꞌ wucꞌ cämic. Cꞌä te cꞌu riꞌ cateꞌ na wucꞌ, —xcha che.

37 Xubij cꞌu ri tat Pedro che: Wajaw, ¿jas che man quincowin taj quineꞌ 
ucꞌ la cämic? Ri in quinya nu tzij chi quincäm rumal ech la, —xcha che.

38 Ri Jesús xchꞌawic, xubij che: ¿A kas tzij caya a tzij chi catcäm rumal 
wech in? —xcha che. Kas tzij quinbij chawe chi cabij na oxmul chi man 
awetam tä nu wäch mäjok cokꞌ ri amaꞌ äcꞌ, —xcha che.

Waral cäkil wi chi ri Jesús are jeꞌ jas jun be 
ri copan rucꞌ ri ka Tat chilaꞌ chicaj

14  1 Xak mäkꞌoxow iwanimaꞌ. Chicuꞌba i cꞌux chrij ri Dios, xukujeꞌ 
chicuꞌba i cꞌux chwij in. 2 Cho rachoch ri nu Tat cꞌo qꞌuia ri jeꞌl 

tak ja ri cuyaꞌ quixcꞌoji wi. We ta mat je riꞌ, nu bim ta riꞌ chiwe. Quineꞌ 

q 14:6 Ri tzij pa griego are waꞌ: “In riꞌ ri be, in riꞌ ri kas tzij, in riꞌ ri cꞌaslemal”. 

baꞌ, quinbana u banic jun ja ri cuyaꞌ quixcꞌoji wi. 3 Aretak in benak chic, 
bantajinak chi u banic ri ja ri quixcꞌoji wi, quinpe chi na che i cꞌamic bi 
wucꞌ rech ri ix quixecꞌol chilaꞌ jawijeꞌ ri in cꞌo wi. 4 Ri ix iwetam jawijeꞌ ri 
quineꞌ wi, xukujeꞌ iwetam ri be ri copan chilaꞌ, —xcha ri Jesús chque ru 
tijoxelab.

5 Ri tat Tomás xubij che: Kajaw, man ketam taj jawijeꞌ ri queꞌ wi la. ¿Jas 
ta cꞌu cäkaꞌn che retamaxic ri be? —xcha che.

6 Ri Jesús xchꞌawic, xubij che: In riꞌ quincꞌut ri be, ri in quincꞌut ri kas 
tzij, xukujeꞌ ri in quinya na ri cꞌaslemal. q Xak xuwi rumal wech in jun 
winak cäcowinic copan rucꞌ ri ka Tat. 7 We ta ri ix kas iwetam nu wäch, 
iwetam ta u wäch riꞌ ri nu Tat xukujeꞌ. Iwetam chi cꞌu u wäch riꞌ cämic 
rumal chi amakꞌel tajin quiwil u wäch ri Areꞌ, —xcha che ri tat Tomás.

8 Te riꞌ xubij ri tat Felipe che: Kajaw, cꞌutu baꞌ la ri ka Tat chkawäch, 
xuwi waꞌ rajwaxic chke, —xcha che.

9 Ri Jesús xchꞌawic, xubij che: Felipe, ojer chi riꞌ in cꞌo iwucꞌ, ¿te cꞌu riꞌ 
man awetam tä nu wäch? Jachin ri rilom nu wäch in, rilom u wäch riꞌ 
ri nu Tat. ¿Jas che cataꞌ chwe chi quincꞌut ri ka Tat chiwäch? 10 ¿A mat 
quicojo chi ri in, in cꞌo rucꞌ ri ka Tat, xukujeꞌ chi ri ka Tat cꞌo wucꞌ in? Ri 
tzij ri quinbij chiwe man xak tä in quinbinic. Ri ka Tat ri cäjeki wucꞌ in, 
are ri Areꞌ ri cäbanow ri chac. 11 Chicojoꞌ chi ri in, in cꞌo rucꞌ ri ka Tat, 
xukujeꞌ chi ri ka Tat, Are cꞌo wucꞌ in. We man je riꞌ, chixcojon baꞌ chwe 
rumal ri quinbano. 12 Kas tzij quinbij chiwe, chi jachin ri cäcojon chwe, 
cuban na re xukujeꞌ ri cajmabal ri quinban in. Nimak tak cajmabal cꞌut 
chuwäch waꞌ cuban na rumal chi ri in quineꞌc jawijeꞌ ri cꞌo wi ri ka Tat. 
13 Ronojel cꞌu ri quitaꞌ che ri ka Tat pa ri nu biꞌ, ri in quinban na rech ri in 
u Cꞌojol ri Dios quinkꞌalajisaj chi nim na u kꞌij ri ka Tat. 14 Ri in quinban 
na apachique ri quitaꞌ chwe pa ri nu biꞌ.

Ri Jesús cubij chi cutak na lok ri Lokꞌalaj Espíritu
15 We ri ix kas quiniwaj, quinimaj na riꞌ ri nu takanic. 16 Ri in cꞌut 

quinbochiꞌj na ri nu Tat chi cutak lok Jun ri quixutoꞌ, ri cuwalijisaj na 
iwanimaꞌ, rech cäcꞌoji iwucꞌ amakꞌel ronojel kꞌij. 17 Are waꞌ ri Lokꞌalaj 
Espíritu ri cubij ri kas tzij. Ri winak ajuwächulew man quecowin taj 
cäquicꞌamo rumal chi man quilom tä u wäch, xukujeꞌ man quetam tä 
u wäch. Are cꞌu ri ix iwetam u wäch rumal chi ri Areꞌ cꞌo iwucꞌ, cäjeki 
cꞌu na pa ri iwanimaꞌ amakꞌel ronojel kꞌij. 18 Man quixinya tä canok xak 
i tuquiel. Quintzelej na lok rech quincꞌoji iwucꞌ. 19 Xak quieb oxib kꞌij 
chic, ri winak man cäquil tä chi na nu wäch. Are cꞌu ri ix, ix quiwil na 
nu wäch. Ri ix cꞌut quixcꞌasi na rumal chi ri in, in cꞌaslic. 20 Pa ri kꞌij riꞌ 
ri ix quiwetamaj na chi ri in, in cꞌo rucꞌ ri nu Tat, xukujeꞌ chi ri ix, ix cꞌo 

wucꞌ in. Quiwetamaj na chi ri in, in cꞌo iwucꞌ ix. 21 Jachin ri retam ri nu 
takanic xukujeꞌ cunimaj waꞌ, cucꞌut riꞌ chi kas tzij quinraj. Lokꞌ cꞌut quil 
wi na rumal ri nu Tat jachin ri quinraj. Ri in xukujeꞌ lokꞌ quinwil wi, 
quincꞌut cꞌu na wib chuwäch.

22 Ri tat Judas (man are tä ri Judas Iscariote) xutaꞌ che ri Jesús, xubij: 
Kajaw, ¿jas lo waꞌ chi chkawäch uj cäcꞌut wi ib la, man chquiwäch tä cꞌu 
ri winak ajuwächulew? —xcha che.

23 Ri Jesús xchꞌawic, xubij che: Jachin ri quinraj cunimaj riꞌ ri quinbij. 
Lokꞌ cꞌut quil wi na ri areꞌ rumal ri nu Tat. Ri nu Tat, xukujeꞌ ri in cujpe 
na, cujjekiꞌ na rucꞌ. 24 Jachin ri man quinraj taj man cunimaj tä riꞌ ri 
quinbij. Ri tzij ri tajin quitatabej man are tä nu tzij in, xane u tzij ri nu 
Tat ri xintakow lok.

25 Tajin quinbij ronojel waꞌ we tzij riꞌ chiwe che tak ri kꞌij riꞌ ri cꞌä in 
cꞌo iwucꞌ. 26 Are cꞌu ri Lokꞌalaj Espíritu ri cutak na lok ri nu Tat pa ri 
nu biꞌ rech quixutoꞌ, rech cucuꞌbisaj i cꞌux, ri Areꞌ cꞌut cucꞌut na ronojel 
chiwäch. Cunaꞌtaj cꞌu na chiwäch ronojel ri nu bim chiwe.

27 Rucꞌ utzil quixinya canok. Quinya chiwe chi cuxlan ri iwanimaꞌ, man 
junam tä cꞌu waꞌ rucꞌ ri cäquiya ri winak ajuwächulew. Mäkꞌoxow baꞌ 
iwanimaꞌ, mixej cꞌu iwib. 28 Ri ix xito aretak xinbij chi quineꞌc, quinpe chi 
cꞌu na jumul chic rech quincꞌoji iwucꞌ. We ta kas tzij quiniwaj, xixquicot 
ta riꞌ aretak xinbij chi quineꞌ rucꞌ ri nu Tat. Je riꞌ, rumal chi ri nu Tat are 
nim na u kꞌij chnuwäch in. 29 Quinbij apan waꞌ we riꞌ chiwe cꞌä mäjaꞌ 
cäbantajic, rech aretak cäbantaj waꞌ, quixcojon na.

30 Man cꞌo tä chi qꞌuia tzij quinbij chiwe. Cäpe cꞌu ri jun ri cꞌo u takanic 
puwiꞌ we uwächulew. Man cäcowin tä cꞌu ri areꞌ cätakan pa nu wiꞌ in. 
31 Rajwaxic wi chi jeꞌ cäbantaj na waꞌ, rech ri winak cäquetamaj chi lokꞌ 
ri nu Tat chnuwäch, quinban cꞌut jas ri in u takom wi. ¡Chixwalijok! 
Chujel bi waral, —xcha ri Jesús chque ru tijoxelab.

Waral cäkil wi ri cꞌutbal chrij ri juwiꞌ uvas

15  1 In riꞌ ri juwiꞌ uvas, ri kas utzalaj ticoꞌn. Ri nu Tat cꞌut, Are ri 
ajchac ri queilow ri juwiꞌ tak uvas. 2 Conojel ri alaj tak u kꞌab 

ri juwiꞌ uvas ri man cäquiya tä qui wäch queꞌresaj na apanok. Are cꞌu 
ri cäquiya qui wäch querilo queuban qui banic rech sibalaj quewächin 
na. 3 Ri ix chꞌajchꞌoj chi ri iwanimaꞌ rumal ri tijonic ri nu yoꞌm chiwe. 
4 Chibana baꞌ xa jun wucꞌ in, jas ri in nu banom xa jun iwucꞌ ix. Jeꞌ jas 
jun alaj u kꞌab ri juwiꞌ uvas man cäcowin taj cuya u wäch xak u tuquiel 
we man tikil che ri rakan, je riꞌ xukujeꞌ ri ix, ix jeꞌ jas jun ticoꞌn ri man 
cäwächin taj we man quiban xa jun wucꞌ in.

5 In riꞌ ri juwiꞌ uvas. Are cꞌu ri ix, ix ri alaj tak u kꞌab ri juwiꞌ uvas. 
Jachin ri cuban xa jun wucꞌ in, quinban cꞌu xa jun in rucꞌ ri areꞌ, are riꞌ 
sibalaj cäwächin na. Man cꞌo tä cꞌu jas quixcowin ix chubanic we man in 

cꞌo in iwucꞌ. 6 Jachin ri man cuban tä xa jun wucꞌ in, cäqꞌuiäk na apanok, 
cächakiꞌj cꞌu na jeꞌ jas ru kꞌab tak ri cheꞌ ri quemolic, queporox pa kꞌakꞌ.

7 We ri ix xa ix jun wucꞌ in, man cäsach tä cꞌu ri nu tijonic chiwe, 
cuyaꞌ quitaꞌ jachique ri quiwaj, cäyaꞌtaj cꞌu na waꞌ chiwe. 8 Ri nu Tat 
cänimarisax na u kꞌij aretak ri ix jeꞌ quiban waꞌ jas juwiꞌ uvas ri sibalaj 
cäwächinic. Je waꞌ riꞌ kas tzij quixoc che nu tijoxelab. 9 Ri in quixwaj ix 
jas ri nu Tat quinraj in. Chitakej baꞌ quiwaj iwib jas ri nu banom in chiwe. 
10 We quinimaj ri nu takanic, quitakej na riꞌ quiwaj iwib jas ri nu banom 
in chiwe jeꞌ jas ri in quinnimaj ru takanic ri nu Tat, ri Areꞌ cꞌut tajin wi 
lokꞌ quinrilo.

11 Jeꞌ quintzijoj waꞌ chiwe rech quixquicot wucꞌ, je cꞌu riꞌ kas cäquicot 
na ri iwanimaꞌ. 12 Ri nu takanic are waꞌ: Chiwaj iwib chbil tak iwib, jeꞌ 
jas ri in quixwaj ix. 13 Ri rutzil ranimaꞌ jun winak ri más nim ri cuyaꞌ 
cäcꞌoji pa ranimaꞌ are laꞌ chi cuya riꞌ ru cꞌaslemal che qui qꞌuexwäch ri 
e utz rucꞌ. 14 Ri ix kas ix utz wucꞌ in we quibano jas ri quixintak wi. 15 Ya 
man quinbij tä patänil tak we chiwe, rumal chi ri patäninel man retam 
tä riꞌ jas ri cuban ru patrón. Xane quinbij chiwe chi kas ix utz wucꞌ in 
rumal chi nu cꞌutum chiwäch ronojel ri u bim ri nu Tat chwe. 16 Ri ix man 
xinichaꞌ tä in, xane in riꞌ ri xixinchaꞌ ix. Xinya cꞌu pi kꞌab chi jeꞌ quibano 
jas juwiꞌ uvas ri sibalaj cäwächinic. Ri wächinic ri quiya man cäsach tä u 
wäch. Je cꞌu riꞌ ri nu Tat cuya na chiwe jachique ri quitaꞌ che pa ri nu biꞌ. 
17 Are baꞌ waꞌ ri quixintak wi: Chiwaj iwib chbil tak iwib ri jun rucꞌ ri jun 
chic, —xcha chque.

Ri winak ajuwächulew cäquetzelaj u wäch 
ri Jesús xukujeꞌ ri e rech ri Areꞌ

18 We ri winak ajuwächulew cäquetzelaj i wäch, chiwetamaj chi in riꞌ 
xquetzelaj nu wäch nabe. 19 We ta ri ix, ix rech ruwächulew, ri winak 
ajuwächulew quixcaj ta riꞌ, jeꞌ jas ri e areꞌ sibalaj quecaj ri cachiꞌl. Ri 
in cꞌut xixinchaꞌ chquixol ri winak ajuwächulew, rumal cꞌu riꞌ ri winak 
ajuwächulew cäquetzelaj i wäch rumal chi man ix jun tä chi cucꞌ. 
20 Chnaꞌtaj baꞌ chiwe jas ri xinbij chiwe: “Man cꞌo tä jun patäninel ri nim 
na u banic chuwäch ru patrón.” We ri in cäban cꞌäx chwe cumal ri winak, 
ri ix xukujeꞌ cäban na cꞌäx chiwe cumal. We cꞌu qui nimam ri nu tijonic 
in, xukujeꞌ cäquinimaj na ri i tijonic ix. 21 Ronojel waꞌ we cꞌäx riꞌ cäban na 
chiwe cumal ri winak rumal wech in, rumal chi man quetam tä u wäch ri 
xintakow lok.

22 Mat cꞌo qui mac we winak riꞌ we ta mat xinpe che qui tzijobexic. 
Cämic cꞌut man cuyaꞌ taj cäquibij chi man cꞌo tä qui mac. 23 Jachin cꞌu tak 
ri cäquetzelaj nu wäch in, cäquetzelaj u wäch riꞌ ri nu Tat xukujeꞌ. 24 Mat 
cꞌo qui mac riꞌ we ta mat cꞌo ri nu banom chquixol ri man cꞌo tä chi jun 
banowinak. Ri e areꞌ cꞌut quilom ronojel ri nu banom. Pune je riꞌ cäquetzelaj 

nu wäch in, xukujeꞌ cäquetzelaj u wäch ri nu Tat. 25 Rajwaxic cꞌut chi jeꞌ 
cäbantaj na waꞌ rumal chi kas jeꞌ quel na jas ri tzꞌibtal can pa ri qui Pixab: 
“Xquetzelaj nu wäch, man cꞌo tä cꞌu mac xinban chquij,” —cächaꞌ.

26 Aretak cꞌut cäpe ri Jun ri cätoban chiwe, ri cuwalijisaj iwanimaꞌ, 
ri Lokꞌalaj Espíritu ri cubij ri kas tzij, ri quintak na lok aretak in cꞌo chi 
rucꞌ ri ka Tat, ri Areꞌ cukꞌalajisaj na ri kas tzij chwij. 27 Ri ix xukujeꞌ 
quikꞌalajisaj na ri kas tzij chwij, rumal chi ri ix cꞌolinak wucꞌ petinak lok, 
—xcha ri Jesús chque ru tijoxelab.

16  1 Quinbij waꞌ we tzij riꞌ chiwe rech man cuban tä quieb i cꞌux, 
quixtzak cꞌut. 2 Quixesax cꞌu na lok pa tak ri rachoch Dios. Je 

riꞌ chi copan na ri kꞌij aretak apachin ri quixcämisanic cuchomaj na chi 
tajin cäpatänin che ri Dios. 3 Jeꞌ cäcaꞌn na waꞌ rumal chi man cꞌo tä jumul 
ri kas xquetamaj u wäch ri nu Tat, man cꞌo tä cꞌu jumul ri xquetamaj nu 
wäch in. 4 Quinbij apan ronojel waꞌ chiwe, rech aretak curik ri kꞌij riꞌ, 
cänaꞌtaj chiwe chi ri in nu bim chi waꞌ chiwe, —xcha ri Jesús.

Waral cäkil wi ri cuban ri Lokꞌalaj Espíritu

Man xinbij tä waꞌ chiwe petinak lok rumal chi ri in, in cꞌo iwucꞌ. 5 Cämic 
cꞌut quineꞌc rech quinecꞌol rucꞌ ri Jun ri xintakow lok. Man cꞌo tä cꞌu jun 
chiwe cutaꞌ chwe jawijeꞌ ri quineꞌ wi. 6 Xa cꞌu xixbisonic rumal chi xinbij 
waꞌ we tzij riꞌ chiwe. 7 Quinbij cꞌu ri kas tzij chiwe: Are utz na chiwe ix chi 
quineꞌc. We ta cꞌu man quineꞌc, man cäpe tä riꞌ ri Jun ri cäcꞌoji iwucꞌ che i 
toꞌic, ri cuwalijisaj iwanimaꞌ. We cꞌu quineꞌc, quintak na lok. 8 Aretak cäpe 
ri Areꞌ cuya na pa canimaꞌ ri winak chi cäquichꞌobo chi cꞌo qui mac, chi 
rajwaxic cäcaꞌn ri jicomal pa ri qui cꞌaslemal, xukujeꞌ chi ri Dios cukꞌat na 
tzij pa qui wiꞌ. 9 Cꞌo qui mac rumal chi man quecojon tä chwe. 10 Cäquetamaj 
cꞌu na chi rajwaxic u banic ri jicomal pa ri qui cꞌaslemal rumal chi ri in 
quineꞌ rucꞌ ri nu Tat, ri ix cꞌut man quiwil tä chi na nu wäch. 11 Cäquetamaj 
na chi ri Dios cukꞌat na tzij pa qui wiꞌ rumal chi ri jun ri cätakan puwiꞌ 
ruwächulew kꞌatom chi tzij puwiꞌ chi cäcꞌäjisax u wäch.

12 Qꞌuia na ri cwaj quinbij chiwe, man quixcowin tä cꞌu chuchꞌobic waꞌ 
cämic. 13 Aretak cꞌut cäpe ri Lokꞌalaj Espíritu ri cubij ri kas tzij, cucꞌut na 
ronojel ri kas tzij chiwäch. Man xak tä cꞌu pa re wi cächꞌawic, xane are cubij 
ronojel ri cuto, cucꞌut cꞌu na chiwäch jas ri cäbantaj na. 14 Ri Areꞌ cunimarisaj 
na nu kꞌij in rumal chi cucꞌam na ri wech in, cucꞌut cꞌu na waꞌ chiwäch ix. 
15 Ronojel ri cꞌo rucꞌ ri nu Tat are wech in xukujeꞌ. Rumal riꞌ xinbij chi ri 
Lokꞌalaj Espíritu cucꞌam na ri wech in, cucꞌut cꞌu na waꞌ chiwäch ix.

Ri bis cujala na pa quicotem
16 Xak jubikꞌ chic, te cꞌu riꞌ ri ix man quiwil tä chi na nu wäch. Cꞌä te 

cꞌu riꞌ quiwil chi na jumul nu wäch pa quieb oxib kꞌij, rumal chi quineꞌc 
rech quinecꞌol chilaꞌ jawijeꞌ ri cꞌo wi ri ka Tat, —xcha chque ru tijoxelab.

17 Te riꞌ jujun chque ru tijoxelab xquitala chbil tak quib, xquibij: ¿Jas 
quel cubij waꞌ? Cubij chke chi xak jubikꞌ chic, te cꞌu riꞌ man cäkil tä chi u 
wäch. Cꞌä te cꞌu cäkil chi na u wäch jumul chic pa quieb oxib kꞌij rumal 
chi queꞌ jelaꞌ jawijeꞌ ri cꞌo wi ri ka Tat. 18 ¿Jas lo waꞌ ri craj cubij chi “xak 
jubikꞌ chic”? Man cäkachꞌob taj jas ri tajin cubij, —xechaꞌ.

19 Ri Jesús xuchꞌobo chi cꞌo jas ri cäcaj cäquitaꞌ che, xubij cꞌu chque: 
Ri in xinbij chiwe chi xak jubikꞌ chic, te cꞌu riꞌ man quiwil tä chi nu 
wäch. Cꞌä te cꞌu quiwil chi na jumul nu wäch pa quieb oxib kꞌij. ¿A are 
waꞌ ri tajin quitala chixol chbil tak iwib? 20 Kas tzij quinbij chiwe chi 
ri ix quixokꞌ na, quixbison na, are cꞌu ri winak ajuwächulew quequicot 
na. Pune cꞌu je riꞌ, chi ri ix quixbison na, ri i bis cujala na pa quicotem. 
21 Aretak cäpe ri kꞌij ri quil na u wäch ri ral jun ixok, cäbisonic rumal chi 
xurik ri kꞌij re ri kꞌoxom. Aretak cꞌut rilom chi u wäch ri ral, man cänaꞌtaj 
tä chi ri kꞌoxom che rumal ri quicotemal ri cunaꞌ chi ilom u wäch jun 
alaj acꞌal cho ruwächulew. 22 Je cꞌu riꞌ ri ix, cämic quixbisonic. Ri in cꞌut 
quinwil chi na i wäch jumul chic, te cꞌu riꞌ cäquicot cꞌu na ri iwanimaꞌ. 
Are jun quicotemal waꞌ ri man cꞌo tä jun cäcowinic quesan chiwe.

23 Pa ri kꞌij riꞌ man cꞌo tä chi jas quitaꞌ na chwe. Kas tzij quinbij chiwe 
chi ri ka Tat cuya na chiwe ronojel ri quitaꞌ che pa ri nu biꞌ. 24 Cꞌä we 
cämic riꞌ ri ix man cꞌo tä jas ri i tom pa ri nu biꞌ. Chitaꞌ baꞌ, cäyaꞌtaj cꞌu na 
chiwe rech kas cäquicot ri iwanimaꞌ, —xcha chque.

Ri Jesucristo chꞌacaninak na puwiꞌ ruwächulew
25 Nu bim waꞌ we tzij riꞌ chiwe cucꞌ tak cꞌutbal. Curik cꞌu na ri kꞌij aretak 

man quintzijon tä chi iwucꞌ cucꞌ tak cꞌutbal. Xane chi sakil chic quintzijon 
na iwucꞌ chrij ri ka Tat. 26 Pa ri kꞌij riꞌ cꞌo ri quitaꞌ na che ri Areꞌ pa ri nu 
biꞌ. Man quinbij tä cꞌu chiwe chi quinbochiꞌj ri nu Tat pi wiꞌ. 27 Je riꞌ, rumal 
chi ri ix, ix lokꞌ chuwäch ri nu Tat. Ix lokꞌ chuwäch rumal chi ri in, in lokꞌ 
chiwäch ix, quicoj cꞌut chi rucꞌ ri Dios in petinak wi. 28 Xinel lok rucꞌ ri ka 
Tat rech quinpe waral cho we uwächulew, cämic chi cꞌut tajin quinya can 
ruwächulew rech quintzelej rucꞌ ri ka Tat, —xcha ri Jesús chque.

29 Te riꞌ xquibij ru tijoxelab ri Jesús: Cämic kas chi sakil tajin cätzijon 
la, man tajin tä cäcoj la cꞌutbal. 30 Cämic ketam chic chi etam la ronojel. 
Man rajwaxic taj chi cꞌo jun cꞌo jas cutaꞌ che la. Rumal riꞌ cäkacojo chi 
rucꞌ ri Dios petinak wi la, —xecha che.

31 Ri Jesús xchꞌawic, xubij chque: ¿A tzij riꞌ chi cämic kas quixcojonic? 
—cächaꞌ. 32 Petinak cꞌu ri kꞌij, cämic cꞌu riꞌ aretak ri ix quixjabun na. 
Chijujunal quitzucuj na jawijeꞌ quixeꞌ wi, quiniya cꞌu na can nu tuquiel. 
Man quincanaj tä cꞌu na can nu tuquiel rumal chi ri ka Tat are cꞌo wucꞌ. 
33 Quinbij waꞌ we tzij riꞌ chiwe rech cuxlan ri iwanimaꞌ rumal chi xa ix 
jun wucꞌ. Cho ruwächulew quirik na cꞌäx. ¡Mixej baꞌ iwib! Ri in cꞌut, in 
chꞌacaninak puwiꞌ ruwächulew.

Ri Jesús cuban orar pa qui wiꞌ ru tijoxelab

17  1 Aretak xbitaj waꞌ we tzij riꞌ rumal ri Jesús, xcaꞌy chicaj, xubij: 
Tat, xurik ri kꞌij. Nimarisaj baꞌ la u kꞌij ri Cꞌojol la, rech xukujeꞌ ri 

Cꞌojol la cunimarisaj ri kꞌij la. 2 Yoꞌm cꞌu la takanic pu kꞌab ri Cꞌojol la pa 
qui wiꞌ conojel winak rech cuya ri cꞌaslemal ri man cꞌo tä u qꞌuisic chque 
ri xeya la che. 3 Ri cꞌaslemal ri man cꞌo tä u qꞌuisic are waꞌ chi cäquetamaj 
wäch la chi xuwi ri lal, lal kas Dios, xukujeꞌ chi cäquetamaj u wäch ri 
Jesucristo ri xtak la lok.

4 Ri in, nu nimarisam kꞌij la waral cho ruwächulew xukujeꞌ nu 
qꞌuisom u banic ri xintak la chubanic. 5 Cämic cꞌut, Tat, ya la chwe 
chi cänimarisax nu kꞌij ucꞌ la jas ri nu banom nabe aretak mäjok xban 
ruwächulew.

6 Ri winak ri xechaꞌ la chquixol ri winak cho ruwächulew rech queya 
la chwe, nu bim chque jachin ri lal. E ech la waꞌ, xeya cꞌu la chwe. Ri e 
areꞌ cꞌut qui nimam ri tzij la. 7 Cämic ri e areꞌ quetam chi ronojel ri xya 
la chwe ucꞌ la petinak wi. 8 Nu yoꞌm cꞌu ri tzij la chque ri xya la chwe, 
xquicoj cꞌu pa canimaꞌ. Xquichꞌobo chi kas tzij ucꞌ la in petinak wi, 
xukujeꞌ xquicojo chi ri lal xintakow la lok.

9 Quinbochiꞌn che la pa qui wiꞌ. Man quinbochiꞌn tä che la pa qui wiꞌ ri 
winak ajuwächulew, xane pa qui wiꞌ ri winak ri xeya la chwe, rumal chi 
e ech la waꞌ. 10 Ronojel ri wech in ech la waꞌ, are cꞌu ri ech la wech in waꞌ. 
Cumal cꞌu ri e areꞌ cäkꞌalajinic chi sibalaj nim na nu kꞌij.

11 Ri in man quincanaj tä chic cho ruwächulew. Ri e areꞌ cꞌut quecanaj 
na can cho ruwächulew. Ri in quineꞌc rech quincꞌoji ucꞌ la. Lokꞌalaj ka 
Tat, chechajij baꞌ la rucꞌ ri chukꞌab la ri winak ri xeya la chwe, rech kas 
cäcaꞌn xa jun, jas ri in, ri lal xa uj jun. 12 Aretak xincꞌoji cucꞌ ri e areꞌ 
waral cho we uwächulew, xeinchajij xukujeꞌ xeintoꞌ rucꞌ ri chukꞌab la 
conojel ri xeya la chwe. Man cꞌo tä jun chque ri xsachic, xane xak xuwi ri 
jun ri yoꞌm chrij chi cäsachic rech jeꞌ cäbantajic jas ri cubij ri Lokꞌ Pixab 
la ri Tzꞌibtalic.

13 Cämic cꞌut quineꞌ chilaꞌ jawijeꞌ ri cꞌo wi la. Che cꞌu we chanim riꞌ ri in cꞌo 
na cho ruwächulew, quinbij can waꞌ we tzij riꞌ chque rech ri e areꞌ kas cäquinaꞌ 
pa canimaꞌ ri quicotemal ri quinnaꞌ in pa ri wanimaꞌ. 14 Nu yoꞌm ri tzij la 
chque. Quetzelax cꞌu qui wäch ri e areꞌ cumal ri winak ajuwächulew, rumal 
chi ri e areꞌ man e rech tä ruwächulew jeꞌ jas ri in man in rech tä ruwächulew. 
15 Man quintaꞌ tä che la chi queesaj la bi cho ruwächulew, xane quinbochiꞌn 
che la chi quetoꞌ la chuwäch ri Itzel. 16 Jeꞌ jas ri in man in rech tä ruwächulew, 
ri e areꞌ xukujeꞌ man e rech tä ruwächulew. 17 Chetasa la chrij ronojel u wäch 
mac rucꞌ ri kas tzij rech cäquijach quib pa kꞌab la. Ri Lokꞌ Pixab la are ri kas 
tzij. 18 Jas ri lal xintak la lok chquixol ri winak ajuwächulew, ri in xukujeꞌ 
queintak na bi ri e areꞌ chquixol ri winak ajuwächulew. 19 Rumal cꞌu quech ri e 

areꞌ ri in quinjach wib pa kꞌab la, rech ri e areꞌ xukujeꞌ cäquijach quib pa kꞌab 
la rumal ri kas tzij, cäquitas cꞌu quib chrij ronojel u wäch mac.

20 Man quinbochiꞌn tä cꞌu che la xak xuwi pa qui wiꞌ ri e areꞌ, xane xukujeꞌ 
pa qui wiꞌ ri cꞌä teꞌ quecojon na chwe, aretak cäquita ri tzij ri cäquitzijoj na ri 
e areꞌ. 21 Quinbochiꞌn che la chi conojel ri e areꞌ kas cäcaꞌn na xa jun, chi kas 
cäcaꞌn ta na xa jun junam kucꞌ uj, Tat, jeꞌ jas ri lal cꞌo la wucꞌ in, xukujeꞌ ri in, 
in cꞌo ucꞌ la. Kas tzij ta baꞌ cäcaꞌn xa jun rech ri winak ajuwächulew cäquicojo 
chi lal xintakow la lok. 22 Ri in nu nimarisam qui kꞌij jas ri u nimarisaxic nu 
kꞌij in banom la, rech xa e jun, jeꞌ jas ri lal ri in xa uj jun. 23 Ri in, in cꞌo cucꞌ, ri 
lal cꞌut cꞌo la wucꞌ in, rech ri e areꞌ kas cäcaꞌn na xa e jun, rech je riꞌ ri winak 
ajuwächulew cäquichꞌobo chi lal xintakow la lok, xukujeꞌ chi e lokꞌ chuwäch 
la jas ri in, in lokꞌ chuwäch la.

24 Tat, lal xeyoꞌw la chwe, cwaj cꞌut chi quecꞌol na wucꞌ in jawijeꞌ ri 
quincꞌoji wi na in rech cäquilo chi yoꞌm la chwe chi sibalaj nim nu kꞌij in. 
Ojer cꞌut in lokꞌ chuwäch la tzaretak mäjok cäban ruwächulew. 25 Tat, lal 
ri jicom animaꞌ la, ri winak ajuwächulew man kas quetam tä wäch la, ri 
in cꞌut wetam wäch la. Ri winak cꞌut ri e yoꞌm la chwe quetam chi lal riꞌ 
xintakow la lok. 26 Nu bim chque jachin ri lal, quintakej cꞌu na u bixic waꞌ 
chque, rech jas ri nu lokꞌal in chuwäch la, jeꞌ qui lokꞌal ri e areꞌ chuwäch 
la. Je riꞌ rech ri in kas quincꞌoji na cucꞌ, —xcha ri Jesús che ri ka Tat.

Cächap ri Jesús cumal ri winak

18  1 Aretak xbitaj we tzij riꞌ rumal ri Jesús, xel bi ri Areꞌ. Junam 
cucꞌ ru tijoxelab xeꞌ ri Areꞌ chꞌäkäp che ri binel jaꞌ, Cedrón u biꞌ. 

Chilaꞌ cꞌo wi jun chꞌäkap ulew ri e tictal wi ri cheꞌ, chilaꞌ cꞌut xoc wi ri 
Jesús e rachiꞌl ru tijoxelab. 2 Ri tat Judas ri tajin cäjachow ri Jesús xukujeꞌ 
retam areꞌ ri chꞌäkap ulew riꞌ rumal chi ri Jesús qꞌuia mul cꞌolinak 
chilaꞌ cucꞌ ru tijoxelab. 3 Je riꞌ ri tat Judas xopan chilaꞌ e rachiꞌl jumulaj 
soldados, xukujeꞌ jujun chajinelab re ri nimalaj rachoch Dios ri e takom 
bi cumal ri qui nimakil ri sacerdotes xukujeꞌ ri tataꞌib fariseos. We winak 
riꞌ cucꞌam qui machetes, cucꞌam qui lámpara, cucꞌam cꞌu qui chäj. 4 Retam 
chi cꞌu ri Jesús ronojel ri cäban na che. Rumal riꞌ xel apan chquiwäch ri 
winak, xutaꞌ chque: ¿Jachin ri cätzucuj alak? —xcha chque.

5 Ri e areꞌ xechꞌawic, xquibij che: Ri Jesús ri aj Nazaret, —xechaꞌ.
Ri Jesús xubij: In riꞌ, —xcha chque.
Ri tat Judas ri tajin cäjachowic cꞌo chilaꞌ chquixol. 6 Aretak ri Jesús 

xubij: “In riꞌ”, pacꞌalic xebeꞌc, xetzak cꞌu pulew. 7 Te riꞌ ri Jesús xutaꞌ chi 
jumul chque: ¿Jachin ri cätzucuj alak? —xcha chque.

Xquibij cꞌu ri e areꞌ: Ri Jesús ri aj Nazaret, —xechaꞌ.
8 Te riꞌ xubij ri Jesús chque: Nu bim chi chech alak chi in riꞌ, —cächa 

chque. We are ri in ri quintzucuj alak, ya alak chque we niqꞌuiaj riꞌ chi 
quebeꞌc, —xcha chque.

SAN JUAN 17 ,  18

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



243

9 Jeꞌ xubij waꞌ ri Jesús rech jeꞌ cäbantajic jas ri xubij ri Areꞌ: “Ri xeuya 
ri nu Tat chwe, man cꞌo tä jun chque xsachic,” —xchaꞌ. 10 Te riꞌ ri tat 
Simón Pedro ri cꞌo ru machete xucꞌamo, xukꞌat cꞌu apan ru xiquin ri tat 
Malco ri patänil re ri qui nimal sacerdotes. 11 Xubij cꞌu ri Jesús che ri tat 
Pedro: Chaya chi jumul ri a machete pa ri cꞌolibal re. We ri nu Tat cuban 
chwe chi quintij ri cꞌa ri cꞌo pa ri vaso, ¿a mat rajwaxic wi chi cäpe waꞌ 
we cꞌäx riꞌ chwij? —xcha che.

Copan ri Jesús chuwäch ri qui nimal sacerdotes
12 Xepe cꞌu ri jumulaj soldados cachiꞌl ri qui nimal ri e areꞌ, xukujeꞌ 

ri chajinelab re ri nimalaj rachoch Dios ri aj Israel, xquichap ri Jesús, 
xquiyutu. 13 Te riꞌ xquicꞌam bi cho rachoch ri tat Anás. Ri tat Anás are u 
jiꞌ ri tat Caifás ri qui nimal sacerdotes pa ri junab riꞌ. 14 Are ri tat Caifás 
waꞌ ri u bim can nabe chque ri winak aj Israel chi are utz na chque ri e 
areꞌ chi cäcäm xa jun achi che qui qꞌuexwäch conojel ri winak.

Ri tat Pedro cubij chi man retam tä u wäch ri Jesús
15 Ri tat Simón Pedro, rachiꞌl jun tijoxel chic, e benak rucꞌ ri Jesús. Ri 

jun tijoxel chic riꞌ etamtal u wäch rumal ri qui nimal sacerdotes, rumal 
cꞌu riꞌ xoc bi ri areꞌ rucꞌ ri Jesús pa ri uwoja rech ri rachoch ri qui nimal 
sacerdotes. 16 Are cꞌu ri tat Pedro xcanaj can chrij ri ja chiꞌ ri uchibe. Xa je 
riꞌ xel lok ri tijoxel ri etamtal u wäch rumal ri qui nimal sacerdotes, xchꞌaw 
rucꞌ ri chajil uchibe, xrocsaj cꞌu bi ri tat Pedro. 17 Ri chajil uchibe xutaꞌ che 
ri tat Pedro, xubij: ¿A mat lal jun chque ru tijoxelab we achi riꞌ? —xcha che.

Ri tat Pedro xchꞌawic, xubij: No, man in jun tä chque, —xcha che.
18 Sibalaj cꞌäx tew tajin cubano. Rumal riꞌ ri patäninelab xukujeꞌ ri 

chajinelab qui nucꞌum jun kꞌakꞌ. E tacꞌatoj cꞌu chilaꞌ, tajin cäquimikꞌ quib. 
Ri tat Pedro xukujeꞌ cꞌo cucꞌ, tajin cꞌu cumikꞌ rib chrij ri kꞌakꞌ.

Ri qui nimal sacerdotes cucꞌot u chiꞌ ri Jesús
19 Ri qui nimal sacerdotes xuchap u taꞌic che ri Jesús jachin tak ru 

tijoxelab, xukujeꞌ jas ri tajin cucꞌut chquiwäch ri winak. 20 Ri Jesús xubij 
che: Ri in, in tzijoninak chquiwäch conojel ri winak chi sakil. Amakꞌel 
nu yoꞌm tijonic pa tak ri rachoch Dios xukujeꞌ pa ri nimalaj rachoch Dios 
jawijeꞌ ri cäquimulij wi quib conojel ri winak aj Israel. Je riꞌ chi man cꞌo 
tä jun tzij nu bim xak chi cꞌuyal, —cächa che. 21 ¿Jas che cätaꞌ la chwe 
in? Taꞌ la chque ri winak ri qui tom ri nu tzij, chquibij cꞌut jas chrij in 
tzijoninak wi. Ri e areꞌ quetam jas ri nu bim, —xcha che.

22 Aretak xbitaj waꞌ we tzij riꞌ rumal ri Jesús, jun chque ri chajinelab 
rech ri nimalaj rachoch Dios ri cꞌo chilaꞌ xuya jun kꞌab chupalaj ri Jesús, 
te cꞌu riꞌ xubij che: ¿A jeꞌ u chꞌabexic waꞌ ri qui nimal sacerdotes cabano? 
—xcha che.

23 Ri Jesús xchꞌawic, xubij che: We cꞌo jun tzij xinbij ri man utz taj, 
bij la chwe jachique ri tzij ri man utz taj. We cꞌu utz ri xinbij, ¿jas che 
quinchꞌay la? —xcha che.

24 Yutum cꞌu ri Jesús, xpe ri tat Anás, xutak bi rucꞌ ri tat Caifás, ri qui 
nimal ri sacerdotes.

Ri tat Pedro cubij jumul chic chi man retam tä u wäch ri Jesús
25 Are cꞌu ri tat Pedro tacꞌalic tajin cumikꞌ na rib chrij ri kꞌakꞌ. Xquitaꞌ 

cꞌu che, xquibij: ¿A mat at jun chque ru tijoxelab we achi riꞌ? —xecha che.
Ri tat Pedro cꞌut xresaj rib chupam, xubij: ¡No, man in jun tä chque! —

xcha chque.
26 Te riꞌ xtaꞌ che rumal jun chque ri patänil tak re ri qui nimal 

sacerdotes, ri alaxic rucꞌ ri achi ri xkꞌat apan u xiquin rumal ri tat Pedro, 
xubij che: ¿A mat xinwilo chi at cꞌo rucꞌ ri Areꞌ pa ri chꞌäkap ulew ri e 
tictal wi ri cheꞌ? —xcha che.

27 Ri tat Pedro xresaj chi jumul rib chupam, tzare chiꞌ cꞌut xokꞌ ri amaꞌ 
äcꞌ.

Ri Jesús cꞌo chuwäch ri tat Pilato
28 Te cꞌu riꞌ xquicꞌam bi ri Jesús cho rachoch ri tat Caifás, xebeꞌ cho 

ri nimalaj ja re ri nim kꞌatal tzij. Xak jubikꞌ chic craj man cäsakiric, ri 
winak aj Israel cꞌut man xeboc tä pa ri nimalaj ja rech man cäcaꞌn tä ri 
äwas u banic. We je riꞌ man cuyaꞌ tä riꞌ cäquitij ri wiꞌm rech ri Pascua. 
29 Rumal riꞌ ri tat Pilato xel lok che qui tzijobexic, xubij chque: ¿Jas u mac 
we achi riꞌ ri quibij ix? —xcha chque.

30 Ri e areꞌ xechꞌawic, xquibij: We ta mat are jun banal etzelal mat 
xkajach waꞌ pa kꞌab la, —xecha che.

31 Xubij cꞌu ri tat Pilato chque: Chicꞌama bi ix, chikꞌata tzij puwiꞌ. 
Chibanaꞌ jas ri cubij ri i pixab ix, —xcha chque.

Ri winak aj Israel xechꞌawic, xquibij: Ri uj, ri uj aj Israel, man yaꞌtal tä 
chke chi cäkacämisaj jun winak, —xecha che.

32 Je riꞌ xbantajic jas ru bim can ri Jesús chrij ri cäban na che 
chucämisaxic. 33 Ri tat Pilato xoc chi bi jumul pa ri nimalaj ja, xusiqꞌuij 
ri Jesús, te cꞌu riꞌ xutaꞌ che: ¿A at riꞌ ri cattakan pa qui wiꞌ ri winak aj 
Israel? —xcha che.

34 Ri Jesús xubij che: ¿A xak lal cäbin la waꞌ o niqꞌuiaj chic xebin che la 
chwij in? —xcha che.

35 Ri tat Pilato xchꞌawic, xubij: ¿A in pu lo jun aj Israel? Ri awinakil at, 
xukujeꞌ ri qui nimakil ri sacerdotes e are tak waꞌ ri xatjachow pa nu kꞌab. 
¿Jas cꞌu ri a banom? —xcha che.

36 Te riꞌ xchꞌaw ri Jesús, xubij che: Ri nu takanic man rech tä we 
uwächulew riꞌ. We ta rech ruwächulew, ri nu tijoxelab xechꞌojin ta riꞌ rech 

mat xinjach pa qui kꞌab ri winak aj Israel. Ri nu takanic cꞌut man ajwaral 
taj, —xcha che.

37 Xubij cꞌu ri tat Pilato che: Je riꞌ chi ri at, ¿a at nim takanel? —xcha 
che.

Ri Jesús xchꞌawic, xubij: In nim takanel, jas ri cäbij la, —xcha che. Ri 
in xil nu wäch waral cho ruwächulew chubixic jas riꞌ ri kas tzij. Conojel 
cꞌu ri queniman che ri kas tzij cäquitatabej ri quinbij, —xcha che.

38 Ri tat Pilato xubij che: ¿Jas cꞌu riꞌ ri kas tzij? —xcha che.

Cäkꞌat tzij puwiꞌ ri Jesús chi cäcämisax na

Xuwi xtaꞌtaj waꞌ che ri Jesús rumal ri tat Pilato, ri areꞌ xel chi lok 
jumul che qui tzijobexic ri winak aj Israel, xubij chque: Ri in, man cꞌo tä 
jun mac quinrik chrij we achi riꞌ, —cächa chque. 39 Ri ix cꞌut ix nakꞌatalic 
chi quinban tokꞌob chiwe, quintzokopij bi jun ajpacheꞌ pa ri nimakꞌij re ri 
Pascua. ¿A quiwaj chi quintzokopij bi ri tataꞌ riꞌ ri cꞌo u takanic pi wiꞌ ix, 
ix winak aj Israel? —xcha chque.

40 Te riꞌ conojel co xechꞌawic, xquibij: ¡Mätzokopij la bi ri areꞌ! ¡Are 
tzokopij la bi ri Barrabás! —xechaꞌ.

Areꞌ cꞌu jun elakꞌom waꞌ ri Barrabás.

19  1 Te riꞌ ri tat Pilato xucꞌam bi ri Jesús, xtakan cꞌu chuchꞌayic. 2 Ri 
soldados xquicoj jun corona re quemom qꞌuix chujolom ri Jesús, 

xquicoj cꞌu jun atzꞌiak morada chrij. 3 Te cꞌu riꞌ xekeb rucꞌ, xquibij cꞌut: Lal 
riꞌ ri cätakan la pa qui wiꞌ ri winak aj Israel, ¡chnimarisax kꞌij la! —xecha 
che.

Xquichꞌay cꞌu chupalaj.
4 Ri tat Pilato xel lok jumul chic, xubij cꞌu chque ri winak: Chiwilampeꞌ, 

quinwesaj lok we achi riꞌ chiwäch rech quiwetamaj chi man cꞌo tä jubikꞌ 
mac quinrik in chrij, —xcha chque.

5 Xel cꞌu lok ri Jesús, cojom cꞌu ri corona re quemom qꞌuix chujolom, 
cojom xukujeꞌ ri atzꞌiak morada chrij. Te cꞌu riꞌ xubij ri tat Pilato chque: 
¡Waral cꞌo wi ri achi! —xcha chque.

6 Aretak ri qui nimakil sacerdotes, xukujeꞌ ri chajinelab re ri nimalaj 
rachoch Dios xquilo, co xechꞌawic, xquibij: ¡Chripok! ¡Chripok! —xechaꞌ.

Ri tat Pilato xubij chque: ¡Chicꞌama bi ix, chiripaꞌ! Ri in man cꞌo tä 
jubikꞌ mac quinrik in chrij, —xcha chque.

7 Ri winak aj Israel xechꞌawic, xquibij: Ri uj cꞌo jun ka pixab, ri ka pixab 
cꞌut cubij chi rajwaxic cäcämisaxic rumal chi xuban che rib chi are u 
Cꞌojol ri Dios, —xechaꞌ.

8 Ri tat Pilato, aretak xuta waꞌ ri xquibij, sibalaj xuxej na rib. 9 Xoc chi 
bi jumul pa ri nimalaj ja, xutaꞌ che ri Jesús: ¿Jawijeꞌ ri catpe wi? —xcha 
che.

Are cꞌu ri Jesús man xchꞌaw taj, man cꞌo tä cꞌu jas xubij che.

SAN JUAN 18 ,  19

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



246

10 Xubij cꞌu ri tat Pilato che: ¿Jas che man quinachꞌabej taj? ¿A 
mat awetam chi cꞌo takanic pa nu kꞌab che a ripic cho ri cruz o che a 
tzokopixic bic? —xcha che.

11 Ri Jesús xchꞌawic, xubij che: Man cꞌo tä jubikꞌ takanic la pa nu wiꞌ we 
ta mat yoꞌm che la rumal ri Dios. Rumal riꞌ, jachin ri xinjachow pa kꞌab la 
nim na u mac riꞌ chuwäch la, —xcha che.

12 Tzare chiꞌ cꞌut ri tat Pilato xutzucuj jas xubano rech cutzokopij bi ri 
Jesús. Are cꞌu ri winak aj Israel co xechꞌawic, xquibij: ¡We cätzokopij la 
bic, man utz tä animaꞌ la riꞌ rucꞌ ri nimalaj takanel! ¡Jachin ri cuban che 
rib chi are nim takanel, u cꞌulel riꞌ ri nimalaj takanel! —xecha che.

13 Ri tat Pilato aretak xuta ri xquibij, xtakan che resaxic lok ri Jesús. 
Ri areꞌ cꞌut xtꞌuyi cho ri kꞌatbal tzij pa ri cꞌolibal ri cäbix “Gabata” che 
pa hebreo, ri quel cubij “Lajom Abaj”. 14 Xa cꞌu chuwek chic ri nimakꞌij 
Pascua. Craj are ri niqꞌuiaj kꞌij. Ri tat Pilato cꞌut xubij chque ri winak aj 
Israel: ¡Waral cꞌo wi ri tataꞌ ri cꞌo u takanic pi wiꞌ! —xcha chque.

15 Ri e areꞌ cꞌut co xechꞌawic, xquibij: ¡Chcämisaxok! ¡Chcämisaxok! 
¡Chripok! —xechaꞌ.

Ri tat Pilato xubij chque: ¿A quinrip ta cꞌu cho ri cruz ri tataꞌ ri cꞌo u 
takanic pi wi? —xcha chque.

Are cꞌu ri qui nimakil ri sacerdotes xechꞌawic, xquibij che: Ri uj man 
cꞌo tä chi jun achi chic ri cätakan pa ka wiꞌ, xane xak xuwi ri nimalaj 
takanel, —xechaꞌ.

16 Ri tat Pilato xuwi xuta waꞌ, xujach bi ri Jesús pa qui kꞌab rech 
cäquirip cho ri cruz. Xquicꞌam cꞌu bic.

Cärip ri Jesús cho ri cruz chucämisaxic
17 Xel cꞌu bi ri Jesús, xucꞌam bi ru cruz, xeꞌ pa ri juyub ri cäbix U Bakil 

Jolomaj che. (Pa ri chꞌabal hebreo are cäbix Gólgota che.) 18 Chilaꞌ xquirip 
wi cho ri cruz junam cucꞌ quieb achijab chic, jujun pa tak u xcut. Ri Jesús 
xcanaj pa qui niqꞌuiajal. 19 Ri tat Pilato xtakan chucojic jun tzꞌibtalic 
puwiꞌ ri cruz ri cubij: JESÚS AJ NAZARET RI NIM TAKANEL PA QUI WIꞌ 
RI WINAK AJ ISRAEL. 20 E qꞌuia chque ri winak aj Israel xquisiqꞌuij u 
wäch ri tzꞌibtalic riꞌ rumal chi ri juyub ri xrip wi ri Jesús nakaj cꞌo wi che 
ri tinimit Jerusalén. Ri tzꞌibtalic, tzꞌibtal waꞌ pa ri hebreo, griego, xukujeꞌ 
pa ri latín. 21 Rumal riꞌ ri qui nimakil sacerdotes quech ri winak aj Israel 
xquibij che ri tat Pilato: Mätzꞌibaj la: “Ri Nim Takanel quech ri winak 
aj Israel.” Xane tzꞌibaj la: “Ri cubij che rib chi are Nim Takanel quech ri 
winak aj Israel,” —xecha che.

22 Are cꞌu ri tat Pilato xchꞌawic, xubij chque: Ri xintzꞌibaj, xak je waꞌ 
cäcanajic, —xcha chque.

23 Te riꞌ, aretak xetoꞌtaj ri soldados churipic ri Jesús cho ri cruz, 
xquicꞌam ri ratzꞌiak, xcaꞌn cꞌu quiejeb che, jujun que ri jujun soldados. 

Xukujeꞌ xquicꞌam ri camixaꞌ. Man tꞌisom tä cꞌu waꞌ, xane xa jun u banom, 
quemom petinak ajsic cꞌä iquim. 24 Ri soldados xquibij chbil tak quib: 
Man cäkarakꞌatij taj. Chkesaj suerte chrij rech cäkilo jachin cächꞌacowic, 
—xechaꞌ.

Je riꞌ xbantajic jas ri tzꞌibtal pa ru Lokꞌ Pixab ri Dios ri cubij: “Xquijach 
ri watzꞌiak chquiwäch, xquesaj suerte chrij,” —cächaꞌ. Are waꞌ ri xcaꞌn ri 
soldados.

25 Chunakaj ri cruz ri ripom wi ri Jesús cꞌo ru nan, cꞌo ru chakꞌ ru 
nan, cꞌo ri nan María ri rixokil ri tat Cleofas, xukujeꞌ cꞌo ri nan María ri 
aj Magdala. 26 Aretak ri Jesús xril ru nan xukujeꞌ ri tijoxel ri sibalaj lokꞌ 
chuwäch tacꞌal chuxcut, xubij che ru nan: Nan, chabana awal che we achi 
riꞌ, —xcha che.

27 Te cꞌu riꞌ xubij che ru tijoxel: Chabana a nan che ri nu nan, —xcha 
che.

Tzare chiꞌ cꞌut ri tijoxel riꞌ xucꞌam bi ru nan ri Jesús cho rachoch.

Cäcäm ri Jesús
28 Te cꞌu riꞌ rumal chi ri Jesús retam chi ronojel ri tzꞌibtal chrij 

bantajinak chic, xukujeꞌ rech kas cäbantajic jas ri cubij ru Lokꞌ Pixab ri 
Dios, xubij: Cächakiꞌj nu chiꞌ, —xchaꞌ.

29 Cꞌo cꞌu apan jun lak nojinak che chꞌäm vino. Xquirub cꞌu jun 
estropajo chupam ri vino riꞌ, xquiya puwiꞌ jun aj, te cꞌu riꞌ xquiya akꞌan 
chuchiꞌ ri Jesús. 30 Ri Jesús xutij ri chꞌäm vino, te cꞌu riꞌ xubij: Ronojel 
xbantajic, —xchaꞌ.

Xupachba cꞌu ru jolom, xel ranimaꞌ.

Jun chque ri soldados cujak ru cꞌalcꞌax ri Jesús rucꞌ ru lanza
31 Xa cꞌu chuwek chic ri nimakꞌij Pascua. Man cäcaj tä cꞌu ri winak aj 

Israel chi ri qui cuerpo ri winak quecanaj can cho tak ri cruz pa ri kꞌij 
re uxlanem. Ri kꞌij re uxlanem riꞌ are jun kꞌij waꞌ nim u banic. Rumal riꞌ 
xquitaꞌ che ri tat Pilato chi cätakan chukꞌajisaxic ri cakan ri e ripil cho 
tak ri cruz, xukujeꞌ chi cäkasax ri qui cuerpo cho ri cruz. 32 Te riꞌ xebeꞌ ri 
soldados, xquikꞌajisaj ri rakan ri nabe xukujeꞌ ri jun chic ri e ripom rucꞌ ri 
Jesús. 33 Aretak cꞌut xekeb rucꞌ ri Jesús, xquilo chi cäminak chic, xa je riꞌ 
man xquikꞌajisaj tä ri rakan ri Areꞌ.

34 Pune je riꞌ jun chque ri soldados xujak ru cꞌalcꞌax ri Jesús rucꞌ jun 
lanza, chanim cꞌut xel lok quicꞌ xukujeꞌ joron. 35 Ri cäbin waꞌ we tzij riꞌ, 
are jun ri kas xrilo, kas tzij cꞌu ri cubij. Ri areꞌ cubij ri kas tzij ri retam 
rech ri ix xukujeꞌ quixcojonic. 36 Je cꞌu xcꞌulmataj waꞌ rech cäbantajic jas 
ri tzꞌibtal pa ru Lokꞌ Pixab ri Dios ri cubij: “Man cꞌo tä jun bak xquikꞌajisaj 
che,” —cächaꞌ. 37 Cubij xukujeꞌ ru Lokꞌ Pixab ri Dios pa jun u xak chic: 
“Cäquil na ri xquisoco,” —cächaꞌ.

Cämuk ru cuerpo ri Jesús
38 Te cꞌu riꞌ xpe ri tat José ri quel pa ri tinimit Arimatea, xutaꞌ che ri tat 

Pilato chi cäyiꞌ che chi cukasaj ru cuerpo ri Jesús. Ri tat José are jun u 
tijoxel ri Jesús, xa cꞌu chi cꞌuyal rumal chi cuxej rib chquiwäch ri winak 
aj Israel. Xyiꞌ cꞌu che rumal ri tat Pilato. Xa je riꞌ xeꞌ ri tat José, xukasaj ru 
cuerpo ri Jesús, xucꞌam cꞌu bi pa mukic. 39 Xpe xukujeꞌ ri tat Nicodemo ri 
nabe canok xopan rucꞌ ri Jesús chakꞌab chutzijobexic. Ri areꞌ rucꞌam jun 
cunabal, are mirra ri yujtal rucꞌ áloes, ri cäpajan cien libras. 40 Je riꞌ ri tat 
José rachiꞌl ri tat Nicodemo xquicꞌam bi ru cuerpo ri Jesús, xquipis cꞌu pa 
tak manta re lino ri yoꞌm ri cꞌocꞌalaj tak cunabal chrij. Jeꞌ xcaꞌn che jas ri 
e nakꞌatal wi ri winak aj Israel che qui mukic ri cäminakib. 41 Pa ri juyub 
ri xrip wi ri Jesús cho ri cruz, cꞌo jun chꞌäkap ulew ri e tictal wi ri cheꞌ. 
Pa ri ulew riꞌ cꞌo jun cꞌacꞌ mukubal ri mäjaꞌ yoꞌm jun cäminak chupam. 
42 Chupam cꞌut xquiya wi ru cuerpo ri Jesús, rumal chi ri mukubal riꞌ 
nakaj cꞌo wi, xukujeꞌ rumal chi xa jubikꞌ craj man cächaptaj ri kꞌij re 
uxlanem chque ri winak aj Israel.

Cäcꞌastaj ri Jesús chquixol ri cäminakib

20  1 Pa ri nabe kꞌij re ri semana, sibalaj akꞌab, kꞌekum na, ri nan 
María ri aj Magdala xeꞌ chuchiꞌ ri mukubal. Xril cꞌut chi esam 

chi apan ri abaj ri tzꞌapibem u chiꞌ ri mukubal. 2 Xa je riꞌ xutic anim, 
xeꞌc, xurika ri tat Simón Pedro, xukujeꞌ ri jun tijoxel chic ri sibalaj lokꞌ 
chuwäch ri Jesús, xubij chque: Ri Kajaw Jesús xesax bi pa ri mukubal, 
xcꞌam bic, man ketam tä cꞌut jawijeꞌ ri xyiꞌ wi, —xcha chque.

3 Te riꞌ ri tat Pedro rachiꞌl ri jun tijoxel chic xebel bic, xebeꞌ chuchiꞌ 
ri mukubal. 4 Ri quieb xquitic anim, junam e benak. Are cꞌu ri jun chic 
sibalaj xutic na anim chuwäch ri tat Pedro. Ri areꞌ xopan nabe chiꞌ ri 
mukubal. 5 Man xoc tä cꞌu pa ri mukubal, xane xak xuwi xpachi cok che 
rilic. Teꞌ xrilo chi e cꞌo can ri manta chilaꞌ. 6 Te cꞌu riꞌ xopan chi ri tat 
Simón Pedro, ri teren lok chrij. Ri areꞌ cꞌut xoc bi pa ri mukubal. Xukujeꞌ 
xeril ri manta ri e cꞌo can chilaꞌ. 7 Xukujeꞌ xrilo chi ri manta ri xpispex u 
jolom ri Jesús man junam taj cꞌo cucꞌ ri niqꞌuiaj manta chic, xane botom 
waꞌ, yoꞌm cꞌu apan jelaꞌ. 8 Te cꞌu riꞌ xoc chi bi ri jun tijoxel chic ri xopan 
nabe chuchiꞌ ri mukubal. Xrilo ri bantajinak, xcojon cꞌu ri areꞌ. 9 Mäjaꞌ cꞌu 
cäquichꞌobo jas ri cubij ru Lokꞌ Pixab ri Dios ri Tzꞌibtalic chi are rajwaxic 
chi ri Jesús cäcꞌastaj na chquixol ri cäminakib. 10 Te riꞌ xetzelej we quieb 
tijoxelab riꞌ cho cachoch.

Ri Jesús cucꞌut rib cho ri nan María ri aj Magdala
11 Are cꞌu ri nan María xcanaj can chuchiꞌ ri mukubal, tajin cokꞌic. Cꞌä 

tajin cokꞌic aretak xpachiꞌc rech cäcaꞌy cok chupam ri mukubal. 12 Teꞌ 

xrilo chi e cꞌo quieb ángeles, ri e tꞌuyutꞌoj jawijeꞌ ri xyiꞌ wi ru cuerpo ri 
Jesús, sakloloj cꞌu ri catzꞌiak. Ri jun tꞌuyul pu jolom, ri jun chi cꞌut tꞌuyul 
pa rakan. 13 Ri ángeles xquitaꞌ che ri nan María, xquibij: Nan, ¿jas che 
tajin cokꞌ la? —xecha che.

Ri nan María xubij chque: Rumal chi xquicꞌam bi ri Wajaw Jesús, man 
wetam tä cꞌut jawijeꞌ ri xyiꞌ wi, —xcha chque.

14 Teꞌ xbitaj waꞌ rumal, aretak xcaꞌy chrij, xrilo chi cꞌo ri Jesús chilaꞌ. 
Man xuchꞌob tä cꞌut chi are ri Jesús.

15 Xpe cꞌu ri Jesús, xutaꞌ che, xubij: Nan, ¿jas che tajin catokꞌic? ¿Jachin 
cꞌu ri tajin catzucuj? —xcha che.

Ri nan María xuchomaj chi are ri chajinel re ri ulew riꞌ, xubij che: Tat, 
we lal xcꞌamow la bic, bij la chwe jawijeꞌ ri xya wi la rech ri in quincꞌam 
bic, —xcha che.

16 Te riꞌ xubij ri Jesús che: ¡María! —xcha che.
Ri areꞌ xcaꞌy chrij, te cꞌu riꞌ xubij che pa hebreo: ¡Raboni! —xcha che. 

Ri tzij riꞌ quel cubij “Ajtij”.
17 Ri Jesús xubij che: Minachapo rumal chi cꞌä mäjaꞌ quinpaki chilaꞌ 

jawijeꞌ ri cꞌo wi ri nu Tat, —xchaꞌ. Jat baꞌ, jabij cꞌu chque ri wachalal chi 
quinpaki chilaꞌ jawijeꞌ cꞌo wi ri nu Tat, ri xukujeꞌ ri i Tat ix, ri nu Dios 
cꞌut, ri xukujeꞌ are ri i Dios ix, —xcha che.

18 Te riꞌ xeꞌ ri nan María ri aj Magdala, xubij cꞌu chque ri tijoxelab chi 
ri areꞌ xril u wäch ri Kajaw Jesús, xukujeꞌ chi ri Jesús xubij waꞌ we tzij riꞌ 
che.

Ri Jesús cucꞌut rib chquiwäch ru tijoxelab
19 Kas pa ri kꞌij riꞌ, ri nabe kꞌij re ri semana, chakꞌab chic qui mulim 

quib ri tijoxelab. Qui tzꞌapim cꞌu ri u chiꞌ tak ja rumal chi xquixej quib 
chquiwäch ri winak aj Israel. Xoc bi ri Jesús, xtaqꞌui cꞌu chquixol. Xuya 
rutzil qui wäch, xubij chque: Chuxlan baꞌ ri iwanimaꞌ, —xcha chque.

20 Aretak xbitaj waꞌ we tzij riꞌ rumal, xucꞌut ru kꞌab chquiwäch xukujeꞌ 
ru cꞌalcꞌax. Ri tijoxelab xequicotic aretak xquil u wäch ri Kajaw Jesús. 
21 Te cꞌu riꞌ ri Jesús xubij chi jumul chque: Chuxlan baꞌ ri iwanimaꞌ, —
xchaꞌ. Jeꞌ jas ri nu Tat xinutak lok in, je riꞌ ri in xukujeꞌ quixintak bi ix, 
—xcha chque.

22 Te cꞌu riꞌ xuya ri ruxlab pa qui wiꞌ, xubij: Chicꞌama ri Lokꞌalaj 
Espíritu, —xcha chque. 23 Jachin tak ri quisach ri qui mac, cäsachtaj na ri 
qui mac. Jachin tak ri man quisach tä ri qui mac, man cäsachtaj tä na ri 
qui mac, —xcha chque.

Ri tat Tomás cäril ri Kajaw Jesús cꞌastajinak chi chquixol ri cäminakib
24 Ri tat Tomás, jun chque ri cablajuj u tijoxelab ri Jesús ri cäbix 

Gemelo che, man cꞌo tä ri areꞌ aretak xopan ri Jesús. 25 Te cꞌu riꞌ ri 

r 21:1 Xukujeꞌ cäbix “mar re Galilea” che we mar riꞌ. 

niqꞌuiaj tijoxelab chic xquibij che ri tat Tomás: Xkil u wäch ri Kajaw 
Jesús, —xecha che.

Are cꞌu ri tat Tomás xubij chque: We man quinwil ri soctajinak ri xuban 
ri clawux pu kꞌab, te cꞌu riꞌ quinnim ru wiꞌ nu kꞌab pa tak ri jul, xukujeꞌ 
quinnim ri nu kꞌab pa ru cꞌalcꞌax, man quincoj taj, —xcha chque.

26 Ocꞌowinak chi wajxakib kꞌij. Ri tijoxelab qui mulim quib jumul chic 
pa jun ja, cꞌo chi cꞌu ri tat Tomás cucꞌ ri e areꞌ. Te riꞌ, pune e tzꞌapil ru chiꞌ 
tak ja, ri Jesús xoc bic, xtaqꞌui cꞌu chquixol. Xuya rutzil qui wäch, xubij: 
Chuxlan baꞌ ri iwanimaꞌ, —xcha chque.

27 Te cꞌu riꞌ xubij che ri tat Tomás: Chawilampe ri nu kꞌab, chanima cꞌu 
bi ru wiꞌ a kꞌab waral. Chayuku ra kꞌab, chanima cꞌu bi pa ri nu cꞌalcꞌax. 
Muban chi quieb a cꞌux, xane chatcojon chwe, —xcha che.

28 Te riꞌ xchꞌaw ri tat Tomás, xubij che: ¡Wajaw, nu Dios! —xcha che.
29 Ri Jesús xubij che: Tomás, ri at cämic xatcojon chwe rumal chi xawil 

nu wäch. Utz cꞌu que ri quecojon chwe pune man cäquil nu wäch, —xcha 
che.

Waral cäkil wi ru patän we wuj riꞌ xtzꞌibaxic
30 Qꞌuia cꞌu cajmabal tak etal xuban na ri Jesús chquiwäch ru tijoxelab 

ri man xetzꞌibax tä pa we wuj riꞌ. 31 Xetzꞌibax cꞌu waꞌ ri cꞌo waral rech ri ix 
quicojo chi ri Jesús are ri Cristo, ru Cꞌojol ri Dios, rech aretak quixcojon 
che ri Areꞌ, quirik na ri cꞌaslemal ri man cꞌo tä u qꞌuisic, —xcha chque.

Ri Jesús cucꞌut rib chquiwäch wukub chque ru tijoxelab

21  1 Te cꞌu riꞌ ri Jesús xucꞌut rib jumul chic chquiwäch ru tijoxelab 
chiꞌ ri mar re Tiberias. r Je waꞌ xuban chucꞌutic rib: 2 Conojel waꞌ 

junam e cꞌolic. Ri tat Simón Pedro, ri tat Tomás ri cäbix Gemelo che, ri 
tat Natanael ri aj Caná re Galilea, ri quieb u cꞌojol ri tat Zebedeo, xukujeꞌ 
quieb chic chque ru tijoxelab ri Jesús. 3 Ri tat Simón Pedro xubij chque: 
Quineꞌ chuchapic cär, —xcha chque.

Ri e areꞌ xquibij che: Ri uj xukujeꞌ cujeꞌ awucꞌ, —xecha che.
Xebeꞌ cꞌut, xeboc pa jun barco, man cꞌo tä cꞌu cär xquichap pa ronojel ri 

jun akꞌab riꞌ. 4 Aretak tajin cäpe ru sakiric, ri Jesús xucꞌut rib chquiwäch 
chiꞌ ri mar, are cꞌu ru tijoxelab man xquichꞌob taj chi are ri Areꞌ. 5 Te riꞌ 
xubij chque: ¡Ix achijab! ¿A mat cꞌo ri i chapom? —xcha chque.

Ri e areꞌ xechꞌawic, xquibij: Man cꞌo taj, —xechaꞌ.
6 Te riꞌ xubij ri Jesús chque: Chiqꞌuiäka ri cꞌat pa ru wiquiäkꞌab ri barco, 

cꞌo cꞌu na ri quichapo, —xcha riꞌ chque.
Jeꞌ cꞌu xcaꞌno. Te riꞌ man xecowin tä chi cꞌu che resaxic lok ri cꞌat 

chapäbal cär pa ri jaꞌ rumal chi sibalaj xnoj ri cꞌat che tak cär. 7 Te riꞌ ri 

tijoxel ri sibalaj lokꞌ chuwäch ri Jesús xubij che ri tat Pedro: ¡Are ri Kajaw 
Jesús! —xcha che.

Xuwi xuta waꞌ ri tat Simón Pedro chi are ri Kajaw Jesús, xucoj ri 
ratzꞌiak rumal chi resam waꞌ. Xuqꞌuiäk cꞌu bi rib pa ri jaꞌ. 8 Ri niqꞌuiaj 
tijoxelab chic xeopan chiꞌ ri ulew chupam ri barco, qui jururem ri cꞌat 
nojinak che tak cär. Xa cꞌu cien metros xecꞌoji wi che ru chiꞌ ri ulew. 
9 Aretak xebel pa ri barco, teꞌ xquilo cꞌo jun kꞌakꞌ nucꞌum, cꞌo cꞌu jun cär 
pa ri rachak kꞌakꞌ, xukujeꞌ e cꞌo jujun caxlan wa. 10 Ri Jesús xubij chque: 
Cheicꞌama lok jujun chque ri cär ri cꞌä teꞌ xechaptaj iwumal, —xcha 
chque.

11 Xpaki cꞌu ri tat Simón Pedro pa ri barco, xresaj cꞌu lok ri jun cꞌat 
chapäbal cär nojinak che tak cär. Xujururej cꞌu lok waꞌ chiꞌ ri ulew. 
¡Nojinak cꞌu ri cꞌat! E cꞌo jun ciento rucꞌ cawinak oxlajuj nimak tak cär 
chupam. Pune sibalaj e qꞌuia ri cär, ri cꞌat man xtꞌokopin taj. 12 Te riꞌ xubij 
ri Jesús chque: Chixsaꞌj, chixwok baꞌ, —xcha chque.

Man cꞌo tä cꞌu jun chque ru tijoxelab xuchajij animaꞌ xutaꞌ che jachin ri 
Areꞌ rumal chi conojel quetam chi are ri Kajaw Jesús. 13 Te cꞌu riꞌ ri Jesús 
xkeb cucꞌ, xucꞌam cꞌu ri caxlan wa, xuya chque. Jeꞌ xukujeꞌ xuban rucꞌ ri 
cär.

14 Are urox mul waꞌ ri xucꞌut rib ri Jesús chquiwäch ru tijoxelab aretak 
ya cꞌastajinak chic chquixol ri cäminakib.

Ri Jesús cätzijon rucꞌ ri tat Simón Pedro
15 Aretak xtijtaj ri qui wa re akꞌabil, ri Jesús xutaꞌ che ri tat Simón 

Pedro, xubij che: Simón, u cꞌojol ri tat Jonás, ¿a kas lokꞌ na quinawil in 
chquiwäch conojel tak waꞌ? —xcha che.

Ri tat Pedro xchꞌawic, xubij: Jeꞌ, je riꞌ, Wajaw. Etam yaꞌ la chi cwaj la, 
—xcha che.

Ri Jesús xubij che: Cheayukꞌuj baꞌ ri alaj tak nu chij, —xcha che.
16 Chucamul chic xutaꞌ che: Simón, u cꞌojol ri tat Jonás, ¿a kas lokꞌ na 

quinawilo? —xcha che.
Ri tat Pedro xchꞌawic, xubij che: Jeꞌ, Wajaw. Etam yaꞌ la chi cwaj la, —

xcha che.
Ri Jesús xubij che: Cheayukꞌuj baꞌ ri nu chij, —xcha che.
17 Churox mul chic xutaꞌ che: Simón, u cꞌojol ri tat Jonás, ¿a kas 

quinawaj? —xcha che.
Ri tat Pedro xbisonic rumal chi xutaꞌ che churox mul we kas lokꞌ 

chuwäch, xubij cꞌu che: Wajaw, etam la ronojel. Etam yaꞌ la chi kas cwaj 
la, —xcha che.

Ri Jesús xubij che: Cheayukꞌuj baꞌ ri nu chij, —xcha che. 18 Kas tzij 
quinbij chawe, chi aretak at ala na, ri at xacoj ri awatzꞌiak, xateꞌc jawijeꞌ 
ri xawaj xateꞌ wi. Aretak cꞌut catrijobic, cayuk na ri a kꞌab, jun chi cꞌut 

cäcojow na ri awatzꞌiak chawij, catucꞌam cꞌu na bi chilaꞌ jawijeꞌ ri man 
cawaj tä wi, —xcha che.

19 Ri Jesús xubij waꞌ we tzij riꞌ chubixic che jas u wäch cämical ri curik 
na ri tat Pedro, cunimarisaj cꞌu na u kꞌij ri Dios. Te cꞌu riꞌ xubij che: 
¡Tasaꞌj wucꞌ! —xcha che.

Waral cäkil wi ri tijoxel ri sibalaj lokꞌ quil wi rumal ri Jesús
20 Aretak xcaꞌy ri tat Pedro chrij, xrilo chi teren ri tijoxel chquij ri 

sibalaj lokꞌ chuwäch ri Jesús, ri xtꞌuyi chuxcut ri Jesús chiꞌ ri mesa aretak 
xcaꞌn ri qꞌuisbal wiꞌm re benak kꞌij, ri xutaꞌ che ri Jesús, xubij: “Wajaw, 
¿jachin riꞌ ri cäjachow na la?” —xcha riꞌ. 21 Aretak ri tat Pedro xrilo, xubij 
che ri Jesús: Kajaw, waꞌ we jun riꞌ, ¿jas ri cucꞌulmaj na ri areꞌ? —xcha 
che.

22 Ri Jesús xchꞌawic, xubij che: We ri in cwaj chi cäcꞌasi na ri areꞌ cꞌä 
quintzelej na lok, ¿jas awe at che? Ri at tasaꞌj wucꞌ, —xcha che.

23 Xel cꞌu u tzijol waꞌ chquixol ri kachalal chi ri tijoxel riꞌ man cäcäm 
taj. Man xubij tä cꞌu ri Jesús che chi man cäcäm taj, xane xubij: “We cwaj 
chi cäcꞌasi na ri areꞌ cꞌä quintzelej na lok, ¿jas awe at che?” —xcha ri 
Jesús che ri tat Pedro.

24 Are cꞌu waꞌ ri tijoxel ri xukꞌalajisaj chi kas tzij waꞌ ri xutzꞌibaj canok. 
Ketam cꞌut chi cubij ri kas tzij.

25 Sibalaj qꞌuia chi cꞌu na ri xuban ri Jesús. We ta quetzꞌibax waꞌ 
chquijujunal, quinchomaj chi man cubana tä ronojel ruwächulew che 
cꞌolibal que ri wuj ri quetzꞌibax na. Amén. 

Ri Jesús cubij chi cäqueyej na ru petbal ri Lokꞌalaj Espíritu

1  1 Lokꞌalaj tat Teófilo: Pa ri nabe nu wuj a ri xintzꞌibaj che la, xintzijon 
chrij ronojel ri xuban ri Jesús, xukujeꞌ chrij ronojel ri xucꞌut canok 

chquiwäch ri winak aretak xuchaplej u patänixic ri Dios waral chkaxol. 
2 Pa ri nabe nu wuj xintzijon chrij nimalaj ronojel ri xuban ri Areꞌ cꞌä 
xcꞌam na bi chicaj. Aretak mäjaꞌ queꞌ chicaj, xuya takanic, xeupixbaj can 
ri apóstoles b ri xeuchaꞌ. Rumal ri Lokꞌalaj Espíritu ri cꞌo rucꞌ, xubij can 
chque jas ri rajwaxic cäcaꞌno. 3 Xurik cꞌäx ri Jesús, xcämisaxic, te cꞌu riꞌ 
xucꞌut rib chquiwäch ri apóstoles chwinakil rech kꞌalaj chi cꞌastajinak 
chic chquixol ri cäminakib. Qꞌuia ri xuban chquiwäch rech cäquicojo 
chi kas tzij cꞌasal chic ri Areꞌ. Cawinak kꞌij riꞌ xucꞌut na rib chquiwäch 
amakꞌel. Xukujeꞌ xtzijon cucꞌ chrij ri cuban na ri Dios aretak cätakan pa 
qui wiꞌ ri winak.

4 Aretak ri Jesús cꞌä cꞌo cucꞌ ri apóstoles, xubij chque chi mebel bic pa 
ri tinimit Jerusalén chanim, xane chi queyeꞌnic. Je waꞌ xubij: Chiweyej na 
chi cäyataj chiwe ri bim lok rumal ri nu Tat, jas ri xinbij chiwe, —xcha 
chque. 5 Kas tzij, ri tat Juan xuban qui kasnaꞌ ri winak rucꞌ jaꞌ, are cꞌu ri 
ix xa pa quieb oxib kꞌij cäban na i kasnaꞌ rucꞌ ri Lokꞌalaj Espíritu, —xcha 
chque.

Cäpaki ri Jesús chicaj chquiwäch ri apóstoles
6 Are cꞌu ri apóstoles qui mulim quib rucꞌ ri Jesús, xquitaꞌ cꞌu che ri 

Areꞌ, xquibij: Kajaw, ¿a mat xopan ri kꞌij ri cäya la chque ri ka winakil chi 

RI WUJ RI CÄTZIJOX 
WI RI QUI BANOM 

RI APÓSTOLES
 

 

a 1:1 Ri “nabe nu wuj” ri cubij waral are RI UTZALAJ TZIJ RE RI EVANGELIO RI 
XUTZꞌIBAJ RI SAN LUCAS (San Lucas 1:1-4). b 1:2 Ri tzij “apóstol” quel cubij “takom”. E 
cablajuj u takoꞌn ri Jesús ri e chaꞌtal rumal. Jun “apóstol” rajwaxic riꞌ chi cäcowin 
chukꞌalajisaxic chi xcꞌastaj ri Jesús chquixol ri cäminakib (Hechos 1:21-26). 

c 1:10 Ri “quieb achijab” riꞌ, e areꞌ ángeles waꞌ ri e takom lok rumal ri Dios. 

quetakan chi na jumul puwiꞌ ri ka tinimit Israel rech man cäquitakej tä 
takanic ri niqꞌuiaj winak chic pa ka wiꞌ? —xecha che.

7 Xchꞌaw cꞌu ri Jesús, xubij chque: Ri kꞌij, ri ajilabal, man yaꞌtal tä chiwe 
ix chi quiwetamaj, xane xak xuwi pu kꞌab ri ka Tat cꞌo wi ronojel waꞌ. 
8 Aretak cꞌut cäpe ri Lokꞌalaj Espíritu pi wiꞌ, cäcꞌoji na i chukꞌab. Te cꞌu riꞌ 
quixeꞌc, quitzijoj na jas ri i wilom chi xinban che qui toꞌic ri winak, jas 
ri xincꞌulmaj aretak xincämisaxic, xukujeꞌ aretak xincꞌastaj chquixol ri 
cäminakib. Ronojel waꞌ quitzijoj na pa Jerusalén, pa tak conojel ri tinimit 
re Judea, re Samaria, xukujeꞌ cꞌä pa tak ri qui tinimit ri winak ri sibalaj 
naj e cꞌo wi cho ruwächulew, —xcha chque.

9 Aretak ri Jesús xtoꞌtaj chubixic waꞌ we tzij riꞌ chque ri apóstoles, 
xyac bi chicaj chquiwäch. Ri e areꞌ tajin quecaꞌy che aretak xpaki chicaj, 
xchꞌuktaj cꞌu rumal jun sutzꞌ, man xecowin tä chic xquilo. 10 Ri e areꞌ tajin 
quecaꞌy chicaj che ri Jesús, xak cꞌu teꞌtalic xquicꞌut quib quieb achijab 
pa qui xcut ri sibalaj sak ri catzꞌiak. c 11 We achijab riꞌ xechꞌawic, xquibij 
chque ri apóstoles: Tataꞌib, alak riꞌ ri aj Galilea, ¿jas che xak cꞌo alak chiꞌ, 
tajin cäcaꞌy alak chicaj? —quecha chque. We Jesús riꞌ ri xyac bi chxol 
alak, xpaki chicaj, cäpe chi na ri Areꞌ jumul chic. Je cꞌu waꞌ ru petic jas ri 
xubano, xeꞌ chicaj, —xecha ri achijab chque ri apóstoles.

Cächaꞌ ri tat Matías chuqꞌuexel ri apóstol Judas
12 Te cꞌu riꞌ xekaj lok ri apóstoles cho ri juyub ri xecꞌoji wi, ri cäbix 

Ujuyubal Olivos che. Xetzelejic, xebeꞌ pa ri tinimit Jerusalén. Nakaj cꞌo 
wi ri juyub riꞌ che ri Jerusalén, man naj tä cꞌu ri cäbinibaxic, xuwi ri 
yaꞌtalic chi cäbin jun pa ri kꞌij re uxlanem (craj are jun kilómetro waꞌ). 
13 Aretak xeopan pa ri tinimit, xepaki pa ru cawik ja re ri ja ri e jekel 
wi. Ri e cꞌolic e areꞌ ri tat Pedro, ri tat Jacobo, ri tat Juan, ri tat Andrés, 
ri tat Felipe, ri tat Tomás, ri tat Bartolomé, ri tat Mateo, ri tat Jacobo u 
cꞌojol ri tat Alfeo, ri tat Simón ri cäbix “U Nimal Tinimit” che, rachiꞌl ri 
tat Judas, rachalal ri tat Jacobo. 14 Conojel waꞌ we apóstoles riꞌ junam ri 
qui chomanic xquimulij quib amakꞌel rech cäcaꞌn orar junam cucꞌ jujun 
ixokib cojonelab, cachiꞌl ri nan María ru nan ri Jesús, xukujeꞌ tak ri 
rachalal.

15 Pa tak ri kꞌij riꞌ qui mulim quib ri cojonelab. Craj e areꞌ jun ciento 
rucꞌ juwinak riꞌ ri qui mulim quib. Xwalij cꞌu ri tat Pedro, xtaqꞌui 
chquiwäch ri kachalal che qui chꞌabexic, xubij chque: 16 Kachalal, 
tzrajwaxic wi chi cäbantajic jas ri cubij ru Lokꞌ Pixab ri Dios ri Tzꞌibtalic, 
ri xubij lok ri Lokꞌalaj Espíritu chuchiꞌ ri ka mam David ojer, —cächaꞌ. Ri 
ka mam David xchꞌaw chrij ri Judas ri xcꞌamow qui be ri jumulaj winak 
ri xechapow ri Kajaw Jesús. 17 Ri Judas jun ri areꞌ chkaxol nabe, xyiꞌ che 

d 2:1 Ri winak aj Israel cꞌo jun qui nimakꞌij, Pentecostés u biꞌ. Are ri kꞌij ri queꞌtoꞌtaj che ru 
molixic ri cebada (jun grano ri jeꞌ quelic jas ri trigo). Cäban u banic waꞌ aretak ocꞌowinak 
50 kꞌij ri nimakꞌij Pascua. 

chi cächacun junam kucꞌ. 18 Are cꞌu ri areꞌ xulokꞌ jun rulew rucꞌ ri puak, 
ri tojbal re ri etzelal ri xubano. Chꞌiquilic xkajic, xtzak pulew, xrakꞌatin ru 
pam, xel lok juntir ri rixcoꞌl, —cächaꞌ. 19 Xel cꞌu u tzijol waꞌ ri xucꞌulmaj ri 
Judas chquixol conojel ri winak pa ri tinimit Jerusalén. Xa je riꞌ ri winak 
xquicoj ri tzij Acéldama che ru biꞌ ri ulew riꞌ. Ri tzij riꞌ pa ri qui chꞌabal ri 
winak quel cubij Ulew re Quicꞌ. 20 Tzꞌibtal cꞌu pa ri wuj Salmos, cubij:

Chtoliꞌ can u pam ri rachoch, chwonobax canok,
mat cꞌo chi na jun cäcꞌoji chupam, —cächaꞌ.

Xukujeꞌ cubij:
Ri rekleꞌn ri areꞌ, chyoꞌk che jun winak chic, —cächaꞌ,

—xcha ri tat Pedro chque.
21 E cꞌo cꞌu achijab chkaxol ri xujcachiꞌlaj amakꞌel aretak xcꞌoji ri 

Kajaw Jesús kucꞌ. 22 Tzaretak ri xban u kasnaꞌ ri Jesús rumal ri tat Juan, 
cꞌä aretak xcꞌam bi ri Areꞌ chicaj chkaxol, e cꞌolinak we achijab riꞌ kucꞌ. 
Tzrajwaxic cꞌut chi jun chque ri e areꞌ coc kucꞌ chutzijoxic chi kas tzij 
xcꞌastaj bi ri Kajaw Jesús chquixol ri cäminakib, —xcha ri tat Pedro 
chque.

23 Xquichomaj cꞌu quij quieb achijab: E areꞌ ri tat José ri cäbix Barsabás 
che, ri xukujeꞌ cäbix Justo che, rachiꞌl ri tat Matías. 24 Xcaꞌn orar, xquibij: 
Kajaw, etam la ri canimaꞌ conojel ri winak, cꞌutu baꞌ la chkawäch jachin 
chque we quieb achijab riꞌ are chaꞌtal umal la, 25 rech coc riꞌ che apóstol, 
cucꞌam cꞌu ri ekleꞌn ri xuya can ri Judas aretak xkaj pa mac, xeꞌ cꞌu chilaꞌ 
jawijeꞌ ri yaꞌtal wi che, —xecha che ri Dios.

26 Xquesaj cꞌu suerte che rilic jachin ri cäcanajic. Are cꞌu ri suerte xkaj 
chrij ri tat Matías. Xoc cꞌu ri areꞌ cucꞌ ri julajuj apóstoles.

Ri Lokꞌalaj Espíritu cäkaj pa qui wiꞌ ri kachalal cojonelab

2  1 Aretak xurik ri nimakꞌij ri cäbix Pentecostés d che, conojel ri 
cojonelab junam qui wäch qui mulim quib pa jun ja. 2 Xak teꞌtalic 

xquita jun nimalaj jininem ri xpe chicaj, jeꞌ jas jun nimalaj quiäkikꞌ ri 
xjinin pa ronojel ri ja jawijeꞌ ri e tꞌuyul wi ri cojonelab. 3 Te riꞌ cꞌo ri 
xquilo, jeꞌ ta ne jas jujun u xak kꞌakꞌ ri xkaj pa qui jolom chquijujunal. 4 Je 
riꞌ ri Lokꞌalaj Espíritu xuchap canimaꞌ conojel, xquichaplej chꞌawem pa 
juleꞌ tak chꞌabal chic ri xeuya ri Lokꞌalaj Espíritu chque.

5 Pa tak ri kꞌij riꞌ e jekel pa ri tinimit Jerusalén achijab aj Israel 
ri queniman che ri Dios, ri e petinak pa conojel tak ri tinimit cho 
ruwächulew. 6 Aretak xquita waꞌ jas ri xquicꞌulmaj ri cojonelab, xquimulij 
quib qꞌuia winak. Man xquirik taj jas cäcaꞌno rumal chi chquijujunal ri 

winak xquito chi ri cojonelab quechꞌaw pa ri jalajoj tak qui chꞌabal ri e 
areꞌ. 7 Xquixej cꞌu quib, sibalaj xquicajmaj ri tajin cäbanic. Xquitzijobela 
quib, xquibij: ¡Chiwilampeꞌ! ¿A mat aj Galilea conojel waꞌ we winak riꞌ ri 
tajin quechꞌawic? 8 ¿Jas lo u banic waꞌ chi quechꞌaw pa ri ka chꞌabal uj ri 
ketamam lok tzpa ri ka chꞌutinal? —quecha riꞌ. 9 Qꞌuia u wäch ri tinimit 
ri uj petinak wi. Chkaxol uj, ri uj cꞌo waral, e cꞌo winak ri aj Partia, aj 
Media, aj Elam, aj Mesopotamia, aj Judea, aj Capadocia, aj Ponto, aj Asia. 
10 Xukujeꞌ e cꞌo kucꞌ ri aj Frigia, aj Panfilia, aj Egipto. E cꞌo cꞌu niqꞌuiaj 
chic ri ajchilaꞌ pa África, ri e petinak jelaꞌ chrij ri tinimit Cirene. E cꞌo 
xukujeꞌ winak aj Roma chkaxol. Jujun chque ri e areꞌ e kas aj Israel, ri 
kas winak aj Israel ri qui nan qui tat. Jujun chic cꞌut xa e oquinak cucꞌ 
ri aj Israel winak, junam ri qui chomanic chrij ri Dios. 11 Xukujeꞌ e cꞌo 
winak aj Creta, xukujeꞌ aj Arabia, —quechaꞌ. Konojel cꞌut quekato chi 
cäquitzijoj tzpa ri ka chꞌabal uj chkajujunal ri nimak tak cajmabal ri u 
banom ri Dios, —xechaꞌ.

12 Sibalaj qui cajmam quib conojel ri winak, man xquirik tä cꞌu jas 
cäcaꞌno. Xquitzijobela quib, xquitala chbil tak quib, xquibij: ¿Jas lo u 
banic waꞌ? —xechaꞌ.

13 E cꞌo jujun ri xa xquitzeꞌj qui wäch ri cojonelab, xquibij cꞌut: ¡Waꞌ we 
winak riꞌ xa e kꞌabarelab! —xecha riꞌ.

Ri apóstol Pedro cutzijoj ru Lokꞌ Pixab ri Dios chque ri winak
14 Te cꞌu riꞌ ri tat Pedro, junam cucꞌ ri julajuj apóstoles chic, xwalijic, 

xtaqꞌui chquiwäch ri winak che qui chꞌabexic. Co xchꞌawic, xubij cꞌu 
chque conojel ri e cꞌolic: Tataꞌib, alak aj Judea, xukujeꞌ onojel alak ri jekel 
alak waral pa Jerusalén, tatabej na alak ri quinbij, chetamaj alak waꞌ, 
—cächa chque. 15 Konojel ri uj ri ka mulim kib waral, man uj kꞌabarelab 
taj jas ri cächomaj alak. Cꞌä te ne u belej hora rech ri akꞌabil chanim riꞌ. 
16 Xane ri tajin quil alak cämic riꞌ are waꞌ ru bim lok ri ka mam Joel ri 
kꞌalajisal re ru Lokꞌ Pixab ri Dios. Are cꞌu waꞌ ri xubij:
 17 Ri Dios cubij: Pa ri qꞌuisbal tak kꞌij

quintak na bi ri Lokꞌalaj Espíritu wech in
pa qui wiꞌ conojel winak, —cächaꞌ.

Ri i cꞌojol xukujeꞌ ri i miaꞌl
cäquikꞌalajisaj na ri tzij
ri quinya chque.

Ri alabom ri e cꞌo chixol
cꞌo ri cäquil na ri quincꞌut chquiwäch,

ri tataꞌib cꞌut ri cꞌo chi ri qui junab
cꞌo ri cäquil na pa ri cachicꞌ, —cächaꞌ.

 18 Xukujeꞌ pa tak ri kꞌij riꞌ quintak na bi
ri Espíritu wech in pa qui wiꞌ

ri patänil tak we, chi achijab chi ixokib,
cäquikꞌalajisaj cꞌu na ri tzij

ri quinya chque, —cächaꞌ.
 19 Quinban tak na cajmabal cho ri caj

xukujeꞌ cho ruwächulew.
Ri quinbano e areꞌ etal waꞌ chiwe.

Xak apawijeꞌ quilitaj wi na ri quicꞌ,
ri kꞌakꞌ, xukujeꞌ nimak tak sib
jeꞌ jas ri sutzꞌ, —cächaꞌ.

 20 Ri kꞌij cäkꞌekumar na,
ri icꞌ cäquiäkar na jeꞌ jas ri quicꞌ,

cäcꞌulmataj cꞌu waꞌ cꞌä mäjok curika na
ri nimalaj u kꞌij ri Kajaw Dios.
Ri kꞌij riꞌ kas tzij sibalaj nim u banic.

 21 Conojel cꞌu ri cäquitaꞌ na tokꞌob
che ri Kajaw Dios, cäquirik na
ru tobanic ri Areꞌ, —cächaꞌ,

—xcha ri apóstol Pedro chque ri winak.
22 Xutakej tzij ri tat Pedro, xubij: Tataꞌib, alak aj Israel, tatabej na alak 

ri quinbij, —cächa chque. Ri alak, etam alak chi ri Jesús aj Nazaret are 
waꞌ ri achi ri xyiꞌ u kꞌij rumal ri Dios chucꞌutic chi are ri Areꞌ takowinak 
lok. Kꞌalaj waꞌ chuwäch alak cumal tak conojel ri cajmabal ri xubano, 
ri nimak tak cꞌutbal, xukujeꞌ ri etal ri xeuban ri Dios chxol alak rumal 
ri Areꞌ, —cächaꞌ. 23 Pune ta ne je riꞌ, aretak xjach ri Jesús pa kꞌab alak, 
xchap alak, xya alak pa qui kꞌab itzel tak achijab chucämisaxic, xquirip 
cꞌu cho ri cruz. Jeꞌ xban alak waꞌ che rumal chi je waꞌ ru chomam lok ri 
Dios chrij ojer, —cächa ri tat Pedro chque. 24 Pune cꞌu je waꞌ ri xbantajic, 
xpe ri Dios, xresaj pu kꞌab ri cämical, xucꞌastajisaj chi na ri Jesús chquixol 
ri cäminakib, rumal chi man cꞌo tä jas cäcowin ri cämical chubanic che. 
25 Kas ojer cꞌut chꞌawinak lok ri ka mam David chrij ri Kajaw Jesús, xubij:

Ri in amakꞌel quinwil ri Kajaw cꞌo wucꞌ.
Cꞌo pa nu wiquiäkꞌab rech man cꞌo tä

jas ri cäcowin jun chubanic chwe
chi quinxej wib, —cächaꞌ.

 26 Rumal riꞌ sibalaj cäquicot ri wanimaꞌ,
amakꞌel quintzijoj tzij
re quicotemal,

cuꞌl cꞌu nu cꞌux chrij ri Dios
chi man cꞌo tä jun kas cꞌäxcꞌol
quinriko, cuxlan cꞌu ri wanimaꞌ.

 27 Man quinya tä la can chquixol
ri cäminakib,

e 2:30 Ri tzij “Cristo” o “Mesías” quel cubij “chaꞌtal rumal ri Dios”. 

man cäya tä la chi cäkꞌay
ri nu cuerpo in,
in riꞌ ri lokꞌalaj patänil e la.

 28 Cꞌutum la ri be chnuwäch ri cäcꞌaman
bi pa ri kas cꞌaslemal,

cꞌo cꞌu na nimalaj nu quicotemal
aretak ri in cꞌo chi ucꞌ la, —cächaꞌ,

—xcha ri tat Pedro.
29 Kachalal, ri alak aj Israel, tampe alak ri quinbij: Kꞌalaj riꞌ chi ri ka 

mam David xcäm riꞌ ri areꞌ, xmuktajic. Ri jul ri xmuk wi xak are cꞌo 
waral kucꞌ uj cämic, —cächaꞌ. 30 Ketam cꞌut chi ri ka mam David are jun 
kꞌalajisal re ru Lokꞌ Pixab ri Dios, ri are cꞌut xucoj ri tzij ri xubij ri Dios 
che rucꞌ juramento, chi jun chque ri rachalaxic ri quil na u wäch pa tak 
ri kꞌij ri quepe na, are ri Cristo e ri cäyiꞌ na takanic pu kꞌab. Coc che Nim 
Takanel jeꞌ jas ri ka mam David. 31 Ri ka mam David jeꞌ ta ne chi ojer 
tajin cäril lok ri cucꞌulmaj ri Cristo, xchꞌaw chrij ru cꞌastajibal. Xubij 
cꞌut chi man cäcanaj tä can chquixol ri cäminakib, man cäkꞌay tä na ru 
cuerpo, —cächaꞌ. 32 Are cꞌu waꞌ we Jesús riꞌ ri xcꞌastajisax rumal ri Dios, 
ri uj konojel kas xkilo chi xcꞌastaj waꞌ chquixol ri cäminakib. 33 Xwalijisax 
rumal ri Dios, xnimarisax u kꞌij aretak xutꞌuyuba pa ru wiquiäkꞌab. 
Aretak cꞌut u cꞌamom chic pu kꞌab ru Tat ri Lokꞌalaj Espíritu ri xuchiꞌj 
canok, xutak lok pa ka wiꞌ, are cꞌu waꞌ ronojel ri tajin quil alak, ri tajin 
cäta alak, —cächaꞌ. 34 Pune cꞌu man xpaki ri ka mam David chicaj, jas ri 
xuban ri Kajaw Jesús, tzare cꞌut xbinic:

Xubij ri Kajaw ri ka Dios che ri Wajaw:
“Chattꞌuyul pa ri nu wiquiäkꞌab,

 35 cꞌä quinya na chawe chi catchꞌacanic,
cattakan pa qui wiꞌ conojel
ri cäcaꞌn qui cꞌulel chawe,” —cächa ri Dios,

—xcha ri ka mam David.
36 Kas rajwaxic chi conojel ri winak aj Israel chquetamaj chi we Jesús 

riꞌ ri xcämisaj alak cho ri cruz, are waꞌ xchaꞌic, xban Cristo che rumal ri 
Dios, xoc cꞌu che Rajaw ronojel, —xcha ri tat Pedro chque.

37 Aretak ri winak xquita waꞌ we tzij riꞌ, sibalaj cꞌäx xquinaꞌ pa canimaꞌ, 
xquitaꞌ cꞌu che ri tat Pedro xukujeꞌ chque ri niqꞌuiaj apóstoles chic, 
xquibij: Kachalal, ¿jas rajwaxic cäkaꞌno? —xecha chque.

38 Ri tat Pedro xubij chque: Chqꞌuexa ri animaꞌ alak, xukujeꞌ ri 
chomanic alak. Rajwaxic chi cäban kasnaꞌ alak chjujunal alak pa ru biꞌ 
ri Jesucristo, xa je riꞌ cäsach mac alak rumal ri Dios, ri Areꞌ cꞌut cusipaj 
ri Lokꞌalaj Espíritu chech alak. 39 Are chech alak ri Dios xuchiꞌj wi waꞌ, 

chque ri alcꞌual alak, xukujeꞌ chque ri winak ri naj e cꞌo wi, chque cꞌu 
conojel ri quesiqꞌuix na rumal ri Dios ri Kajaw rech quecꞌoji na rucꞌ, —
xcha chque.

40 Ri tat Pedro qꞌuia xubij chque. Cucꞌ tak waꞌ we tzij riꞌ xeuchꞌabej, 
xeupixbaj, xubij chque: Chtoꞌ ib alak, yaꞌ alak can ri itzel tak winak re we 
kꞌij junab riꞌ, ri man jicom tä ri qui cꞌaslemal, —xcha ri tat Pedro chque.

41 Conojel cꞌu ri xquicꞌam pa canimaꞌ ru Lokꞌ Pixab ri Dios ri xutzijoj ri 
tat Pedro, xban cꞌu qui kasnaꞌ. Craj e oxib mil riꞌ ri xeboc cucꞌ ri cojonelab 
pa ri kꞌij riꞌ. 42 Conojel cꞌu ri xecojonic, xquitakej u banic jas ri xquicꞌut ri 
apóstoles chquiwäch, xquimulij quib rucꞌ quicotemal, junam xcaꞌn orar, 
junam cꞌut xquitij ri qui wa.

Waral cäkil wi jas ri qui cꞌaslemal ri nabe tak cojonelab
43 Sibalaj xquixej quib conojel ri winak, rumal chi qꞌuia u wäch 

cajmabal xukujeꞌ tak etal xeban cumal ri apóstoles. 44 Conojel ri e 
cojoninak che ri Cristo xa jun qui chomanic, xquijachala ri jastak que 
chbil tak quib. 45 Xquiqꞌuiyij ri culew, xukujeꞌ ri jastak que. Are cꞌu ri 
rajil xquijachala chquiwäch ri cꞌo qui rajwaxic. 46 Ronojel kꞌij xquimulij 
quib pa ri nimalaj rachoch Dios, xukujeꞌ xquimulij quib cho tak cachoch 
ri cojonelab, xquijach ri wa chquiwäch conojel. Junam cꞌut xewiꞌc, 
xequicotic, man cꞌo tä jun cunaꞌ pa ranimaꞌ chi nim u banic. 47 Xquiya 
cꞌu u kꞌij ri Dios, nim xeꞌil wi cumal conojel ri winak. Ri Dios xubano chi 
ronojel kꞌij e cꞌo niqꞌuiaj winak chic ri cäquirik ru tobanic ri Areꞌ. Xeuya 
cꞌu ri winak riꞌ cucꞌ ri kachalal cojonelab.

Cꞌo jun achi ri man cäcowin taj cäbinic, cäcunax cumal ri apóstoles

3  1 Jun kꞌij xepakiꞌc, xebeꞌ ri tat Pedro rachiꞌl ri tat Juan pa ri nimalaj 
rachoch Dios pa ri u rox hora re ri benak kꞌij, ri hora ri cäban ri 

oración. 2 Chilaꞌ cꞌut cꞌo jun achi ri man xcowin taj xbinic rumal ri cꞌäx 
ri cꞌo che ri rakan tzpa tak ri kꞌij ri xil u wäch. Xyiꞌ cꞌu waꞌ chuchiꞌ ri 
nimalaj rachoch Dios chiꞌ ri uchibe ri cojom Sibalaj Jeꞌlic che ru biꞌ. Jeꞌ 
cꞌu xban waꞌ che ri achi ronojel kꞌij rech cutaꞌ u limosna chque ri winak 
ri queboc bi pa ri nimalaj rachoch Dios. 3 Aretak ri achi xeril ri quieb 
apóstoles, ri tat Pedro, ri tat Juan oquem que pa ri rachoch Dios, xutaꞌ 
jun u limosna chque. 4 Ri e areꞌ cꞌut co xecaꞌy che, xubij cꞌu ri tat Pedro: 
Chatcaꞌy chke, —xcha che.

5 Ri achi co xcaꞌy chque, xuchomaj areꞌ chi cꞌo jas cäyiꞌ can che cumal. 
6 Are cꞌu ri tat Pedro xubij che: Man cꞌo tä nu rajil, man cꞌo tä sak puak, 
man cꞌo tä kꞌän puak. Are cꞌu ri cꞌo wucꞌ quinya na chawe. Rumal ri 
Jesucristo aj Nazaret, pa ru biꞌ ri Areꞌ, chatwalijok, chatbinok, —xcha che.

7 Ri tat Pedro xuchap che ru wiquiäkꞌab, xuyaco. Chanim cꞌut xecowir 
ri rakan ri achi, xukujeꞌ ru kul tak rakan. 8 Xa je riꞌ ri achi ri u banom 

cꞌäx ri rakan xuqꞌuiäk rib, xtaqꞌuic, xuchaplej binem. Xoc cꞌu bi junam 
cucꞌ ri apóstoles pa ri nimalaj rachoch Dios, xbinic, xuqꞌuiäk rib, xuya u 
kꞌij ri Dios. 9 Conojel cꞌu ri winak xquilo chi tajin cäbinic, xukujeꞌ chi tajin 
cuya u kꞌij ri Dios. 10 Sibalaj cꞌu xquicajmaj waꞌ ri xucꞌulmaj ri achi, man 
xquirik tä cꞌut jas cäcaꞌno rumal chi xquetamaj u wäch ri achi chi are ri 
cätꞌuyi ronojel kꞌij chutaꞌic u limosna chuwäch ri nimalaj rachoch Dios pa 
ri porta ri cojom Sibalaj Jeꞌlic che ru biꞌ.

Ri apóstol Pedro cutzijoj ru Lokꞌ Pixab ri Dios 
chuwäch ri nimalaj rachoch Dios

11 Ri achi ri u banom cꞌäx ri rakan nabe, ri xcunatajic, ri areꞌ man 
xutzokopij tä ri tat Pedro, ri tat Juan. Conojel cꞌu ri winak sibalaj qui 
cajmam quib, xquitij anim, xquimulij quib chquij ri quieb apóstoles pa ri 
rakan ja ru biꞌ Rakan Ja re Salomón ri e cꞌo wi ri e areꞌ. 12 Aretak ri tat 
Pedro xrilo chi xquimulij quib ri winak, xubij chque: Kachalal, alak aj 
Israel, ¿jas che cäcajmaj alak waꞌ ri xbantajic? ¿Jas che co cujcaꞌyej alak? 
¿A xa cächomaj alak chi rucꞌ ri ka chukꞌab uj o xa rumal chi sibalaj uj 
nimanelab che ri Dios xkaꞌno chi cäbin we achi riꞌ? 13 Man jeꞌ tä riꞌ, xane 
are ru Dios ri ka mam Abraham, ri ka mam Isaac, xukujeꞌ ri ka mam 
Jacob, are Dios waꞌ xa xunimarisaj u kꞌij ri Jesús, ri lokꞌalaj u Cꞌojol ri 
xjach alak pa qui kꞌab ri kꞌatal tak tzij. Aretak ri tat Pilato xuchomaj u 
tzokopixic bic, ri alak man xaj tä alak. 14 Man xaj tä alak chi cätzokopix 
ri lokꞌalaj u Cꞌojol ri Dios ri kas jicom ranimaꞌ, xane xbij alak chi are utz 
cätzokopix jun cämisanel chuqꞌuexwäch ri Areꞌ. 15 Xak je riꞌ xcämisaj 
alak ri Jesús, ri jun ri cäyoꞌw ri kas cꞌaslemal chque ri winak. Ri Dios 
cꞌut xucꞌastajisaj ri Areꞌ chquixol ri cäminakib. Ri uj cꞌut xkilo chi kas 
tzij xcꞌastajic. 16 Rumal cꞌu ri cojonic che ru biꞌ ri Jesús xutzir we achi 
riꞌ ri quil alak, ri etam alak u wäch. Ri cojonic riꞌ che ri Jesús, are waꞌ 
xbanowic chi xutzir canok we achi riꞌ chuwäch onojel alak, —cächa ri tat 
Pedro.

17 Wetam cꞌu in, kachalal, chi ri alak, xukujeꞌ ri cꞌamal tak be alak, 
xcämisaj alak ri Jesús rumal chi man kas cächꞌob alak ri tajin cäban 
alak. 18 Ri Dios cꞌut xuyaꞌ chi je waꞌ xbanic, rech jeꞌ quel wi ri u bim lok 
ri Areꞌ cumal conojel ri ojer tak kꞌalajisal re ru Lokꞌ Pixab, chi ri Cristo 
ri chaꞌtal rumal ri Dios curik na cꞌäx. 19 Rumal riꞌ chqꞌuexa animaꞌ alak, 
tzelej baꞌ alak rucꞌ ri Dios rech quesachtaj ri mac alak, —cächaꞌ. We jeꞌ 
cäban alak waꞌ, ri Dios cubano chi quepe na kꞌij re jororemal rech cuxlan 
animaꞌ alak. 20 Xukujeꞌ cutak na lok ri Jesús ri ojer riꞌ chaꞌtalic rech coc 
che Cristo che toꞌic alak. 21 Che we chanim riꞌ rajwaxic chi ri Jesucristo 
cäcꞌoji na can pa ri caj cꞌä cutzirisax cꞌu na ronojel rumal ri Dios, cäban 
na u banic ronojel waꞌ jas ri u banom nabe, jeꞌ jas ri xubij lok ri Dios 
chquichiꞌ ri lokꞌalaj tak kꞌalajisal re ru Lokꞌ Pixab ojer, —cächa ri tat 

f 4:1a “Sacerdote aj Israel”: Chawilaꞌ ri San Lucas 1:8, xukujeꞌ ri Diccionario, qꞌuisbal re we 
Nuevo Testamento. g 4:1b Ri tataꞌib “saduceos” e areꞌ winak waꞌ aj Israel ri nim qui banic 
ri man cäquicoj cꞌut chi kas tzij quecꞌastaj na ri cäminakib. 

Pedro. 22 Rumal riꞌ ri ka mam Moisés xubij chque ri ka nan ka tat ojer: 
“Ri Kajaw ri ka Dios cuchaꞌ na jun chque ri i winakil, cutak cꞌu na rech 
coc che kꞌalajisal re ru Lokꞌ Pixab, jeꞌ jas ri xinutak in. Rajwaxic cꞌut chi 
quinimaj ronojel ri cubij chiwe,” —cächaꞌ. 23 “Apachin cꞌu ri man cuta tä 
ri cubij ri kꞌalajisal re ru Lokꞌ Pixab ri Dios riꞌ, quesax na bi pa ri tinimit 
Israel, cäsachisax cꞌu na u wäch,” —xcha ri ka mam Moisés, —cächa ri 
tat Pedro.

24 Conojel cꞌu ri kꞌalajisal re ru Lokꞌ Pixab ri Dios, cächapletaj lok rucꞌ ri 
ka mam Samuel, xukujeꞌ ri cꞌä te xepe chic, conojel waꞌ ri xekꞌalajisanic, 
xquiya lok u bixic waꞌ ri tajin cäcꞌulmataj cämic, —cächaꞌ. 25 Ronojel 
ri xuchiꞌj lok ri Dios cumal tak ri kꞌalajisal re ru Lokꞌ Pixab ri Areꞌ, ech 
alak waꞌ. Ri Dios cꞌut xuban jun trato cucꞌ ri ka mam ojer chubanic utzil 
chech alak, aretak xubij che ri ka mam Abraham: “Conojel ri winak cho 
ruwächulew quetewchitaj cꞌu na cumal ri awachalaxic ri quil na qui 
wäch,” —xcha ri Dios. 26 Aretak ri Dios xucꞌastajisaj ru Cꞌojol chquixol 
ri cäminakib, nabe xutak bi ucꞌ alak, alak riꞌ ri winak aj Israel, rech 
cätewchix na alak, rumal chi ri Areꞌ cubano chi chjujunal alak cätas ib 
alak chrij ri etzelal, —xcha ri tat Pedro chque.

Ri tat Pedro rachiꞌl ri tat Juan xecꞌam bic chquiwäch ri kꞌatal tak tzij

4  1 Ri tat Pedro rachiꞌl ri tat Juan cꞌä tajin cäquitzijobej ri winak 
aretak xepe ri sacerdotes aj Israel, f cachiꞌl ri qui nimakil ri chajil 

tak re ri nimalaj rachoch Dios, xukujeꞌ ri tataꞌib saduceos, g xeopan cꞌu 
cucꞌ. 2 Sibalaj yactajinak coyowal, rumal chi ri tat Pedro, ri tat Juan tajin 
quequitijoj ri winak, cäquibij chi kas tzij quecꞌastaj chi na ri cäminakib. 
Cäquibij cꞌut chi are cꞌutbal waꞌ chque conojel chi xcꞌastaj ri Jesús 
chquixol ri cäminakib. 3 Xequichapo, xequicꞌam bic, xequicoj cꞌu pa cheꞌ 
cꞌä chucab kꞌij, rumal chi ya naꞌtam chic. 4 E qꞌuia chque ri xquita ru Lokꞌ 
Pixab ri Dios ri xecojonic. We queajilax xak xuwi ri achijab, craj e job mil 
ri e areꞌ.

5 Chucab kꞌij cꞌut xquimulij quib pa Jerusalén ri cꞌamal tak qui be ri 
winak aj Israel, ri qui nimakil ri winak, xukujeꞌ ri tijonelab re ri Pixab. 
6 Xquirik quib cucꞌ ri tat Anás rachiꞌl ri tat Caifás, ri kas qui nimakil 
sacerdotes. E cꞌo ri tat Juan, ri tat Alejandro, xukujeꞌ conojel ri cachalal 
ri qui nimakil sacerdotes. 7 Xquitacꞌaba cꞌu ri tat Pedro, ri tat Juan 
chquiwäch, xquicꞌot qui chiꞌ, xquibij chque: ¿Jachin ri yoꞌwinak pa i kꞌab 
chi quiban ri tajin cäkilo? ¿Jas u biꞌ ri quicojo rech quixcowinic quiban 
waꞌ? —xecha chque.

h 4:11 We abaj riꞌ are ri Jesús mismo. 

8 Ri tat Pedro, kajinak ri Lokꞌalaj Espíritu puwiꞌ, xubij chque: Tataꞌib, 
alak ri cꞌamal tak qui be ri winak, alak riꞌ ri qui nimakil ri winak aj Israel, 
9 cämic cäcꞌot alak ka chiꞌ rumal ri utzil ri xbantaj che jun achi yawab che 
retamaxic jas ri xban chucunaxic. 10 Chetamaj baꞌ alak xukujeꞌ conojel ri 
winak aj Israel chi rumal ri Jesucristo aj Nazaret, pa ru biꞌ ri Areꞌ, xcunataj 
waꞌ we achi riꞌ ri cꞌo chuwäch alak. Ri Jesús ri xcämisaj alak cho ri cruz, 
ri xcꞌastajisax rumal ri Dios chquixol ri cäminakib, are ri Areꞌ xcunan we 
achi riꞌ. 11 We Jesús riꞌ are waꞌ ri abaj ri man xaj tä alak, alak riꞌ ri yacal 
tak ja, are abaj waꞌ xcoj che tokꞌebal re ri ja. h 12 Man cäriktaj tä ru tobanic 
ri Dios rucꞌ jachin jun winak, xane xak xuwi rucꞌ ri Jesús. Je riꞌ, rumal chi 
ri Dios man u yoꞌm tä chke ru biꞌ jachin jun chic cho ronojel ruwächulew, 
ri yaꞌtal che chi rumal ri areꞌ cuyaꞌ cäkarik na ru tobanic ri Dios, —xchaꞌ.

13 Aretak ri kꞌatal tak tzij xquilo chi ri tat Pedro, ri tat Juan man 
cäquixej tä quib quechꞌawic, xukujeꞌ xquilo chi xak e winak ri man 
cꞌo tä ri qꞌuia quetamam chrij wuj, sibalaj xquicajmaj waꞌ. Te cꞌu riꞌ 
xquichꞌobo chi e areꞌ tak waꞌ jujun chque ri xerachiꞌlaj ri Jesús. 14 Xukujeꞌ 
xquilo chi cꞌo ri achi ri xcunatajic tacꞌal cucꞌ ri apóstoles, xa je riꞌ man 
xquirik tä chic jas cäquibij. 15 Xquibij cꞌu chque ri apóstoles chi quebel bi 
chquiwäch, are cꞌu ri e areꞌ xecanajic, xquitzijobela cꞌu quib. 16 Xquibij: 
¿Jas cäkaꞌn chque we achijab riꞌ? Kas tzij cꞌut etamtal chic cumal conojel 
ri winak pa ri tinimit Jerusalén ri cajmabal etal ri caꞌnom. Man cuyaꞌ tä 
cꞌut cäkabij chi man kas tzij taj. 17 Je baꞌ kaꞌna waꞌ, rech man cäbin tä más 
u tzijol ri xbantajic. Chekaxibij rech man quetzijon tä chic chuwek cäbij 
chrij ri Jesús che jachin jun, —xechaꞌ.

18 Xequisiqꞌuij cꞌut, xetakan chque chi man cꞌo tä chi jumul cäquitzijoj 
chic ri Jesús, man cäquiya tä chi cꞌu tijonic pa ru biꞌ chque ri winak. 
19 Xechꞌaw cꞌu ri tat Pedro rachiꞌl ri tat Juan, xquibij: Kas chomaj alak riꞌ, 
¿a are utz lo cäril ri Dios chi are cujniman chech alak chuqꞌuexwäch ri 
cäkanimaj ri Areꞌ? 20 Ri uj cꞌut man cujcowin taj ri mat cäkabij chi na ri 
kilom xukujeꞌ ri ka tom, —xecha chque.

21 Ri kꞌatal tak tzij xcaj xequixibij ri apóstoles, qꞌuia ri xquibij chque, 
xequitzokopij cꞌu bic. Man xquirik taj jas cäcaꞌn chucꞌäjisaxic qui wäch, 
rumal chi conojel ri winak tajin cäquiya u kꞌij ri Dios rumal ri xbantajic. 
22 Ri achi ri xbantaj wi ri cajmabal cunanic cꞌo chi na cawinak u junab 
rucꞌ u wiꞌ.

Ri cojonelab cäquitaꞌ che ri Dios chi cäyiꞌ qui 
chukꞌab, xukujeꞌ chi man cäquixej tä quib

23 Aretak ri tat Pedro, ri tat Juan e tzokopital chic, xebeꞌ cucꞌ ri niqꞌuiaj 
cojonelab chic, xquitzijoj ronojel ri xbix chque cumal ri qui nimakil ri 

sacerdotes xukujeꞌ conojel ri qui nimakil ri winak. 24 Aretak xquita waꞌ, 
junam xcaꞌn orar, xquibij che ri Dios: Nimalaj Kajaw, lal riꞌ ri kas Dios 
ri xbanow ri caj, ri ulew, ri mar. Ronojel ri cꞌolic, xbantaj cꞌu waꞌ umal 
la. 25 Tzojer cꞌut bim la lok rumal ri Lokꞌalaj Espíritu chuchiꞌ ri ka mam 
David ri patänil e la, xbij la:

¿Jas lo waꞌ chi ri winak cho ruwächulew yactajinak coyowal, xak 
quetontiric, cäcaꞌn cꞌu nimal?

¿Jas che waꞌ chi ri winak cäquichomaj u banic chꞌoj ri man cꞌo tä u 
beyal?

 26 Ri nimak tak takanelab cho ri uwächulew junam xquiwalijisaj quib,
ri qui nimakil ri winak xquimulij quib
rech cäquiyac quib chrij ri Kajaw Dios, xukujeꞌ chrij ri Cristo ri 

chaꞌtal rumal ri Dios,
—xcha la, —quecha ri cojonelab.

27 Xquitakej oración, xquibij: Kas cꞌu tzij wi xquirik quib ri nim takanel 
Herodes rucꞌ ri tat Poncio Pilato waral riꞌ pa we tinimit junam cucꞌ ri 
niqꞌuiaj winak chic cachiꞌl ri winak aj Israel, xquimulij cꞌu quib chrij 
ri lokꞌalaj Cꞌojol la, ri Jesús, ri chaꞌtal umal la. 28 Jeꞌ xcaꞌn waꞌ rech jeꞌ 
cäbantajic jas ri chomam la lok chi rajwaxic cäbanic. 29 Kajaw, chilampe 
la cämic riꞌ chi qꞌuia ri tajin cäquibij we winak riꞌ chkij. Ya la chke uj, 
ri uj patänil tak e la, chi cujcowinic cäkatzijoj ri Lokꞌ Pixab la, man cꞌo 
tä cäkaxej wi kib. 30 Xukujeꞌ cäkataꞌ che la chi cäcꞌoji ke ri chukꞌab la 
chubanic cunanic chque ri yawabib, xukujeꞌ che qui banic ri cajmabal tak 
etal, xukujeꞌ nimak tak cꞌutbal pa ru biꞌ ri lokꞌalaj Cꞌojol la, ri Jesús, —
xecha che ri Dios.

31 Aretak xetoꞌtaj chubanic orar, ri ja ri e cꞌo wi xslabisaxic, conojel cꞌut 
xkaj ri Lokꞌalaj Espíritu pa qui wiꞌ, man xquixej tä quib xquitzijoj ru Lokꞌ 
Pixab ri Dios.

Conojel ri jastak que ri cojonelab are quech conojel waꞌ
32 Ri qꞌuia winak ri e cojoninak che ri Cristo, xa jun qui chomanic 

conojel, cäquinaꞌ pa canimaꞌ chi xa e jun. Man cꞌo tä jun cubij chi xak 
xuwi rech areꞌ ri cꞌo rucꞌ, xane conojel ri jastak que, are quech conojel 
waꞌ. 33 Ri apóstoles rucꞌ nimalaj chukꞌab xquitakej u tzijoxic chi kas tzij 
xcꞌastaj ri Kajaw Jesús chquixol ri cäminakib. Ri Dios cꞌut cuya nimalaj 
tak tewchibal pa qui wiꞌ conojel ri cojonelab. 34 Xa je riꞌ man cꞌo tä jun 
chquixol ri cꞌo u rajwaxic, rumal chi conojel ri cꞌo culew o ri cꞌo cachoch 
xquiqꞌuiyij waꞌ. Are cꞌu ri rajil xquicꞌam bi cucꞌ ri apóstoles. 35 Cäquiya 
waꞌ we puak riꞌ pa qui kꞌab, ri e areꞌ cꞌut cäquijach waꞌ chquiwäch ri cꞌo 
qui rajwaxic. 36 Xak je riꞌ, cꞌo jun tataꞌ, jun chque ri levitas, José u biꞌ, 
ri xil u wäch pa Chipre, jun chꞌäkap ulew waꞌ ri cꞌo pa ri mar. Ri tataꞌ 
riꞌ xukujeꞌ cäbix Bernabé che cumal ri apóstoles. Quel cubij waꞌ chi are 

jun ri cucuꞌbisaj qui cꞌux ri winak. 37 We achi riꞌ cꞌo jun chꞌäkap rulew 
xuqꞌuiyij, xucꞌam cꞌu bi ri rajil, xujach pa qui kꞌab ri apóstoles.

Ri tat Ananías rachiꞌl ri nan Safira ri rixokil 
cäcaꞌn jun mac re subunic cho ri Dios

5  1 Cꞌo cꞌu jun achi chic u biꞌ Ananías, ri rixokil are Safira u biꞌ. Junam 
xquichomaj u qꞌuiyixic jun chꞌäkap culew. 2 Ri achi xresaj can jubikꞌ 

che ri puak ri rajil ri ulew, retam cꞌu waꞌ ri rixokil. Je riꞌ xa niqꞌuiaj ri 
puak xucꞌam bic, xujach pa qui kꞌab ri apóstoles, jeꞌ ta ne chi are tzꞌakat 
ri puak ri xyiꞌ cumal. 3 Xpe cꞌu ri tat Pedro, xubij che ri tat Ananías: 
Ananías, ¿jas che xya la che ri Satanás chi coc pa ri animaꞌ la, xban la tzij 
che ri Lokꞌalaj Espíritu rucꞌ ri subunic ri xban la, xesaj cꞌu la can niqꞌuiaj 
che ri rajil ri ulew ri xqꞌuiyij la? 4 ¿A mat ech la ri ulew aretak mäjok 
cäqꞌuiyij la? Aretak xqꞌuiyij la ri ulew, ¿a mat ech la ri puak? —cächaꞌ. 
¿Jas cꞌu che xchomaj la waꞌ pa animaꞌ la? Man are tä chque ri winak ri 
xban wi la tzij rucꞌ ri subunic, xane are che ri Dios ri xban wi la, —xcha 
ri tat Pedro che.

5 Aretak ri tat Ananías xuta waꞌ we tzij riꞌ, xtzak pulew, xcämic. Conojel 
cꞌu ri xetow ri xbantajic sibalaj xquixej quib. 6 Xepe cꞌu ri alabom, xquipis 
ru cuerpo pa jun payuꞌ, xquicꞌam bic, xeꞌquimuku canok.

7 Craj ocꞌowinak chi oxib horas xopan ri rixokil ri tat Ananías. Man 
retam tä cꞌut jas ri xbantajic. 8 Xubij cꞌu ri tat Pedro che: Bij la chwe, ¿a 
jeꞌ puak waꞌ ri xbij alak chi xyiꞌ che ri ulew ri xqꞌuiyij alak? —cächaꞌ.

Xubij cꞌu ri ixok: Jeꞌ, jelaꞌ ri puak, —xcha che ri tat Pedro.
9 Ri tat Pedro xubij che ri ixok: ¿Jas che xchomaj alak junam chi 

cäcowin alak chubanic ri subunic che ri Lokꞌalaj Espíritu rech ri Kajaw? 
—cächaꞌ. Chilampe la, xak chiꞌ ri porta chic e cꞌo wi ri alabom ri 
xeꞌquimuku can ri achajil la, cäcꞌam na bi la xukujeꞌ cumal ri e areꞌ, —
xcha ri tat Pedro che.

10 Chanim xtzak ri nan Safira pulew chuwäch ri tat Pedro, xcämic. 
Aretak xeboc bi ri alabom, cꞌä te xquilo cäminak ri nan Safira. Xquicꞌam 
cꞌu bic, xeꞌquimuku can chuxcut ri rachajil. 11 Conojel ri kachalal 
cojonelab, xukujeꞌ conojel ri xquita waꞌ ri xbantajic, sibalaj xquixej quib.

Ri apóstoles cäcaꞌn qꞌuia u wäch tak cajmabal
12 Sibalaj cꞌu qꞌuia u wäch tak cajmabal, xukujeꞌ nimak tak cꞌutbal tajin 

quebantaj chquixol ri winak cumal ri apóstoles. Conojel ri cojonelab cꞌut 
tajin cäquimulij quib amakꞌel pa ri rakan ja re ri nimalaj rachoch Dios, ri 
cäbix Rakan Ja re Salomón che. 13 Man cꞌo tä jun chque ri niqꞌuiaj winak 
chic cucochꞌo coc cucꞌ ri cojonelab, pune sibalaj nim queꞌil wi cumal 
ri winak re ri tinimit. 14 E qꞌuia cꞌu ri xecojon che ri Kajaw Jesús, chi 
achijab chi ixokib, je riꞌ chi sibalaj xeqꞌuiar ri cojonelab. 15 Xa cumal ri 

cajmabal ri tajin cäcaꞌn ri apóstoles, ri winak xequesaj lok ri qui yawab 
pa tak ri be, xequiya pa tak chꞌat, cho tak pop rech aretak cocꞌow ri tat 
Pedro chquixcut, xuwi ta ne ru nanochꞌ cäkaj pa qui wiꞌ rech queutziric. 
16 Xukujeꞌ ne ri winak ri quebel pa tak ri tinimit ri e cꞌo chunakaj ri 
Jerusalén, xquicꞌam lok ri qui yawab cachiꞌl ri tajin cäquirik cꞌäx cumal ri 
itzelalaj tak espíritus ri e cꞌo chque. Conojel cꞌut xecunatajic.

Ri tat Pedro, ri tat Juan queocsax pa cheꞌ
17 Are cꞌu ri qui nimal sacerdotes, xukujeꞌ conojel ri rachiꞌl, ri winak 

ri cäbix saduceos chque, sibalaj cꞌäx cäquinaꞌ chquij ri apóstoles rumal 
chi sibalaj nim queꞌil wi cumal ri winak. 18 Xequichapo, xequicoj pa cheꞌ 
jawijeꞌ e cꞌo wi ronojel u wäch ajpacheꞌ. 19 Xpe cꞌu jun ángel ri xtak lok 
rumal ri Kajaw Dios, chakꞌab cꞌut xujak ri porta rech ri cheꞌ, xeresaj lok, 
xubij chque: 20 Jix pa ri nimalaj rachoch Dios, chixtacꞌal chilaꞌ che qui 
tzijobexic ri winak chrij waꞌ we cꞌacꞌ cꞌaslemal riꞌ, —xcha ri ángel chque.

21 Xquita ri xbix chque rumal ri ángel. Je cꞌu riꞌ chucab kꞌij xeboc pa ri 
nimalaj rachoch Dios, xquichap cꞌu qui tijoxic ri winak.

E cꞌo ri apóstoles chilaꞌ aretak ri qui nimal sacerdotes cucꞌ ri rachiꞌl 
xequisiqꞌuij conojel ri qui nimakil ri winak aj Israel xukujeꞌ conojel ri 
nimak tak tataꞌib rech cäquimulij quib. E areꞌ tak waꞌ xetakan bi che qui 
cꞌamic lok ri apóstoles pa cheꞌ. 22 Aretak cꞌut xeopan ri takoꞌn pa cheꞌ, 
man xequirik tä cꞌu ri apóstoles. Xetzelejic, xequiya u bixic waꞌ. 23 Je waꞌ 
xquibij: Aretak ri uj xujopanic xkilo chi ri cheꞌ utz banom che u tzꞌapixic, 
xukujeꞌ chi ri chajinelab e cꞌo chiꞌ tak ri porta. Aretak cꞌut xkajako, cꞌä te 
xkilo chi man cꞌo tä jun chupam, —xecha chque.

24 Aretak xquita waꞌ we tzij riꞌ, ri kas qui nimal sacerdotes, xukujeꞌ 
ri cꞌamal qui be ri chajil tak re ri nimalaj rachoch Dios, xukujeꞌ ri qui 
nimakil ri sacerdotes xquitaꞌla chbil tak quib, xquibij: ¿Jas ta lo ri 
cäcꞌulmataj chi na? —xechaꞌ. 25 Chanim cꞌut xopan jun achi, xubij chque: 
Ri achijab ri xcoj alak pa cheꞌ, chanim e cꞌo pa ri nimalaj rachoch Dios, 
tajin quequitijoj ri winak, —xcha chque.

26 Chanim ri cꞌamal qui be ri chajil tak re ri nimalaj rachoch Dios, xeꞌ che 
quilic ri apóstoles, xeucꞌam cꞌu bi ri chajinelab che rachiꞌl. Xeucꞌam lok ri tat 
Pedro, ri tat Juan rucꞌ utzil, man cꞌo tä cꞌu jas xuban chque rumal chi cuxej rib 
chquiwäch ri winak, we ne ri areꞌ cäban che abaj cumal. 27 Aretak xecꞌamtaj 
lok, xequiya chquiwäch ri qui nimakil ri winak ri qui mulim quib. Xpe ri qui 
nimal sacerdotes, xucꞌot qui chiꞌ, xubij: 28 ¿A mat xkabij chiwe rucꞌ pixbenic 
chi man queitijoj tä chic ri winak chrij ri Jesús? ¡Chiwilampe ri i banom! 
Cämic cꞌut i jabum ri i tijonic pa ronojel we tinimit Jerusalén. Xukujeꞌ quibij 
chi uj ri uj ajchakꞌ mac che ru cämical we achi riꞌ ri Jesús, —xcha chque.

29 Ri tat Pedro, xukujeꞌ ri niqꞌuiaj apóstoles chic xechꞌawic, xquibij che: 
Tzrajwaxic wi are cäkanimaj ri cubij ri Dios nabe chuwäch ri cäquibij 

i 5:34 Ri tataꞌib “fariseos” e areꞌ winak waꞌ aj Israel ri sibalaj xquitakej u nimaxic ru Pixab 
ri Moisés. Xcaꞌn cꞌu nimal, xquichomaj cꞌut chi e utz na chquiwäch conojel ri winak. Qꞌuia 
qui nakꞌatisam wi quib ri man kas tä are ri cubij ru Tzij ri Dios. j Capítulo 6, Título: Ri 
diáconos e areꞌ waꞌ cꞌo quekleꞌn che qui toꞌic ri niqꞌuiaj cojonelab chic (1 Timoteo 3:8-13). 

ri winak. 30 Ri qui Dios ri ka mam ojer xucꞌastajisaj ri Jesús ri xcämisaj 
alak, ri xrip alak cho ri cruz. 31 Tzare waꞌ we Dios riꞌ xunimarisaj u 
kꞌij ri Jesús, xutꞌuyuba pa ru wiquiäkꞌab, xucoj che Cꞌamal Be chque ri 
winak, xukujeꞌ xucoj che Toꞌl Que. Jeꞌ xuban waꞌ rech ri winak aj Israel 
cäquiqꞌuex canimaꞌ, cäquiqꞌuex qui chomanic, cäquirik cꞌu ri sachbal qui 
mac. 32 Ri uj xkilo chi xcꞌastaj ri Jesús, rumal riꞌ ri Dios uj u cojom che 
kꞌalajisal tak re chquiwäch ri winak junam rucꞌ ri Lokꞌalaj Espíritu ri u 
yoꞌm ri Dios chque ri queniman che, —xecha chque.

33 Ri qui nimakil ri winak, aretak xquita waꞌ sibalaj xpe coyowal. Are 
cäcaj quequicämisaj ri apóstoles. 34 Cꞌo cꞌu jun tataꞌ chquixol ri qui nimakil 
ri winak, Gamaliel u biꞌ, are tijonel re ri Pixab, jun fariseo. i Nim quil wi ri 
areꞌ cumal ri winak. Ri areꞌ xtaqꞌui akꞌanok, xubij chi queꞌesax na bi jun 
rat ri apóstoles. 35 Te cꞌu riꞌ xubij chque ri qui nimakil ri winak: Kachalal, 
alak aj Israel, kas chomaj na alak jas ri cäban alak chque we achijab riꞌ. 
36 Chnaꞌtaj chech alak chi xqueꞌ quieb oxib junab waꞌ, xwalij jun achi, 
Teudas u biꞌ, ri xuban che rib chi nim u banic. E quiejeb ciento achijab 
ri xeboc rucꞌ. Xcämisax cꞌu ri areꞌ, xa je riꞌ conojel ri e cꞌo rucꞌ xejabunic, 
xqꞌuis cꞌu u wäch juntir. 37 Bantajinak chi waꞌ, xwalij chi jun tataꞌ, Judas 
u biꞌ, aj Galilea, aretak tajin cäban ri censo, queajilax cꞌu ri winak. E qꞌuia 
cꞌut ri xeboc rucꞌ. Xcämisax cꞌu ri areꞌ xukujeꞌ. Xa je riꞌ conojel ri e cꞌo rucꞌ 
xejabunic. 38 Rumal riꞌ quinbij chech alak chi are utz na we cäya can alak 
we achijab riꞌ, mänim ib alak cucꞌ. We ri tajin cäquitzijoj o ri tajin cäcaꞌno 
are quech ri winak, cäsach na u wäch waꞌ. 39 We cꞌu ne rech ri Dios, man 
cäcowin tä alak cäsach alak u wäch. Chilampe alak chi mäyac ne ib alak 
chrij ri Dios, mächꞌojin alak rucꞌ ri Areꞌ, —xcha chque.

40 Conojel ri qui nimakil ri winak xquinimaj ri xubij ri tat Gamaliel. 
Xequisiqꞌuij cꞌu ri apóstoles, xequichꞌayo, xequirapuj. Te cꞌu riꞌ xquiya 
takanic chque chi man cꞌo tä chi jumul cäquitzijobej ri winak pa ru biꞌ ri 
Jesús. Te cꞌu riꞌ xequitzokopij bic. 41 Ri apóstoles cꞌut xebel bi chquiwäch 
ri qui nimakil ri winak, xequicotic rumal chi ri Dios xuya chque chi 
cäquirik qꞌuixbalalaj cꞌäxcꞌol rumal ri Jesús. 42 Man xquitanaba tä cꞌu 
u tzijoxic ri Utzalaj Tzij re ri Evangelio chrij ri Jesucristo ronojel kꞌij. 
Xequitijoj cꞌu ri winak pa ri nimalaj rachoch Dios, xukujeꞌ cho tak ja.

Ri apóstoles quequichaꞌ wukub diáconos j

6  1 Pa tak ri kꞌij riꞌ sibalaj xeqꞌuiar ri cojonelab. Are cꞌu ri cojonelab 
ri quechꞌaw pa griego xquichap u yaquic tzij chquij ri cojonelab 

ri quechꞌaw pa hebreo. Ri winak ri quechꞌaw pa griego cäquibij chi ri 
malcaꞌnib ri e cꞌo cucꞌ man junam tä cäban che quilic aretak cäjach ri wa. 
2 Are cꞌu ri apóstoles xequimulij conojel ri cojonelab, xquibij cꞌu chque: Uj 
riꞌ, ri uj apóstoles, man utz taj chi mat cäkatakej u tzijoxic ru Lokꞌ Pixab 
ri Dios mac rech uj cujjachow ri wa. 3 Kachalal, tzucuj baꞌ alak wukub 
achijab chxol alak. We achijab riꞌ rajwaxic chi utz ri qui cꞌaslemal, kꞌalaj 
chi cätakan ri Lokꞌalaj Espíritu pa canimaꞌ, cꞌo quetambal, cäkaya cꞌu 
pa qui kꞌab ru jachic ri wa. 4 Are cꞌu ri uj cäkatakej u banic orar, xukujeꞌ 
cäkatakej u tzijoxic ru Lokꞌ Pixab ri Dios, —xecha ri apóstoles chque ri 
cojonelab.

5 Conojel cꞌut utz xquita ri xquibij ri apóstoles. Xquichaꞌ cꞌu ri tat 
Esteban. Ri areꞌ are jun tataꞌ ri sibalaj cäcojon che ri Dios, xukujeꞌ kꞌalaj 
chi ri Lokꞌalaj Espíritu cätakan pa ranimaꞌ. Xukujeꞌ xquichaꞌ ri tat Felipe, 
ri tat Prócoro, ri tat Nicanor, ri tat Timón, ri tat Parmenas, xukujeꞌ ri tat 
Nicolás ri aj Antioquía ri ojer oquinak cucꞌ ri winak aj Israel, junam ru 
chomanic chrij ri Dios. 6 Te cꞌu riꞌ xequiya we achijab riꞌ chquiwäch ri 
apóstoles. Ri e areꞌ cꞌut xquiya qui kꞌab pa qui wiꞌ, xcaꞌn orar.

7 Are cꞌu ru Lokꞌ Pixab ri Dios xjabun u wäch, sibalaj xeqꞌuiar ri 
cojonelab pa ri tinimit Jerusalén. Xukujeꞌ sibalaj e qꞌuia chque ri 
sacerdotes aj Israel xeniman che ri Utzalaj Tzij re ri Evangelio.

Ri tat Esteban cächapic, cäcꞌam bic, cäyiꞌ cꞌu 
chquiwäch ri qui nimakil ri winak

8 Sibalaj nim cꞌu ru tokꞌob ri Dios cꞌo puwiꞌ ri tat Esteban, xukujeꞌ yoꞌm 
nimalaj u chukꞌab rech cuban nimak tak etal chquixol ri winak, xukujeꞌ 
nimak tak cajmabal. 9 Xewalij cꞌu jujun achijab ri quepe pa jun rachoch 
Dios ri cojom “Quech Tzokopim Achijab” che ru biꞌ, xquichap cꞌu tzij rucꞌ 
ri tat Esteban. Xepe chi cꞌu niqꞌuiaj achijab chic chrij. E cꞌo ri aj Cirene, aj 
Alejandría, aj Cilicia, xukujeꞌ niqꞌuiaj chic ri e petinak pa tak ri tinimit re 
Asia. 10 Man xecowin tä cꞌut xquikꞌatej u wäch ru tzij ri tat Esteban, rumal 
chi ri areꞌ cꞌo u noꞌj, cächꞌaw cꞌu rucꞌ ri etamanic ri yoꞌm che rumal ri 
Lokꞌalaj Espíritu. 11 Xequitoj cꞌu jujun achijab rech cäquibij chi kas tzij qui 
tom ri tat Esteban cubij ri äwas u bixic chrij ri ka mam Moisés xukujeꞌ chrij 
ri Dios. 12 Je riꞌ xcaꞌno, xquicojola qui cꞌux ri winak xukujeꞌ ri nimak tak 
tataꞌib cachiꞌl ri tijonelab re ri Pixab rech cäpe coyowal chrij ri tat Esteban. 
Xquimajij cꞌu ri tat Esteban, xquichapo, xquicꞌam bi chquiwäch ri qui 
nimakil ri winak. 13 Xukujeꞌ xequitzucuj achijab rech cäquibij ri man kas 
tzij taj chrij ri tat Esteban. We winak riꞌ cäquibij: We achi riꞌ man cäcos tä 
chubixic ri äwas u bixic chrij we lokꞌalaj rachoch Dios riꞌ ri kech uj, xukujeꞌ 
chrij ru Pixab ri ka mam Moisés. 14 Ka tom cꞌut ri areꞌ cubij chi we Jesús riꞌ 
ri aj Nazaret cusach na u wäch we nimalaj rachoch Dios riꞌ, xukujeꞌ cuqꞌuex 
na ronojel ri uj u nakꞌatajisam wi can ri ka mam Moisés, —xecha riꞌ.

k 7:8 Ri u cojic ri etal riꞌ che ru cuerpo jun ala o jun achi are waꞌ cäbix “circuncisión” che, 
retal ri trato ri xuban ri Dios rucꞌ ri Abraham ri ojer qui mam ri winak aj Israel. l 7:9 Ri a 
José ri qui chakꞌ ru cꞌojol ri Jacob, are xukujeꞌ jun chque ri ojer qui mam ri winak aj Israel 
cämic. 

15 Te cꞌu riꞌ ri qui nimakil ri winak xukujeꞌ conojel ri e tꞌuyul pa ri 
kꞌatbal tzij, aretak xecaꞌy che ri tat Esteban, xquilo chi ru palaj are jeꞌ jas 
ru palaj jun ángel.

Ri tat Esteban cukꞌalajisaj ru Lokꞌ Pixab ri Dios 
chquiwäch ri qui nimakil ri winak

7  1 Xpe ri qui nimal sacerdotes, xutaꞌ cꞌu che ri tat Esteban, xubij: ¿A 
kas tzij waꞌ ri tajin cäbix chawij? —xcha che.

2 Xchꞌaw cꞌu ri tat Esteban, xubij chque conojel: Lokꞌalaj tak kachalal, 
alak cꞌamal tak ka be, tampe alak ri quinbij, —cächaꞌ. Ri ka Dios, ri 
sibalaj nim u kꞌij, xucꞌut rib chuwäch ri ka mam Abraham ojer aretak 
cꞌo pa tak ri juyub re Mesopotamia, cꞌä mäjok cäkꞌax areꞌ pa ri tinimit 
Harán. 3 Xubij che: “Chaya can ra tinimit, xukujeꞌ conojel ri awachalaxic, 
rech cateꞌ pa ri ulew ri quincꞌut na chawäch,” —xcha che. 4 Xel cꞌu bi 
ri ka mam Abraham pa ri qui tinimit ri winak aj Caldea, xeꞌc, xcꞌoji pa 
Harán. Te cꞌu riꞌ, aretak cäminak chi ru tat, xcꞌam lok rumal ri Dios waral 
pa we tinimit ri cꞌo wi alak cämic. 5 Man xyiꞌ tä cꞌu chꞌäkap ulew che 
rechbal ri ka mam Abraham pa we tinimit riꞌ rumal ri Dios, man cꞌo tä 
cꞌu ne jun alaj chꞌäkap ri cuyaꞌ cäcꞌoji wi. Xubij cꞌu ri Dios che chi cäpe 
na ri kꞌij aretak ri areꞌ cärechbej na ri ulew, cäcanaj can waꞌ we ulew riꞌ 
chque ri ralcꞌual aretak cäcäm ri areꞌ, pune ta ne mäjaꞌ cꞌo ralcꞌual ri ka 
mam Abraham pa tak ri kꞌij riꞌ. 6 Xukujeꞌ xubij ri Dios che chi ri ralcꞌual 
ri quil na qui wäch quecꞌoji na pa jun tinimit chic, ri man qui tinimit taj. 
Quecꞌoji na pa qui kꞌab ri winak jelaꞌ, quepatänin na chque. Are quiejeb 
ciento junab cäquirik na cꞌäx chilaꞌ, —xcha ri Dios. 7 Xukujeꞌ xubij ri Dios 
che: “Ri in quinkꞌat na tzij pa qui wiꞌ ri niqꞌuiaj winak chic ri quecojow 
na che patänil tak que. Quebel cꞌu na lok chilaꞌ, quinquipatänij na waral 
riꞌ,” —xcha ri Dios che. 8 Xukujeꞌ xuban jun trato ri Dios rucꞌ ri ka mam 
Abraham. Che retal ri trato xtakan ri Dios chi cäkꞌat ru cuerpo jun achi 
o jun ala. k Rumal riꞌ ri ka mam Abraham, aretak ilom chi u wäch ri alaj 
a Isaac ru cꞌojol, chuwajxak kꞌij xucoj ri etal che ru cuerpo. Xukujeꞌ jeꞌ 
xuban ri tat Isaac che ri a Jacob ru cꞌojol, ri tat Jacob xukujeꞌ xucoj ri 
retal ri trato chque ru cꞌojol ri areꞌ, xkꞌat ri qui cuerpo. Ri cablajuj u cꞌojol 
ri tat Jacob e are waꞌ ri ojer tak qui mam conojel ri winak aj Israel cämic, 
—cächaꞌ.

9 Ri ralcꞌual ri tat Jacob, ri ka mam ojer, cꞌäx xquinaꞌ che ri a José ri 
qui chakꞌ, l xquiqꞌuiyij cꞌut rech cäcꞌam bi pa Egipto. Ri Dios cꞌut, cꞌo ri 

Areꞌ rucꞌ ri a José. 10 Xutoꞌ cꞌut pa conojel tak ri cꞌäxcꞌol ri xuriko. Xuya 
u noꞌj, xuya che chi utz quil wi rumal ri Faraón ri nim takanel puwiꞌ ri 
Egipto. Aretak achi chic ri a José, ri Faraón xucoj ri areꞌ che kꞌatal tzij 
puwiꞌ ronojel ri Egipto, xukujeꞌ xucoj ri areꞌ che takanel puwiꞌ ri rachoch. 
Ronojel cꞌut xuya pu kꞌab, —cächaꞌ.

11 Xpe cꞌu wiꞌjal xukujeꞌ nimalaj cꞌäxcꞌol puwiꞌ ronojel ri Egipto, xukujeꞌ 
puwiꞌ ronojel ri Canaán. Ri ka nan ka tat ojer man cꞌo tä chi ri cäquitijo. 
12 Are cꞌu ri tat Jacob, aretak xuto chi cꞌo trico pa Egipto, xeutak bi ri 
u cꞌojol jelaꞌ. Ri cablajuj u cꞌojol ri tat Jacob, e are cꞌu waꞌ ri ka mam 
ojer. Are cꞌu nabe mul waꞌ ri xebeꞌ pa Egipto. 13 Chucamul chic ri xebeꞌc, 
are chiꞌ ri tat José xucꞌut rib chquiwäch ri rachalal, xretamaj cꞌu ri nim 
takanel, ri Faraón, jachin tak ri rachalaxic ri tat José. 14 Xtakan cꞌu ri tat 
José chucꞌamic ri Jacob ru tat, xukujeꞌ conojel ri niqꞌuiaj rachalaxic. E 
oxcꞌal olajuj winak cꞌu waꞌ chconojel. 15 Jeꞌ u kꞌaxic waꞌ ri tat Jacob pa 
Egipto junam cucꞌ ri rachalaxic, chilaꞌ cꞌut xcäm wi. Xukujeꞌ chilaꞌ xecäm 
wi ri cablajuj u cꞌojol, ri ojer tak ka mam. 16 Xcꞌam cꞌu lok ri qui cuerpo 
pa Siquem rech quemuk pa ri mukubal ri xulokꞌ ri ka mam Abraham 
chque ru cꞌojol ri tat Hamor aj Siquem rucꞌ ru rajil ri areꞌ, —cächaꞌ.

17 Aretak cꞌut xa jubikꞌ craj man copan ri kꞌij ri cäbantajic jas ru bim ri 
Dios rucꞌ juramento che ri ka mam Abraham, ri tinimit Israel xnimaric, 
sibalaj xeqꞌuiar cꞌu ri ka winakil pa Egipto. 18 Are chiꞌ cꞌut xoc chi na jun 
takanel chic puwiꞌ ri Egipto ri man retam tä u wäch ri tat José. 19 We nim 
takanel riꞌ xnaꞌw che qui subic ri ka winakil, xuban cꞌu etzelal chque ri 
ka nan ka tat ojer. Xuban cꞌäx chque, xeutako rech quequiwonoba can 
ri alaj tak calcꞌual ri teꞌ xil qui wäch rech xak quecämic. 20 Pa tak cꞌu ri 
kꞌij riꞌ xil u wäch ri alaj a Moisés. Are sibalaj utz xil wi rumal ri Dios. Ru 
nan u tat xecowinic xquiqꞌuiyisaj na oxib icꞌ cho cachoch. 21 Aretak cꞌut 
xajwatajic chi xquiya canok, xriktaj rumal ru miaꞌl ri Faraón ri takanel 
puwiꞌ ri Egipto, xucꞌam bi cho rachoch, xuqꞌuiyisaj, xuban ralbal che. 
22 Je riꞌ ri a Moisés xcꞌut ronojel u wäch etambal re Egipto chuwäch, 
xukujeꞌ ronojel u wäch noꞌj. Rumal waꞌ ri a Moisés xcꞌoji nimalaj u noꞌj. 
Nim chi cꞌu u kꞌij ri areꞌ. Xkꞌalajin cꞌu waꞌ aretak xchꞌawic, xukujeꞌ pa 
ronojel ri xubano, —cächaꞌ.

23 Aretak tzꞌakat chic cawinak u junab, xpe pa ranimaꞌ ri qui solixic 
ru winakil, ri winak aj Israel. 24 Chilaꞌ xril jun chque ru winakil ri tajin 
cäban cꞌäx che rumal jun aj Egipto. Xeꞌ cꞌut, xutoꞌ, xucämisaj cꞌu ri aj 
Egipto chutojic u qꞌuexel ri cꞌäx ri xuban che ri aj Israel. 25 Xuchomaj cꞌu 
ri tat Moisés chi ru winakil cäquichꞌob na chi ri Dios cucoj na ri areꞌ che 
qui tzokopixic. Ri e areꞌ cꞌut man xquichꞌob tä waꞌ. 26 Chucab kꞌij chic 
ri tat Moisés xeurik quieb winak aj Israel ri tajin quechꞌojinic, craj cꞌut 
cujach qui wäch, cuya utzil chquixol, xubij chque: “Ri alak achalal ib 
alak. ¿Jas che cꞌäx cäban alak chbil tak ib alak?” —xcha chque. 27 Are 

m 7:38 Ri nim juyub Sinaí are xukujeꞌ cäcoj juyub Horeb che ru biꞌ. 

cꞌu ri jun ri tajin cuban cꞌäx che ri rachiꞌl, xupakchij apan ri tat Moisés 
jelaꞌ, xubij che: “¿Jachin xatcojow che takanel xukujeꞌ che kꞌatal tzij pa 
ka wiꞌ? 28 ¿A cawaj quinacämisaj jas ri xaban che ri jun aj Egipto iwir?” 
—xcha che. 29 Aretak ri tat Moisés xuta waꞌ we tzij riꞌ, xanimaj bic, xel bi 
pa Egipto, xeꞌ pa Madián. Xcꞌoji cꞌu chquixol winak ri man u winakil taj. 
Chilaꞌ cꞌut xcꞌuliꞌc. Xil qui wäch quieb u cꞌojol, —cächaꞌ.

30 Ocꞌowinak chi cꞌu cawinak junab, xucꞌut rib jun ángel chuwäch pa ri 
juyub ri cätzꞌinowic, nakaj che ri nim juyub, Sinaí u biꞌ. Ri ángel cꞌo pa ri 
kꞌakꞌ rech ri juwiꞌ qꞌuix ri tajin cäcꞌatic. 31 Sibalaj cꞌu xucajmaj waꞌ ri tat 
Moisés aretak xrilo. Aretak xkeb rucꞌ rech kas cärilo, xuto chi xchꞌaw lok 
ri Kajaw Dios, xubij: 32 “In riꞌ ri qui Dios ri a mam ojer, ru Dios ri a mam 
Abraham, ru Dios ri a mam Isaac, ru Dios ri a mam Jacob,” —xchaꞌ. Are 
cꞌu ri tat Moisés xuxej rib, xbirbitic, man xucochꞌ tä chic xrilo. 33 Xubij 
cꞌu ri Kajaw Dios che: “Chewesaj ra xajäb, rumal chi ri chꞌäkap ulew ri at 
cꞌo wi are lokꞌalaj ulew waꞌ. 34 Kas tzij wilom ri cꞌäx ri tajin cäquirik ri nu 
winak pa Egipto. Nu tom ri cokꞌej ri winak, rumal cꞌu riꞌ in kajinak lok 
che qui toꞌic, rech quetzokopitajic. ¡Tasaꞌjmpeꞌ! Catintak na bi pa Egipto,” 
—xcha ri Kajaw Dios che, —cächa ri tat Esteban.

35 Are ri tat Moisés xetzelax u wäch cumal ri winak aj Israel. Xquibij 
che: “¿Jachin xatcojow pa ka wiꞌ che takanel, xukujeꞌ che kꞌatal tzij?” 
—xecha che. Pune je riꞌ, are ri areꞌ ri xutak bi ri Dios che takanel pa qui 
wiꞌ xukujeꞌ che toꞌl que. Jeꞌ xuban ri Dios rumal ri ángel ri xucꞌut rib 
chuwäch pa ri juwiꞌ qꞌuix. 36 Ri tat Moisés are ri areꞌ ri xeresaj lok ri ka 
nan ka tat ojer pa Egipto. Xuban nimak tak cꞌutbal xukujeꞌ tak cajmabal 
pa Egipto, pa ri Quiäk Mar, xukujeꞌ pa tak ri juyub ri cätzꞌinowic. 
Cawinak junab cꞌut xuban waꞌ. 37 Are waꞌ ri tat Moisés ri xubij chque ri 
winak aj Israel: “Ri Dios cuchaꞌ na jun chque ri i winakil, cutak cꞌu na 
rech coc che kꞌalajisal re ru Lokꞌ Pixab, jeꞌ jas ri xinutak in. Rajwaxic cꞌut 
chi quinimaj ronojel ri cubij chiwe,” —xcha chque. 38 Tzare cꞌu riꞌ ri tat 
Moisés ri xcꞌoji chquixol ri winak aj Israel ri qui mulim quib pa ri juyub ri 
cätzꞌinowic, xukujeꞌ xcꞌoji ri areꞌ rucꞌ ri ángel ri xchꞌaw rucꞌ puwiꞌ ri nim 
juyub, Sinaí u biꞌ, m xukujeꞌ cucꞌ ri ka nan ka tat ojer. Xukujeꞌ xuta ri tzij 
ri cuya ri kas cꞌaslemal, xucꞌam cꞌut, xuya lok waꞌ chke uj, —cächa ri tat 
Esteban chque.

39 Ri ka mam ojer cꞌut, man xcaj taj xeniman che, xane xa xquetzelaj u 
wäch. Xquipakchij ri ka mam Moisés, xquirayij pa canimaꞌ ri qui tzelejic 
jumul chic pa Egipto. 40 Xquibij che ri tat Aarón: “Cheabana jujun ka tiox 
ri quenabej na chkawäch, rumal chi man ketam taj jas xucꞌulmaj we tat 
Moisés ri xujesan lok pa Egipto,” —xecha che. 41 Xcaꞌn cꞌu jun qui tiox ri 
jeꞌ cäpe jun alaj amaꞌ wacäx, xequicämisaj tak awaj, xequisipaj cꞌu cho ri 

n 7:44 Chawilaꞌ ri tzij “rachoch Dios” pa ri Diccionario, qꞌuisbal re we Nuevo Testamento. 

qui tiox ri xcaꞌno. Xcaꞌn cꞌu jun nimakꞌij, xequicot rucꞌ ri jun tiox ri xak 
e areꞌ xebanowic. 42 Rumal riꞌ ri Dios xutas rib chquij, xeutzokopij canok 
rech quequikꞌijilaj ri kꞌij, ri icꞌ, ri chꞌimil, jeꞌ jas ri cäbix pa ri qui wuj ri 
kꞌalajisal tak re ru Lokꞌ Pixab ri Dios:

Winak aj Israel, pa tak ri cawinak junab ri xixcꞌoji pa ri juyub ri 
cätzꞌinowic, ¿a xeicämisaj lo awaj che quisipaxic waꞌ chnuwäch 
in?

 43 Man jeꞌ taj xibano, xane are xeikꞌijilaj niqꞌuiaj tak dioses. Are xitelej 
ri rachoch ri dios, Moloc u biꞌ (are jun carpa waꞌ ri rachoch ri qui 
dios Moloc),

xukujeꞌ ru caꞌyebal ru chꞌimil ri i dios, Renfán u biꞌ.
Xak e tiox riꞌ ri ix xixbanowic rech queikꞌijilaj.
Xa rumal waꞌ quixinwesaj na bi pa ri i tinimit ix, quixintak cꞌu na 

bi pa jun tinimit chic ri naj cꞌo wi, cꞌä jelaꞌ chꞌäkäp che ri tinimit 
Babilonia,

—xcha ri Dios chque.
44 Ri ka nan ka tat ojer, aretak xquibinibej ri juyub ri cätzꞌinowic, cꞌo 

ri rachoch Dios cucꞌ. n Are waꞌ ri banom rucꞌ manta, ri cꞌo wi ri tzꞌalam 
tak abaj re ri Pixab. Jeꞌ cꞌu u banic waꞌ jas ri xubij ri Dios che ri ka mam 
Moisés, aretak xubij che chi cuban jun rachoch Dios ri jeꞌ u banic jas ri 
cꞌutum chuwäch. 45 Ri ka nan ka tat ojer xquechbej waꞌ we rachoch Dios 
riꞌ pa qui kꞌab ri qui nan qui tat ri e areꞌ. Aretak cꞌut ri winak riꞌ rachiꞌl 
ri tat Josué xeboquic, xecꞌoji pa ri culew ri niqꞌuiaj winak chic ri esam 
bi chquiwäch rumal ri Dios, xquicꞌam bi ri rachoch Dios cucꞌ. Xekꞌijilan 
cꞌu chupam cꞌä pa ru kꞌijol ri ka mam David ojer. 46 Ri nim takanel David 
nim xil wi rumal ri Dios, je riꞌ chi xurik nimalaj utzil pa ru cꞌaslemal. 
Rumal riꞌ are u rayinic cuyac jun kas rachoch ri Dios. Are Dios waꞌ ru 
Dios ri ka mam Jacob ojer xukujeꞌ. 47 Are cꞌu ri tat Salomón ru cꞌojol ri tat 
David xyacow waꞌ we ja riꞌ che ri Dios aretak xoc che takanel. 48 Pune ri 
Nimalaj Dios aj Chicaj man cäcꞌoji tä pa jun ja ri xa banom cumal winak, 
jas ri xubij ri kꞌalajisal re ru Lokꞌ Pixab ri Dios:
 49 Ri caj are nu tꞌuyulibal

ri quintakan wi puwiꞌ ronojel,
are cꞌu ri ulew jeꞌ ta ne ruxlanibal

ri wakan.
¿Jas cꞌu u wäch ri ja

ri quiwaj quiyac chwe?
—cächa ri Kajaw Dios,
¿o jawijeꞌ cꞌo wi ri uxlanibal

ri quinuxlan wi?

o 7:52 Ri Jicomalaj Patänil re ri Dios are ri Cristo, ri Toꞌl Ke, ri xquibij lok ri ojer tak 
kꞌalajisal re ru Lokꞌ Pixab ri Dios. p 7:56 Ri Jesús xucoj we biꞌaj riꞌ chbil rib chucꞌutic chi 
are ri Cristo o ri Mesías ri xtzꞌibax ojer pa ru Lokꞌ Pixab ri Dios chi cäpetic. 

 50 ¿A mat are ri in ri xinbanow
ronojel ri cꞌolic?

—xcha ri Dios, —xcha ri tat Esteban.
51 Ri tat Esteban xutakej u bixic chque ri qui nimakil ri winak: Ri alak 

sibalaj abajarinak ri animaꞌ alak. Ri animaꞌ alak man queniman tä che 
ri Dios, man coc tä cꞌu ru tzij pa jolom alak. Alak xak junam cucꞌ ri man 
e cojonelab taj. Ri alak amakꞌel cäkꞌatej alak u wäch ri Lokꞌalaj Espíritu. 
Junam alak cucꞌ ri mam alak ojer, —cächaꞌ. 52 ¿A cꞌo lo jun chque ri 
kꞌalajisal tak re ru Lokꞌ Pixab ri Dios ri mat xban cꞌäx che cumal ri mam 
alak ojer? Man cꞌo tä jun, xane xequicämisaj ri xeyoꞌw lok u bixic chi 
cäpe na ri Cristo ri Jicomalaj Patänil re ri Dios. o Are cꞌu waꞌ ri xjach 
alak pa qui kꞌab ri winak, xcämisaj alak. 53 Ru Pixab ri Dios ri xyiꞌ nabe 
canok cumal ri ángeles che ri ka mam Moisés, are Pixab waꞌ ri xyiꞌ chech 
alak. Pune je riꞌ, ri xuban ri Dios rech cäyataj ri Pixab pa kꞌab alak, man 
cänimaj tä alak waꞌ, —xcha ri tat Esteban chque.

Cäcämisax ri tat Esteban cumal ri winak
54 Ri winak, aretak xquita waꞌ we tzij riꞌ, sibalaj xpe coyowal che ri 

tat Esteban, xquimutꞌutꞌej ri qui ware chrij chucꞌutic ri nimalaj coyowal. 
55 Are cꞌu ri areꞌ kajinak ri Lokꞌalaj Espíritu puwiꞌ, xcaꞌy chicaj, xril cꞌu 
ri jeꞌlalaj u juluwem ri Dios, xukujeꞌ xril ri Jesús, tacꞌal pa ru wiquiäkꞌab 
ri Dios. 56 Xubij cꞌut: ¡Chilampe alak! —xchaꞌ. Quinwil ri caj jaktalic, 
xukujeꞌ quinwil ri Ralcꞌual ri Dios ri Kas Winak p cꞌo pa ru wiquiäkꞌab ri 
Dios, —xcha chque.

57 Ri nimak tak tataꞌib xquitzꞌapij ri qui xiquin, sibalaj co xquirakakej 
qui chiꞌ. Xak jun xquiyoꞌ xebeꞌ chrij ri tat Esteban. 58 Xquesaj bi chrij ri 
tinimit, xquiqꞌuiäk cꞌu che abaj. Ri achijab cꞌut ri xebanow tzij chrij ri areꞌ 
xquiya can ri catzꞌiak rucꞌ jun achi, Saulo u biꞌ. 59 Aretak tajin cäquiqꞌuiäk 
che abaj, ri tat Esteban xuban orar, xutaꞌ tokꞌob che ri Kajaw Jesús, xubij: 
Kajaw Jesús, cꞌama la ri wanimaꞌ, —xchaꞌ.

60 Te cꞌu riꞌ xxuquiꞌc, co xurak u chiꞌ, xubij: Tat, mäya la waꞌ we mac riꞌ 
chquij, —xcha ri tat Esteban.

Xuwi xbitaj waꞌ rumal, xel ranimaꞌ.

Ri tat Saulo cuban cꞌäx chque ri cojonelab

8  1 Ri tat Saulo utz xrilo chi xcämisax ri tat Esteban.
Kas cꞌu pa ri kꞌij ri xcäm ri areꞌ xchaptaj u banic nimalaj cꞌäx 

chque ri kachalal cojonelab pa ri tinimit Jerusalén. Conojel cꞌut xejabux 

bic. E cꞌo xebeꞌ pa tak ri tinimit re Judea, e cꞌo niqꞌuiaj chic xebeꞌ pa 
tak ri tinimit re Samaria. Xuwi ri apóstoles xecanaj canok. 2 Xepe cꞌu 
jujun achijab ri kas queniman che ri Dios, xquicꞌam bi ri tat Esteban, 
xeꞌquimuku canok. Sibalaj xebokꞌ cꞌu chrij. 3 Are cꞌu ri tat Saulo xutakej 
u banic cꞌäx chque ri kachalal cojonelab. Xoc cho tak ja, xeucharchatej bi 
achijab, ixokib, xeucoj cꞌu pa cheꞌ.

Cätzijox ri Utzalaj Tzij re ri Evangelio pa Samaria
4 Are cꞌu ri cojonelab ri xebel bi pa ri tinimit Jerusalén, xquitzijoj ri 

Utzalaj Tzij re ri Evangelio apawijeꞌ chiꞌ ri xebeꞌ wi. 5 Ri tat Felipe xeꞌ pa 
jun tinimit re Samaria, chilaꞌ cꞌut xuchaplej qui tzijobexic ri winak chrij 
ri Cristo. 6 Ri winak xquimulij quib chrij ri tat Felipe. Sibalaj xquitatabej 
ri tzij ri xubij. Xukujeꞌ xquil ri cajmabal tak etal ri tajin cubano. 7 E qꞌuia 
cꞌu ri winak ri e cꞌo itzelalaj tak espíritus chque. Xeutzir cꞌu waꞌ we 
winak riꞌ. Ri itzelalaj tak espíritus, aretak xebel chque ri winak, xquirak 
qui chiꞌ, xebeꞌc. E qꞌuia cꞌu ri cäminak qui cuerpo ri xecunatajic, xukujeꞌ 
e qꞌuia ri u banom cꞌäx ri cakan, ri man xecowin taj xebinic. Ri e areꞌ 
xukujeꞌ xecunatajic. 8 Je riꞌ chi conojel ri winak pa ri tinimit riꞌ sibalaj 
xequicotic.

9 Cꞌo cꞌu jun tataꞌ pa ri tinimit riꞌ, Simón u biꞌ, ri nabe canok xuban ri 
itzinic, xesub ri winak aj Samaria rumal. Xuban che rib chi ri areꞌ sibalaj 
nim u banic pa ri tinimit. 10 Conojel cꞌu ri winak chi acꞌalab chi riꞌjab 
sibalaj xquitatabej ri cubij ri achi riꞌ, xquibij: We achi riꞌ are cꞌo ri nimalaj 
u chukꞌab ri Dios rucꞌ, —xechaꞌ. Ri Nimalaj u Chukꞌab ri Dios, —xuchix 
che ri areꞌ.

11 Ojer chi cꞌu riꞌ e subum lok ri winak rumal ri itzinic ri tajin cubano. 
Rumal cꞌu riꞌ sibalaj xquicoj ri xubij. 12 Aretak cꞌut ri winak xquinimaj ri 
Utzalaj Tzij re ri Evangelio ri xutzijoj ri tat Felipe chque chrij ru takanic 
ri Dios, xukujeꞌ chrij ri Jesucristo, xa je riꞌ e qꞌuia chque xban qui kasnaꞌ, 
chi achijab chi ixokib. 13 Xukujeꞌ ne ri tat Simón xcojonic, xban u kasnaꞌ, 
xuchaplej cꞌu rachiꞌlaxic ri tat Felipe. Sibalaj xucajmaj ri nimak tak 
cajmabal, xukujeꞌ ri nimak tak etal ri xebantajic.

14 Aretak ri apóstoles ri e cꞌo pa ri tinimit Jerusalén xquito chi ri 
winak pa Samaria xquinimaj ru Lokꞌ Pixab ri Dios, xequitak bi ri tat 
Pedro rachiꞌl ri tat Juan jelaꞌ. 15 Aretak xeopanic, xcaꞌn orar pa qui wiꞌ ri 
cojonelab aj Samaria rech cäkaj ri Lokꞌalaj Espíritu pa qui wiꞌ. 16 Je riꞌ, 
rumal chi man cꞌo tä jun chque kajinak ri Lokꞌalaj Espíritu puwiꞌ. Xuwi 
banom qui kasnaꞌ pa ru biꞌ ri Kajaw Jesús. 17 Te riꞌ ri tat Pedro, ri tat Juan 
xquiya ri qui kꞌab pa qui wiꞌ ri cojonelab, xkaj cꞌu ri Lokꞌalaj Espíritu pa 
qui wiꞌ.

18 Ri tat Simón xrilo chi aretak ri apóstoles xquiya ri qui kꞌab pa qui 
wiꞌ ri cojonelab, xkaj ri Lokꞌalaj Espíritu pa qui wiꞌ, xpe cꞌu ri areꞌ, xuchiꞌj 

q 8:27 Ri eunuco are jun achi ri xtas chquij ri niqꞌuiaj achijab rech cuban na jun chac ri 
sibalaj nim u banic. r 8:28 Ri carreta riꞌ are jas jun carruaje ri cäjicꞌ cumal ri quiej, 
quecꞌoji cꞌu ri winak chupam che ri binem. 

puak chque. 19 Xubij: Ya alak we chukꞌab riꞌ chwe in xukujeꞌ, rech apachin 
ri quinya ri nu kꞌab puwiꞌ cäkaj ri Lokꞌalaj Espíritu puwiꞌ, —xcha chque.

20 Xubij cꞌu ri tat Pedro che: Utz na we ta ri rajil la cäsach u wäch waꞌ ucꞌ 
la, rumal chi cächomaj la chi ri cusipaj ri Dios cuyaꞌ cälokꞌ waꞌ rucꞌ puak. 
21 Man cꞌo tä e la kucꞌ pa we chac riꞌ, man yaꞌtal tä cꞌu waꞌ che la, rumal 
chi man jicom tä ri animaꞌ la chuwäch ri Dios. 22 Ya la can waꞌ we etzelal 
riꞌ ri chomam la. Bochiꞌj baꞌ la ri Dios, taꞌ la tokꞌob che chi cäsachtaj ri mac 
la, are cꞌu riꞌ ri itzel chomanic ri xqꞌuiy pa animaꞌ la. 23 Kꞌalaj cꞌut chi cꞌo ri 
cꞌäx ri tꞌuyul pa ri animaꞌ la. Are waꞌ ru xeraꞌ ri etzelal. Jeꞌ ta ne chi ri lal 
chaptajinak la rumal we etzelal riꞌ, —xcha ri tat Pedro che ri tat Simón.

24 Xchꞌaw cꞌu ri tat Simón, xubij che ri tat Pedro: Bana baꞌ alak orar pa 
nu wiꞌ chuwäch ri Kajaw Dios, rech man quinrik tä ne jubikꞌ ri cꞌäx ri xbij 
la chwe, —xcha che.

25 Aretak ri quieb apóstoles xetoꞌtaj chubixic ru banom ri Dios pa ri 
qui cꞌaslemal, xukujeꞌ chutzijoxic ru Lokꞌ Pixab ri Dios, xetzelej bi pa 
Jerusalén. Xquitzijoj can ri Utzalaj Tzij re ri Evangelio pa tak ri alaj tak 
tinimit re Samaria ri xeocꞌow wi.

Ri tat Felipe cätzijon rucꞌ jun achi nim u banic aj Etiopía
26 Te cꞌu riꞌ jun ángel xuchꞌabej ri tat Felipe, xubij che: Chatwalij baꞌ, jat 

pa ru mox ri relbal kꞌij pa ri be ri quel bi pa ri tinimit Jerusalén, cäxuli 
pa Gaza, —xcha che.

We be riꞌ are waꞌ ri cäkꞌatan pa ri juyub ri cätzꞌinowic. 27 Xwalij cꞌu 
bi ri tat Felipe, xeꞌc. Xurik cꞌu jun tataꞌ aj Etiopía pa ri be. Are jun tataꞌ 
eunuco, q —cuchixic. We achi riꞌ sibalaj nim u banic, are quilow ronojel 
ri jastak re ri chichuꞌ ri cäcoj Candace che ru biꞌ. Ri ixok riꞌ are ri nim 
takanel pa qui wiꞌ conojel ri aj Etiopía. Ri tataꞌ riꞌ u petic pa ri tinimit 
Jerusalén ri xukꞌijilaj wi ri Dios. 28 Tzelejem cꞌu re pa ru tinimit, tꞌuyul pa 
ru carreta, r tajin cusiqꞌuij ri wuj ri xutzꞌibaj ri ka mam Isaías, kꞌalajisal re 
ru Lokꞌ Pixab ri Dios ojer. 29 Ri Espíritu rech ri Dios xubij che ri tat Felipe: 
Chatkeb rucꞌ we jun carreta riꞌ, chawachiꞌlaj bic, —xcha che.

30 Aretak xkeb ri tat Felipe, xuto chi ri tataꞌ tajin cusiqꞌuij ri wuj ri u 
tzꞌibam ri ka mam Isaías, xutaꞌ cꞌu che: ¿A cächꞌob la jas quel cubij ri 
tajin cäsiqꞌuij la? —xcha che.

31 Ri tataꞌ xubij che: ¿Jas ta quinban in chuchꞌobic waꞌ we man cꞌo 
jachin ri cäbin chwe jas quel cubij ri tajin quinsiqꞌuij? —xcha che.

Xubij cꞌu che ri tat Felipe chi cäpaki lok pa ri carreta, cätꞌuyi bi rucꞌ 
areꞌ.

32 Jawijeꞌ ri tajin cusiqꞌuij wi ri tataꞌ pa ru Lokꞌ Pixab ri Dios, je waꞌ cubij:
Jeꞌ jas ri cäban che jun chij

ri cäcꞌam bi pa pilic,
jeꞌ xban che ri areꞌ.

Jeꞌ jas jun alaj chij
ri man curak tä u chiꞌ
aretak cäsocax ri rismal,

jeꞌ xuban ri areꞌ, man cꞌo tä
jas xubij.

 33 Xkasax u kꞌij ri areꞌ. Pune man cꞌo tä
u mac, xkꞌat tzij puwiꞌ.
Man jicom tä cꞌut ri xban che,
man cꞌo tä cꞌu jun ri xtoꞌwic.

¿Jachin ta cꞌu ri cäcowin che
qui tzijoxic jas qui banic ri winak
ri xil ta ne qui wäch rumal ri areꞌ?

Man cꞌo tä jun, rumal chi xesax bi
pa ri tinimit, xcꞌam cꞌu bic
pa cämisaxic,

—cächa ru Lokꞌ Pixab ri Dios ri tajin cusiqꞌuij ri tataꞌ.
34 Xubij ri tataꞌ ri nim u banic che ri tat Felipe: Bana baꞌ la tokꞌob, bij la 

chwe, ¿jachin chrij tajin cächꞌaw ri kꞌalajisal re ru Lokꞌ Pixab ri Dios? ¿A are 
ri areꞌ ri tajin cächꞌaw chrij chbil rib, o are jun chic ri cubij? —cächa che.

35 Xchꞌaw cꞌu ri tat Felipe. Rucꞌ we tzij riꞌ ri tajin cusiqꞌuij ri aj Etiopía, 
xuchaplej u tzijoxic ri Utzalaj Tzij re ri Evangelio chrij ri Jesús. 36 E benak 
pa ri be, ocꞌowem cäcaꞌn chuchiꞌ jun jaꞌ, ri tataꞌ aj Etiopía xubij che ri tat 
Felipe: Cꞌo joron waral, ¿a mat cuyaꞌ cäban nu kasnaꞌ chiꞌ? —xcha riꞌ.

37 Ri tat Felipe xubij che: We kas tzij cäcojon la, cuyaꞌ cäban ri kasnaꞌ 
la, —xcha che.

Xchꞌaw cꞌu ri areꞌ, xubij: Quincojo chi ri Jesucristo are ru Cꞌojol ri Dios, 
—xchaꞌ.

38 Xtakan cꞌu chutacꞌbaxic ri carreta. Ri quieb xekaj pa ri jaꞌ, xban cꞌu u 
kasnaꞌ ri tataꞌ rumal ri tat Felipe. 39 Aretak xebel lok pa ri jaꞌ, ri Espíritu 
rech ri Kajaw Dios xucꞌam bi ri tat Felipe. Ri tataꞌ ri nim u banic aj Etiopía 
man xril tä chi u wäch. Xutakej cꞌu ru be ri areꞌ, sibalaj xquicot ranimaꞌ. 
40 Are cꞌu ri tat Felipe teꞌ cärilo chi cꞌo ri areꞌ pa ri tinimit Azoto. Xel bic 
jelaꞌ, benam re pa ri tinimit Cesarea. Pa ronojel tinimit ri xocꞌow wi xutzijoj 
ri Utzalaj Tzij re ri Evangelio chque ri winak cꞌä xopan na pa Cesarea.

Waral cäkil wi ru qꞌuexic ru cꞌaslemal ri tat Saulo

9  1 Are cꞌu ri tat Saulo sibalaj royowal chquij ri winak ri e cojoninak 
che ri Kajaw Jesús. Ri areꞌ craj queucämisaj. ¡Xeuxibij cꞌut! Rumal 

riꞌ xeꞌ ri areꞌ, xtzijon rucꞌ ri qui nimal sacerdotes ri cꞌo pa ri tinimit 
Jerusalén. 2 Xutaꞌ che chi cuya bi jujun tak wuj che, ri cubij wi chi yoꞌm 
takanic pu kꞌab rech coc pa tak ri rachoch Dios pa ri tinimit Damasco. 
Je riꞌ rech queutzucuj ri queniman che ri Utzalaj Tzij re ri Evangelio, chi 
achijab chi ixokib, che qui chapic rech queucꞌam lok che cocsaxic pa cheꞌ 
pa ri tinimit Jerusalén. 3 Benak cꞌu pa ri be, cꞌo ri areꞌ chunakaj ri tinimit 
Damasco, xak teꞌtalic cꞌut xtunun jun nimalaj sakil chrij ri xpe chicaj. 
4 Xtzak cꞌu pulew, teꞌ xuto chi cꞌo jun ri xchꞌaw lok chicaj ri xubij: Saulo, 
Saulo, ¿jas che tajin caban we nimalaj cꞌäx riꞌ chwe? —xcha riꞌ.

5 Ri tat Saulo xubij: ¿Jachin ri lal, Tat? —xcha che.
Ri Jun ri xchꞌawic xubij: ¡In riꞌ ri Jesús! Ri cꞌäx ri tajin cabano, are 

chwe In ri tajin caban wi waꞌ. Xak je riꞌ ri at tajin carik cꞌäx jas ri cuban 
ri wacäx ri cucoj akan che ri jun cheꞌ tꞌistꞌic u wiꞌ, —xcha che.

6 Ri tat Saulo xuxej rib, xbirbitic, xubij: Tat, ¿jas caj la chi quinbano? 
—xchaꞌ.

Xubij cꞌu ri Kajaw Jesús che: Chatwalijok, jat pa ri tinimit, cäbix cꞌu na 
chawe jas ri rajwaxic cabano, —xcha che.

7 Ri achijab ri e benak pa ri be rucꞌ ri tat Saulo sibalaj xquixej quib 
rumal chi xquita ri chꞌabal, man cꞌo tä cꞌu jachin xquilo. 8 Xwalij cꞌu ri tat 
Saulo, xujak ru wakꞌäch, man xcowin tä cꞌut xcaꞌyic. Rumal riꞌ xa xyukex 
bi che ru kꞌab, xcꞌam bi pa ri tinimit Damasco. 9 Chilaꞌ cꞌut xcꞌoji wi oxib 
kꞌij, man xcowin taj xcaꞌyic. Man cꞌo tä cꞌu jas xutijo.

10 Cꞌo cꞌu jun cojonel pa ri tinimit Damasco, Ananías u biꞌ. Xucꞌut rib ri 
Kajaw Jesús chuwäch, xubij che: ¡Ananías! —xcha che.

Ri areꞌ xchꞌawic, xubij: In cꞌolic riꞌ, Wajaw, —xcha che.
11 Ri Kajaw Jesús xubij che: Chatwalij baꞌ, jat pa ri jun be ri cäbix 

“Jicom” che. Aretak catopan pa rachoch ri tat Judas, chataꞌ che we cꞌo ri 
jun achi chilaꞌ aj Tarso, Saulo u biꞌ. Chanim riꞌ tajin cuban orar. 12 Cꞌo ri 
xucꞌut ri Dios chuwäch. Xril jun achi, Ananías u biꞌ, ri xoc bi rucꞌ, xuya ru 
kꞌab puwiꞌ rech cäcowinic cäcaꞌy jumul chic, —xcha ri Kajaw Jesús che.

13 Xchꞌaw cꞌu ri tat Ananías, xubij: Kajaw, e qꞌuia ri qui bim chwe chrij 
we achi riꞌ chi u banom qꞌuia u wäch cꞌäx chque ri winak pa ri tinimit 
Jerusalén ri e cojoninak che la. 14 Ulinak cꞌu waral, yoꞌm lok takanic pu 
kꞌab cumal ri qui nimakil sacerdotes che qui chapic bi conojel ri cäquicoj 
ri biꞌ la aretak cäcaꞌn orar, —xcha che.

15 Xubij cꞌu ri Kajaw Jesús che: ¡Jat baꞌ! Are rumal chi we achi riꞌ 
chaꞌtal wumal rech cutzijoj ri Utzalaj Tzij chwij In chque ri winak re ri 
niqꞌuiaj tak tinimit chic, chque ri quetakan pa qui wiꞌ, xukujeꞌ chque ri 
winak aj Israel. 16 Quincꞌut cꞌu na chuwäch jas ri nimalaj cꞌäx ri rajwaxic 
curik na ri areꞌ rumal wech in, —xcha ri Kajaw Jesús che ri tat Ananías.

17 Xeꞌ cꞌu ri tat Ananías. Xoc bi pa ri ja ri cꞌo wi ri tat Saulo, xuya ru 
kꞌab puwiꞌ, xubij cꞌu che: Wachalal Saulo, ri Kajaw Jesús, ri xucꞌut rib 

chuwäch la pa ri be ri petinak wi la, xinutak lok ucꞌ la rech cäcowin la 
cäcaꞌy chi na la, xukujeꞌ rech cäkaj ri Lokꞌalaj Espíritu puwiꞌ la, —xcha 
che.

18 Chanim cꞌut xetzak lok jeꞌ ta ne jujun solot pu wakꞌäch ri tat Saulo. 
Je riꞌ xcowinic xcaꞌy jumul chic ri areꞌ. Xwalij cꞌut, xban u kasnaꞌ. 19 Te 
cꞌu riꞌ xwiꞌc, xpe chi jumul ru chukꞌab. Xcꞌoji cꞌu na quieb oxib kꞌij cucꞌ ri 
cojonelab ri e cꞌo pa ri tinimit Damasco.

Ri tat Saulo cutzijoj ru Lokꞌ Pixab ri Dios pa ri tinimit Damasco
20 Te cꞌu riꞌ ri tat Saulo xuchaplej u tzijoxic ru Lokꞌ Pixab ri Dios pa tak 

ri rachoch Dios, cubij cꞌu chque ri winak chi ri Jesús are ri u Cꞌojol ri 
Dios. 21 Conojel cꞌu ri xquita ru tzij sibalaj xquicajmaj waꞌ, xquibij: ¿A mat 
are waꞌ ri achi ri cuban cꞌäx chque ri winak pa Jerusalén ri cäquicoj ru biꞌ 
ri Jesús aretak cäcaꞌn orar? ¿A mat are ulinak waral che qui chapic bic, 
che qui jachic pa qui kꞌab ri qui nimakil sacerdotes? —xecha riꞌ.

22 Are cꞌu ri tat Saulo rucꞌ nimalaj chukꞌab xchꞌawic, xukꞌalajisaj cꞌut chi 
ri Jesús kas tzij Are ri Cristo, ri Toꞌl Ke, je riꞌ chi ri winak aj Israel ri e cꞌo 
pa ri tinimit Damasco man xquirik tä chic jas cäcaꞌno.

Ri tat Saulo xa jubikꞌ craj chi cäcämisax cumal 
ri winak aj Israel pa ri tinimit Damasco

23 Ocꞌowinak chi cꞌu qꞌuialaj tak kꞌij, ri winak aj Israel xquichomaj jas 
cäcaꞌn chucämisaxic ri tat Saulo. 24 Ri areꞌ cꞌut xretamaj jas ri qui chomam 
u banic chucämisaxic. Pakꞌij chi chakꞌab ri e areꞌ xquiyuxlej ri tat Saulo 
chuchiꞌ tak ri porta re ri tinimit chucämisaxic. 25 Are cꞌu ri cojonelab 
xquicꞌam ri tat Saulo, xquiya pa jun nim chicäch. Chakꞌab xquikasaj bi 
chrij ri tapya ri cꞌo chrij ri tinimit. Jeꞌ ri xcaꞌn chutoꞌic ri tat Saulo.

Ri tat Saulo copan pa ri tinimit Jerusalén
26 Aretak xopan ri tat Saulo pa ri tinimit Jerusalén, xraj xcꞌoji cucꞌ ri 

cojonelab. Conojel cꞌut xquixej quib che ri areꞌ rumal chi man xquicoj taj 
chi are jun kas cojonel. 27 Xpe cꞌu ri tat Bernabé, xucꞌam bi ri tat Saulo 
chquiwäch ri apóstoles rech cäquetamaj u wäch. Xutzijoj cꞌu chque jas 
xuban ri tat Saulo, xril ri Kajaw Jesús pa ri be, xukujeꞌ chi xchꞌaw ri 
Kajaw Jesús rucꞌ. Xubij cꞌu chque chi ri tat Saulo man xuxej tä rib che 
qui tzijobexic ri winak chrij ri Cristo pa ri tinimit Damasco. 28 Je riꞌ ri 
tat Saulo xcanaj can cucꞌ ri cojonelab pa ri tinimit Jerusalén, xerachiꞌlaj 
jawijeꞌ ri xebeꞌ wi. 29 Man xuxej tä rib che qui tzijobexic ri winak chrij ri 
Cristo. Xuchap tzij cucꞌ ri winak aj Israel ri quechꞌaw pa griego. Are cꞌu ri 
e areꞌ xa xquitzucuj jas cäcaꞌn na chucämisaxic. 30 Aretak xquetamaj waꞌ 
ri kachalal, xquicꞌam bi ri tat Saulo pa ri tinimit Cesarea, xquitak cꞌu bi 
pa ri tinimit Tarso.

31 Xak je riꞌ conojel ri kachalal cojonelab ri e cꞌo pa Judea, pa Galilea, 
xukujeꞌ pa Samaria, xuxlan ri canimaꞌ. Tajin quecowiric, cꞌo cꞌu na qui 
chukꞌab. Xquixej quib chuwäch ri Dios, xeniman cꞌu che. Are ri Lokꞌalaj 
Espíritu ri tajin cäbanowic chi sibalaj queqꞌuiaric, chi cäcꞌoji na qui chukꞌab.

Waral cäkil wi ri u cunaxic ri tat Eneas
32 Pa jun kꞌij ri tat Pedro tajin queusolij ri kachalal, xukujeꞌ xeꞌ che 

quilic ri kachalal cojonelab ri e cꞌo pa ri tinimit Lida. 33 Chilaꞌ xurik 
wi jun achi, Eneas u biꞌ. We achi riꞌ wajxakib junab chic cꞌo pa chꞌat, 
cäminak cꞌu ru cuerpo. 34 Ri tat Pedro xubij che: Tat Eneas, ri Jesucristo 
catcunanic. Chatwalijok, chabana can u banic ra chꞌat, —xcha che.

Chanim cꞌut xwalijic. 35 Aretak cꞌut ri winak ri e cꞌo pa ri tinimit 
Lida, xukujeꞌ ri e cꞌo pa ri takꞌaj re Sarón ri cꞌo wi ri Lida, xquilo chi ri 
tat Eneas xwalijic, xquiya can ri ojer qui cꞌaslemal. Rumal ri xbantajic 
xecojon che ri Kajaw Jesús.

Waral cätzijox wi jun chichuꞌ cojonel ri xcämic, xcꞌastaj cꞌut
36 Pa tak ri kꞌij riꞌ cꞌo jun chichuꞌ cojonel pa ri tinimit Jope, Tabita u biꞌ, ri 

cäbix Dorcas che pa ri chꞌabal griego. We chichuꞌ riꞌ amakꞌel xuban ronojel 
u wäch utzil chque ri winak, xeutoꞌ cꞌu ri cꞌo qui rajwaxic. 37 Pa tak ri kꞌij riꞌ 
xyawaj ri nan Dorcas, xcämic. Aretak xchꞌajtaj ru cuerpo, xyiꞌ pa ru cawik 
ja. 38 Nakaj cꞌut cꞌo wi ri tinimit Jope che ri tinimit Lida ri cꞌo wi ri tat Pedro. 
Ri cojonelab xquito chi ri tat Pedro cꞌo pa Lida, xequitak bi quieb achijab 
chubixic che: Bana baꞌ la jun tokꞌob, saꞌj la kucꞌ chanim, —xecha bic.

39 Ri tat Pedro xuban cꞌu u banic rib, xeꞌ cucꞌ ri achijab. Aretak 
xeopanic, xquicꞌam bi ri tat Pedro pa ri cawik ja ri cꞌo wi ri cäminak. 
Xepe cꞌu conojel ri malcaꞌnib ixokib, xemuli chrij ri tat Pedro, tajin 
quebokꞌic, xquicꞌut tak ri camixaꞌ xukujeꞌ niqꞌuiaj atzꞌiak chic ri xuban 
ri nan Dorcas aretak cꞌaslic. 40 Ri tat Pedro xubij chque chi quebel na 
bi conojel, te cꞌu riꞌ xxuquiꞌc, xuban orar. Xcaꞌy cꞌu che ri chichuꞌ ri 
cäminak, xubij: Nan Dorcas, walij baꞌ la, —xcha che.

Ri nan Dorcas xcaꞌyic, aretak cꞌut xril ri tat Pedro, xwalijic, xcuꞌbic. 
41 Ri tat Pedro xuchap che ru kꞌab, xuyaco. Xeusiqꞌuij ri malcaꞌnib ixokib, 
xukujeꞌ conojel ri niqꞌuiaj cojonelab chic. Cꞌasal chic xuya chquiwäch 
rech cäquilo. 42 Xel cꞌu u tzijol waꞌ pa ronojel ri tinimit Jope. E qꞌuia cꞌut 
xecojon che ri Kajaw Jesús. 43 Naj cꞌut xcꞌoji na ri tat Pedro pa ri tinimit 
Jope cho rachoch jun tataꞌ joskꞌil tzꞌum, Simón u biꞌ.

Ri tat Pedro queꞌ cho rachoch jun tataꞌ, 
Cornelio u biꞌ, ri man aj Israel taj

10  1 Cꞌo cꞌu jun tataꞌ, Cornelio u biꞌ, pa ri tinimit Cesarea. Ri tataꞌ riꞌ 
are jun qui nimal soldados ri cꞌo cien achijab pu kꞌab. Ri soldados 

s 10:9 Pa tak ri kꞌij riꞌ are liꞌlic qui wiꞌ ri cachoch ri winak. Chilaꞌ xeuxlan wi, xukujeꞌ 
xechacunic. 

riꞌ cäbix “Aj Italiano” chque. 2 Ri areꞌ xkꞌijilan che ri Dios, junam cucꞌ 
conojel ri e cꞌo pa rachoch. Xniman che ri Dios, xuxej rib chuwäch. Qꞌuia 
ri u banom che qui toꞌic ri mebaꞌib winak aj Israel, amakꞌel cꞌut xuban 
orar chuwäch ri Dios. 3 Pa jun kꞌij, craj pa ri rox hora re ri benak kꞌij, 
cꞌo ri xucꞌut ri Dios chuwäch ri tat Cornelio. Are jun ángel ri takom lok 
rumal ri ka Tat. Kas xrilo xoc bi ri ángel rucꞌ, te cꞌu riꞌ ri ángel xubij che: 
¡Tat Cornelio! —xcha che.

4 Ri areꞌ sibalaj xuxej rib, co xcaꞌy che ri ángel, xutaꞌ che: ¿Jas caj la, 
tat? —xcha che.

Are cꞌu ri ángel xubij che: Ri Dios retam jas a banom, chi sibalaj 
caban orar chuwäch, xukujeꞌ rilom ri utzil ri caban chque ri winak. Man 
sachinak tä waꞌ che ri Areꞌ. 5 Cheataka bi jujun achijab pa ri tinimit Jope 
chusiqꞌuixic lok jun tataꞌ, Simón u biꞌ, ri xukujeꞌ cäbix Pedro che, —
cächaꞌ. 6 Ri areꞌ cꞌo pa rachoch jun tataꞌ ri xukujeꞌ cäcoj Simón che ru biꞌ. 
We tataꞌ riꞌ are joskꞌil tzꞌum, ri cꞌo rachoch chuchiꞌ ri mar, —cächaꞌ. Ri tat 
Pedro cubij cꞌu na chawe jas ri rajwaxic cabano, —xcha ri ángel che ri tat 
Cornelio.

7 Aretak benak chi ri ángel ri xtzijon rucꞌ ri tat Cornelio, ri areꞌ 
xeusiqꞌuij quieb chque ri patänil tak re, xukujeꞌ jun soldado ri sibalaj cuꞌl 
u cꞌux ri tat Cornelio chrij rumal kas tzij cäcojon ri soldado riꞌ che ri Dios. 
8 Xutzijoj chque ronojel ri xrilo, te cꞌu riꞌ xeutak bi pa ri tinimit Jope.

9 Chucab kꞌij e benak ri achijab pa ri be, nakaj chic e cꞌo wi che ri 
tinimit Jope. Ri tat Pedro cꞌut xpaki puwiꞌ ri ja ri cꞌo wi chubanic orar, s 
craj are ri u cablajuj hora chic. 10 Sibalaj cänum chi ri tat Pedro, craj 
cäwiꞌc, mäjaꞌ cꞌu cutzir ru wa re pakꞌij. Ri Dios xuban che ri tat Pedro chi 
xsachiꞌc, cꞌo cꞌu ri xucꞌut ri Dios chuwäch. 11 Xril ri caj tajin cäjakjobic, 
te cꞌu riꞌ xrilo chi tajin cäkaj lok cho ruwächulew jun liqꞌuilic manta ri 
sibalaj nim, ri ximital chque ri quiejeb u tzaꞌm. 12 E cꞌo cꞌu ronojel u wäch 
awaj chupam ri manta. E cꞌo chicop ri cajcaj cakan, xukujeꞌ e cꞌo chicop 
ri cäquijuruj quib, xukujeꞌ niqꞌuiaj chicop ri querapapic. 13 Xuta cꞌu Jun ri 
xchꞌaw lok chicaj ri xubij che: Chatwalijok, Pedro, chacämisaj apachique 
chicop, chatwok, —xcha che.

14 Xchꞌaw cꞌu ri tat Pedro, xubij che: ¡No, Wajaw! Man cꞌo tä cꞌu jumul 
nu tijom ri man yaꞌtal tä u tijic, ri äwas chwe quintijo, —xcha che.

15 Xchꞌaw jumul chic ri Jun ri xchꞌaw nabe, xubij che ri tat Pedro: Ri 
cubij ri Dios chi yaꞌtal u tijic, mabij at che chi äwas u tijic waꞌ, —xcha 
che.

16 Oxmul cꞌut xbantaj waꞌ. Te cꞌu riꞌ ri manta xpaki chi jumul chicaj. 
17 Ri tat Pedro tajin cuchomaj jas quel cubij waꞌ ri xrilo aretak ri achijab 

ri e takom bi rumal ri tat Cornelio xeopan chiꞌ ri uchibe chutaꞌic we 
chilaꞌ ri rachoch ri tat Simón. 18 Co xechꞌawic chutaꞌic we chilaꞌ jekel wi 
jun tataꞌ, Simón u biꞌ, ri xukujeꞌ cäbix Pedro che. 19 Tajin cächoman cꞌu 
na ri tat Pedro chrij ri xucꞌut ri Dios chuwäch aretak ri Lokꞌalaj Espíritu 
xubij che: Chawilampeꞌ, e cꞌo oxib achijab tajin catquitzucuj. 20 Chatwalij 
baꞌ, chatkaj cꞌu na bic. Jat cucꞌ, muban cꞌu quieb a cꞌux. Are ri in xinyoꞌw 
takanic chque chi quepe che a chꞌabexic, —xcha ri Lokꞌalaj Espíritu che ri 
tat Pedro.

21 Xkaj cꞌu lok ri tat Pedro, xopan chilaꞌ jawijeꞌ e cꞌo wi ri achijab ri e 
takom bi rumal ri tat Cornelio, xubij chque: In riꞌ ri quintzucuj alak. ¿Jas 
tajquil alak wucꞌ? —xcha chque.

22 Ri e areꞌ xechꞌawic, xquibij: Uj takom lok rumal ri tat Cornelio, ri qui 
nimal jun ciento soldados. Are jun tataꞌ ri jicom ranimaꞌ, ri cäniman che 
ri Dios. Ri areꞌ sibalaj nim quil wi, xukujeꞌ sibalaj lokꞌ chquiwäch conojel 
ri winak aj Israel. Xbix cꞌu che rumal jun ángel ri xtak lok rumal ri Dios, 
chi cutak siqꞌuixic la rech queꞌ la cho rachoch, cuta cꞌu na ri tzij ri cäbij 
la, —xecha che.

23 Xeocsax cꞌu pa ja rumal ri tat Pedro, xecanaj chilaꞌ che ri jun akꞌab. 
Chucab kꞌij xewalijic, xeꞌ cꞌu ri tat Pedro cucꞌ ri tataꞌib. E rachiꞌl jujun 
kachalal aj Jope.

24 Chucab kꞌij xeopan pa ri tinimit Cesarea. Eyeninak cꞌu ri tat Cornelio 
chque junam cucꞌ jujun chque ri rachalaxic, xukujeꞌ ri winak ri sibalaj 
e utz rucꞌ ri areꞌ. 25 Aretak xopan ri tat Pedro, xel lok ri tat Cornelio 
chucꞌulaxic, xxuqui cꞌu chuwäch chukꞌijilaxic. 26 Xpe cꞌu ri tat Pedro, 
xuyaco, xubij che: ¡Walij la, tat Cornelio! Ri in, xak in achi jas ri lal, —
xcha che.

27 Tajin quetzijonic, xeboc apan chiꞌ ja. Xoc cꞌu bi ri tat Pedro, teꞌ xrilo 
qꞌuia winak qui mulim quib. 28 Xubij ri tat Pedro chque ri winak: Ri alak 
etam alak chi man yaꞌtal tä che jun aj Israel cärachiꞌlaj o coc pa rachoch 
jun winak ri man aj Israel taj. Ri Dios cꞌut xucꞌut chnuwäch chi man 
cuyaꞌ taj quinbij chi are äwas ri quincꞌoji rucꞌ jun winak ri man aj Israel 
o quinbij chi man chꞌajchꞌoj tä ri ranimaꞌ ri areꞌ cho ri Dios. 29 Rumal riꞌ 
aretak xtakan alak che nu siqꞌuixic, man cꞌo tä jas xincoj pa nu tzij, xinpe 
chanim. Cwaj cꞌut quinwetamaj jas che xtakan alak che nu siqꞌuixic, —
xcha ri tat Pedro chque ri winak.

30 Xchꞌaw cꞌu ri tat Cornelio, xubij: Xqueꞌ ne lo quiejeb kꞌij, jeꞌ tak hora 
riꞌ tajin quinban ri ayuno. Pa ri u rox hora re ri benak kꞌij in cꞌo pa ja, 
tajin quinban orar. Xak cꞌu teꞌtalic xtacꞌatob jun achi chnuwäch ri sibalaj 
cäjuluw ri ratzꞌiak. 31 Xubij cꞌu chwe: “Tat Cornelio, ri oración ri xabano 
xtataj rumal ri Dios, ri utzil ri tajin caban chque ri winak ri cꞌo qui 
rajwaxic sibalaj utz cäril wi ri Dios. 32 Chattakan baꞌ chusiqꞌuixic lok ri 
tat Simón ri xukujeꞌ cäbix Pedro che, ri cꞌo pa rachoch jun tataꞌ, Simón 

u biꞌ, ri cꞌo pa ri tinimit Jope. We tataꞌ riꞌ are joskꞌil tzꞌum ri cꞌo rachoch 
chiꞌ ri mar. Aretak cäpetic cubij na chawe jas ri rajwaxic cabano,” —xcha 
chwe. 33 Rumal riꞌ chanim xintakan che siqꞌuixic la, cꞌamow cꞌut chi xpe 
la. Che cꞌu we chanim konojel ka mulim kib chuwäch ri Dios. Cäkaj cꞌut 
cäkatatabej ronojel ri takom la rumal ri Dios chubixic chke, —xcha ri tat 
Cornelio che ri tat Pedro.

Ri tat Pedro cutzijoj ru Lokꞌ Pixab ri Dios cho rachoch ri tat Cornelio
34 Xuchaplej cꞌu tzijonem ri tat Pedro, je waꞌ xubij: Cämic kas xinwetamaj 

chi ri Dios xak junam queril conojel ri winak. 35 Xa apachique tinimit ri 
quepe wi, ri Dios utz queril ri winak ri cäquixej quib chuwäch, ri queniman 
cꞌu che, ri cäcaꞌn ronojel u wäch utzil. 36 Ri Dios xchꞌaw cucꞌ ri winak aj 
Israel rech cuya u bixic ri Utzalaj Tzij re ri Evangelio chque. Ri Evangelio 
riꞌ cubano chi queutzir ri winak rucꞌ ri Dios, cuxlan cꞌu ri canimaꞌ. Xuban 
waꞌ rumal ri Jesucristo, ri Kajaw nimalaj konojel. 37 Ri alak kas etam alak ri 
xbantaj pa ronojel ri Judea, xchaptaj bi pa Galilea aretak ri tat Juan xutzijoj 
ru Lokꞌ Pixab ri Dios chque ri winak, xuban cꞌu qui kasnaꞌ. 38 Etam alak chi 
ri Dios xuya u chukꞌab ri Jesús aj Nazaret rumal ri Lokꞌalaj Espíritu, xbin 
cꞌu pa tak ri tinimit, xuban ronojel u wäch utzil chque ri winak, xeucunaj 
conojel ri qui rikom cꞌäx pu kꞌab ri Itzel. Jeꞌ xuban waꞌ rumal chi ri Dios 
are ri Areꞌ cꞌo rucꞌ. 39 Ri uj cꞌut kas xkil waꞌ ronojel ri xuban ri Jesús pa tak 
ri juyub re Judea xukujeꞌ pa ri tinimit Jerusalén. Te cꞌu riꞌ xcämisaxic, xrip 
cho ri cruz. 40 Ri Dios cꞌut xucꞌastajisaj churox kꞌij chquixol ri cäminakib, 
xubano chi xucꞌut rib chkawäch uj. 41 Man xucꞌut tä cꞌu rib chquiwäch 
conojel ri winak, xane xuwi chkawäch uj, ri ojer riꞌ uj chaꞌtal rumal ri Dios 
rech cäkakꞌalajisaj ru Tzij. Uj cꞌu riꞌ ri junam xujwiꞌ rucꞌ ri Jesús aretak 
cꞌastajinak chic chquixol ri cäminakib. 42 Xujutak cꞌut rech cäkatzijoj ru 
Lokꞌ Pixab ri Dios chque ri winak, xukujeꞌ rech cäkakꞌalajisaj chi are waꞌ ri 
Jesús ri xocsax rumal ri Dios che Kꞌatal Tzij pa qui wiꞌ ri e cꞌascꞌoj, xukujeꞌ 
pa qui wiꞌ ri cäminakib. 43 Xukujeꞌ conojel ri kꞌalajisal tak re ru Lokꞌ Pixab 
ri Dios ojer qui bim lok chi conojel ri quecojon che ri Jesús, rumal ri Areꞌ 
cäsachtaj na ri qui mac, —xcha chque.

Cäkaj cꞌu ri Lokꞌalaj Espíritu pa qui wiꞌ ri winak ri man aj Israel taj
44 Cꞌä tajin cätzijon ri tat Pedro aretak xkaj ri Lokꞌalaj Espíritu pa 

qui wiꞌ conojel ri tajin cäquitatabej ru Lokꞌ Pixab ri Dios. 45 Are cꞌu ri 
cojonelab aj Israel ri e petinak rucꞌ ri tat Pedro, sibalaj xquicajmaj chi 
xukujeꞌ xkaj ri Lokꞌalaj Espíritu pa qui wiꞌ ri niqꞌuiaj winak chic ri man e 
aj Israel taj. 46 Xquita cꞌut chi quechꞌaw pa juleꞌ tak chꞌabal chic, xukujeꞌ 
cäquiya u kꞌij ri Dios. 47 Xubij cꞌu ri tat Pedro: ¿A cꞌo ne lo jun ri cuyaꞌ 
cubij chi man cuyaꞌ taj cäban qui kasnaꞌ we winak riꞌ, ri qui cꞌamom ri 
Lokꞌalaj Espíritu, jas ri ka cꞌamom uj? Man cꞌo taj, —xcha chque.

48 Xtakan cꞌu ri tat Pedro chi cäban qui kasnaꞌ pa ru biꞌ ri Kajaw Jesús. 
Ri cojonelab cꞌut xquibochiꞌj ri tat Pedro chi cäcanaj na can quieb oxib 
kꞌij chic cucꞌ.

Ri tat Pedro cutzijoj ronojel waꞌ chque ri 
cojonelab pa ri tinimit Jerusalén

11  1 Xquita cꞌu ri apóstoles, xukujeꞌ ri cojonelab ri e cꞌo pa Judea, 
chi ri niqꞌuiaj winak chic ri man e aj Israel taj xquicꞌamowaj ru 

Lokꞌ Pixab ri Dios. 2 Aretak xtzelej ri tat Pedro pa Jerusalén, ri cojonelab 
aj Israel ri xak cäquichomaj ri retal ri ojer trato, xquichap yokꞌonic chrij 
ri areꞌ. 3 Xquitaꞌ cꞌu che: ¿Jas che xoc la cucꞌ ri winak ri man aj Israel taj, 
te cꞌu riꞌ xwiꞌ la cucꞌ? —xecha che.

4 Are cꞌu ri tat Pedro xuchap u tzijoxic ronojel ri xbantajic, xubij chque: 
5 Pa jun kꞌij in cꞌo pa ri tinimit Jope. Aretak tajin quinban orar, cꞌo ri 
xucꞌut ri Dios chnuwäch. Xinwil jun nimalaj manta ri tajin cäkaj lok 
chicaj, chapom che ri quiejeb u tzaꞌm, kajem cubano jawijeꞌ ri in cꞌo wi. 
6 Aretak kas xincaꞌy che, te riꞌ xinwilo e cꞌo awaj cajcaj cakan chupam, 
nimak tak awaj, chicop ri cäquijuruj quib, xukujeꞌ chicop ri cꞌo qui xicꞌ. 
7 Cꞌo cꞌu Jun ri xchꞌaw lok chicaj ri xubij chwe: “Chatwalijok, Pedro, 
chacämisaj apachique chicop, chatwok,” —xcha chwe. 8 Ri in cꞌut xinbij: 
“¡No, Wajaw! Man cꞌo tä jumul nu tijom ri man yaꞌtal tä u tijic, ri äwas 
chwe quintijo,” —xincha che. 9 Xinuchꞌabej chi jumul, xubij: “Ri cubij ri 
Dios chi yaꞌtal u tijic, mabij cꞌu che chi äwas u tijic waꞌ,” —xcha chwe. 
10 Oxmul waꞌ xucꞌut rib chnuwäch, te cꞌu riꞌ ri manta ri e cꞌo wi ri awaj 
xpaki chi jumul chicaj. 11 Che we chanim riꞌ xeopan oxib achijab che nu 
tzucuxic, ri qui petic pa ri tinimit Cesarea. Xeboc cꞌu pa ri ja jawijeꞌ ri 
in cꞌo wi. 12 Ri Lokꞌalaj Espíritu rech ri Dios xubij chwe chi muban quieb 
nu cꞌux quineꞌ cucꞌ. Xebeꞌ we wakib kachalal riꞌ wucꞌ. Konojel cꞌut xujoc 
bi pa rachoch jun tataꞌ. 13 Ri tataꞌ riꞌ xutzijoj chke chi xril jun ángel ri 
xtaqꞌui chuwäch pa ri ja, ri xubij che: “Cheataka bi jujun achijab pa ri 
tinimit Jope chusiqꞌuixic lok jun tataꞌ, Simón u biꞌ, ri xukujeꞌ cäbix Pedro 
che. 14 Ri areꞌ cubij na chawe jas ri rajwaxic cabano rech carik ru tobanic 
ri Dios, ri at xukujeꞌ conojel ri awachalaxic,” —xcha che. 15 Aretak cꞌut 
tajin quinkꞌalajisaj ru Lokꞌ Pixab ri Dios chquiwäch ri winak ri qui mulim 
quib chilaꞌ, xkaj ri Lokꞌalaj Espíritu pa qui wiꞌ, jeꞌ jas ri xkaj pa ka wiꞌ 
uj nabe. 16 Xnaꞌtaj cꞌu chwe ri tzij ri xubij ri Kajaw Jesús: “Ri tat Juan 
kas tzij xuban kasnaꞌ rucꞌ jaꞌ, ri ix cꞌut cäban na i kasnaꞌ rucꞌ ri Lokꞌalaj 
Espíritu,” —xchaꞌ. 17 Je cꞌu riꞌ, we ri Dios xusipaj chque ri e areꞌ jeꞌ jas ri 
xusipaj chke uj ri uj cojoninak che ri Kajaw Jesucristo, ¿jas ta ne nu banic 
in chi quinkꞌatej ri cuban ri Dios? —xcha ri tat Pedro chque.

18 Aretak ri kachalal cojonelab aj Jerusalén xquita ri xubij ri apóstol Pedro, 
man cꞌo tä chi jas xquibij, xquiya cꞌu u kꞌij ri Dios, xquibij: ¡Xukujeꞌ baꞌ ri niqꞌuiaj 

t 11:26 Ri tzij “Cristiano” quel cubij chi are cäcojon jun che ri Jesucristo, cutakej cꞌu ru 
tijonic ri Areꞌ xukujeꞌ ronojel ru Lokꞌ Pixab ri Dios. 

winak chic xyiꞌ chque rumal ri Dios chi cäquiqꞌuex canimaꞌ, cäquiqꞌuex cꞌu qui 
chomanic rech cäquirik que ri cꞌaslemal ri man cꞌo tä u qꞌuisic! —xecha riꞌ.

Waral cätzijox wi ri ropanic ri Utzalaj Tzij re 
ri Evangelio pa ri tinimit Antioquía

19 Conojel cꞌu ri cojonelab xeanimaj chuwäch ri cꞌäxcꞌol ri xwalij chquij pa 
Jerusalén pa ru kꞌijol ri tat Esteban. E cꞌo ri xebeꞌ pa Fenicia, pa Chipre, xukujeꞌ 
pa ri tinimit Antioquía. Chilaꞌ cꞌut xak xuwi chque ri winak aj Israel xquitzijoj wi 
ru Lokꞌ Pixab ri Dios. Man xquitzijoj tä waꞌ chque ri niqꞌuiaj winak chic. 20 E cꞌo 
cꞌu jujun cojonelab aj Chipre, aj Cirene ri xeopan pa Antioquía, e are cꞌu tak waꞌ 
xquitzijoj ri Evangelio rech ri Kajaw Jesús chque ri niqꞌuiaj winak chic ri man e aj 
Israel taj. 21 Xyiꞌ cꞌu qui chukꞌab rumal ri Dios, je riꞌ chi e qꞌuia xecojonic, xquiya 
can ri ojer qui cꞌaslemal, xquicꞌamowaj ri Kajaw Jesús pa canimaꞌ.

22 Aretak cꞌut xopan u tzijol waꞌ cucꞌ ri kachalal cojonelab ri e cꞌo pa ri 
tinimit Jerusalén, xquitak cꞌu bi ri tat Bernabé pa ri tinimit Antioquía. 
23 Aretak xopan ri tat Bernabé, xrilo cꞌu chi conojel qui rikom ru tokꞌob ri 
Dios, sibalaj xquicot ri areꞌ. Xeupixbaj cꞌu conojel chi cäquitakej ri cojonic 
chrij ri Kajaw Jesús, jicom cꞌu ri canimaꞌ. 24 Ri tat Bernabé are jun utzalaj 
tataꞌ, yoꞌm u chukꞌab rumal ri Lokꞌalaj Espíritu, xukujeꞌ sibalaj nim ru 
cojonic. Xa je riꞌ e qꞌuia ri xecojon che ri Kajaw Jesús rumal ri areꞌ.

25 Te cꞌu riꞌ xeꞌ ri tat Bernabé pa ri tinimit Tarso chutzucuxic ri tat 
Saulo. Aretak xuriko, xucꞌam bi pa ri tinimit Antioquía. 26 Jun junab cꞌut 
xecꞌoji chilaꞌ cucꞌ ri kachalal cojonelab, xeꞌquitijoj qꞌuia winak. Are pa ri 
tinimit Antioquía ri xcoj wi Cristianos t che qui biꞌ ri cojonelab nabe mul.

27 Pa tak cꞌu ri kꞌij riꞌ e cꞌo jujun kꞌalajisal tak re ru Lokꞌ Pixab ri Dios ri xebel 
bi pa ri tinimit Jerusalén, xebeꞌ pa ri tinimit Antioquía. 28 Jun chque ri e areꞌ, 
are Agabo u biꞌ. Xtaqꞌui cꞌu akꞌan chquixol ri kachalal. Xyiꞌ che rumal ri Lokꞌalaj 
Espíritu chi cuya u bixic chi cäpe na jun nimalaj wiꞌjal pa ronojel ri ulew ri 
e cꞌo wi winak. Xuban cꞌu ri nimalaj wiꞌjal riꞌ aretak cꞌo ri tat Claudio César 
che nimalaj takanel puwiꞌ ri Roma. 29 Are cꞌu ri cojonelab ri e cꞌo pa ri tinimit 
Antioquía xquichomaj u mulixic jujun tak quetzal rech cäquitak bi chque ri 
cojonelab ri e cꞌo pa Judea che qui toꞌic. Xquiya cꞌut jampaꞌ ri xecowin chuyaꞌic. 
30 Xquimulij cꞌu ri cuchuj, xquijach bi pa qui kꞌab ri tat Bernabé, ri tat Saulo rech 
cäquicꞌam bi chque ri cꞌamal tak qui be ri cojonelab aj Judea.

Waral cäkil wi ru cämisaxic ri apóstol Jacobo 
xukujeꞌ ri roquic ri apóstol Pedro pa cheꞌ

12  1 Pa tak cꞌu ri kꞌij riꞌ ri tat Herodes ri nim takanel xuchap u 
banic cꞌäx chque jujun chque ri kachalal cojonelab. 2 Xutak cꞌu 

u 12:3 Ri caxlan wa ri man cꞌo tä chꞌäm rucꞌ are ri xquitij ri winak aj Israel pa ri akꞌab ri 
xebel lok pa Egipto. Xban nimakꞌij che rumal chi are natabal re ri kꞌij ri xetzokopix rumal 
ri Dios. 

u cämisaxic ri tat Jacobo ratz ri tat Juan rucꞌ machete. 3 Aretak xrilo chi 
xkaj waꞌ ri xubano chquiwäch ri winak aj Israel, xtakan chuchapic ri tat 
Pedro. Xcꞌulmataj waꞌ aretak tajin ri nimakꞌij re ri caxlan wa ri man co tä 
chꞌäm rucꞌ. u 4 Aretak u chapom chic, ri tat Herodes xucoj pa cheꞌ, xujach 
pa qui kꞌab quiejeb mulaj soldados rech cäquichajij. E cajcaj ri soldados e 
cꞌo pa ri jujun mulaj. Are cꞌu u chomanic ri tat Herodes cuya ri tat Pedro 
chquiwäch ri winak aretak ocꞌowinak chi ri nimakꞌij. 5 Xa je riꞌ xchajix ri 
tat Pedro cumal ri soldados pa ri cheꞌ. Are cꞌu ri kachalal cojonelab rucꞌ 
chukꞌab xquitakej u banic orar puwiꞌ ri tat Pedro.

Ri Dios cäresaj lok ri tat Pedro pa cheꞌ
6 Aretak ri tat Herodes xraj xresaj lok rech cuya chquiwäch ri winak, 

pa ri akꞌab riꞌ ri tat Pedro warinak chquixol quieb soldados, ximom rucꞌ 
quieb ximibal re chꞌichꞌ. E cꞌo chi cꞌu niqꞌuiaj soldados chic qui chajim ru 
chiꞌ ri cheꞌ. 7 Xak teꞌtalic xtacꞌatob jun ángel takom rumal ri Dios chuxcut 
ri tat Pedro, te cꞌu riꞌ xuban sak che ru pam ronojel ri cheꞌ, jeꞌ ta ne chi 
xetzij quieb oxib chäj. Ri ángel xuchap ri tat Pedro pu tolocꞌ, xucꞌasuj, 
xubij che: ¡Chatwalijok chanim! —xcha che.

Chanim xetꞌokopin ri ximibal re chꞌichꞌ ri cojom che ru kꞌab. 8 Xubij cꞌu 
ri ángel che: Chacojo ri awatzꞌiak, chaxima ri a xajäb, —xcha che.

Ri tat Pedro jeꞌ xubano. Te cꞌu riꞌ ri ángel xubij chi che: ¡Chacojo ra 
kꞌuꞌ! ¡Joꞌ baꞌ! Chinaterenej, —xcha che.

9 Xel cꞌu bic, xteri bi ri tat Pedro chrij ri ángel. Man cuchꞌob tä cꞌut we 
kas tzij chi are jun ángel ri tajin cärilo. Cuchomaj ri areꞌ chi xa achicꞌ waꞌ 
ri tajin cubano. 10 Xeocꞌow chquiwäch ri nabe tak chajinelab, chquiwäch 
ri ucab xukujeꞌ. Aretak xeopan rucꞌ ri porta re chꞌichꞌ ri cꞌo chiꞌ ri be, 
xujak cꞌu rib u tuquiel. Xebel bic, xquikꞌaxaj jun be, xyiꞌ cꞌu can ri tat 
Pedro u tuquiel rumal ri ángel. 11 Are cꞌu ri tat Pedro xul pa sak, xubij: 
Cämic quinchꞌobo chi kas tzij ri Kajaw Dios u takom lok jun ángel rech 
ri Areꞌ che wesaxic pu kꞌab ri tat Herodes, xukujeꞌ pa qui kꞌab ri winak aj 
Israel ri e eyeninak rech cäcaꞌn cꞌäx chwe, —xchaꞌ.

12 Jeꞌ tajin cuchomaj waꞌ, xeꞌ cho rachoch ri nan María ru nan ri tat Juan 
ri xukujeꞌ cäbix Marcos che. Chilaꞌ cꞌut e cꞌo wi qꞌuia cojonelab ri junam 
tajin cäcaꞌn orar. 13 Aretak ri tat Pedro xchꞌaw chiꞌ ri porta re uchibe, xel lok 
jun ali u biꞌ Rode che rilic. 14 Aretak cꞌut xuchꞌob ru chꞌabal ri tat Pedro, xa 
rumal ri nimalaj u quicotemal xsach che chi rajwaxic u jakic na ri uchibe. 
Man xujak tä cꞌut, xane aninak xeꞌ chubixic chque ri e cꞌo pa ja chi ri tat 
Pedro cꞌo chiꞌ ri be. 15 Ri e areꞌ cꞌut xquibij che: ¡Xa xatchꞌujar riꞌ! —xechaꞌ.

Are cꞌu ri ali xujiquiba u bixic chque chi kas tzij are ri tat Pedro. 
Xquibij cꞌut: ¡Man are taj! Xane are waꞌ ri ángel ri chajil re, —xechaꞌ.

16 Are cꞌu ri tat Pedro xutakej tzijonem chiꞌ ri be. Aretak xquijak ri 
porta re ri uchibe, teꞌ xquilo chi kas areꞌ, xquixej cꞌu quib. 17 Xubij cꞌu 
chque rucꞌ ru kꞌab chi mechꞌaw chic. Te riꞌ xubij chque jas xuban ri Dios 
che resaxic lok pa cheꞌ. Xubij cꞌu chque chi cäquibij waꞌ che ri tat Jacobo 
xukujeꞌ chque ri niqꞌuiaj kachalal chic.

Te cꞌu riꞌ xel bic, xeꞌ pa jun cꞌolibal chic.
18 Aretak cꞌut xsakiric, conojel ri soldados xetontiric rumal chi man 

quetam taj jas xuban ri tat Pedro. 19 Are cꞌu ri tat Herodes xtakan 
chutzucuxic, man xurik tä cꞌut. Are xuya waꞌ chquij ri chajinelab, xutak 
cꞌu qui cämisaxic. Te cꞌu riꞌ ri tat Herodes xel bi pa Judea, xeꞌ pa ri 
tinimit Cesarea, chilaꞌ cꞌut xcanaj wi.

Waral cätzijox wi jas xuban ri tat Herodes, xcämic
20 Sibalaj xpe royowal ri nim takanel Herodes chque ri winak ri e cꞌo 

pa ri tinimit Tiro, xukujeꞌ ri e cꞌo pa ri tinimit Sidón. Xa je riꞌ xquichomaj 
conojel ri winak re tak ri tinimit riꞌ xebeꞌ rucꞌ ri tat Herodes. Xecowin 
cꞌut xcaꞌn utz rucꞌ ri tat Blasto, jun tataꞌ ri nim u banic, patänil re ri tat 
Herodes ri cätakan puwiꞌ ri rachoch ri areꞌ. Rumal ri tat Blasto xquibij 
che ri tat Herodes chi cutzir cucꞌ. Conojel cꞌu ri winak ri e cꞌo pa ri 
tinimit Tiro, ri tinimit Sidón xquesaj ri tzukubal que pa rulew ri tat 
Herodes. 21 Cꞌo cꞌu jun kꞌij ri tat Herodes xeusiqꞌuij conojel. Ri areꞌ xucoj 
ri jeꞌlalaj ratzꞌiak ri nim quilic, xtꞌuyi pa ru tꞌuyulibal ri cätꞌuyi wi aretak 
cuya takanic, te cꞌu riꞌ xuya jun tzijonem chquiwäch. 22 Ri winak cꞌut 
xquichap u rakic qui chiꞌ, xquibij: ¡Are jun dios waꞌ ri tajin cächꞌawic, 
man are tä jun achi! —xechaꞌ.

23 Chanim cꞌut xpe jun ángel rech ri Dios, xusoc ri tat Herodes rumal 
chi man xuya tä u kꞌij ri Dios. Xtij cꞌu cumal ixjut, xcämic.

24 Are cꞌu ru Lokꞌ Pixab ri Dios xjabunic, pa ronojel tinimit cꞌut cätzijox 
wi.

25 Ri tat Bernabé rachiꞌl ri tat Saulo xbantaj can ri qui chac pa 
Jerusalén, xetzelej pa Antioquía, xquicꞌam cꞌu bi ri a Juan cucꞌ, ri xukujeꞌ 
cäbix Marcos che.

Ri tat Bernabé rachiꞌl ri tat Saulo cäquichap qui 
binem chutzijoxic ru Lokꞌ Pixab ri Dios

13  1 E cꞌo cꞌu kꞌalajisal tak re ru Lokꞌ Pixab ri Dios chquixol ri 
kachalal cojonelab ri e cꞌo pa ri tinimit Antioquía, xukujeꞌ e 

cꞌo tijonelab. E areꞌ ri tat Bernabé, ri tat Simón ri xukujeꞌ cäbix Negro 
che, ri tat Lucio ri aj Cirene, ri tat Manaén ri junam xqꞌuiyisax rucꞌ ri tat 
Herodes ri nim kꞌatal tzij re Galilea, xukujeꞌ cꞌo ri tat Saulo. 2 Pa jun kꞌij 

tajin quekꞌijilan che ri Kajaw Dios, xukujeꞌ tajin cäcaꞌn ayunar, xchꞌaw 
cꞌu ri Lokꞌalaj Espíritu, xubij: Chitasa ri tat Bernabé rachiꞌl ri tat Saulo 
chubanic ri chac ri e nu siqꞌuim wi, —xcha chque.

3 Aretak xetoꞌtaj che ri ayuno, xcaꞌn orar, xquiya ri qui kꞌab pa qui wiꞌ, 
te cꞌu riꞌ xequitak bic.

Ri tat Bernabé, ri tat Saulo cäquitzijoj ru Lokꞌ Pixab ri Dios pa Chipre
4 Xetak cꞌu bi ri tat Bernabé, ri tat Saulo rumal ri Lokꞌalaj Espíritu, xa 

je riꞌ xebeꞌ pa ri tinimit Seleucia, quelic chi bi chilaꞌ pa barco, xekꞌax 
pa Chipre, jun chꞌäkap ulew waꞌ ri cꞌo pa ri mar. 5 Aretak xeopan pa ri 
tinimit Salamina ri cꞌo chiꞌ ri mar, xquitzijoj ru Lokꞌ Pixab ri Dios pa 
tak ri rachoch Dios ri cäquimulij wi quib ri winak aj Israel. Cachiꞌl cꞌu 
ri a Juan ri xukujeꞌ cäbix Marcos che, cätoban ri areꞌ cucꞌ chutzijoxic ru 
Lokꞌ Pixab ri Dios. 6 Xquibinibej cꞌu ronojel ri chꞌäkap ulew riꞌ, xeopan 
pa ri tinimit Pafos. Chilaꞌ xquirik wi jun ajkꞌij aj Israel, ri Barjesús u biꞌ. 
Ri areꞌ cuban che rib chi kꞌalajisal re ru Lokꞌ Pixab ri Dios, man kas tzij 
tä cꞌu ri cubij. 7 Ri ajkꞌij riꞌ cꞌo rucꞌ ri nim kꞌatal tzij, Sergio Paulo u biꞌ, 
jun tataꞌ waꞌ ri sibalaj cꞌo u noꞌj. Xtakan cꞌu ri areꞌ chusiqꞌuixic ri tat 
Bernabé rachiꞌl ri tat Saulo, rumal chi craj cuta ru Lokꞌ Pixab ri Dios. 
8 Are cꞌu ri ajkꞌij ri cäbix Elimas che pa ri chꞌabal griego, xukꞌatej qui 
wäch ri tat Bernabé, ri tat Saulo. Man craj tä ri areꞌ chi cäcojon ri nim 
kꞌatal tzij. 9 Are cꞌu ri tat Saulo ri xukujeꞌ cäbix Pablo che, kajinak ri 
Lokꞌalaj Espíritu puwiꞌ, co xcaꞌy che ri ajkꞌij. 10 Te cꞌu riꞌ xubij che: ¡Lal 
riꞌ jun nimalaj banal tzij, lal banal etzelal, lal ralcꞌual ri Itzel, are cꞌulel 
la ru banic ronojel u wäch utzil! ¿Jas che man cätäni tä la chujechꞌbexic 
ri jicomalaj u beyal ri kas u Tzij ri Dios? 11 Cheyej baꞌ na la, ¡ri Dios 
cucꞌäjisaj na wäch la! Che quieb oxib kꞌij man cäcaꞌy tä chi na la, man 
quil tä chi na la ru sakil ri kꞌij, —xcha che.

¡Chanim cꞌut xmoyiric! Xak cämalal chic pa tak u xcut, cutzucuj jachin 
cäyuken bic rumal chi man cäcaꞌy tä chic. 12 Aretak cꞌut ri nim kꞌatal 
tzij xril ri xbantajic, xcojon cꞌu ri areꞌ. Sibalaj cucajmaj ri tijonic chrij ri 
Kajaw Jesús.

Ri tat Pablo rachiꞌl ri tat Bernabé queopan 
pa ri tinimit Antioquía re Pisidia

13 Xebel cꞌu bi pa ri tinimit Pafos, ri tat Pablo xukujeꞌ tak ri rachiꞌl 
xeopan pa ri tinimit Perge ri cꞌo pa Panfilia. Xcanaj cꞌu can ri a Juan (ri 
xukujeꞌ cucoj Marcos che ru biꞌ), xtzelej can pa Jerusalén. 14 Xebel chi bi 
ri e areꞌ pa Perge, xeopan pa ri tinimit Antioquía re Pisidia. Pa jun kꞌij 
cꞌut re uxlanem, xeboc pa ri rachoch Dios ri cäquimulij wi quib ri winak 
aj Israel, xetꞌuyi cꞌut. 15 Aretak xsiqꞌuitaj chupam tak ri wuj re ru Pixab ri 
Moisés, xukujeꞌ chupam tak ri qui wuj ri kꞌalajisal tak re ru Lokꞌ Pixab ri 

Dios, ri tataꞌib cꞌamal tak qui be ri winak xequisiqꞌuij ri tat Pablo, ri tat 
Bernabé, xquibij chque: Kachalal, we cꞌo jas caj alak cäbij alak che qui 
pixbexic ri winak, cuyaꞌ cächꞌaw alak, —xecha chque.

16 Xwalij cꞌu ri tat Pablo, xucꞌut rucꞌ ru kꞌab chi mechꞌaw ri winak, te 
cꞌu riꞌ xubij chque: Alak tataꞌib aj Israel, xukujeꞌ ri alak ri nim quil wi 
alak ri Dios, ¡tampe alak! —cächaꞌ. 17 Ru Dios ri tinimit Israel xeuchaꞌ 
ri ka mam ojer, cumal cꞌu ri e areꞌ xuban jun nimalaj tinimit, pune xa 
cokxaꞌnim quib pa Egipto. Ri Dios cꞌut xucoj ri nimalaj u chukꞌab che 
quesaxic lok chilaꞌ. 18 Ri Dios cawinak junab xucochꞌ u wäch che ri qui 
cꞌaslemal ri winak aj Israel pa ri juyub ri cätzꞌinowic. 19 Xusach qui wäch 
wukub tinimit ri e cꞌo pa Canaán, xujach cꞌu ri culew ri winak riꞌ chque ri 
ka mam ojer. 20 Te cꞌu riꞌ quiejeb ciento junab rucꞌ cawinak lajuj chic xkꞌat 
tzij pa qui wiꞌ cumal kꞌatal tak tzij. Ri ka mam Samuel cꞌut, jun kꞌalajisal 
re ru Lokꞌ Pixab ri Dios, are qꞌuisbal que ri kꞌatal tak tzij riꞌ. 21 Xquitaꞌ cꞌu 
ri winak che ri Dios chi cucoj jun nim takanel ri cätakan pa qui wiꞌ. Xucoj 
cꞌu ri tat Saúl ru cꞌojol ri tat Cis che nim takanel pa qui wiꞌ. Ri tataꞌ riꞌ are 
re ri rachalaxic ri ka mam Benjamín ojer. Cawinak junab cꞌut xtakan ri 
areꞌ pa qui wiꞌ. 22 Te cꞌu riꞌ ri Dios xresaj ri tat Saúl che takanel, xucoj chi 
ri ka mam David che takanel pa qui wiꞌ. Chrij cꞌu waꞌ xubij wi: “Nu rikom 
ri a David ru cꞌojol ri tat Isaí. Cäquicot cꞌu ri wanimaꞌ rumal waꞌ we achi 
riꞌ. Cuban cꞌu na ri areꞌ ronojel ri cwaj,” —xcha ri Dios. 23 Ri Jesús cꞌut are 
jun chque ri rachalaxic ri ka mam David, are cꞌu waꞌ ri xwalijisax rumal 
ri Dios rech queutoꞌ ri winak aj Israel, jeꞌ jas ri xuchiꞌj lok ojer. 24 Mäjok 
cꞌu cul ri Jesús, ri tat Juan xutzijoj chque conojel ri winak aj Israel chi 
rajwaxic cäquiqꞌuex qui chomanic, cäquiquꞌex canimaꞌ, cäban cꞌu qui 
kasnaꞌ. 25 Aretak cꞌut xa coꞌl man copan ru cämical ri tat Juan, xubij ri 
areꞌ chque ri winak: “¿Jachin ri in quichomaj ix? Man in tä riꞌ ri Cristo, ri 
Toꞌl Ke ri tajin queyej alak. Cꞌä te cäpe na ri Areꞌ. Sibalaj nim u kꞌij, man 
takal tä cꞌu chwe quinquir u cꞌamal ru xajäb,” —xcha chque, —cächa ri 
tat Pablo.

26 Je cꞌu riꞌ, kachalal, ri alak rachalaxic ri ka mam Abraham, xukujeꞌ 
alak ri cäpe alak pa niqꞌuiaj tak tinimit chic ri nim quil wi alak ri Dios: 
Ru Lokꞌ Pixab ri Dios ri cutzijoj ru tobanic ri Areꞌ are xtzijox chke nimalaj 
konojel ri uj. 27 Conojel cꞌu ri winak pa ri tinimit Jerusalén, xukujeꞌ ri 
cꞌamal tak qui be, man xquetamaj taj jachin riꞌ ri Jesús. Man xquicoj tä 
cꞌu pa cuenta ri tzij ri tzꞌibtal can cumal ri kꞌalajisal re ru Lokꞌ Pixab ri 
Dios ri cäsiqꞌuix pa ri rachoch Dios pa tak ri kꞌij re uxlanem. Ri e areꞌ 
xquicämisaj ri Jesús, jeꞌ cꞌu xel wi jas ri qui bim can ri kꞌalajisal tak re ru 
Lokꞌ Pixab ri Dios. 28 Pune man cꞌo tä jas xquirik chrij ri Jesús ri takal wi 
cäcämisaxic, ri e areꞌ cꞌut xquibij che ri tat Pilato chi cutak u cämisaxic. 
29 Aretak bantajinak cumal ronojel ri tzꞌibtal ojer chrij ri Jesús, xquikasaj 
cho ri cruz, xquicꞌam bi pa mukic. 30 Ri Dios cꞌut xucꞌastajisaj ri Jesús 

chquixol ri cäminakib. 31 Pa tak ri kꞌij riꞌ qꞌuia mul xucꞌut rib ri Jesús 
chquiwäch ri tijoxelab ri xebeꞌ rucꞌ aretak xel bi pa Galilea, xeꞌ pa ri 
tinimit Jerusalén. Cämic cꞌut are ri e areꞌ ri tajin cäquitzijoj chque ri 
winak chrij ri Jesús jas ri u banom, —cächa chque.

32 Xak je riꞌ ri uj xukujeꞌ cäkatzijoj chech alak ri Utzalaj Tzij re ri 
Evangelio: Are waꞌ ri xuchiꞌj ri Dios chque ri ka mam ojer, 33 ri ya u yoꞌm 
chic chke uj konojel, ri uj cachalaxic can ri ojer tak winak. Je waꞌ xubano 
aretak xucꞌastajisaj ri Jesús chquixol ri cäminakib. Jeꞌ xcꞌulmatajic jas ri 
tzꞌibtal pa ri ucab salmo, cubij: “Cämic riꞌ at nu yoꞌm chquiwäch ri winak 
rech cäquetamaj chi at riꞌ ri kas nu Cꞌojol,” —cächaꞌ. 34 Ri Dios cꞌut xubij 
chi cucꞌastajisaj na chquixol ri cäminakib rech man cäkꞌay tä ru cuerpo. 
Je riꞌ cubij ru Lokꞌ Pixab ri Dios jawijeꞌ ri tzꞌibtal wi: “Quintokꞌobisaj na 
i wäch jas ri xinchiꞌj che ri i mam David,” —cächaꞌ. 35 Rumal riꞌ cubij 
pa jun salmo chic: “Mäya la che ri Lokꞌalaj Patänil ech la chi cäkꞌay ru 
cuerpo,” —cächa riꞌ. 36 Kas tzij cꞌut ri ka mam David xeupatänij ri winak 
ri e cꞌo pa tak ri kꞌij ri cꞌasal ri areꞌ. Xeupatänij jeꞌ jas ri xtakan wi ri 
Dios. Xcäm cꞌut, xmuk cucꞌ ru mam, are cꞌu ru cuerpo xkꞌayic. 37 Are 
cꞌu ri Jesús ri xucꞌastajisaj ri Dios chquixol ri cäminakib, man xkꞌay tä 
ru cuerpo. 38 Chetamaj baꞌ alak, kachalal, chi rumal ri Jesús cätzijox ri 
sachbal mac chech alak. 39 Rumal ri Jesús conojel ri quecojonic cäsachtaj 
ri qui mac, ri qui mac ri man cuyaꞌ taj cäsachic rumal ru Pixab ri Moisés. 
40 Chila baꞌ ib alak, mäkaj ne chij alak ri xquitzꞌibaj can pa ri qui wuj ri 
kꞌalajisal tak re ru Lokꞌ Pixab ri Dios ri cubij:
 41 Chiwilampe ix ri xa quitzeꞌj u wäch

ri kas tzij, chixcajmanok,
chsach baꞌ i wäch.

Je riꞌ, rumal chi ri in quinban na
nimak tak cajmabal pa tak ri i kꞌijol
ri man quicoj tä cꞌu na
we ta cꞌo jun winak cutzijoj waꞌ chiwe,

—cächaꞌ, —xcha ri tat Pablo chque.
42 Aretak ri tat Pablo, ri tat Bernabé xebel lok pa ri rachoch Dios 

ri cäquimulij wi quib ri winak aj Israel, xepe ri winak, xquitaꞌ tokꞌob 
chque chi quetzelej chi jumul chilaꞌ wukubix pa ri kꞌij re uxlanem, rech 
cäquitzijoj na ru Lokꞌ Pixab ri Dios. 43 Aretak xetoꞌtaj ri winak che ri 
mulin ib, e qꞌuia chque ri winak aj Israel, xukujeꞌ ri niqꞌuiaj winak chic ri 
quekꞌijilan che ri Dios, xebeꞌ cucꞌ ri tat Pablo, ri tat Bernabé. Ri e areꞌ cꞌut 
xequipixbaj chi cäquitakej ri cojonic chrij ri Dios, ru banom tokꞌob chque 
nimalaj conojel.

44 Wukubix chic, aretak xurika ri kꞌij re uxlanem, conojel ri winak pa ri 
tinimit xquimulij quib chutatabexic ru Tzij ri Dios. 45 Ri winak aj Israel, 
aretak xquil ri qꞌuialaj winak, cꞌäx xquinaꞌ pa canimaꞌ, xquitzeꞌj u wäch 

ri tat Pablo, xquicꞌulelaj u wäch ru tzij. 46 Are cꞌu ri tat Pablo rachiꞌl ri tat 
Bernabé co xechꞌawic, man xquixej tä quib, xquibij: Chech alak, ri winak 
aj Israel, rajwaxic cätzijox wi nabe ri Utzalaj Tzij re ri Evangelio. Rumal 
cꞌu chi man cäcꞌamowaj tä alak, cänaꞌ ib alak chi man takal tä chech alak 
ri cꞌaslemal ri man cꞌo tä u qꞌuisic, rumal riꞌ cämic cujeꞌ cucꞌ ri niqꞌuiaj 
winak chic ri man e aj Israel taj. 47 Rumal chi jeꞌ uj u takom wi ri Kajaw 
Dios, xubij cꞌut:

At nu cojom rech caya sakil
chque conojel ri winak
cho ruwächulew,

chi rumal awech at cuyaꞌ cäquirik na
ru tobanic ri Dios, nimalaj conojel
ri winak cꞌä chuqꞌuisbal ruwächulew,

—xcha ri Dios, —xecha chque ri winak.
48 Ri niqꞌuiaj winak chic, aretak xquita waꞌ we tzij riꞌ, sibalaj xequicotic. 

¡Xquichap u bixic chi ru Lokꞌ Pixab ri Kajaw Dios are sibalaj utz! Conojel 
cꞌu ri e siqꞌuim churikic ri cꞌaslemal ri man cꞌo tä u qꞌuisic xecojon che 
ri Cristo. 49 Je riꞌ xtzijox ru Lokꞌ Pixab ri Dios pa conojel tak ri tinimit 
re ri cꞌolibal riꞌ. 50 Are cꞌu ri winak aj Israel xquicoj qui cꞌux jujun ixokib 
ri quekꞌijilan che ri Dios, ri nimak qui banic, xukujeꞌ xquicoj qui cꞌux 
ri tataꞌib ri nimak qui banic ri e cꞌo pa ri tinimit. Je waꞌ xcaꞌno rech 
cäquiyac quib chquij ri tat Pablo, ri tat Bernabé. Xequesaj cꞌu na bi pa 
ri qui tinimit. 51 Ri tat Pablo, ri tat Bernabé xquitotaꞌ can ri ulew che ri 
cakan chquiwäch ri winak chukꞌalajisaxic chi man utz taj ri qui banom, 
cꞌo qui mac. Te cꞌu riꞌ xebeꞌ pa ri tinimit Iconio. 52 Are cꞌu ri cojonelab 
chilaꞌ pa ri tinimit Antioquía sibalaj xequicotic, kꞌalaj cꞌut chi ri Lokꞌalaj 
Espíritu tajin cätakan pa canimaꞌ.

Ri tat Pablo, ri tat Bernabé queopan pa ri tinimit Iconio

14  1 Aretak xeopan pa ri tinimit Iconio, ri tat Pablo, ri tat Bernabé 
xeboc pa ri rachoch Dios ri cäquimulij wi quib ri winak aj Israel. 

Ru Lokꞌ Pixab ri Dios ri xquitzijoj xubano chi e qꞌuia chque ri winak aj 
Israel xecojonic, xukujeꞌ e qꞌuia chque ri niqꞌuiaj winak chic. 2 Are cꞌu 
ri winak aj Israel ri man quecojon tä che ru Lokꞌ Pixab ri Dios xquicoj 
qui cꞌux ri niqꞌuiaj winak chic ri man e aj Israel taj, rech cäquetzelaj qui 
wäch ri cojonelab. 3 Rumal riꞌ ri tat Pablo, ri tat Bernabé naj xecꞌoji na 
chilaꞌ. Man xquixej tä quib chutzijoxic ru Lokꞌ Pixab ri Dios, cuꞌl cꞌu qui 
cꞌux chrij ri Kajaw Jesús. Are ri Kajaw Jesús xucꞌut chquiwäch ri winak 
chi are ri Areꞌ yoꞌwinak ri tzij riꞌ chque. Are tzij waꞌ ri tajin cäquitzijoj 
ri apóstoles chrij ru tokꞌob ri Dios. Xuya cꞌu qui chukꞌab rech cäcaꞌn 
nimak tak etal, xukujeꞌ nimak tak cajmabal chquiwäch ri winak. 4 Are 
cꞌu ri winak ri e cꞌo pa ri tinimit xuban quieb qui cꞌux chquij ri apóstoles. 

Niqꞌuiaj xquicoj quib cucꞌ ri winak aj Israel, niqꞌuiaj chic xquicoj quib cucꞌ 
ri apóstoles. 5 Te cꞌu riꞌ ri winak aj Israel cucꞌ ri niqꞌuiaj winak chic ri man 
e aj Israel taj xjunamataj qui tzij cucꞌ ri cꞌamal tak qui be, xewalij cꞌu 
chquij ri apóstoles che qui cꞌulelaxic, chi cäquitzeꞌj qui wäch, quequiban 
cꞌu che abaj. 6 Aretak cꞌut ri tat Pablo, ri tat Bernabé xquetamaj waꞌ, 
xeanimaj bic, xebeꞌ pa Listra, pa Derbe. E areꞌ tinimit waꞌ ri e cꞌo pa 
Licaonia. Xukujeꞌ xebeꞌ pa tak ri cꞌolibal chquij tak we tinimit riꞌ. 7 Chilaꞌ 
cꞌut xukujeꞌ xquitzijoj wi ri Utzalaj Tzij re ri Evangelio.

Ri tat Pablo cäban che abaj pa ri tinimit Listra
8 Cꞌo cꞌu jun achi pa Listra ri man cäcowin taj cäbinic. Xa tꞌuyul kajok 

chilaꞌ. Ri achi riꞌ man cꞌo tä jumul bininak rumal chi cꞌäx u banom ri 
rakan tzpa tak ri kꞌij ri xil u wäch. 9 We achi riꞌ u tatabem ri tajin cutzijoj 
ri tat Pablo. Ri tat Pablo cꞌut co xcaꞌy che, xrilo chi cꞌo u cojonic rech 
cutziric. 10 Co cꞌu xuchꞌabej, xubij che: ¡Chatwalijok, chattacꞌalok! —xcha 
che. Ri achi cꞌut xak jun xuyaꞌ, xtaqꞌuic, xuchap binem. 11 Aretak ri winak 
xquil ri xuban ri tat Pablo, xquirak qui chiꞌ, xquibij pa ri qui chꞌabal ri 
aj Licaonia: ¡E areꞌ ri ka dios waꞌ ri jeꞌ quepe winak ri e ulinak kucꞌ! 
—xechaꞌ.

12 Xquibij chi ri tat Bernabé are ri qui dios u biꞌ Júpiter, are cꞌu ri 
tat Pablo are ri qui dios u biꞌ Mercurio, rumal chi are ri areꞌ ri sibalaj 
cätzijonic. 13 Ri sacerdote ri cäpatänin pa ri rachoch ri qui dios Júpiter 
ri cꞌo chuchiꞌ ri tinimit, xeucꞌam lok amaꞌib tak wacäx, xukujeꞌ wikobal 
re cotzꞌij. Ri sacerdote riꞌ junam cucꞌ ri winak, e areꞌ ta xcaj xequikꞌijilaj 
ri apóstoles, xukujeꞌ xequicämisaj ta ri wacäx chuyaꞌic chquiwäch. 
14 Aretak cꞌut ri quieb apóstoles, ri tat Bernabé rachiꞌl ri tat Pablo, xquil 
ri tajin cäcaꞌno, xquijis ri catzꞌiak chquij. (Ri xcaꞌn ri apóstoles, are cucꞌut 
chquiwäch ri winak chi sibalaj äwas ri tajin cäcaꞌno.) Xquinim quib 
chquixol ri winak, xquirak qui chiꞌ, xquibij: 15 ¡Tataꞌib! ¿Jas che jeꞌ tajin 
cäban alak waꞌ? Ri uj xak uj winak jeꞌ jas ri alak. Ri uj cꞌut, uj petinak 
chutzijoxic ri Utzalaj Tzij re ri Evangelio chech alak, rech cäya can alak 
u banic waꞌ ri nakꞌatal wi alak ri man cꞌo tä qui patän, rech cäcojon 
alak che ri cꞌaslic Dios. Are Dios waꞌ ri banowinak ri caj, ri ulew, ri mar, 
xukujeꞌ conojel ri jastak ri e cꞌo cho ri caj, ri e cꞌo cho ri ulew, xukujeꞌ ri e 
cꞌo pa ri mar. 16 Pa ri ojer tak kꞌij ri Dios xuya chque ri winak chi cäcaꞌno 
jachique ri cäcaj. 17 Amakꞌel cꞌut xucꞌut chquiwäch ri winak jachin riꞌ 
ri Areꞌ rucꞌ ri u banic utzil chque. Are ri Areꞌ cäyoꞌw ri jäb, cubano chi 
sibalaj cäwächin ri ka ticoꞌn, cuya ronojel ri cäkatijo, cuya cꞌu quicotemal 
pa kanimaꞌ, —xecha chque.

18 Pune jeꞌ xquibij waꞌ ri apóstoles, xajwataj chi xquicoj qui chukꞌab 
chukꞌatexic chi ri winak mat xequicämisaj ri wacäx chuyaꞌic chquiwäch 
che qui kꞌijilaxic.

v 15:1 Ri retal ri ojer trato are ri “circuncisión” (Hechos 7:8 ). 

19 Xeopan cꞌu jujun winak aj Israel ri e petinak pa ri tinimit Antioquía, 
xukujeꞌ pa ri tinimit Iconio ri xquicoj qui cꞌux ri winak, xcaꞌn cꞌu ri tat 
Pablo che abaj. Xquichomaj cꞌut chi ya cäminak chic, xquichararej bic, 
xequiya cꞌu can chutzaꞌm ja. 20 Aretak cꞌut xquimulij quib ri cojonelab 
chrij ri tat Pablo, ri areꞌ xwalijic, xoc chi na bic pa ri tinimit. Chucab kꞌij, 
rachiꞌl ri tat Bernabé, xeꞌ pa ri tinimit Derbe.

21 Aretak xetoꞌtaj chutzijoxic ri Utzalaj Tzij re ri Evangelio pa ri tinimit 
Derbe ri xecojon wi qꞌuia winak, xetzelej chi jumul pa Listra, pa Iconio, 
xukujeꞌ pa Antioquía. 22 Pa tak we tinimit riꞌ xquiya cꞌu animaꞌ chque ri 
cojonelab, xequipixbaj cꞌut chi cäquitakej ri cojonic che ri Utzalaj Tzij re 
ri Evangelio. Xukujeꞌ xquibij chque chi rajwaxic cujocꞌow na pa tak qꞌuia 
u wäch cꞌäxcꞌol cꞌä mäjok cujopan rucꞌ ri Dios rech cätakan ri Areꞌ pa 
ka wiꞌ. 23 Xequicoj cꞌu cꞌamal tak qui be ri kachalal cojonelab pa ronojel 
tinimit. Xcaꞌn orar, xcaꞌn ri ayuno, te cꞌu riꞌ xequijach pu kꞌab ri Kajaw 
Dios ri e cojoninak che.

Ri tat Pablo rachiꞌl ri tat Bernabé quetzelej 
bic pa ri tinimit Antioquía re Siria

24 Pa ri qui tzelejic, xeocꞌow pa Pisidia, xeopan cꞌu pa Panfilia. 
25 Xquitzijoj na ru Lokꞌ Pixab ri Dios pa ri tinimit Perge, te cꞌu riꞌ xekꞌax pa 
Atalia. 26 Quelic chilaꞌ xquiya bi quib pa ri barco, xebeꞌ pa Antioquía. Are 
tinimit waꞌ ri xejach wi pu kꞌab ri Dios rech cuban tokꞌob chque che qui 
toꞌic chubanic ri chac ri cꞌä te xqꞌuis cumal. 27 Aretak xeopan pa Antioquía, 
xequimulij ri kachalal cojonelab. Xquitzijoj cꞌu chque ri nimak tak cajmabal 
ru banom ri Dios cucꞌ, xquitzijoj xukujeꞌ jas xuban ri Dios chuyaꞌic chque 
ri niqꞌuiaj winak chic ri man aj Israel taj chi ri e areꞌ xukujeꞌ quecojonic. 
28 Naj cꞌut xecꞌoji na ri tat Pablo, ri tat Bernabé chilaꞌ cucꞌ ri cojonelab.

Ri cojonelab xquimulij quib pa ri tinimit Jerusalén

15  1 Pa tak ri kꞌij riꞌ xeopan jujun achijab pa ri tinimit Antioquía ri 
e petinak pa Judea. Xquichap cꞌu qui tijoxic ri cojonelab chilaꞌ, 

xquibij cꞌu chque chi we cäcaj cäquirik ru tobanic ri Dios rajwaxic cäcoj 
ri retal ri ojer trato che ri qui cuerpo ri alabom, xukujeꞌ ri achijab, jeꞌ jas 
ri takaninak wi ri ka mam Moisés. v 2 Are cꞌu ri tat Pablo, ri tat Bernabé 
xequicꞌulelaj ri achijab riꞌ. Je riꞌ xchomaxic chi utz na quebeꞌ ri tat Pablo, 
ri tat Bernabé pa ri tinimit Jerusalén cachiꞌl niqꞌuiaj cojonelab chic rech 
cäquichomaj waꞌ cucꞌ ri apóstoles, xukujeꞌ cucꞌ tak ri cꞌamal tak qui be ri 
kachalal cojonelab pa ri tinimit riꞌ.

3 Ri kachalal cojonelab aj Antioquía xequitak bi ri tat Pablo, ri tat 
Bernabé cachiꞌl ri niqꞌuiaj cojonelab chic. Benam que pa Jerusalén, 

xeocꞌow pa Fenicia, pa Samaria, cäquitzijoj cꞌu chque ri cojonelab chi 
ri niqꞌuiaj winak chic ri man e aj Israel taj tajin cäquiya can ri ojer qui 
cꞌaslemal, tajin cäquipatänij ri Dios. Ri cojonelab pa tak ri cꞌolibal riꞌ 
sibalaj xequicotic aretak xquita u bixic waꞌ.

4 Aretak ri tat Pablo, ri tat Bernabé xeopan pa Jerusalén, utz qui 
cꞌulaxic xban cumal ri kachalal cojonelab, ri apóstoles, xukujeꞌ ri cꞌamal 
tak qui be ri cojonelab. Xquitzijoj cꞌut ronojel ru banom ri Dios cucꞌ. 5 E 
cꞌo cꞌu jujun tataꞌib fariseos ri e cojoninak chic che ri Cristo, xetaqꞌui 
akꞌanok, xquibij: Rajwaxic cäcoj ri retal ri ojer trato che ri qui cuerpo 
ri achijab, ri alabom ri man e aj Israel taj, cäbix cꞌu chque chi rajwaxic 
cäquitakej u banic jas ri cubij ru Pixab ri ka mam Moisés, —xechaꞌ.

6 Xquimulij cꞌu quib ri apóstoles xukujeꞌ ri cꞌamal tak qui be ri kachalal 
cojonelab chuchomaxic rij we tijonic riꞌ. 7 Naj cꞌut xquichomala quib, 
te cꞌu riꞌ xwalij akꞌan ri tat Pedro, xubij chque: Kachalal, etam alak chi 
xqueꞌ quieb oxib junab waꞌ, ri Dios xinuchaꞌ in chxol alak chutzijoxic ri 
Utzalaj Tzij re ri Evangelio chque ri niqꞌuiaj winak chic ri man e aj Israel 
taj, rech ri e areꞌ xukujeꞌ cäquita ri Evangelio, quecojonic. 8 Ri Dios cꞌut, 
ri retam ri cꞌo pa tak canimaꞌ ri winak, xukꞌalajisaj chi queucꞌamowaj ri e 
areꞌ xukujeꞌ, aretak xuya ri Lokꞌalaj Espíritu chque, jeꞌ jas ri u yoꞌm chke 
uj. 9 Ri Dios man jalan tä xeril wi ri e areꞌ rucꞌ ri uj, xane junam xuban 
chke. Xuchꞌaj cꞌu ri canimaꞌ ri e areꞌ xukujeꞌ, aretak xecojon che ri Cristo. 
10 Ri alak cꞌut, ¿jas che cuban quieb cꞌux alak chrij ru banom ri Dios, cäya 
cꞌu alak jun ekaꞌn chquij we cojonelab riꞌ, jun ekaꞌn chi ri ka mam ojer 
man xecowin tä che rekaxic, junam kucꞌ ri uj? 11 Ri uj cꞌut cäkacojo chi 
cäkarik ru tobanic ri Dios rumal ru tokꞌob ri Kajaw Jesucristo, xak junam 
jas ri cäcaꞌn ri niqꞌuiaj winak chic ri man e aj Israel taj, —xcha ri tat 
Pedro chque.

12 Xa je riꞌ conojel ri winak man cꞌo tä jas xquibij. Are xquitatabej na 
ri qui tzij ri tat Bernabé, ri tat Pablo. Xquitzijoj cꞌut ri nimak tak etal, 
xukujeꞌ nimak tak cajmabal ru banom ri Dios chquixol ri niqꞌuiaj winak 
chic ri man e aj Israel taj rumal quech ri e areꞌ. 13 Aretak xetoꞌtaj ri e 
areꞌ che ri qui tzij, xchꞌaw chi ri tat Jacobo, xubij: Kachalal, tampe alak 
ri quinbij: 14 Ri kachalal Simón Pedro u bim chke ri xuban ri Dios aretak 
nabe mul xutokꞌobisaj qui wäch ri niqꞌuiaj winak chic ri man e aj Israel 
taj, xeuchaꞌ cꞌu jumulaj winak chquixol ri e rech ri Areꞌ. 15 Are cꞌu waꞌ jeꞌ 
jas ri xquitzꞌibaj can ri kꞌalajisal tak re ru Lokꞌ Pixab ri Dios ojer ri cubij:
 16 Aretak cäbantaj na waꞌ, quintzelej

lok, quintoban na chiwe,
quincoj chi na jun nim takanel pi wiꞌ,

jeꞌ jas ri i mam David,
—cubij ri Kajaw Dios.

Ri Areꞌ cuban na u banic ronojel,

cuban chi na utzil chiwe.
 17 Je riꞌ quinbano rech conojel

ri niqꞌuiaj winak chic cäquitzucuj
ri Kajaw Dios,

conojel qui wäch winak cho ruwächulew
ri cäquinaꞌtaj ri nu biꞌ,
cäquitaꞌ ri nu tobanic.

 18 Are waꞌ ri cubij ri Kajaw Dios
ri u yoꞌm lok u bixic ronojel waꞌ
we tzij riꞌ, ri u bim canok
pa tak ri ojer tak kꞌij,

—xcha riꞌ.
19 Ri tat Jacobo xutakej tzijonem, xubij: Rumal riꞌ ri in quinchomaj chi 

man cuyaꞌ taj cäkabij chque ri niqꞌuiaj winak chic ri man e aj Israel taj, 
ri tajin cäquiya can ri ojer qui cꞌaslemal rech queniman che ri Dios, chi 
rajwaxic cäcoj ri retal ri ojer trato che ri qui cuerpo. 20 Xuwi cäkatzꞌibaj 
bi jun wuj, cäkatak cꞌu bi chque. Cäkabij bic chi mäquitij chi ri tiꞌj ri yoꞌm 
chquiwäch tak tiox ri xa e banom cumal winak, chi man cäcaꞌn taj jas ri 
cäcaꞌn ri tzꞌiꞌ ri xak cäquirik quib, man cꞌo tä qui pixab. Cäkabij cꞌut chi 
man cäquitij tä chi u tiꞌjol awaj ri xa jitzꞌam waꞌ chucämisaxic, xukujeꞌ 
chi man cäquitij tä quicꞌ. 21 Tzojer cꞌu lok waꞌ e cꞌo winak pa ronojel 
tinimit ri cäquitzijoj ri Pixab ri xutzꞌibaj can ri ka mam Moisés. (Ronojel 
waꞌ ri cäkatzꞌibaj bi pa we carta, are tzꞌibtal pa ru Pixab ri Moisés.) We 
Pixab riꞌ cäsiqꞌuix pa tak ri rachoch Dios ri cäquimulij wi quib ri winak aj 
Israel pa tak ri kꞌij re uxlanem, —xcha ri tat Jacobo chque.

22 Xquichomaj cꞌu ri apóstoles, xukujeꞌ ri cꞌamal tak qui be ri cojonelab, 
xukujeꞌ conojel ri kachalal cojonelab chi quequichaꞌ jujun achijab 
rech quequitak bi pa ri tinimit Antioquía junam rucꞌ ri tat Pablo, ri tat 
Bernabé. Xquichaꞌ cꞌu ri tat Judas ri xukujeꞌ cäbix Barsabás che, xukujeꞌ 
ri tat Silas, ri nim qui banic chquixol ri cojonelab. 23 Xquiya cꞌu bi we wuj 
riꞌ pa qui kꞌab, cubij:

“Uj, ri uj apóstoles, xukujeꞌ ri uj ri cꞌamal tak qui be ri cojonelab, 
xukujeꞌ ri uj, uj riꞌ ri cojonelab ri cꞌo pa ri tinimit Jerusalén, ri uj konojel 
cäkaya apan rutzil wäch alak, kachalal, alak riꞌ ri man aj Israel taj, ri 
cꞌo alak pa ri tinimit Antioquía, pa Siria, xukujeꞌ pa Cilicia. 24 Ka tom 
chi e cꞌo jujun ri elinak bi chkaxol ri e opaninak ucꞌ alak, ri man uj taj 
uj takowinak bic. Qui cojom cꞌux alak rucꞌ ri qui tzij, qui cꞌäxcꞌobisam 
animaꞌ alak, je riꞌ chi xuban quieb cꞌux alak. Qui bim chech alak chi 
rajwaxic cäcoj alak ri retal ri ojer trato, chi cäkꞌat ru cuerpo jun achi o 
jun ala, xukujeꞌ chi cäban alak jas ri cubij ru Pixab ri Moisés. 25 Rumal riꞌ 
xkachomaj, xjunamataj cꞌu ri ka chomanic chi quekatzucuj jujun achijab 
chkaxol rech quekatak bi ucꞌ alak junam cucꞌ ri lokꞌalaj tak kachalal, ri 

tat Bernabé, ri tat Pablo. 26 Ri kachalal Pablo, ri kachalal Bernabé qui 
yoꞌm ri qui cꞌaslemal chupatänixic ri Kajaw Jesucristo, xak cꞌu coꞌl man 
xecäm tä rumal. 27 Xak je riꞌ cäkatak bi ri kachalal Judas, xukujeꞌ ri 
kachalal Silas, rech cäquibij na chech alak ri xchomaxic. 28 Ri Lokꞌalaj 
Espíritu, xukujeꞌ ri uj, utz xkilo chi man cꞌo tä chi jun ekaꞌn cäkaya 
chij alak, xane xuwi we takanic riꞌ ri rajwaxic: 29 Are waꞌ chi mätij chi 
alak ri tiꞌj ri yoꞌm chquiwäch tak tiox ri xa e banom cumal winak, chi 
man cäcaꞌn tä alak jas ri cäcaꞌn ri tzꞌiꞌ ri xak cäquirik quib, man cꞌo 
tä qui pixab, chi man cätij tä alak ri u tiꞌjol jun awaj ri xa jitzꞌam waꞌ 
chucämisaxic, xukujeꞌ chi man cätij tä chi alak ri quicꞌ. We cänimaj alak 
waꞌ, utz riꞌ ri cäban alak. Ri Dios baꞌ cächajin alak. Chꞌabej chi alak,” —
cächa riꞌ chupam ri wuj.

30 Ri achijab ri xetak bic, xebeꞌc. Xquitakej bi ri qui be, xebeꞌ pa 
Antioquía. Aretak xeopanic xequimulij ri kachalal cojonelab, xquijach 
cꞌu ri wuj pa qui kꞌab. 31 Aretak xsiqꞌuix u wäch ri wuj chquiwäch, 
sibalaj xequicot ri kachalal, rumal chi sibalaj xucuꞌbisaj qui cꞌux. 32 Ri 
tat Judas xukujeꞌ ri tat Silas, xukujeꞌ e kꞌalajisal re ru Lokꞌ Pixab ri Dios. 
Xquicuꞌbisaj cꞌu qui cꞌux ri cojonelab, xukujeꞌ xquiya animaꞌ chque cucꞌ 
tak ri tzij ri xquibij. Naj cꞌut xetzijonic. 33 Xecꞌoji cꞌu na quieb oxib kꞌij 
chilaꞌ, te cꞌu riꞌ xejach bi rucꞌ utzil cumal ri kachalal cojonelab. Xetzelej 
cꞌu cucꞌ ri kachalal ri e cꞌo pa Jerusalén ri e takowinak bic. 34 Are cꞌu 
ri tat Silas xuchomaj chi cäcanaj can pa Antioquía. Jeꞌ cꞌut xubano. 
35 Xukujeꞌ ri tat Pablo rachiꞌl ri tat Bernabé xecanaj can pa Antioquía. 
Junam cucꞌ qꞌuia kachalal chic, xquitakej qui tijoxic ri cojonelab, xukujeꞌ 
xquitzijoj ru Lokꞌ Pixab ri Dios.

Ri tat Pablo cuchap ri ucab u binem chutzijoxic 
ri Utzalaj Tzij re ri Evangelio

36 Ocꞌowinak chi quieb oxib kꞌij aretak ri tat Pablo xubij che ri tat 
Bernabé: Jekasolij jumul chic ri kachalal pa tak ri tinimit jawijeꞌ ka 
tzijom wi ru Lokꞌ Pixab ri Kajaw Jesús, che quilic jas ri caꞌnom, —xcha 
che.

37 Are cꞌu ri tat Bernabé are craj cucꞌam bi ri a Juan cucꞌ, ri xukujeꞌ 
cäbix Marcos che. 38 Are cꞌu ri tat Pablo man utz taj xrilo, rumal chi 
are waꞌ ri xutas can rib chquij ri e areꞌ pa Panfilia. Man xutakej tä ri 
chac cucꞌ chutzijoxic ru Lokꞌ Pixab ri Dios. 39 Ri tat Pablo, ri tat Bernabé 
naj xquichomala quib, man xjunamataj tä cꞌu ri qui chomanic. Xa je riꞌ 
xquitas quib. Ri tat Bernabé xucꞌam bi ri a Marcos che rachiꞌl, xeꞌ pa 
Chipre. 40 Are cꞌu ri tat Pablo, are xuchaꞌ ri tat Silas che rachiꞌl. Xejach 
cꞌu bi pu kꞌab ri Dios cumal ri cojonelab rech cuban tokꞌob chque che 
qui toꞌic chubanic ri chac. 41 Xocꞌow ri areꞌ pa Siria, pa Cilicia, xuya cꞌu 
animaꞌ chque ri kachalal cojonelab.

w 16:3 We ta mat cäcoj ri retal ri ojer trato che ru cuerpo ri a Timoteo, ri winak aj Israel 
man cäquiya tä che chi coc cucꞌ rumal chi quetam chi ru tat ri a Timoteo, man are tä jun aj 
Israel. 

Ri tat Pablo, ri tat Silas queachiꞌlax rumal ri a Timoteo

16  1 Ri tat Pablo, ri tat Silas xeopan pa tak ri tinimit Derbe rucꞌ ri 
tinimit Listra. Chilaꞌ cꞌut xquirik wi jun ala cojonel, Timoteo u 

biꞌ, ral jun ixok cojonel aj Israel, are cꞌu ru tat are aj Grecia. 2 Ri kachalal 
ri e cꞌo pa ri tinimit Listra, xukujeꞌ pa Iconio, xquibij chi ri a Timoteo 
sibalaj utz ru cꞌaslemal. 3 Ri tat Pablo xubij che ri a Timoteo chi queꞌ 
rucꞌ, nabe cꞌut xucoj na ri retal ri ojer trato che ru cuerpo rech man cäpe 
tä coyowal ri winak aj Israel ri e cꞌo pa tak ri tinimit riꞌ. w Conojel cꞌut 
quetam chi ru tat ri a Timoteo are aj Grecia. 4 Pa conojel tak ri tinimit 
ri xeocꞌow wi xquiya u bixic chque ri cojonelab ri xchomax pa Jerusalén 
cumal ri apóstoles, xukujeꞌ cumal ri cꞌamal tak qui be ri cojonelab. 5 Je riꞌ 
ri kachalal cojonelab xquijiquiba canimaꞌ chrij ri Dios, xnimar na ri qui 
cojonic. Ronojel kꞌij cꞌut tajin queqꞌuiaric.

Jun achi aj Macedonia cucꞌut rib chuwäch ri tat Pablo
6 Ri tat Pablo, ri rachiꞌl xquitakej ri qui be, xekꞌax pa Frigia, xukujeꞌ 

pa Galacia. Opaninak cꞌut pa Asia, man xyiꞌ tä chque rumal ri Lokꞌalaj 
Espíritu chi cäquitzijoj ru Lokꞌ Pixab ri Dios chilaꞌ. 7 Aretak xeopan pa 
ri cꞌulbat re Misia, xquichomaj chi quebeꞌ pa Bitinia, man xyiꞌ tä cꞌu waꞌ 
chque rumal ri Lokꞌalaj Espíritu re ri Jesús. 8 Xak cꞌu xeocꞌow pa Misia, 
xebeꞌ pa ri tinimit Troas ri cꞌo chiꞌ ri mar. 9 Chilaꞌ cꞌut cꞌo ri xucꞌut ri Dios 
chuwäch ri tat Pablo chakꞌab pa ri rachicꞌ. Are jun achi aj Macedonia ri 
tacꞌal chuwäch, cutaꞌ cꞌu tokꞌob che ri tat Pablo, cubij: “Chocꞌow la pa 
Macedonia, chujtoꞌ baꞌ la,” —xcha che. 10 Aretak ri tat Pablo xril waꞌ we 
achi riꞌ, chanim xujwalijic, xujeꞌ pa Macedonia. Xketamaj chi kas tzij chi 
ri Dios tajin cujusiqꞌuij chutzijoxic ri Utzalaj Tzij re ri Evangelio chque ri 
winak ri e cꞌo chilaꞌ.

Ri tat Pablo, ri tat Silas queopan pa ri tinimit Filipos
11 Kelic bi pa ri tinimit Troas, xujoc pa jun barco, jicom xujeꞌc cꞌä xujopan 

pa ri chꞌäkap ulew ri cꞌo pa ri mar, Samotracia u biꞌ. Chucab kꞌij chic xujkꞌax 
pa ri tinimit Neápolis. 12 Kelic chi bi chilaꞌ xujeꞌ pa Filipos, ri nabe tinimit 
re Macedonia. Jun tinimit waꞌ ri qui mulim wi quib winak ri e petinak pa ri 
tinimit Roma xukujeꞌ niqꞌuiaj tinimit chic. Quieb oxib kꞌij xujcꞌoji na chilaꞌ. 
13 Pa jun kꞌij re uxlanem xujel bi chrij ri tinimit, xujeꞌ chuchiꞌ ri nimaꞌ ri e 
nakꞌatal wi ri winak cäcaꞌn orar. Xujtꞌuyi chilaꞌ, xkatzijoj ri Utzalaj Tzij re 
ri Evangelio chque ri ixokib ri qui mulim quib jelaꞌ. 14 Jun chque ri ixokib 

ri e cꞌo chilaꞌ, are Lidia u biꞌ, ri cäpe pa ri tinimit Tiatira. Cuqꞌuiyij jun u 
wäch atzꞌiak morada cäcaꞌyic. Pakal rajil waꞌ. We ixok riꞌ cäkꞌijilan che ri 
Dios. U tatabem cꞌu ri tajin cubij ri tat Pablo, xak je riꞌ xkaj ru Tzij ri Dios pa 
ranimaꞌ, je riꞌ chi sibalaj craj cutatabej ru Lokꞌ Pixab ri Dios. 15 Xban cꞌu u 
kasnaꞌ ri areꞌ xukujeꞌ conojel ri e cꞌo pa rachoch. Te cꞌu riꞌ xujubochiꞌj, xubij 
chke: We ilom alak chi kas tzij in cojoninak che ri Kajaw Jesús, joꞌ cho ja 
wucꞌ, cäcanaj can alak cho wachoch, —xcha chke.

Sibalaj cꞌut xucoj u chukꞌab chke rech cujcanaj can cho rachoch.
16 Cꞌo jumul, benam ke chubanic orar, xkarik jun ali ri cꞌo jun itzel 

espíritu re chꞌobonic che. We ali riꞌ are jun ajicꞌ, cuchꞌac cꞌu nim puak 
rumal ri chꞌobonic ri cubano. Are cꞌu ri puak cuya chque ru patrón. 17 We 
ali riꞌ xteri bi chkij ri tat Pablo xukujeꞌ ri uj. Co xurak u chiꞌ, xubij: We 
achijab riꞌ cäquipatänij ri Dios ri cꞌo chicaj, are cꞌu cäquitzijoj chiwe jas 
rajwaxic quibano rech quirik na ru tobanic ri Dios, —xcha riꞌ.

18 Qꞌuia kꞌij cꞌut jeꞌ xuban waꞌ. Xa je riꞌ xqꞌuistaj u cꞌux ri tat Pablo rucꞌ, 
xcaꞌy cꞌu chrij, xubij che ri itzel espíritu ri cꞌo che ri ali: Quintakan chawe 
pa ru biꞌ ri Jesucristo chi catel che we ali riꞌ, —xcha che.

Chanim cꞌut xel ri itzel espíritu che ri ali.
19 Aretak cꞌut xquil ru patrón ri ali chi man quecowin tä chic cäquichꞌac 

puak chrij ri ali, xquichap ri tat Pablo xukujeꞌ ri tat Silas. Xequicꞌam bi 
pa ri cꞌayibal chquiwäch ri tataꞌib ri cꞌo takanic pa qui kꞌab. 20 Xequiya 
chquiwäch ri kꞌatal tak tzij, xquibij: We achijab riꞌ ri aj Israel, tajin cäcaꞌn 
cꞌäx che ri ka tinimit, je riꞌ chi cäsach qui cꞌux ri winak. 21 Cujquitijoj 
chubanic ri man uj nakꞌatal tä wi. Ri qui tijonic man cuyaꞌ taj cäkacꞌamo 
rumal chi ri uj, uj aj Roma, —xechaꞌ.

22 Xquiyac cꞌu quib ri winak chquij ri tat Pablo, ri tat Silas. Ri kꞌatal 
tak tzij xetakan che resaxic ri catzꞌiak xukujeꞌ chi quechꞌay cucꞌ tak cheꞌ. 
23 Aretak xechꞌaytaj qꞌuia mul, xecocsaj pa cheꞌ. Xbix cꞌu che ri chajinel 
re ri cheꞌ chi utz cuban che qui chajixic. 24 Ri chajinel, aretak xyaꞌtaj we 
takanic riꞌ che, chanim xeucoj bi cꞌä chupam ri cheꞌ. Te cꞌu riꞌ xucoj cojbal 
akanaj che cakan.

25 Pa niqꞌuiaj akꞌab cꞌut, ri tat Pablo, ri tat Silas tajin cäcaꞌn orar, 
xukujeꞌ tajin quebixon che ri Dios. Are cꞌu ri niqꞌuiaj ajpacheꞌ chic tajin 
cäquitatabej. 26 Xak cꞌu teꞌtalic xpe jun nimalaj cäbrakan ri xuslabisaj ru 
tacꞌalibal ri cheꞌ. Chanim xejaktaj conojel ri porta, ri ximibal re chꞌichꞌ 
ri ximibem que conojel ri ajpacheꞌ xetꞌokopinic. 27 Ri chajinel re ri cheꞌ 
xcꞌastajic. Aretak xrilo chi e jaktal chi ri porta, xucꞌam ru machete, xraj 
xucämisaj rib. Xuchomaj ri areꞌ chi xeanimaj bi conojel ri ajpacheꞌ. 28 Are 
cꞌu ri tat Pablo co xurak u chiꞌ, xubij che: Mäban cꞌäx che ib la, uj konojel 
ri uj, uj cꞌo waral, —xcha che.

29 Ri chajinel re ri cheꞌ xutaꞌ jun chäj, aninak xoc bic pa ri cheꞌ. 
Xbirbitic, xxuqui chquiwäch ri tat Pablo, ri tat Silas. 30 Te cꞌu riꞌ xeresaj 

lok chrij ri cheꞌ, xubij chque: Tataꞌib, ¿jas rajwaxic quinbano rech quintoꞌ 
wib? —xcha chque.

31 Ri tat Pablo, ri tat Silas xquibij che: Chcojon la che ri Kajaw 
Jesucristo, cärik cꞌu na la ru tobanic ri Dios, ri lal xukujeꞌ conojel ri e cꞌo 
pa ri achoch la, —xecha che.

32 Xquitzijoj cꞌu ru Lokꞌ Pixab ri Dios che, xukujeꞌ chque conojel ri e cꞌo 
pa rachoch. 33 Tzpa ri akꞌab riꞌ ri chajinel re ri cheꞌ xuchꞌaj ri soctajinak 
che ri tat Pablo, ri tat Silas. Xban cꞌu u kasnaꞌ ri areꞌ xukujeꞌ xban qui 
kasnaꞌ conojel ri e cꞌo pa rachoch. 34 Te cꞌu riꞌ xeucꞌam bi ri tat Pablo, 
ri tat Silas cho rachoch, xuya ri qui wa. Ri chajinel re ri cheꞌ sibalaj 
xquicotic, xukujeꞌ xquicot canimaꞌ conojel ri e cꞌo pa rachoch rumal chi 
xecojon che ri Dios.

35 Aretak xsakiric ri kꞌatal tak tzij xequitak bi jujun mayorib chubixic 
che ri chajinel chi queutzokopij bi ri tat Pablo, ri tat Silas. 36 Ri chajinel 
re ri cheꞌ xubij che ri tat Pablo: Ri kꞌatal tak tzij xquitak lok u bixic chwe 
chi cuyaꞌ quintzokopin bi chech alak. Chel baꞌ bi alak, oj alak rucꞌ utzil, 
—xcha chque.

37 Are cꞌu ri tat Pablo xubij chque ri mayorib: Ri alak xujchꞌay alak 
chquiwäch ri winak, man xil tä na alak we cꞌo ka mac o man cꞌo taj. Te 
cꞌu riꞌ xujcoj alak pa cheꞌ, ri uj cꞌut, uj jun cucꞌ ri winak aj Roma. Cämic 
cꞌut chcꞌuyal cujesaj bi alak. Man utz taj jeꞌ cäban alak waꞌ, xane are 
chepet na ri kꞌatal tak tzij che kesaxic bic, —xcha ri tat Pablo chque ri 
mayorib.

38 Ri mayorib xequiya u bixic waꞌ we tzij riꞌ chque ri kꞌatal tak tzij. 
Xquixej cꞌu quib aretak xquito chi ri tat Pablo, ri tat Silas e jun cucꞌ ri 
winak aj Roma. 39 Xepe cꞌu ri kꞌatal tak tzij, xquitaꞌ sachbal qui mac 
chque ri tat Pablo rachiꞌl ri tat Silas, xequesaj cꞌu bic. Te cꞌu riꞌ xquitaꞌ 
tokꞌob chque chi quebel bi pa ri tinimit. 40 Aretak xebel bi pa cheꞌ, xebeꞌ 
cho rachoch ri nan Lidia. Xuwi xequichꞌabej can ri kachalal, xquicuꞌbisaj 
can qui cꞌux, te cꞌu riꞌ xebel bi chilaꞌ.

Ri winak pa ri tinimit Tesalónica cäquiyac quib chrij ri tat Pablo

17  1 Ri tat Pablo, ri tat Silas xquitakej ri qui be, xeocꞌow pa Anfípolis 
xukujeꞌ pa Apolonia, xeopan cꞌu pa ri tinimit Tesalónica ri cꞌo wi 

jun rachoch Dios ri cäquimulij wi quib ri winak aj Israel. 2 Ri tat Pablo, 
jas ri nakꞌatal wi, xoc bi pa ri rachoch Dios riꞌ. Oxib semana cꞌut xtzijon 
cucꞌ ri winak, xquichomala quib chrij ru Lokꞌ Pixab ri Dios ri Tzꞌibtalic 
pa tak ri kꞌij re uxlanem. 3 Ri tat Pablo xukꞌalajisaj chquiwäch ri cubij 
ri Tzꞌibtalic riꞌ, chi ri Cristo tzrajwaxic wi curik cꞌäx, cäcämisaxic, chi 
aretak cäminak chic cäcꞌastaj na chquixol ri cäminakib. Xubij cꞌu chque: 
We Jesús riꞌ ri quintzijoj chech alak, are waꞌ ri Cristo, ri Toꞌl Ke, —xcha 
chque.

4 E cꞌo cꞌu jujun chque ri winak aj Israel xecojonic, xeboc cꞌu cucꞌ ri tat 
Pablo, ri tat Silas. Xukujeꞌ e qꞌuia chque ri winak aj Grecia ri quekꞌijilan 
che ri Dios, xecojonic, cachiꞌl qꞌuia ixokib ri nimak qui banic. 5 Are 
cꞌu ri winak aj Israel ri man xecojon taj, xquinaꞌ cꞌäx pa canimaꞌ, xpe 
coyowal. Xequimulij jujun itzel tak achijab ri xak quewacatic, xcaꞌn cꞌu 
jun comon rech cäquiyac chꞌoj, xquisach qui cꞌux ri winak pa ri tinimit. 
Xeboc pa rachoch ri tat Jasón che quesaxic ri tat Pablo, ri tat Silas, rech 
quequijach pa qui kꞌab ri winak. 6 Man xequirik tä cꞌu chilaꞌ. Xa je riꞌ are 
xquicharchatej bi ri tat Jasón, xukujeꞌ jujun cojonelab chic, xequiya cꞌu 
chquiwäch ri kꞌatal tak tzij re ri tinimit. Xquirak qui chiꞌ, xquibij: We 
achijab riꞌ ri qui sachom qui cꞌux ri winak cho ronojel ruwächulew, e 
ulinak chic waral. 7 Xecꞌulax cꞌu rumal ri tat Jasón cho rachoch. Conojel 
waꞌ we winak riꞌ cäquicꞌulelaj u wäch ru pixab ri César, ri nimalaj 
takanel puwiꞌ ri Roma. Cäquibij cꞌut chi cꞌo jun nim takanel chic, Jesús u 
biꞌ, —quechaꞌ, —xecha ri winak chque ri kꞌatal tak tzij.

8 Aretak xquita waꞌ, ri winak xukujeꞌ ri kꞌatal tak tzij xebel chꞌuj. 9 Are 
cꞌu ri tat Jasón xukujeꞌ ri e cꞌo rucꞌ xquiya ri puak ri rajwaxic u tojic rech 
quetzokopixic. Xa je riꞌ xequitzokopij bic.

Ri tat Pablo, ri tat Silas queopan pa ri tinimit Berea
10 Aretak chakꞌab chic, ri cojonelab pa ri tinimit Tesalónica xequitak 

bi ri tat Pablo, ri tat Silas pa ri tinimit Berea. Xuwi cꞌu xeopanic, xeboc 
pa ri rachoch Dios ri cäquimulij wi quib ri winak aj Israel. 11 Are cꞌu ri 
winak aj Israel ri e cꞌo pa Berea, are utz na xetow tzij chquiwäch ri winak 
aj Israel ri e cꞌo pa Tesalónica. Xcaj xquita ru Lokꞌ Pixab ri Dios ri xtzijox 
chque. Ronojel kꞌij cꞌut xquisiqꞌuij ru Lokꞌ Pixab ri Dios ri Tzꞌibtalic che 
rilic we kas tzij ri cubij ri tat Pablo. 12 E qꞌuia cꞌu chque ri winak aj Israel 
ri e cꞌo pa ri tinimit Berea xecojonic. Y e qꞌuia chque ri winak aj Grecia ri 
nimak qui banic ri xukujeꞌ xecojonic, chi ixokib chi achijab. 13 Aretak cꞌut 
xquetamaj waꞌ ri winak aj Israel ri e cꞌo pa Tesalónica, chi tajin cätzijox 
ru Lokꞌ Pixab ri Dios pa Berea rumal ri tat Pablo, xebeꞌ jelaꞌ, xquisach 
cꞌu qui cꞌux ri winak. 14 Chanim cꞌut ri kachalal xquitak bi ri tat Pablo 
rech queꞌ pa ri takꞌaj chiꞌ ri mar. Ri tat Silas rachiꞌl ri a Timoteo xecanaj 
can ri e areꞌ pa ri tinimit Berea. 15 Ri e benak rucꞌ ri tat Pablo, xcachiꞌlaj 
cꞌu na bic cꞌä pa ri tinimit Atenas. Xetzelej cꞌu chanim, xquibij ri u bim 
ri tat Pablo chque. Are waꞌ chi cäquibij che ri tat Silas, ri a Timoteo chi 
cäquicowij bic rech cäquirik quib pa ri tinimit Atenas.

Ri tat Pablo cꞌo pa ri tinimit Atenas
16 Aretak ri tat Pablo tajin queyeꞌn chque ri tat Silas, ri a Timoteo 

pa Atenas, sibalaj xbisonic rumal chi xrilo chi qꞌuia qui wäch tak tiox 
ri xa e banom cumal winak e cꞌo pa ri tinimit. 17 Xak je riꞌ ri tat Pablo 

xukꞌalajisaj ri cubij ru Lokꞌ Pixab ri Dios chquiwäch ri winak aj Israel pa 
ri rachoch Dios ri cäquimulij wi quib. Sibalaj xquichomala quib, xukujeꞌ 
cucꞌ ri niqꞌuiaj winak chic ri e cꞌo chilaꞌ ri quekꞌijilan che ri Dios. Jeꞌ 
xukujeꞌ xuban ronojel kꞌij cucꞌ ri winak pa ri cꞌayibal. 18 Jujun chque ri 
achijab ri e cꞌo chilaꞌ xa qui yoꞌm quib che retamaxic ri qui tijonic ri 
winak ri cäbix Epicúreos chque, xukujeꞌ ri juleꞌ chic ri cäbix Estoicos 
chque. Ri e areꞌ xquichap tzij rucꞌ ri tat Pablo. Jujun xquibij: ¿Jas lo waꞌ ri 
cubij we achi riꞌ? Sibalaj cächꞌawic pune man cꞌo tä retam, —xechaꞌ.

Jujun chic xquibij: Jeꞌ ta ne chi are u tzijol waꞌ juleꞌ tak dios chic, 
—xechaꞌ.

Jeꞌ xquibij rumal chi ri tat Pablo xutzijoj chque ri Utzalaj Tzij re 
ri Evangelio chrij ri Jesús, xukujeꞌ jas xubano xcꞌastaj bi chquixol ri 
cäminakib. 19 Xquicꞌam cꞌu bi ri tat Pablo pa ri Areópago, ri e nakꞌatal 
wi cäquimulij quib che chomanic, xquitaꞌ cꞌu che, xquibij: ¿A cuyaꞌ 
cäketamaj uj jas waꞌ we cꞌacꞌ tijonic riꞌ ri tajin cätzijoj la? 20 Are cꞌu 
cätzijoj la juleꞌ tak tzij chke ri man ketam taj, cäkaj cꞌut cäketamaj jas 
quel cubij ronojel waꞌ ri tajin cätzijoj la, —xecha che.

21 Jeꞌ xquibij waꞌ rumal chi ri winak aj Atenas, xukujeꞌ ri winak re 
niqꞌuiaj tinimit chic ri e cꞌo chilaꞌ, xuwi xquitzucuj u taic jun cꞌacꞌ tzij, 
xukujeꞌ u bixic jun chic ri xquita jawijeꞌ chiꞌ.

22 Ri tat Pablo xtaqꞌui akꞌanok chquiwäch pa ri Areópago, xubij chque 
ri winak: Tataꞌib aj Atenas, quinwilo chi sibalaj cäkꞌijilan alak chque tak 
dios. 23 Je riꞌ, rumal chi aretak tajin quinbinic, xinocꞌow chquiwäch tak 
ri cꞌolibal ri cäkꞌijilan wi alak, xinrik cꞌu jun taꞌbal tokꞌob ri tzꞌibtal wi 
we tzij riꞌ chuwäch: “Che ri Dios ri man etamtal tä u wäch,” —cächa riꞌ. 
We Dios riꞌ ri cäkꞌijilaj alak, ri man etam tä alak u wäch, are ri Areꞌ ri 
quintzijoj in chech alak, —cächa chque.

24 Ri Dios ri banowinak ruwächulew, xukujeꞌ ronojel ri cꞌo chuwäch, 
are waꞌ Rajaw ri cajulew. Man cäcꞌoji tä ri Areꞌ pa jun ja ri xa banom 
cumal winak. 25 Man rajwaxic tä u toꞌic cumal ri winak, man cꞌo tä cꞌu 
jas jun rajwaxic che. Are cꞌut yoꞌwinak ri ka cꞌaslemal nimalaj konojel, 
u yoꞌm ri cuxlab conojel ri cꞌo qui cꞌaslemal. Xukujeꞌ u yoꞌm juntir ri 
cajwataj chke, —cächaꞌ.

26 Chrij xa jun winak ri Dios xeresaj wi conojel qui wäch winak 
rech quecꞌoji cho ronojel ruwächulew. Xukujeꞌ xuchomaj janipaꞌ junab 
ri quecꞌasiꞌc, xukujeꞌ jawijeꞌ ri quejeki wi, u cꞌutum cꞌu ronojel waꞌ 
chquiwäch. 27 Jeꞌ u banom waꞌ rech quetzucun che, pune xa cäquimalmaꞌ 
u rikic. Kas tzij cꞌut man naj taj cꞌo wi ri Dios chke chkajujunal. 28 Rumal 
cꞌu ri Dios uj cꞌaslic, uj cꞌolic, cujxulic, cujpakic. Xquibij cꞌu jujun chque 
ri achijab ri e cꞌo ucꞌ alak ri quebanow tak ri bix: “Konojel ri uj, uj 
ralcꞌual ri Dios,” —xecha riꞌ. 29 We uj ralcꞌual ri Dios, mäkachomaj baꞌ 
chi ri Dios are junam cucꞌ ri tiox re kꞌän puak, re sak puak, re abaj, ri 

xa e banom cumal winak ri xak e areꞌ e chomaninak waꞌ. 30 Ojer canok 
ri Dios xak xucuy ri qui mac ri winak rumal chi man xquichꞌob taj jas 
ri tajin cäcaꞌno. Are cꞌu ri cämic cuya u bixic chque conojel ri winak pa 
ronojel tinimit chi cäquiqꞌuex canimaꞌ, cäquiqꞌuex cꞌu qui chomanic. 
31 Je riꞌ, rumal chi ri Dios u chomam jun kꞌij aretak cukꞌat na tzij pa qui 
wiꞌ conojel ri winak cho ruwächulew, jicom cꞌut cuban na chque. Cuban 
cꞌu na waꞌ rumal ri Achi ri chaꞌtal rumal. Xukꞌalajisaj cꞌu waꞌ chkawäch 
konojel aretak xucꞌastajisaj waꞌ we Achi riꞌ chquixol ri cäminakib, —xcha 
ri tat Pablo chque.

32 Aretak ri winak xquito chi ri tat Pablo cutzijoj chi quecꞌastaj na ri 
cäminakib, jujun xa xquitzeꞌj u wäch, niqꞌuiaj chic xquibij: Cäkaj cäkata 
chi na jumul ri xbitaj umal la pa jun kꞌij chic, —xecha che.

33 Xel cꞌu bi ri tat Pablo chquixol. 34 E cꞌo cꞌu jujun winak ri xecojonic, 
xebeꞌ cꞌu rucꞌ ri tat Pablo. Chquixol ri xecojonic cꞌo wi ri tat Dionisio. Are 
jun cucꞌ ri tataꞌib ri cäquimulij quib pa ri Areópago. Xukujeꞌ cꞌo jun ixok, 
Dámaris u biꞌ. E cꞌo chi cꞌu niqꞌuiaj chic ri xecojonic.

Ri tat Pablo queꞌ pa ri tinimit Corinto

18  1 Xel chi cꞌu bi ri tat Pablo pa ri tinimit Atenas, xeꞌ pa ri tinimit 
Corinto. 2 Chilaꞌ cꞌut xurik jun achi aj Israel, Aquila u biꞌ, ri cäpe 

pa Ponto. Ri tat Aquila rachiꞌl ri nan Priscila, ri rixokil, teꞌ quieb oxib kꞌij 
e elinak lok pa Italia, rumal chi ri tat Claudio César, ri nimalaj takanel 
puwiꞌ ri Roma, xtakan chque conojel ri winak aj Israel chi quebel bi pa ri 
tinimit Roma. Xopan cꞌu ri tat Pablo cucꞌ che qui chꞌabexic. 3 Junam cꞌu 
ru chac ri tat Pablo cucꞌ ri qui chac ri e areꞌ, xa je riꞌ xcanaj can na cucꞌ. 
Junam cꞌut xechacunic, rumal chi ri qui chac ri tat Aquila, ri nan Priscila 
are qui banic carpa. 4 Ronojel kꞌij cꞌut re uxlanem xeꞌ ri tat Pablo pa ri 
rachoch Dios ri cäquimulij wi quib ri winak aj Israel. Rucꞌ chukꞌab cꞌut 
xutzijoj ru Lokꞌ Pixab ri Dios chque conojel ri e cꞌo chilaꞌ. E cꞌo winak aj 
Israel xukujeꞌ winak ri man aj Israel taj ri xquicojo chi kas tzij ri cubij ri 
tat Pablo chque.

5 Aretak cꞌut xeopan ri tat Silas rachiꞌl ri a Timoteo pa ri tinimit Corinto, 
quelic lok pa Macedonia, ri tat Pablo kas xuya ru kꞌij, xutij cꞌu u chukꞌab 
chutzijoxic ru Lokꞌ Pixab ri Dios. Xukꞌalajisaj cꞌu chquiwäch ri winak aj 
Israel chi kas tzij ri Jesús are waꞌ ri Cristo ri queyeꞌm. 6 Are cꞌu ri e areꞌ xa 
xquicꞌulelaj u wäch ru tzij ri tat Pablo, xquibij tak tzij ri man utz taj chrij. 
Ri tat Pablo xutotaꞌ ri ratzꞌiak chquiwäch chucꞌutic chi quel bic, te cꞌu riꞌ 
xubij chque: Alak ajchakꞌ mac we cäsach wäch alak. Ri in man cꞌo tä nu 
mac chech alak. Tzcämic riꞌ quineꞌ cucꞌ ri niqꞌuiaj winak chic ri man e aj 
Israel taj chutzijoxic ru Lokꞌ Pixab ri Dios chque, —xcha ri tat Pablo.

7 Xel cꞌu bi ri tat Pablo pa ri rachoch Dios ri cäquimulij wi quib ri 
winak aj Israel, xeꞌ cho rachoch jun tataꞌ ri man aj Israel taj, Justo u biꞌ, 

ri cäkꞌijilan che ri Dios. Ri areꞌ xa chuxcut ri rachoch Dios quel wi. 8 Ri tat 
Crispo, ri cꞌamal qui be ri winak pa ri rachoch Dios riꞌ, xcojon ri areꞌ che 
ri Kajaw Jesucristo, junam cucꞌ conojel ri e cꞌo pa rachoch. Xukujeꞌ qꞌuia 
chque ri niqꞌuiaj winak chic aj Corinto, aretak xquita ru Lokꞌ Pixab ri 
Dios, xecojonic, xban cꞌu qui kasnaꞌ. 9 Xchꞌaw cꞌu ri Kajaw Jesucristo rucꞌ 
ri tat Pablo chakꞌab pa jun achicꞌ, xubij che: ¡Maxej baꞌ awib! Chatakej 
u tzijoxic ru Lokꞌ Pixab ri Dios, maya can u banic waꞌ. 10 In cꞌut, in cꞌo 
awucꞌ, man cꞌo tä cꞌu jun winak ri cäcowinic catuchapo, cuban cꞌäx 
chawe rumal chi e qꞌuia winak ri quecojon na chwe waral pa we tinimit 
riꞌ, —xcha ri Jesús che ri tat Pablo.

11 Xa je riꞌ ri tat Pablo xcanaj na can jun junab rucꞌ niqꞌuiaj pa ri tinimit 
Corinto. Xeutijoj cꞌu ri winak che ru Lokꞌ Pixab ri Dios.

12 Pa tak ri kꞌij ri cätakan ri nim kꞌatal tzij Galión puwiꞌ ri Acaya, 
ri winak aj Israel xquiyac quib chrij ri tat Pablo, xquicꞌam cꞌu bi pa ri 
kꞌatbal tzij. 13 Xquibij cꞌu che ri kꞌatal tzij: We achi riꞌ tajin cubij chque ri 
winak chi rajwaxic u kꞌijilaxic ri Dios, ri man jeꞌ tä cꞌu u banic jas ri cubij 
ri ka pixab, —xecha che.

14 Xa jubikꞌ man xchꞌaw tä ri tat Pablo aretak ri tat Galión xubij chque 
ri winak aj Israel: We ta are jun cꞌäx o jun nimalaj mac ri xuban we achi 
riꞌ, ri in quintatabej na jas ri cäbij alak, alak aj Israel. 15 Xa baꞌ chquij 
tak tzij cächꞌojin wi alak, xa chquij tak winak, xa cꞌu chrij ri pixab alak. 
Chila baꞌ alak jas cäban alak che. Man cwaj taj quinkꞌat tzij puwiꞌ waꞌ we 
tajin cäbij alak riꞌ, —xcha ri tat Galión chque ri winak aj Israel.

16 Xeresaj cꞌu bi pa ri kꞌatbal tzij. 17 Xepe cꞌu conojel ri winak aj Grecia, 
xquichap ri tat Sóstenes, ri cꞌamal qui be ri winak pa ri rachoch Dios, 
chilaꞌ cꞌut sibalaj xquichꞌay wi chuwäch ri nim kꞌatal tzij. Man xoc tä cꞌu 
il ri tat Galión pune je waꞌ xcaꞌno.

Ri tat Pablo cätzelej pa ri tinimit Antioquía, te cꞌu riꞌ 
cuchaplej ru rox u binem chutzijoxic ru Lokꞌ Pixab ri Dios

18 Qꞌuia kꞌij cꞌut xcꞌoji na ri tat Pablo pa ri tinimit Corinto. Te cꞌu riꞌ 
xeuya can ri kachalal, xuya bi rib pa barco, xeꞌ pa Siria, rachiꞌl ri nan 
Priscila, xukujeꞌ ri tat Aquila. Cꞌo pa ri tinimit Cencrea. Mäjok quel bi pa 
ri barco, ri areꞌ xresaj ronojel ru wiꞌ. Retal cꞌu waꞌ chi cꞌo ri xuchiꞌj che 
ri Dios ri tzrajwaxic cuban na. 19 Aretak xeopan pa ri tinimit Éfeso, ri 
tat Pablo xeuya can ri nan Priscila, ri tat Aquila, xeꞌ ri areꞌ pa ri rachoch 
Dios, xuchap cꞌu tzij cucꞌ ri winak aj Israel ri cäquimulij wi quib chilaꞌ. 
20 Ri e areꞌ xquibochiꞌj ri tat Pablo chi cäcanaj can na cucꞌ quieb oxib kꞌij. 
Are cꞌu ri areꞌ man xraj taj. 21 Xeuya cꞌu canok, xubij can chque: Rajwaxic 
quincꞌoji na pa ri tinimit Jerusalén che rocꞌowisaxic ri nimakꞌij ri cäpetic. 
Quintzelej chi cꞌu na lok che ilic alak we are u rayinic ri Dios, —xcha can 
chque.

x 18:25 We tzij riꞌ, “xuwi retam ri kasnaꞌ ri xuban ri tat Juan”, are quieb oxib ri quel cubij. 
Waral cꞌut are craj cubij chi mäjaꞌ retam jun jas cuban ri Lokꞌalaj Espíritu, coc pa ranimaꞌ 
jun aretak cäcojon che ri Kajaw Jesús (Hechos 19:1-6). 

Xoc cꞌu bi pa jun barco, xel bi pa ri tinimit Éfeso. 22 Aretak xopan pa ri 
tinimit Cesarea, xeꞌ pa Jerusalén, xuchꞌabej can ri kachalal cojonelab ri e 
cꞌo chilaꞌ. Te cꞌu riꞌ xeꞌ pa ri tinimit Antioquía. 23 Xcꞌoji cꞌu na quieb oxib 
kꞌij pa Antioquía, te cꞌu riꞌ xel bic, xeusolij tak ri tinimit re Galacia, re 
Frigia, xuya can animaꞌ chque conojel ri cojonelab.

Ri tat Apolos cutzijoj ru Lokꞌ Pixab ri Dios pa ri tinimit Éfeso
24 Pa tak ri kꞌij riꞌ xopan jun tataꞌ aj Israel pa ri tinimit Éfeso. Ri tataꞌ 

riꞌ Apolos u biꞌ. Ri areꞌ jelaꞌ quel pa ri tinimit Alejandría. Sibalaj cänaꞌwic 
cächꞌawic, xukujeꞌ sibalaj retam ru Lokꞌ Pixab ri Dios ri Tzꞌibtalic. 25 Ri 
areꞌ cꞌut yoꞌm tijonic che chrij ri Kajaw Jesucristo chi rajwaxic ri cojonic 
che. Rucꞌ ronojel ranimaꞌ cätzijonic, jicom cꞌu cuban chutzijoxic jas ri 
xuban ri Jesús, pune ta ne xak xuwi retam ri kasnaꞌ ri xuban ri tat Juan. x 
26 Ri tat Apolos xuchaplej u tzijoxic ru Lokꞌ Pixab ri Dios pa ri rachoch 
Dios, man cuxej tä rib. Aretak cꞌut xquitatabej ri nan Priscila, ri tat 
Aquila, xquicꞌam bi pa u tuquiel wi, xquikꞌalajisaj cꞌu chuwäch jas ri kas 
tzij chrij ru beyal ri cojonic chrij ri Dios. 27 Aretak ri tat Apolos xuchomaj 
chi queꞌ pa Acaya, ri cojonelab xetoban bi che, xquitzꞌibaj bi jun wuj 
chque ri cojonelab ri e cꞌo pa Acaya rech utz u cꞌulaxic cäcaꞌno. Aretak 
xopan ri tat Apolos pa Acaya, sibalaj xeutoꞌ ri winak ri e cojoninak chic 
rumal ru tokꞌob ri Dios pa qui wiꞌ. 28 Rucꞌ nimalaj chukꞌab ri tat Apolos 
xukꞌalajisaj chquiwäch conojel ri winak chi man kas tzij taj ri cäquibij 
ri winak aj Israel. Ri e areꞌ man jubikꞌ taj xecowin che ri tat Apolos, 
rumal chi xucꞌut chquiwäch ri winak jas ri cubij ru Lokꞌ Pixab ri Dios ri 
Tzꞌibtalic, chi ri Jesús are waꞌ ri Cristo ri queyeꞌm.

Ri tat Pablo copan pa ri tinimit Éfeso

19  1 Aretak ri tat Apolos cꞌo pa ri tinimit Corinto, ri tat Pablo xocꞌow 
pa tak ri alaj tak tinimit ri e cꞌo puwiꞌ tak ri juyub, xopan cꞌu 

pa ri tinimit Éfeso. Chilaꞌ xeurik wi jujun cojonelab. 2 Xutaꞌ cꞌu chque we 
cojonelab riꞌ, xubij: ¿A xkaj ri Lokꞌalaj Espíritu puwiꞌ alak aretak xcojon 
alak? —xcha chque.

Ri e areꞌ xechꞌawic, xquibij che: Man jubikꞌ taj ka tom u tzijol waꞌ chi 
cꞌo jun Lokꞌalaj Espíritu, —xecha che.

3 Ri tat Pablo xutaꞌ chque, xubij: ¿Jas cꞌu u wäch kasnaꞌ ri banom chech 
alak? —xcha chque.

Ri e areꞌ xechꞌawic, xquibij che: Are ri kasnaꞌ ri xuban ri tat Juan, —
xecha che.

4 Ri tat Pablo xubij chque: Kas tzij ri tat Juan xuban qui kasnaꞌ ri winak 
ri xquiqꞌuex canimaꞌ, xquiqꞌuex cꞌu qui chomanic. Xubij cꞌu chque ri 
winak chi rajwaxic quecojon na che ri Jun chic ri cäpetic, are cꞌu ri Jesús 
waꞌ, ri Cristo, —xcha ri tat Pablo chque.

5 Aretak xquita ri xubij, xban qui kasnaꞌ pa ru biꞌ ri Kajaw Jesús. 
6 Aretak ri tat Pablo xuya u kꞌab pa qui wiꞌ, xkaj ri Lokꞌalaj Espíritu pa qui 
wiꞌ, xechꞌaw pa juleꞌ tak chꞌabal chic, xquitzijoj cꞌu ri tzij ri xeyiꞌ chque 
rumal ri Dios. 7 Craj e cablajuj achijab waꞌ chconojel.

8 Ri tat Pablo, oxib icꞌ xutakej opanem pa ri rachoch Dios ri cäquimulij 
wi quib ri winak aj Israel, ri xutzijoj wi ru Lokꞌ Pixab ri Dios, man cuxej 
tä cꞌu rib. Xucoj u chukꞌab che qui tzijobexic ri winak chrij ru takanic ri 
Dios, xukujeꞌ chucꞌutic chquiwäch chi are kas tzij ri tajin cubij chque. 9 E 
cꞌo cꞌu jujun ri man xquita tä ri xubij rumal chi xa abajarinak ri canimaꞌ. 
Man xcaj taj xecojonic, xane xa cꞌäx xechꞌaw chrij ri Utzalaj Tzij re ri 
Evangelio chquiwäch conojel ri winak. Xutas cꞌu rib ri tat Pablo chquij we 
winak riꞌ, xeucꞌam bi ri cojonelab pa jun escuela rech jun tataꞌ, Tiranno 
u biꞌ. Chilaꞌ cꞌut xeutijoj wi ronojel kꞌij. 10 Quieb junab jeꞌ xutakej u banic 
waꞌ. Je riꞌ chi conojel ri e cꞌo pa Asia, winak aj Israel xukujeꞌ winak ri 
man e aj Israel taj, xquita ru Lokꞌ Pixab ri Dios chrij ri Kajaw Jesucristo. 
11 Ri Dios cꞌut xuban nimak tak cajmabal rumal ri tat Pablo. 12 Je riꞌ chi 
ri suꞌt, ri atzꞌiak ri cojom rumal ri tat Pablo, xequiya chquij ri qui cuerpo 
ri yawabib, xecunatajic, xukujeꞌ e cꞌo yawabib ri xebel itzel tak espíritus 
chque.

13 E cꞌo cꞌu jujun winak aj Israel ri xak xebinic, xequesaj itzel tak 
espíritus chque ri winak. Ri e areꞌ xcaj xquicoj ru biꞌ ri Kajaw Jesús 
chubanic waꞌ, xquibij cꞌu chque ri itzel tak espíritus: Pa ru biꞌ ri Jesús ri 
cutzijoj ri tat Pablo, cujtakan chiwe chi quixel bic, —xecha chque.

14 Jujun ri xebanow waꞌ e areꞌ ri wukub u cꞌojol jun tataꞌ, Esceva u biꞌ. 
Ri tataꞌ riꞌ are jun aj Israel, jun chque ri qui nimal sacerdotes. 15 Aretak 
cꞌut jeꞌ xcaꞌno, ri itzel espíritu xubij chque: Wetam u wäch ri Jesús, 
xukujeꞌ wetam jachin riꞌ ri tat Pablo, are cꞌu ri ix, ¿jachin cꞌu ri ix? —
xcha chque.

16 Ri achi cꞌut ri cꞌo ri itzel espíritu che, rucꞌ nimalaj chukꞌab xuqꞌuiäk 
rib chquij. Xcowin cꞌu che qui chꞌaquic conojel. Co xeuchapo, xuban qꞌuia 
u wäch cꞌäx chque, je riꞌ chi man cꞌo tä chi catzꞌiak chquij. Soctajinak 
chic xebel bi pa ri ja, xeanimaj cꞌu bic. 17 Xquetamaj cꞌu waꞌ conojel ri 
winak ri e cꞌo pa ri tinimit Éfeso, winak aj Israel, xukujeꞌ winak ri man aj 
Israel taj, je riꞌ chi xquixej quib conojel. Are cꞌu xquinimarisaj na u kꞌij ri 
Kajaw Jesús.

18 Xukujeꞌ e qꞌuia chque ri winak ri xecojonic, xepetic, xquikꞌalajisaj 
jachique ri man utz taj ri caꞌnom nabe. 19 Xukujeꞌ e qꞌuia chque ri winak 
ri nabe canok cäcaꞌn ri itzinic, xquicꞌam lok ri qui wuj ri xquicojo, 

xequiporoj cꞌu chquiwäch conojel ri winak. Aretak xcajilaj ri rajil tak 
ri wuj, xquilo chi are cawinak lajuj mil quetzales chronojel. 20 Rumal 
conojel tak waꞌ we cajmabal riꞌ, xel u tzijol ru Lokꞌ Pixab ri Dios pa 
ronojel tinimit, e qꞌuia cꞌu ri winak ri xecojonic.

21 Te cꞌu riꞌ ri tat Pablo xuchomaj chi utz laꞌ we queꞌ che qui solixic tak 
ri tinimit re Macedonia, re Acaya, cutakej cꞌu ru be, copan pa ri tinimit 
Jerusalén. Xubij cꞌut chi aretak cätoꞌtaj pa Jerusalén, rajwaxic xukujeꞌ chi 
queꞌ pa ri tinimit Roma. 22 Xeutak cꞌu bi ri a Timoteo rachiꞌl ri tat Erasto, 
quieb chque ri quetoban rucꞌ, rech quebeꞌ pa Macedonia. Are cꞌu ri areꞌ 
xcꞌoji na can quieb oxib kꞌij pa Asia.

Ri winak cäquiyac quib chrij ri tat Pablo pa ri tinimit Éfeso
23 Pa tak ri kꞌij riꞌ xchaptaj jun chꞌoj chquixol ri winak pa ri tinimit 

Éfeso rumal ri Utzalaj Tzij re ri Evangelio. 24 Are xchaptaj waꞌ rumal 
jun tataꞌ, Demetrio u biꞌ. We tataꞌ riꞌ are jun chꞌayal chꞌichꞌ ri cuban alaj 
tak ja re sak puak ri cäquesaj u wäch ri rachoch ri qui dios ri winak aj 
Éfeso, Diana u biꞌ. Cäquichꞌac cꞌu nim puak ri achijab ri quechacun rucꞌ. 
25 Ri tat Demetrio xeumulij cꞌu ri ajchaquib, xukujeꞌ niqꞌuiaj achijab chic 
ri junam qui chac rucꞌ, xubij chque: Etam alak chi nim jubikꞌ ri tajin 
cäkachꞌac chrij we chac riꞌ. 26 Quil baꞌ alak xukujeꞌ cäta alak chi we achi 
riꞌ, Pablo u biꞌ, cubij chi ri tiox ri xa e banom cumal winak man e dios 
tä riꞌ. Man xuwi tä cꞌu ri winak pa Éfeso u cojom qui cꞌux, xane xukujeꞌ 
ne ri winak pa tak conojel ri tinimit ri e cꞌo pa Asia. 27 We ne man nim 
tä chi quil wi ri rachoch ri nimalaj dios Diana, cäsach cꞌu u wäch ri ka 
cꞌay, are sibalaj cꞌäx waꞌ. Je riꞌ man cäyiꞌ tä chi u kꞌij we nimalaj dios riꞌ ri 
cäkꞌijilax cumal conojel ri winak aj Asia, xukujeꞌ cumal conojel ri winak 
cho ruwächulew, —xcha chque.

28 Aretak xquita waꞌ we tzij riꞌ, sibalaj xpe coyowal, xquirak qui chiꞌ, 
xquibij: ¡Nim u kꞌij ri Diana ri qui dios ri aj Éfeso! —xechaꞌ.

29 Conojel cꞌu ri winak pa ri tinimit xa xsach qui cꞌux. Xak jun xquiyoꞌ, 
xebeꞌ chquij ri tat Gayo, ri tat Aristarco. Quieb tataꞌib waꞌ aj Macedonia 
e rachiꞌl ri tat Pablo. Xequicharchatej cꞌu bi pa ri cꞌolibal ri e nakꞌatal 
wi ri winak cäquimulij wi quib. 30 Ri tat Pablo, are ta xraj xoc bi cucꞌ 
rech queutzijobej ri winak, are cꞌu ri cojonelab xquikꞌatej. 31 Xukujeꞌ 
jujun tataꞌib ri cꞌo qui takanic pa ri kꞌatbal tzij re Asia, ri e utz rucꞌ ri tat 
Pablo, xquitak u bixic che chi moc bi jelaꞌ chquixol ri winak. 32 Ri winak 
ri qui mulim quib xak xquirak qui chiꞌ, jun wi ri xquibij ri niqꞌuiaj, jun 
chi wi ri xquibij ri niqꞌuiaj chic, rumal chi xak xebel chꞌuj. E qꞌuia chque 
ri man quetam taj jas che qui mulim quib. 33 Cꞌo cꞌu jun achi aj Israel 
chilaꞌ, Alejandro u biꞌ. Xesax cꞌu lok ri tataꞌ riꞌ chquixol ri winak. Are ri 
chꞌiquimim lok cumal ri winak aj Israel. E cꞌo cꞌu jujun xquibij che jas ri 
tajin cäbanic. Ri tat Alejandro xuyac ru kꞌab chubixic chque chi mechꞌaw 

chic. Are cꞌu craj cäquitzijobej ri winak che qui toꞌic ri quieb tataꞌib. 
34 Aretak cꞌut xquichꞌob ri winak chi ri are jun achi aj Israel, conojel 
xquirak qui chiꞌ, xquibij: ¡Nim u kꞌij ri Diana, ri qui dios ri aj Éfeso! —
xecha riꞌ.

35 Xpe cꞌu ri ajtzꞌib re ri tinimit. Aretak xcowinic xubano chi ri winak 
cäquitatabej ri cubij, xubij chque: Alak riꞌ, alak tataꞌib aj Éfeso, conojel 
ri winak quetam chi we tinimit Éfeso cꞌo rekleꞌn chuchajixic ri rachoch 
ri nimalaj ka dios Diana, xukujeꞌ ri abaj, ru wächbal ri areꞌ ri xtzak lok 
chicaj. 36 Ketam cꞌut chi man cꞌo tä jun ri mat retam waꞌ. ¡Xak jun cꞌol wi 
alak! Cꞌo jas mäban alak ri mat cächomaj na alak rucꞌ utzil. 37 We achijab 
riꞌ ri cꞌamom alak lok, man cꞌo tä jas jun äwas ri caꞌnom, man e yokꞌoninak 
tä cꞌu che ri ka dios ri Diana. 38 We ri tat Demetrio xukujeꞌ ri quechacun 
rucꞌ quetam chi cꞌo jun cꞌäx ri u banom jun chque ri achijab riꞌ, are qui 
patän ri kꞌatal tak tzij xukujeꞌ ri kꞌatbal tak tzij ri e cꞌolic. Chilaꞌ jeꞌquibij 
wi chquijujunal chubixic jachique ri cꞌo pa canimaꞌ. 39 We are jun chi wi 
ri caj alak, cuyaꞌ cäbij alak waꞌ aretak cäkamulij kib rech cäkachomaj waꞌ 
chnojimal. 40 Xibibal cꞌu waꞌ we cäbix chke chi xa cäkayac kib chquij ri 
quetakan pa ka wiꞌ xa rumal ri xbantaj waral cämic. Man cꞌo tä cꞌu jas 
cuyaꞌ cäkabij chque we cätaꞌ chke jas u banic ri chꞌoj riꞌ ri xbanic, —xchaꞌ.

41 Xuwi xbitaj waꞌ rumal ri ajtzꞌib re ri tinimit, xubij chque ri winak: 
¡Xujtoꞌtaj baꞌ! —cächaꞌ. Oj alak cho ja, —xcha chque ri winak.

Ri Pablo queꞌ pa Macedonia xukujeꞌ pa Grecia

20  1 Aretak xtäni waꞌ we chꞌoj riꞌ, ri tat Pablo xeusiqꞌuij ri cojonelab 
rech queupixbaj, cucuꞌbisaj qui cꞌux. Te cꞌu riꞌ xeuchꞌabej canok, 

xeꞌ cꞌu pa Macedonia. 2 Xeuchꞌabej cꞌu ri kachalal ri e cꞌo pa tak ri tinimit 
ri xocꞌow wi. Xak je riꞌ sibalaj xuya animaꞌ chque ri cojonelab. Te cꞌu riꞌ 
xopan ri areꞌ pa Grecia. 3 Oxib icꞌ xcꞌoji na chilaꞌ. Xak jubikꞌ man xoc tä 
ri areꞌ pa barco rech queꞌ pa Siria aretak xuto chi ri winak aj Israel tajin 
cäquichomaj u banic cꞌäx che. Rumal waꞌ xuchomaj chi utz na cätzelej 
chrakan, cocꞌow chi na jumul pa Macedonia. 4 Xachiꞌlax cꞌu bi rumal 
ri tat Sópater aj Berea, ri tat Aristarco, ri tat Segundo aj Tesalónica, ri 
tat Gayo aj Derbe, ri a Timoteo, xukujeꞌ niqꞌuiaj cojonelab aj Asia, ri tat 
Tíquico, xukujeꞌ ri tat Trófimo. 5 We kachalal riꞌ xenabejic, xujqueyej cꞌu 
pa ri tinimit Troas. 6 Are cꞌu ri uj, aretak xocꞌow ri nimakꞌij re ri caxlan 
wa ri man cäyiꞌ tä chꞌäm rucꞌ, xujel bi pa ri tinimit Filipos pa barco. 
Ocꞌowinak chi cꞌu job kꞌij, xekarika pa ri tinimit Troas. Wukub kꞌij cꞌut 
xujcanaj na can chilaꞌ.

Waral cubij wi ri xuban ri tat Pablo pa ri tinimit Troas
7 Pa ri nabe kꞌij re ri semana xkamulij kib rech cujwiꞌ junam, cäkatij cꞌu 

ri wa natabal re ru cämical ri Kajaw Jesús. Are cꞌu ri tat Pablo xeutzijoj 

ru Lokꞌ Pixab ri Dios chque ri cojonelab. Rajwaxic cꞌut chi ri tat Pablo 
quel bi chilaꞌ chucab kꞌij. Rumal riꞌ naj xtzijon na cꞌä xurik na ri niqꞌuiaj 
akꞌab. 8 Are pa ri u rox wik ja ka mulim wi kib. Chilaꞌ cꞌut e cꞌo qꞌuia chäj 
tzijtalic. 9 Cꞌo cꞌu jun ala, Eutico u biꞌ, tꞌuyul pa ri wentaꞌn. Ri ala sibalaj 
cꞌäx u waram, xtzak cꞌu lok pulew tzpa ru rox wik ja, cäminak chic 
xyaquic. 10 Xkaj cꞌu lok ri tat Pablo, xjupiꞌ puwiꞌ ri ala, xulakꞌpuj, te cꞌu riꞌ 
xubij chque ri kachalal: Mäxej ib alak, kachalal, are cꞌasal chic ri ala, —
xcha chque.

11 Ri tat Pablo xpaki chi jumul pa ri ja, xupir ri wa, junam xwiꞌ ri areꞌ 
cucꞌ ri cojonelab. Xutakej cꞌu tzijonem cꞌä xsakir na. Te cꞌu riꞌ xel bi chilaꞌ. 
12 Are cꞌu ri ala cꞌasal chic xquicꞌam bic. Conojel cꞌut sibalaj quequicot 
chic.

Ri tat Pablo quel bi pa ri tinimit Troas, copan cꞌu pa ri tinimit Mileto
13 Ri uj xujnabejic, xujeꞌ pa barco, xujopan pa ri tinimit Asón. Jelaꞌ xujeꞌ 

wi rech cäkarik ri tat Pablo, xoc cꞌu bi kucꞌ pa ri barco chilaꞌ. Je riꞌ xkaꞌno 
rumal chi ri tat Pablo xuchomaj chi queꞌ chrakan pa Asón. 14 Aretak 
xkarik kib rucꞌ ri tat Pablo, xoc ri areꞌ kucꞌ pa ri barco. Junam chic xujeꞌ 
pa ri tinimit Mitilene. 15 Pa barco xujel chi na bi chilaꞌ, xkatakej cꞌu ri ka 
be. Chucab kꞌij cꞌut xujopan chuwäch ri Quío. Che ri jun kꞌij chic xujopan 
pa ri tinimit Samos chiꞌ ri mar. Xujuxlan cꞌu pa ri tinimit Trogilio, te cꞌu 
riꞌ, chucab kꞌij, xujopan pa ri tinimit Mileto. 16 Je riꞌ xkaꞌno rumal chi 
ri tat Pablo xuchomaj chi man cocꞌow tä pa ri tinimit Éfeso rech man 
cäbeytaj tä pa Asia. Are cꞌu craj copan chanim pa ri tinimit Jerusalén we 
cäcowinic rech cärocꞌowisaj ri nimakꞌij re Pentecostés chilaꞌ.

Ri tat Pablo cätzijon cucꞌ ri cꞌamal tak qui 
be ri kachalal cojonelab aj Éfeso

17 Aretak uj cꞌo chi pa ri tinimit Mileto, ri tat Pablo xtakan che qui 
siqꞌuixic ri cꞌamal tak qui be ri kachalal cojonelab ri e cꞌo pa ri tinimit 
Éfeso. 18 Aretak xeopanic, xubij chque: Kachalal, etam alak jas ri nu 
cꞌaslemal kas pa ri nabe kꞌij ri xinul ucꞌ alak waral pa Asia. 19 Ronojel kꞌij 
ri xincꞌoji ucꞌ alak xinpatänij ri Kajaw Jesús, man xinnimarisaj tä wib. 
Rucꞌ tak okꞌej xinban ri nu chac ucꞌ alak, xukujeꞌ xinrik qꞌuia u wäch 
cꞌäxcꞌol ri xepe chwij rumal ronojel ri xcaꞌn ri winak aj Israel chwe. 
20 Pune je riꞌ, man xinya tä can u tzijoxic ru Lokꞌ Pixab ri Dios chech 
alak, xukujeꞌ ronojel u wäch tijonic ri cajwataj chech alak rech cärik 
alak ri utzil. Xane xintzijoj waꞌ chuwäch alak cho tak ri achoch alak, 
xukujeꞌ chquiwäch conojel ri niqꞌuiaj winak. 21 Xinbij chque ri winak aj 
Israel, xukujeꞌ ri niqꞌuiaj winak chic chi rajwaxic cäquiqꞌuex canimaꞌ, 
cäquiqꞌuex cꞌu qui chomanic cho ri Dios, xukujeꞌ cäquiya can ri qui mac, 
quecojon cꞌu che ri Kajaw Jesucristo. 22 Cämic cꞌut quineꞌ pa ri tinimit 

Jerusalén. Rajwaxic cꞌut quinniman che ri Lokꞌalaj Espíritu ri takowinak 
waꞌ chwe. Man wetam tä cꞌut jas ri cäban na chwe chilaꞌ. 23 Xuwi wetam 
jas ri u bim ri Lokꞌalaj Espíritu chwe pa tak conojel ri tinimit ri quineꞌ 
wi, chi quinocsax na pa cheꞌ, sibalaj quinrik na cꞌäx. 24 Man cꞌo tä cꞌu jun 
chque we cꞌäxcꞌol riꞌ ri quinoc il rumal. Xukujeꞌ ne ri nu cꞌaslemal man 
are tä kas nim quinwil wi. Are cwaj quinqꞌuis ri nu chac ri nu takem 
rech quinopan pa ri qꞌuisbal re ri nu cꞌaslemal rucꞌ quicotem. Cwaj cꞌut 
quinqꞌuis u banic ri yoꞌm pa nu kꞌab rumal ri Kajaw Jesús. Are waꞌ ru 
tzijoxic ri Utzalaj Tzij re ri Evangelio chque ri winak, quinbij chque chi ri 
Dios sibalaj curayij cutokꞌobisaj na qui wäch nimalaj conojel, —cächa ri 
tat Pablo.

25 Cämic cꞌut kas wetam chi man cꞌo tä jun chech alak, ri nu tzijom 
ri Utzalaj Tzij re ri Evangelio che chrij ru takanic ri Dios, ri cäril chi na 
jumul nu wäch. 26 Rumal riꞌ quinbij chech alak pa we kꞌij cämic chi ri 
in man cꞌo tä nu mac che jachin jun chech alak we cäsach u wäch. 27 Je 
riꞌ, rumal chi xinya u bixic chech alak ronojel ri u chomam ri Dios pa ka 
wiꞌ. Man cꞌo tä jas jun u wäch tijonic ri mat xinya chech alak. 28 Chajij 
baꞌ ib alak, chechajij cꞌu alak ri kachalal cojonelab. Cojom cꞌu alak che 
cꞌamal tak qui be rech quechajij alak conojel ri kachalal ri e cojoninak 
che ri Kajaw Jesús. Xcäm cꞌu ri Areꞌ cho ri cruz, xuya cꞌu ru quiqꞌuel rech 
cäquirik ru tobanic ri Dios. 29 Wetam cꞌut chi aretak in elinak chi bi ucꞌ 
alak, quepe na achijab ri cäcaꞌn na cꞌäx chque ri kachalal cojonelab, jeꞌ ta 
ne e cꞌaꞌnalaj tak utiw waꞌ ri quequitij tak ri chij. 30 Quecꞌoji cꞌu na jujun 
achijab, banal tak tzij, xol alak, ri quequitijoj ri winak che ri man kas tzij 
taj chuqꞌuexwäch ri kas tzij rech quebeꞌ ri cojonelab cucꞌ. 31 ¡Chila baꞌ 
alak waꞌ, chcꞌascꞌat alak! Chnaꞌtaj chech alak chi oxib junab, chi pakꞌij chi 
chakꞌab, man xintäni tä che pixbexic alak chjujunal alak rucꞌ tak okꞌej, —
cächa chque.

32 Are cꞌu ri cämic, kachalal, quinjach can alak pu kꞌab ri Dios rech 
man cäsach tä chech alak ru Lokꞌ Pixab ri Dios ri cucꞌut chkawäch chi 
sibalaj nim ru tokꞌob ri Areꞌ pa ka wiꞌ. We tzij riꞌ cäcowinic cubano chi 
cäcꞌoji chukꞌab alak, xukujeꞌ cubano chi cärik alak ri echbal alak junam 
cucꞌ conojel ri e rech ri Dios. 33 Man are tä sak puak, man are tä kꞌän 
puak, man are tä atzꞌiak rech jachin chech alak nu rayim u wäch. 34 Kas 
etam alak chi xinchacun chuchꞌaquic ronojel ri xajwataj chwe, xukujeꞌ ri 
xajwataj chque ri e cꞌo wucꞌ. 35 Pa ronojel ri nu tijonic nu cꞌutum chuwäch 
alak chi rajwaxic cujchacunic chuchꞌaquic ri cajwataj chke, rech xukujeꞌ 
cujcowinic quekatoꞌ ri cꞌo qui rajwaxic. Xinnaꞌtaj chech alak ru tzij ri 
Kajaw Jesús ri cubij: “Are utz na re ri winak ri cꞌo cusipaj che jun chic 
chuwäch ri jun ri xak xuwi cucꞌamo,” —cächaꞌ, —xcha ri tat Pablo chque.

36 Aretak xbitaj waꞌ we tzij riꞌ rumal ri tat Pablo, xxuquiꞌc, xuban orar 
junam cucꞌ conojel. 37 Conojel cꞌut xebokꞌic, xquiqꞌuiäk quib chukul ri tat 

y 21:8 Ri “wukub diáconos”: Chawilaꞌ waꞌ pa Hechos 6:1-6. 

Pablo, xquitzꞌumaj. 38 Sibalaj xebisonic rumal ri xubij chque chi man cꞌo 
tä chi jumul ri cäquil na u wäch. Xcachiꞌlaj cꞌu bic, xequijacha can chiꞌ ri 
mar jawijeꞌ cꞌo wi ri barco.

Ri tat Pablo queꞌ pa ri tinimit Jerusalén

21  1 Aretak xekaya can ri kachalal, xujoc pa ri barco, jicom xujeꞌ 
pa Cos. Chucab kꞌij chic xujkꞌax pa Rodas, te cꞌu riꞌ xujeꞌ pa ri 

tinimit Pátara. 2 Xkarik cꞌu jun barco pa Pátara ri queꞌ pa Fenicia, xujoc 
cꞌu chupam, xkatakej cꞌu ri ka be. 3 Aretak xujkꞌax pa ri mar, xkil apan 
ri Chipre, xkaya cꞌu can pa ri ka mox, xkatakej ri ka be, xujopan pa 
Siria. Xujocꞌow cꞌu na pa ri tinimit Tiro rumal chi ri barco xuya na can 
ekaꞌn chilaꞌ. 4 Xekarik jujun cojonelab chilaꞌ, xa je riꞌ xujcanaj can wukub 
kꞌij cucꞌ. Cꞌo cꞌu ri xkꞌalajisax chquiwäch ri cojonelab rumal ri Lokꞌalaj 
Espíritu rech cäquibij che ri tat Pablo chi meꞌ pa ri tinimit Jerusalén. 
5 Aretak xtzꞌakat ri wukub kꞌij cucꞌ ri cojonelab, xujel bi pa ri tinimit 
Tiro. Conojel ri cojonelab, ri achijab cachiꞌl ri quixokil, xukujeꞌ ri calcꞌual 
xujeꞌquijacha canok. Aretak xujopan chiꞌ ri mar xujxuquiꞌc, xkaꞌn orar. 
6 Te cꞌu riꞌ xkajach kib. Xekachꞌabej can ri kachalal, te riꞌ xujoc pa ri 
barco, are cꞌu ri e areꞌ xetzelej can cho cachoch.

7 Ri uj xkatakej ri ka be pa ri mar, kelic lok pa ri tinimit Tiro, xujopan 
pa ri tinimit Tolemaida. Xkayala rutzil qui wäch ri kachalal ri e cꞌo chilaꞌ, 
xujcanaj cꞌu na jun kꞌij cucꞌ. 8 Chucab kꞌij chic xujel bi pa Tolemaida, ri 
tat Pablo xukujeꞌ ri uj, ri uj rachiꞌl, xujeꞌ pa ri tinimit Cesarea. Chilaꞌ cꞌut 
xujeꞌ cho rachoch ri tat Felipe, tzijol re ri Utzalaj Tzij re ri Evangelio. Ri 
areꞌ cꞌut are jun chque ri wukub diáconos ri xechaꞌ nabe pa Jerusalén. y 
9 Ri tat Felipe, e cꞌo quiejeb u miaꞌl ri man e cꞌulan taj. We alitomab riꞌ 
tajin cäquikꞌalajisaj ri tzij ri yoꞌm chque rumal ri Dios. 10 Ya xqueꞌ quieb 
oxib kꞌij ri uj cꞌo chilaꞌ, aretak xopan jun kꞌalajisal re ru Lokꞌ Pixab ri Dios 
ri petinak pa Judea, Agabo u biꞌ. 11 Ri areꞌ xopan che ka chꞌabexic, xucꞌam 
cꞌu ru pas ri tat Pablo, xuxim ri rakan xukujeꞌ ru kꞌab chbil rib, xubij: Ri 
Lokꞌalaj Espíritu cubij chi aretak copan ri ajchakꞌel we pas riꞌ pa ri tinimit 
Jerusalén, je waꞌ cäcaꞌn na ri winak aj Israel chuyutic. Te riꞌ cäquijach 
na pa qui kꞌab ri niqꞌuiaj winak chic, ri man e aj Israel taj, —xcha ri tat 
Agabo.

12 Aretak xkata waꞌ we tzij riꞌ, ri uj xukujeꞌ ri winak aj Cesarea ri e cꞌo 
kucꞌ xkabochiꞌj ri tat Pablo chi man queꞌ tä riꞌ pa Jerusalén. 13 Are cꞌu 
ri tat Pablo xchꞌawic, xubij chke: ¿Jas che cokꞌ alak, cäya alak nimalaj 
bis che ri wanimaꞌ? Ri in nu yoꞌm wib, man xuwi taj chi quinyutic, xane 
xukujeꞌ chi quincämisax chilaꞌ pa ri tinimit Jerusalén rumal rech ri 
Kajaw Jesús, —xcha chque.

14 Rumal cꞌu chi man xujcowin taj xkakꞌatej, xak xkaya can chi je riꞌ, 
xkabij cꞌut: ¡Chubana baꞌ ru rayinic ri Dios puwiꞌ la! —xujcha che.

15 Ocꞌowinak cꞌu quieb oxib kꞌij, xkaꞌn cꞌu u banic ri jastak ke. Te cꞌu 
riꞌ xujeꞌ pa ri tinimit Jerusalén. 16 Xujcachiꞌlaj cꞌu bi jujun cojonelab aj 
Cesarea. Jun chque ri cojonelab are jun tataꞌ aj Chipre, Mnasón u biꞌ. 
Tzojer lok we tataꞌ riꞌ are cojonel. Rucꞌ cꞌu ri areꞌ ka chomam cujcanaj wi 
canok.

Ri tat Pablo copan cho rachoch ri tat Jacobo
17 Aretak xujopan pa ri tinimit Jerusalén, xujquicꞌulaj ri kachalal, sibalaj 

xequicot kucꞌ. 18 Chucab kꞌij xeꞌ ri tat Pablo kucꞌ, xujeꞌ cꞌu chuchꞌabexic 
ri tat Jacobo. Qui mulim cꞌu quib conojel ri cꞌamal tak qui be ri kachalal 
cojonelab chilaꞌ. 19 Ri tat Pablo xuya rutzil qui wäch conojel, te cꞌu riꞌ 
xutzijoj na ronojel jas ru banom ri Dios chquixol ri niqꞌuiaj winak chic ri 
man e aj Israel taj rumal ri chac ru banom cucꞌ. 20 Aretak ri e areꞌ xquita ri 
xubij, xquiya u kꞌij ri Dios. Xquibij cꞌu che ri tat Pablo: Jeꞌ, kachalal. Pune 
ta ne je riꞌ, e qꞌuia mil winak aj Israel ri e cojoninak. Ri e areꞌ cꞌut cäquibij 
chi tzrajwaxic wi cäkatakej u banic ri cubij ru Pixab ri Moisés, —quechaꞌ. 
21 Bim cꞌu chque we winak riꞌ chi ri lal tajin quetijoj la conojel ri winak aj 
Israel ri e cꞌo chquixol ri niqꞌuiaj winak chic chi ya man rajwaxic tä chic 
queniman che ri xtakan wi ri ka mam Moisés. Xukujeꞌ cäquibij chi cäbij 
la chque chi man rajwaxic taj coc ri retal ri ojer trato che ri qui cuerpo ri 
qui cꞌojol, xukujeꞌ chi man rajwaxic tä cäcaꞌno jas ri uj nakꞌatal wi. 22 ¿Jas 
ta cꞌu lo cäkaꞌno? Cäquimulij cꞌu na quib ri winak aretak cäquito chi lal 
ulinak. 23 Are utz na we cäban la ri cäkabij che la: E cꞌo kucꞌ uj quiejeb 
achijab ri cäcaꞌn na jas ri xquichiꞌj u banic cho ri Dios. 24 Checꞌama bi la 
we achijab riꞌ ucꞌ la, aretak cäquesaj ri äwas chquij ri e areꞌ, bana la ri e la 
junam cucꞌ. Chya la ri puak ri rajwaxic chque rech quecowinic cäquisocaj 
na ri qui wiꞌ. Je riꞌ conojel cäquil na chi man kas tzij tä riꞌ ri cäbix chij la, 
xane ri lal xukujeꞌ cänimaj la ri cubij ru Pixab ri Moisés. 25 Are cꞌu ri winak 
ri man e aj Israel taj ri e cojoninak, cꞌo wuj ka tzꞌibam bi chque, ka bim bic 
chi man queboc tä il, xane xak xuwi rajwaxic chi man cäquitij tä ri tiꞌj ri 
yoꞌm chquiwäch tak tiox ri xa e banom cumal winak, chi man cäquitij tä 
quicꞌ, chi man cäquitij tä ri qui tiꞌjol awaj ri e jitzꞌam che qui cämisaxic, 
xukujeꞌ chi man cäcaꞌn tä que jas ri cäcaꞌn ri tzꞌiꞌ ri xak cäquirik quib, man 
cꞌo tä qui pixab, —xecha che ri tat Pablo.

Cäquiyac quib ri winak chrij ri tat Pablo, cächap cumal, cächꞌayic
26 Xpe cꞌu ri tat Pablo, xeucꞌam bi ri quiejeb achijab rucꞌ. Chucab kꞌij 

xresaj ri äwas chrij junam cucꞌ, te cꞌu riꞌ xoc pa ri nimalaj rachoch Dios 
chubixic chque janipaꞌ kꞌij craj na che resaxic ri äwas chquij, aretak 
chquijujunal cäquiya ri rajwaxic cäsipax cho ri Dios.

27 Aretak cꞌut xa jubikꞌ craj chi cätzꞌakat ri wukub kꞌij, e cꞌo jujun winak 
aj Israel ri e petinak pa Asia ri xquil ri tat Pablo cꞌo pa ri nimalaj rachoch 
Dios. Xequimulij ri winak, xquisach qui cꞌux, xak jun xquiyoꞌ xebeꞌ chrij 
ri areꞌ. 28 Xquirak qui chiꞌ, xquibij: ¡Tataꞌib aj Israel! ¡Chujtoꞌ alak! Are 
achi waꞌ ri cäbin pa conojel tak ri tinimit. Cuya tijonic chque ri winak, 
cubij ri man utz taj chquij ri ka winakil, chrij ru Pixab ri Moisés, xukujeꞌ 
chrij we lokꞌalaj ja riꞌ. E u cꞌamom cꞌu bi jujun winak aj Grecia ri man e 
ka winakil taj pa ri nimalaj rachoch Dios, u banom ri äwas u banic pa we 
lokꞌalaj cꞌolibal riꞌ, —xechaꞌ.

29 Jeꞌ xquibij waꞌ rumal chi quilom ri tat Pablo cꞌo pa ri tinimit 
Jerusalén, rachiꞌl ri tat Trófimo aj Éfeso. Xquichomaj cꞌut chi xucꞌam bi ri 
areꞌ pa ri nimalaj rachoch Dios.

30 Conojel ri winak pa ri tinimit Jerusalén xebel chꞌuj. Aninak 
xquimulij quib, xquichap ri tat Pablo, xquicharchatej lok chupam ri 
nimalaj rachoch Dios, xequitzꞌapij cꞌu can ri porta. 31 Tajin cäquitzucuj 
jas cäcaꞌno chucämisaxic aretak xyiꞌ u bixic che ri tataꞌ, ri qui nimal 
ri soldados aj Roma, chi conojel ri winak pa ri tinimit Jerusalén tajin 
quebel chꞌuj, sachinak cꞌu qui cꞌux. 32 Ri nim takanel riꞌ xeumulij jujun u 
soldados, xukujeꞌ jujun chque ri qui nimal tak ri soldados, sibalaj aninak 
xebeꞌ jelaꞌ jawijeꞌ e cꞌo wi ri winak. Aretak ri winak xquil ri nim takanel 
e rachiꞌl ru soldados, xquitanabaꞌ u chꞌayic ri tat Pablo. 33 Xpe cꞌu ri tataꞌ 
riꞌ ri cätakan pa qui wiꞌ ri soldados, xeꞌc, xuchap ri tat Pablo. Te cꞌu riꞌ 
xtakan chuyutic rucꞌ quieb ximibal re chꞌichꞌ. Xutaꞌ cꞌu chque ri winak 
jachin ri tat Pablo, xukujeꞌ jas ru mac. 34 Are cꞌu ri winak cäquirak qui 
chiꞌ, jun wi ri cäquibij ri niqꞌuiaj, jun chi wi ri cäquibij ri niqꞌuiaj chic. 
Ri tataꞌ man xcowin tä chuchꞌobic jas ri xcꞌulmatajic rumal chi ri winak 
xak cäquirak qui chiꞌ. Je riꞌ xtakan chucꞌamic bi ri tat Pablo pa ri ja ri e 
jekel wi ri soldados. 35 Aretak xeopan cho ri gradas rech ri ja, ri soldados 
ri qui cꞌamom bi ri tat Pablo xajwataj na xquitelej, xquipakabaꞌ, rumal chi 
conojel ri winak sibalaj quechꞌiquimij quib. 36 Conojel cꞌu ri winak ri e 
teren chquij cäquirak qui chiꞌ, cäquibij: ¡Chcämisaxok! —quechaꞌ.

Ri tat Pablo queuchꞌabej ri winak chutoꞌic rib
37 Aretak tajin cäcꞌam bi ri tat Pablo chupam ri ja ri e jekel wi ri 

soldados, ri areꞌ xutaꞌ che ri tataꞌ ri cätakan pa qui wiꞌ, xubij che: ¿A 
cuyaꞌ quintzijon jun rat ucꞌ la? —xcha che.

Ri tataꞌ xutaꞌ che, xubij: ¿A awetam catchꞌaw pa chꞌabal griego? —
cächaꞌ. 38 ¿A mat at riꞌ ri jun achi aj Egipto, ri xqueꞌ quieb oxib kꞌij waꞌ 
xuyac rib chrij ri kꞌatbal tzij, te cꞌu riꞌ xeumulij quiejeb mil achijab 
cämisanelab, xeucꞌam cꞌu bi pa ri juyub ri cätzꞌinowic? —xcha che.

39 Xubij cꞌu ri tat Pablo che: Ri in, in jun chque ri winak aj Israel, xil 
cꞌu nu wäch pa Tarso, jun tinimit waꞌ re Cilicia ri nim u banic. Jelaꞌ cꞌut 

quinel wi. Quintaꞌ jun tokꞌob che la chi cäya la chwe chi queinchꞌabej ri 
winak, —xcha ri tat Pablo che.

40 Ri tataꞌ xuyaꞌ che chi cächꞌawic. Ri tat Pablo xtaqꞌui puwiꞌ tak ri 
gradas, xuyac ru kꞌab chquiwäch ri winak chubixic chque chi mechꞌaw 
chic. Aretak xetäni ri winak, ri tat Pablo xeuchꞌabej pa ri chꞌabal hebreo, 
xubij:

22  1 Lokꞌalaj tak kachalal, alak cꞌamal tak ka be, tampe alak ri 
quinbij chuwäch alak chutoꞌic wib, —cächa chque ri winak.

2 Aretak ri winak xquito chi ri tat Pablo queuchꞌabej pa chꞌabal hebreo, 
xak jun xecꞌoji wi, xquitatabej na ri cubij. Cubij cꞌu ri tat Pablo chque: 
3 Ri in, in winakil alak, in aj Israel. Xil nu wäch pa Tarso, tinimit waꞌ re 
Cilicia. Waral cꞌut pa Jerusalén xinqꞌuiy wi. Kas utz nu tijoxic xban rumal 
ri nim tataꞌ Gamaliel che ri qui pixab ri ka mam ojer. Amakꞌel ronojel 
kꞌij xintij nu chukꞌab chupatänixic ri Dios, jas ri cäban alak, onojel alak 
cämic. 4 Nabe canok ri in xinban na cꞌäx chque conojel ri e cojoninak 
che ri Utzalaj Tzij re ri Evangelio, xintzucuj cꞌu qui cämisaxic. Xeinchap 
achijab, ixokib, xeincoj cꞌu pa cheꞌ. 5 Ri qui nimal sacerdotes xukujeꞌ 
conojel ri qui nimakil ri winak quecowinic cäquikꞌalajisaj chi are ri kas 
tzij. Ri e areꞌ xquiya bi jujun tak wuj chwe, tzꞌibam waꞌ chque ri kachalal 
aj Israel ri e cꞌo pa ri tinimit Damasco. Xak je riꞌ xineꞌ pa Damasco che 
qui tzucuxic ri cojonelab rech queinchapo, queincꞌam lok waral pa 
Jerusalén, chucꞌäjisaxic qui wäch, —xcha ri tat Pablo chque.

Ri tat Pablo cutzijoj jas xubano aretak xcojon che ri Cristo
6 Benam cꞌu we pa ri be, opanem quinban pa ri tinimit Damasco, kas 

pa ri niqꞌuiaj kꞌij, xak teꞌtalic cꞌut xtunun jun nimalaj sakil chwij ri xpe 
chicaj. 7 Xintzak pulew, te cꞌu riꞌ xinto cꞌo Jun ri xchꞌaw lok chicaj ri xubij 
chwe: “Saulo, Saulo, ¿jas che caban we nimalaj cꞌäx riꞌ chwe?” —xchaꞌ. 
8 Ri in cꞌut xinbij che: “¿Jachin ri lal, Tat?” —xincha che. Ri Areꞌ xubij 
chwe: “In riꞌ ri Jesús aj Nazaret. Ri cꞌäx ri tajin cabano, are chwe In tajin 
caban wi waꞌ,” —xchaꞌ. 9 Ri e cꞌo wucꞌ xquil ri sakil, sibalaj cꞌu xquixej 
quib. Man xquita tä cꞌu ru chꞌabal ri Jun ri tajin cächꞌaw wucꞌ. 10 Ri in cꞌut 
xinbij: “Tat, ¿jas caj la chi quinbano?” —xincha che. Xubij cꞌu ri Kajaw 
Jesús chwe: “Chatwalijok, chatakej ri a be pa ri tinimit Damasco. Chilaꞌ 
cꞌut cäbix wi na chawe jas ri rajwaxic cabano,” —xcha chwe. 11 Man 
xincowin tä cꞌut xincaꞌyic rumal ri sakil, ri sibalaj cäjuluwic. Rumal riꞌ xa 
xinyukex bi che ri nu kꞌab cumal ri wachiꞌl, xinquicꞌam bi pa Damasco, 
—cächaꞌ.

12 Cꞌo cꞌu jun tataꞌ chilaꞌ, Ananías u biꞌ. Ri areꞌ sibalaj cäcojon che 
ri Dios, cunimaj cꞌu ru Pixab ri Moisés. Conojel ri winak aj Israel ri e 
cꞌo chilaꞌ pa Damasco cäquibij chi sibalaj utz we tataꞌ riꞌ. 13 We tataꞌ riꞌ 
xopan che nu chꞌabexic, xubij cꞌu chwe: “Wachalal Saulo, chcaꞌy chi na la 

z 22:25 Ri tat Pablo are jun aj Roma rumal chi xil u wäch pa ri tinimit Tarso, ri quetakan 
wi ri winak aj Roma. Are xukujeꞌ jun aj Israel rumal chi ru tat, ru nan e areꞌ aj Israel. 

jumul chic,” —xcha chwe. Chanim cꞌut xutzir ri nu wakꞌäch, xincowinic 
xincaꞌyic, xinwil cꞌu ri tataꞌ. 14 Xubij cꞌu ri tataꞌ chwe: “Chaꞌtal la rumal 
ri qui Dios ri ka mam ojer rech quetamaj la jas ru rayinic, xukujeꞌ rech 
quetamaj la u wäch ri Jicomalaj Patänil re ri Dios, xukujeꞌ rech cäta la ri 
kas u chꞌabal ri Areꞌ. 15 Coc cꞌu na la che kꞌalajisal re ri Areꞌ chquiwäch 
ri winak, cätzijoj na la ronojel ri tom la, xukujeꞌ ri ilom la. 16 ¿Jas ta 
ne ri queyej na la? ¡Joꞌ baꞌ! Walij la, chban kasnaꞌ la, cuꞌba cꞌux la chrij 
ri Kajaw Jesús, taꞌ la tokꞌob che rech cäsachtaj ri mac la, cuban cꞌu 
chꞌajchꞌoj ri animaꞌ la,” —xcha chwe, —xcha ri apóstol Pablo.

Ri tat Pablo cutzijoj ri xubano aretak xtak bi chutzijoxic ru 
Lokꞌ Pixab ri Dios chque ri winak ri man e aj Israel taj

17 Ri tat Pablo xutakej tzijonem, cubij: Aretak xintzelej lok pa we tinimit 
Jerusalén, xineꞌ cꞌu pa ri nimalaj rachoch Dios. Tajin quinban orar chilaꞌ, 
cꞌo cꞌu ri xucꞌut ri Dios chnuwäch. 18 Xinwil ri Kajaw Jesús, xubij cꞌu chwe: 
“Chacowij, chatel bi chanim waral pa Jerusalén, rumal chi ri winak ri e 
cꞌo waral man cäquicoj tä na ri cabij chwij in,” —xcha chwe. 19 Ri in cꞌut 
xinbij che: “Kajaw, ri e areꞌ quetam chi nabe canok ri in xineꞌ pa tak ri 
rachoch Dios ri cäquimulij wi quib ri winak aj Israel, xeinchap conojel ri 
quecojon che la, xeincoj pa cheꞌ, xukujeꞌ xeinchꞌayo. 20 Aretak cꞌut tajin 
cäquicämisaj ri tat Esteban ri patänil e la, ri cäkꞌalajisan chij la, ri in, in 
cꞌo cucꞌ. Sibalaj utz cꞌut xinwilo chi cäcämisaxic, xinchajij cꞌu ri qui kꞌuꞌ ri 
tajin quecämisan che,” —xincha che. 21 Ri Kajaw Jesús xubij chwe: “Jat, 
rumal chi rajwaxic catintak bi naj cucꞌ ri niqꞌuiaj winak chic ri man e aj 
Israel taj,” —xcha ri Areꞌ chwe, —xcha ri tat Pablo chque ri winak.

Ri tat Pablo cꞌo pu kꞌab ri tataꞌ ri cätakan pa qui wiꞌ ri soldados
22 Xuwi chi cꞌu waꞌ we tzij riꞌ xquita ri winak chuchiꞌ ri tat Pablo, 

xquichap cꞌu u rakic qui chiꞌ, xquibij: ¡Chcämisax we achi riꞌ! ¡Man yaꞌtal 
tä che chi cäcꞌasi na! —xecha ri winak.

23 Xquitakej cꞌu u rakic qui chiꞌ, xquirokij ri qui kꞌuꞌ cho ri ulew, 
xquijopij ulew chicaj. (Jeꞌ xkaꞌno chucꞌutic chi sibalaj nim ri coyowal, man 
cäkaj tä cꞌu chquiwäch ri tajin cubij ri tat Pablo.) 24 Ri tataꞌ ri cätakan pa 
qui wiꞌ ri soldados xuya takanic chi cocsax ri tat Pablo pa ri ja ri e jekel 
wi ri soldados, xukujeꞌ xuya takanic chi co cächꞌayic, te cꞌu riꞌ cäcꞌot u chiꞌ 
rech cubij jas che ri winak cäquirak qui chiꞌ chrij. 25 Aretak cꞌut yutum 
chic ri areꞌ rech cäquichꞌayo, xubij ri tat Pablo che ri qui nimal soldados 
ri tacꞌal chilaꞌ che quilic: ¿A yaꞌtal chech alak cächꞌay alak jun achi ri jun 
cucꞌ ri winak aj Roma z we ta mat kꞌatom tzij puwiꞌ nabe? —xcha che.

26 Aretak ri tataꞌ riꞌ xuta ri xubij ri tat Pablo, xeꞌc, xubij che ri tataꞌ ri 
cätakan pa qui wiꞌ ri soldados: ¿Jas ta cꞌu lo ri tajin cäban la che we achi 
riꞌ? Ri areꞌ are jun cucꞌ ri winak aj Roma, —xcha che.

27 Ri tataꞌ ri cätakan pa qui wiꞌ ri soldados xeꞌ rucꞌ ri tat Pablo, xutaꞌ 
che, xubij: ¿A kas tzij chi at jun cucꞌ ri winak aj Roma? —xcha che.

Ri tat Pablo xubij: Jeꞌ, kas tzij, —xcha che.
28 Ri nim takanel xubij che ri tat Pablo: Ri in xintoj nimalaj puak rech 

quinoc che jun chque ri winak aj Roma, —xcha che.
Ri tat Pablo xchꞌawic, xubij: Ri in, in jun chque rumal chi jeꞌ nu banic 

waꞌ xil nu wäch, —xcha che.
29 Chanim ri soldados ri xa jubikꞌ man xquichꞌay ri tat Pablo xebel rucꞌ, 

xquiya canok. Are cꞌu ri nim tataꞌ ri cätakan pa qui wiꞌ ri soldados, aretak 
xretamaj chi ri tat Pablo are jun cucꞌ ri winak aj Roma, sibalaj xuxej rib 
chi xtakan chuyutic rech cächꞌayic.

Ri tat Pablo cäyiꞌ chquiwäch ri qui nimakil ri winak aj Israel
30 Ri tataꞌ ri cätakan pa qui wiꞌ ri soldados xraj xretamaj jas ri kas u 

mac ri tat Pablo ri tajin cäquibij ri winak aj Israel chrij. Xak je riꞌ chucab 
kꞌij xresaj ri ximibal re chꞌichꞌ che ri tat Pablo, te cꞌu riꞌ xtakan che 
qui mulixic ri qui nimakil ri sacerdotes aj Israel, xukujeꞌ conojel ri qui 
nimakil ri winak. Xresaj cꞌu lok ri tat Pablo, xutacꞌaba chquiwäch.

23  1 Ri tat Pablo co xcaꞌy chque ri qui nimakil ri winak, xubij: 
Kachalal, ri in quinnaꞌ pa ri wanimaꞌ chi man cꞌo tä etzelal nu 

banom pa ri nu cꞌaslemal cho ri Dios petinak lok, —xcha chque.
2 Are cꞌu ri tat Ananías, ri qui nimal sacerdotes, xuya takanic chque 

ri winak ri e cꞌo chuxcut ri tat Pablo chi cäquichꞌay pu chiꞌ rucꞌ ri qui 
kꞌab. 3 Ri tat Pablo xchꞌawic, xubij che ri tat Ananías: ¡Kas tzij are ri Dios 
cächꞌayow na la! ¡Ri lal xak quieb wäch la! Ri lal tꞌuyul la chilaꞌ rech 
cäkꞌat la tzij jeꞌ jas ri cubij ri Pixab. ¿Jas lo waꞌ ri cäban la, cätakan cꞌu la 
che nu chꞌayic? ¿A mat cäniman la che ri cubij ri Pixab? —xcha che.

4 Ri achijab ri e cꞌo chunakaj ri tat Pablo xquibij che: ¿A jeꞌ cabano 
chuchꞌabexic ri qui nimal sacerdotes rech ri Dios? —xecha che.

5 Ri tat Pablo xubij: Kachalal, man wetam taj chi are ri qui nimal 
sacerdotes. Cubij cꞌu pa ru Lokꞌ Pixab ri Dios ri Tzꞌibtalic: “Mabij ri man 
utz taj chrij ri jun ri cätakan puwiꞌ ra tinimit,” —cächaꞌ, —xcha chque.

6 Ri tat Pablo xrilo chi jujun chque ri qui nimakil ri winak ri e cꞌolic, e areꞌ jun 
cucꞌ ri tataꞌib saduceos, ri niqꞌuiaj chic e areꞌ jun cucꞌ ri tataꞌib fariseos. Rumal riꞌ 
co xchꞌawic, xubij chquiwäch ri qui nimakil ri winak: Kachalal, ri in, in fariseo, 
in u cꞌojol jun fariseo. Tajin cꞌu cäkꞌat tzij pa nu wiꞌ rumal chi quincojo chi 
quecꞌastaj na ri cäminakib, cuꞌl cꞌu nu cꞌux chrij waꞌ, —xcha chque.

7 Aretak xbitaj waꞌ we tzij riꞌ rumal ri tat Pablo, ri tataꞌib fariseos, ri 
tataꞌib saduceos xquichap u chomalaxic quib, xechꞌojinic. Je riꞌ chi ri 

winak ri qui mulim quib xuban quieb qui chomanic, xquitasala quib. 8 Jeꞌ 
xcaꞌn waꞌ rumal chi ri tataꞌib saduceos man cäquicoj taj chi quecꞌastaj na 
ri cäminakib, man cäquicoj taj chi e cꞌo ángeles, chi e cꞌo espíritus. Je waꞌ 
ri qui tijonic ri e areꞌ. Are cꞌu ri tataꞌib fariseos cäquicojo chi quecꞌastaj 
na ri cäminakib, xukujeꞌ chi e cꞌo ángeles, chi e cꞌo espíritus. Je riꞌ ri qui 
tijonic ri e areꞌ. 9 Conojel cꞌut, co na xquirak qui chiꞌ. Xewalij cꞌu jujun 
chque ri tijonelab re ri Pixab ri e jun cucꞌ ri tataꞌib fariseos, xquibij: We 
achi riꞌ man cꞌo tä jun mac u banom. We ne jun espíritu, we ne jun ángel 
xuchꞌabej, mäkakꞌatej ne u wäch ri cuban ri Dios, —xechaꞌ.

10 Sibalaj cꞌu nim ri chꞌoj chquixol ri tataꞌib. Rumal riꞌ ri tataꞌ ri qui 
nimal soldados aj Roma xuxej rib we ne cäban chꞌäkatak che ri tat Pablo 
cumal ri e areꞌ. Xa je riꞌ xtakan chque ru soldados chi quebeꞌc, cäquesaj bi 
ri tat Pablo chquixol rech cäquicꞌam bi jumul chic pa ri ja ri e jekel wi ri 
soldados.

11 Chucab akꞌab xucꞌut rib ri Kajaw Jesús chuwäch ri tat Pablo, xubij 
che: ¡Pablo, chachajij animaꞌ! Rumal ri a banom, rumal chi a kꞌalajisam 
waral pa ri tinimit Jerusalén jachin ri in, jas cꞌu ri nu banom, xukujeꞌ are 
jeꞌ rajwaxic caban na che nu kꞌalajisaxic pa ri tinimit Roma, —xcha che.

Ri winak cäquichomaj jas cäcaꞌn chucämisaxic ri tat Pablo
12 Chucab kꞌij chi cꞌut jujun chque ri winak aj Israel xjunamataj qui tzij 

chi cäquicämisaj ri tat Pablo. Xcaꞌn juramento chi cäpe na cꞌäx pa qui wiꞌ 
we man cäcaꞌno jas ri xquichomaj, chi man cꞌo tä jas cäquitij na we ta 
mat nabe cäquicämisaj ri tat Pablo. 13 E cꞌo na más chquiwäch cawinak 
achijab ri xcaꞌn waꞌ we juramento riꞌ. 14 Xebeꞌ cꞌu waꞌ cucꞌ ri qui nimakil 
ri sacerdotes xukujeꞌ cucꞌ ri niqꞌuiaj tataꞌib chic, ri qui nimakil ri winak aj 
Israel, xquibij cꞌu chque: Ri uj xkaꞌn juramento chi cäpe na cꞌäx pa ka wiꞌ 
we man cäkaꞌno jas ri xkachomaj, chi man cꞌo tä jas cäkatij na we ta mat 
nabe cäkacämisaj na ri tat Pablo. 15 Ri alak cꞌut, xukujeꞌ ri niqꞌuiaj qui 
nimakil ri winak, bij alak che ri tataꞌ ri cätakan pa qui wiꞌ ri soldados chi 
cucꞌam lok ri tat Pablo chuwäch alak chuwek, bij alak chi xa cäcꞌot alak u 
chiꞌ che retamaxic jas ri kas xubano. Are cꞌu ri uj, cꞌä mäjok cäpe ri areꞌ, 
cujcꞌoji na apan chuyuxlexic rech cäkacämisaj, —xecha chque.

16 Are cꞌu jun ala, ri ral ri ranab ri tat Pablo, xuta waꞌ, jas ri xquichomaj 
u banic, xeꞌ cꞌu ri areꞌ pa ri ja ri e jekel wi ri soldados, xubij waꞌ che ri tat 
Pablo. 17 Xa je riꞌ ri tat Pablo xusiqꞌuij jun chque ri tataꞌib ri qui nimal ri 
soldados, xubij che: Cꞌama la bi we ala riꞌ chuwäch ri tataꞌ ri cätakan pa 
qui wiꞌ conojel ri soldados, cꞌo cꞌu ri craj cubij che, —xcha che.

18 Ri qui nimal ri soldados xucꞌam bi ri ala chuwäch ri tataꞌ ri cätakan 
pa qui wiꞌ ri soldados, xubij che: Ri tat Pablo ri ajpacheꞌ xinusiqꞌuij, te cꞌu 
riꞌ xutaꞌ tokꞌob chwe chi quincꞌam lok we ala riꞌ chuwäch la, cꞌo cꞌu ri craj 
cubij che la, —xcha che.

19 Ri tataꞌ, ri nim takanel, xucꞌam bi ri ala pu tuquiel wi, xutaꞌ cꞌu che: 
¿Jas ri cawaj cabij chwe? —xcha che.

20 Te riꞌ ri ala xubij che: Ri qui nimakil ri winak aj Israel xjunamataj 
qui tzij chi cäquibij che la chi cäcꞌam la bi ri tat Pablo chquiwäch ri 
qui nimakil ri winak chuwek, cäquibij cꞌu na chi xa cäquicꞌot u chiꞌ che 
retamaxic jas ri kas xubano. 21 Mäcoj baꞌ la ri cäquibij, rumal chi e cꞌo 
na más chquiwäch cawinak achijab ri e yuxleninak ri tat Pablo. Ri e areꞌ 
caꞌnom juramento chi cäpe na cꞌäx pa qui wiꞌ we ta mat cäcaꞌno jas ri 
qui chomam, chi man cꞌo tä jas cäquitijo we ta mat nabe cäquicämisaj na 
ri tat Pablo. Ri e areꞌ cꞌut chanim riꞌ e cꞌo chic, xak queyeꞌm chi cäya la 
chque jas ri cäquibij, —xcha che.

22 Ri tataꞌ cꞌut ri cätakan pa qui wiꞌ ri soldados xubij che ri ala chi quel 
bic, xubij cꞌu che chi cꞌo jun mubij wi chi xubij waꞌ che.

Ri tat Pablo cätak bi chuwäch ri tat Félix ri kꞌatal tzij
23 Te cꞌu riꞌ ri nim tataꞌ ri cätakan pa qui wiꞌ ri soldados xeusiqꞌuij 

quieb chque ri tataꞌib qui nimakil soldados, xuya cꞌu takanic chque 
chi quequimulij quieb cientos soldados chcakan, oxcꞌal lajuj chic ri 
quequiejenic, xukujeꞌ quieb cientos ri quequicꞌam bi qui lanzas. Rajwaxic 
cꞌut cäcaꞌn u banic ri jastak que, xak quecꞌoji na chilaꞌ pa ri u belej hora 
chakꞌab, rech quebel bic, quebeꞌ pa ri tinimit Cesarea. 24 Xukujeꞌ xuya 
takanic chi quequichaꞌ jujun quiej, cäban u banic jun rech cꞌo cuquiejej bi 
ri tat Pablo, rech cäquicꞌam bic, man cꞌo tä jas jun cꞌäx curiko, xane utz 
u wäch copan rucꞌ ri kꞌatal tzij ri tat Félix. 25 Te cꞌu riꞌ ri tataꞌ ri cätakan 
pa qui wiꞌ conojel ri soldados xutzꞌibaj bi jun wuj, xuya bi chque. Je waꞌ 
xubij ri wuj:

26 “In waꞌ, ri in Claudio Lisias. Quintak bi rutzil wäch la, tat Félix, lal 
riꞌ ri nimalaj kꞌatal tzij. 27 We achi riꞌ xchap na cumal ri winak aj Israel, 
xak cꞌu jubikꞌ man xquicämisaj. Aretak cꞌut xinwetamaj in chi are jun 
aj Roma, xeinsiqꞌuij ri nu soldados, xeintak cꞌu che resaxic pa qui kꞌab 
ri winak aj Israel. 28 Xwaj cꞌut xinwetamaj jas ri mac xubano, ri cäquibij 
chrij. Rumal riꞌ xincꞌam bi chquiwäch ri qui nimakil ri winak aj Israel. 
29 Xinwetamaj cꞌut chi ru mac are waꞌ chi man cuban taj jas ri cubij ri 
qui pixab ri e areꞌ. Man yaꞌtal tä cꞌut chi cäcämisaxic, man yaꞌtal taj chi 
coc pa cheꞌ rumal waꞌ. 30 Xinta cꞌut chi xjunamataj qui tzij ri winak aj 
Israel, qui chomam chi cꞌut jas cäcaꞌn chucämisaxic we achi riꞌ. Xa rumal 
riꞌ xintak bic ucꞌ la, xinbij cꞌu bi chque ri winak ri cäquibij chrij chi cꞌo 
u mac, chi rajwaxic cäquikꞌalajisaj chuwäch la jas ri mac u banom ri 
cäquibij chrij. Xuwi baꞌ waꞌ ri xinbij che la. ¡Chꞌabej chi la!” —xcha bi pa 
ri wuj.

31 Ri soldados xquinimaj ri takanic ri xyiꞌ chque, xquicꞌam cꞌu bi ri 
tat Pablo, xebeꞌ chakꞌab pa ri tinimit Antípatris. 32 Chucab kꞌij chic ri 

soldados ri e benak chcakan xetzelej lok jawijeꞌ cꞌo wi ri ja ri e jekel wi. 
Are cꞌu ri soldados ri e benak chrij quiej xquitakej ri qui be rucꞌ ri tat 
Pablo. 33 Aretak cꞌut xeopan pa ri tinimit Cesarea, xquiya ri wuj che ri 
nim kꞌatal tzij, xukujeꞌ xquiya ri tat Pablo chuwäch, xquijach cꞌu pu kꞌab. 
34 Ri kꞌatal tzij xusiqꞌuij ri wuj, te cꞌu riꞌ xutaꞌ che ri tat Pablo jawijeꞌ quel 
wi ri areꞌ. Aretak xretamaj chi are aj Cilicia, 35 xubij che: Quinta na ri tzij 
la aretak quepe ri winak ri cäquibij ri mac chij la, —xcha che.

Xeutak cꞌu soldados chuchajixic ri tat Pablo pa ri nim ja ri sibalaj jeꞌlic, 
rachoch ri tat Herodes.

Ri tat Pablo cutoꞌ rib chuwäch ri tat Félix, ri nim kꞌatal 
tzij, rumal ri cäquibij ri winak aj Israel chrij

24  1 Xqueꞌ job kꞌij ri tat Pablo cꞌo pa ri tinimit Cesarea aretak xopan 
ri tat Ananías ri qui nimal sacerdotes, e rachiꞌl jujun chque ri 

nimak tak tataꞌib aj Israel, xukujeꞌ jun cojol tzij ri xukujeꞌ cächꞌaw pa qui 
wiꞌ ri winak. Ri tataꞌ riꞌ, Tértulo u biꞌ. Xeboc cꞌu bi chuwäch ri nim kꞌatal 
tzij chubixic ri mac chrij ri tat Pablo. 2 Aretak xcꞌam lok ri tat Pablo, ri 
tat Tértulo xuchap u bixic tzij chrij chuwäch ri nim kꞌatal tzij, je cꞌu riꞌ 
xubij che ri tat Félix: ¡Chäjin la, tat Félix, lal ka nan, lal ka tat! Sibalaj 
maltiox che la chi rumal ech la cꞌo nimalaj utzil pa we ka tinimit, man 
cꞌo tä cꞌu je waꞌ je riꞌ. Rumal cꞌu ri nimalaj noꞌj la, sibalaj utz banom la 
chukꞌatic tzij puwiꞌ ronojel. 3 Ronojel ri banom la cäkil pa tak conojel 
ri tinimit, sibalaj cäkamaltioxij waꞌ che la, tat Félix. 4 Man cäkaj tä cꞌut 
cäkaya nimalaj latzꞌ che la. Xuwi cäkaj cäkabochiꞌj la rech cäban la 
tokꞌob, cujtatabej na la jun rat. 5 We achi riꞌ, xketamaj chi jawijeꞌ chiꞌ ri 
copan wi, xak cꞌäx cuban chquixol ri winak, jeꞌ jas jun nimalaj yabil. Pa 
ronojel ruwächulew cuyac chꞌoj chquixol ri winak aj Israel, je riꞌ chi xak 
cäquitasala quib. Ri areꞌ cꞌut are jun cꞌamal qui be ri juleꞌ winak ri qui 
takem ru tijonic ri Jesús aj Nazaret ri cäbix Nazarenos chque. 6 Xukujeꞌ 
xuban ri äwas u banic pa ri nimalaj rachoch Dios. Ri uj cꞌut xkachapo. 
Are ta xkaj xkakꞌat tzij puwiꞌ, jas ri cubij ri ka pixab. 7 Are cꞌu ri tataꞌ, 
Lisias u biꞌ, ri cätakan pa qui wiꞌ ri soldados, xunim rib ri areꞌ. Rucꞌ 
nimalaj chukꞌab xresaj ri tat Pablo pa ka kꞌab. 8 Xubij cꞌut chi ri winak ri 
cäquibij chrij ri tat Pablo chi cꞌo u mac, rajwaxic queopan ucꞌ la. Ri lal 
cꞌut cuyaꞌ cäcꞌot la u chiꞌ, cätaꞌ la che, rech quetamaj la chi kas tzij waꞌ 
ronojel ri tajin cäkabij chrij, —xcha che ri tat Félix.

9 Xukujeꞌ ri winak aj Israel ri e cꞌo rucꞌ ri tat Tértulo xquibij chi ronojel 
waꞌ are kas tzij. 10 Ri nim kꞌatal tzij xucꞌut rucꞌ ru kꞌab chi cuyaꞌ cächꞌaw 
ri tat Pablo. Ri areꞌ cꞌut xubij: Wetam chi qꞌuia junab chic cꞌo la che kꞌatal 
tzij pa qui wiꞌ we winak riꞌ, rumal riꞌ cäquicot wanimaꞌ quinbij quieb 
oxib tzij chuwäch la chutoꞌic wib. 11 Cäcowin cꞌu la quetamaj la chi cꞌä 
teꞌ cablajuj kꞌij waꞌ in opaninak pa ri tinimit Jerusalén chukꞌijilaxic ri 

a 24:14 “Cꞌamal ka Be”: Ri mero tzij pa griego are “ri Be”. 

Dios. 12 Man cꞌo tä cꞌu chꞌoj nu banom, man tajin tä quinchomala tzij 
rucꞌ jachin jun aretak xinquirik pa ri nimalaj rachoch Dios. Man tajin 
tä quinsach qui cꞌux ri winak pa tak ri rachoch Dios ri cäquimulij wi 
quib ri winak aj Israel, o jawijeꞌ chiꞌ ri xinquirik wi pa ri tinimit. 13 Waꞌ 
we winak riꞌ man quecowin taj cäquicꞌut chuwäch la chi kas tzij ri 
tajin cäquibij chwij. 14 Quinkꞌalajisaj cꞌu chuwäch la, chi ri in are tajin 
quinpatänij ri qui Dios ri ka nan ka tat ojer. Jeꞌ tajin quinbano jas ri cubij 
ru tzij ri Jesús ri kas Cꞌamal ka Be, a ri cäquibij ri winak aj Israel chi areꞌ 
juleꞌ tijonic waꞌ ri man kas tzij taj. Quincoj in xukujeꞌ ronojel ri tzꞌibtal 
pa tak ri wuj re ru Pixab ri Moisés, xukujeꞌ ri tzꞌibtal pa tak ri qui wuj ri 
kꞌalajisal tak re ru Lokꞌ Pixab ri Dios. 15 Jas ri e areꞌ, jeꞌ cꞌu ri in. Cuꞌl nu 
cꞌux chrij ri Dios chi quecꞌastaj na conojel ri cäminakib ri caꞌnom utzil 
pa ri qui cꞌaslemal, xukujeꞌ ri caꞌnom etzelal. 16 Rumal riꞌ amakꞌel ronojel 
kꞌij quincoj nu chukꞌab rech man cꞌo tä etzelal quinnaꞌ pa ri wanimaꞌ 
chuwäch ri Dios, o chquiwäch ri winak, —cächa ri tat Pablo.

17 Ocꞌowinak chi quieb oxib junab ri in bininak pa tak niqꞌuiaj tinimit 
chic, te cꞌu riꞌ xintzelej lok jumul chic pa ri nu tinimit, xineꞌ pa Jerusalén 
chuyaꞌic ri puak, tobanic chque ri mebaꞌib chilaꞌ, xukujeꞌ chuyaꞌic sipanic 
cho ri Dios. 18 Tajin cꞌu quinya ri nu sipanic pa ri nimalaj rachoch Dios, 
wesam chi ri äwas chwij, aretak xinquirik jujun winak aj Israel ri quepe 
pa Asia. Xa quieb oxib ri winak cꞌolic, man cꞌo tä cꞌu cꞌäx tajin quinban 
cucꞌ. 19 Ri winak ri quepe pa Asia, ri xinquirik pa ri nimalaj rachoch Dios, 
e are waꞌ ri rajwaxic quepe chuwäch la, cäquibij cꞌut jas u wäch ri mac nu 
banom, we kas tzij cꞌo cꞌäx pa qui cꞌux chwij. 20 We man je riꞌ, chquibij baꞌ 
ri winak ri e cꞌo waral chanim, we cꞌo jas jun mac xquirik chwij aretak 
xinoc chquiwäch ri qui nimakil ri winak aj Israel. 21 We cꞌu ne are nu mac 
ri tajin cäquibij chi aretak in cꞌo chquixol, co xinchꞌawic, xinbij: “Cämic 
tajin cäkꞌat alak tzij pa nu wiꞌ rumal chi quincojo chi quecꞌastaj na ri 
cäminakib,” —xinchaꞌ, —xcha ri tat Pablo che ri tat Félix.

22 Ri tat Félix, aretak xuta ri xubij ri tat Pablo, kas cꞌo retam chic chquij 
ri winak ri qui takem ru tijonic ri Jesús ri kas Cꞌamal qui Be. Xuya na 
can ru chomaxic waꞌ pa jun kꞌij chic, xubij cꞌu chque ri winak: Aretak 
cäpe ri tat Lisias, ri tataꞌ ri cätakan pa qui wiꞌ ri soldados, te cꞌu riꞌ kas 
quinwetamaj na jas u banic ronojel waꞌ, —xcha chque.

23 Xtakan cꞌu ri tat Félix che ri qui nimal soldados, chajil re ri tat Pablo 
chi cutakej u chajixic. Xukujeꞌ xubij che chi cuya che ri tat Pablo chi 
cuyaꞌ queopan ri e utz rucꞌ chuchꞌabexic, xukujeꞌ chuyaꞌic ri rajwaxic che, 
man queukꞌatej tä ri e areꞌ.

24 Ocꞌowinak chi quieb oxib kꞌij, xopan chi jumul ri tat Félix rachiꞌl ri 
nan Drusila ri rixokil. Ri areꞌ are jun aj Israel. Xtakan cꞌu chusiqꞌuixic 

ri tat Pablo rech cätzijon cucꞌ chrij ri cojonic che ri Jesucristo. 25 Aretak 
cꞌut ri tat Pablo xuchap u tzijoxic chi rajwaxic cuban jicom jun che ru 
cꞌaslemal, man cuban tä jun xak jas ri craj ri areꞌ, xukujeꞌ xutzijoj chi ri 
Dios cukꞌat na tzij pa qui wiꞌ ri winak pa ri qꞌuisbal kꞌij, xuxej rib ri tat 
Félix, xubij cꞌu che ri tat Pablo: Xak jeꞌ na laꞌ, cuyaꞌ cateꞌc. Aretak cꞌut 
cäbantaj ri jastak we, quintakan chi na jumul che a siqꞌuixic, —xcha che.

26 Are cꞌu craj ri tat Félix chi ri tat Pablo cuya puak che rech cutzokopij 
bic. Rumal riꞌ amakꞌel cätakan chusiqꞌuixic rech cätzijon rucꞌ. 27 E 
ocꞌowinak chi cꞌu quieb junab, xak je riꞌ ri xcaꞌno. Te cꞌu riꞌ xqꞌuextaj ri 
tat Félix che nim kꞌatal tzij. Are xcanaj can ri tat Porcio Festo chuqꞌuexel. 
Are cꞌu ri tat Félix, are craj cuban canok jachique ri cäkaj chquiwäch ri 
winak aj Israel. Rumal riꞌ xuya na can ri tat Pablo pa cheꞌ.

Ri tat Pablo coc chuwäch ri tat Festo ri nim kꞌatal tzij ri teꞌ xoquic

25  1 Xqueꞌ oxib kꞌij ri oquinak ri tat Festo che nim kꞌatal tzij. Te cꞌu 
riꞌ xel bic pa ri tinimit Cesarea, xeꞌ cꞌu pa Jerusalén. 2 Chilaꞌ cꞌut 

ri qui nimakil sacerdotes xukujeꞌ ri winak aj Israel ri más nimak na qui 
banic xeboc chuwäch ri tat Festo chubixic jas u wäch mac ri xuban ri 
tat Pablo, jas ri tajin cäquibij chrij. 3 Xquibochiꞌj ri tat Festo, xquitaꞌ cꞌu 
tokꞌob che chi cätakan chucꞌamic lok ri tat Pablo pa ri tinimit Jerusalén. 
Ri winak aj Israel xjunamataj qui tzij, xquichomaj chi cäquicämisaj na ri 
tat Pablo pa ri be. 4 Xpe cꞌu ri tat Festo, xubij chque chi ri tat Pablo cꞌo pa 
cheꞌ jelaꞌ pa ri tinimit Cesarea. Xubij cꞌu chque chi cätzelej na ri areꞌ jelaꞌ 
pa quieb oxib kꞌij. 5 Xukujeꞌ xubij chque: Jachin tak ri cꞌo chxol alak, ri cꞌo 
takanic pa qui kꞌab, rajwaxic quebeꞌ wucꞌ pa Cesarea. We cꞌu cꞌo u mac ri 
achi riꞌ, cuyaꞌ cäbij alak waꞌ chwe jelaꞌ, —xcha ri tat Festo chque.

6 Xa cꞌu wajxakib kꞌij, we cꞌu ne lajuj kꞌij, xcꞌoji ri tat Festo pa ri tinimit 
Jerusalén, te cꞌu riꞌ xtzelej pa ri tinimit Cesarea. Chucab kꞌij xtꞌuyi pa 
ru tꞌuyulibal pa ri kꞌatbal tzij, te cꞌu riꞌ xtakan chusiqꞌuixic ri tat Pablo. 
7 Aretak xopan ri tat Pablo chuwäch ri tat Festo, xepe ri winak aj Israel ri 
e petinak pa Jerusalén, xquimulij quib chrij ri areꞌ. Qꞌuia u wäch cꞌäx ri 
xquibij chi u banom, man xecowin tä cꞌut xquicꞌutu chi kas tzij ri xquibij 
chrij. 8 Are cꞌu ri tat Pablo xubij we tzij riꞌ chutoꞌic rib: Ri in man cꞌo tä 
jubikꞌ mac nu banom. Man in macuninak tä chrij ri qui pixab ri winak 
aj Israel, chrij ta ne ri nimalaj rachoch Dios, o chrij ri César ri nimalaj 
takanel puwiꞌ ri Roma, —xcha che ri tat Festo.

9 Are cꞌu ri tat Festo, are craj cubano jachique ri cäkaj chquiwäch ri 
winak aj Israel, xa rumal riꞌ xutaꞌ che ri tat Pablo, xubij: ¿A cawaj cateꞌ pa 
ri tinimit Jerusalén rech chilaꞌ quinkꞌat wi tzij pa wiꞌ? —xcha che.

10 Xchꞌaw cꞌu ri tat Pablo, xubij che: Chuwäch ru kꞌatbal tzij ri César, 
ri nimalaj takanel puwiꞌ ri Roma, in cꞌo wi. Are waral rajwaxic cäkꞌat wi 
tzij pa nu wiꞌ. Kas etam cꞌu la chi man cꞌo tä jun cꞌäx nu banom chquij 

ri winak aj Israel. 11 We cꞌu ne nu banom jun cꞌäx, we ne nu banom jun 
mac ri takal wi chi quincämisaxic, man quinwesaj tä wib chupam, cuyaꞌ 
quincämisaxic. We cꞌu man cꞌo jas ri nu banom ri cäquibij chwij, man 
cꞌo tä jun yaꞌtal che chi quinujach pa qui kꞌab. Quintaꞌ baꞌ chi ri César, ri 
nimalaj takanel, chi ri areꞌ cäkꞌatow tzij pa nu wiꞌ, —xcha ri tat Pablo.

12 Xtzijon cꞌu ri tat Festo cucꞌ ri yaꞌl tak u noꞌj ri quetoban rucꞌ, xubij 
che ri tat Pablo: Xabij chi are ri César, ri nimalaj takanel puwiꞌ ri Roma, 
cäkꞌatow na tzij pa wiꞌ. Cateꞌ baꞌ na rucꞌ ri nimalaj takanel riꞌ, —xcha che.

Ri tat Pablo coc chuwäch ri nim takanel Agripa
13 Ocꞌowinak chi quieb oxib kꞌij, ri nim takanel Agripa rachiꞌl ri nan 

Berenice xebeꞌ pa ri tinimit Cesarea chuchꞌabexic ri tat Festo. 14 Qꞌuia 
kꞌij xecꞌoji na chilaꞌ, are cꞌu ri tat Festo xubij che ri tat Agripa jas ri xban 
che ri tat Pablo. Je waꞌ xubij che: Cꞌo jun achi waral ri yoꞌm can pa cheꞌ 
rumal ri tat Félix aretak xel bic. 15 Aretak xincꞌoji pa ri tinimit Jerusalén, 
xepe ri qui nimakil sacerdotes, xukujeꞌ ri qui nimakil ri winak aj Israel, 
xquibij chi cꞌo mac u banom we achi riꞌ. Xquibij chwe chi quinkꞌat na tzij 
puwiꞌ chi cäcꞌäjisax u wäch we achi riꞌ. 16 Xinbij cꞌu chque ri e areꞌ chi ri 
kꞌatbal tzij re Roma, man u yoꞌm tä takanic chi cäcämisax jun winak we 
man nabe copan na chquiwäch ri cäquibij chrij chi cꞌo u mac rech cutoꞌ 
rib chuwäch ri cäbix chrij. 17 Rumal riꞌ aretak xepe ri e areꞌ junam wucꞌ 
waral, man xinbeytaj taj, xane chanim chucab kꞌij xintꞌuyi pa ri tꞌuyulibal 
pa ri kꞌatbal tzij, te cꞌu riꞌ xintakan chusiqꞌuixic ri achi riꞌ. 18 Aretak cꞌut 
xepe ri winak ri cäquibij chi cꞌo u mac xubano, man cꞌo tä jun etzelal ri 
xquibij chrij junam rucꞌ ri tajin quinchomaj in. 19 Xane xak xuwi xquibij 
chi ri tat Pablo man cuban tä ronojel ri e nakꞌatal wi ri winak aj Israel, 
ri e cojoninak wi che, xukujeꞌ xquibij chi cutzijoj ru banic jun achi, Jesús 
u biꞌ, ri xcämic, cubij cꞌu ri areꞌ chi cꞌasal chic. 20 Man quinrik tä cꞌu 
in jas quinbano, rumal cꞌu riꞌ xintaꞌ che ri tat Pablo we craj queꞌ ri areꞌ 
pa ri tinimit Jerusalén, rech chilaꞌ cäkꞌat wi tzij puwiꞌ. 21 Are cꞌu ri areꞌ 
xubij chi rajwaxic cäkꞌat tzij puwiꞌ rumal ri tat Augusto César, ri nimalaj 
takanel puwiꞌ ri Roma. Rumal riꞌ xintakan chuchajixic na pa cheꞌ cꞌä 
quintak na bi rucꞌ ri nimalaj takanel, —xchaꞌ.

22 Xubij cꞌu ri tat Agripa che ri tat Festo: Ri in xukujeꞌ cwaj quinta ru 
tzij ri achi riꞌ, —xchaꞌ.

Ri tat Festo xubij che: Chuwek cäta na la jas ri cubij we achi riꞌ, —xcha 
che ri nim takanel Agripa.

23 Chucab kꞌij, aretak xeopan ri tat Agripa rachiꞌl ri nan Berenice, sibalaj 
nimak caꞌnom che quib, rucꞌ nimal xeboc bi pa ri nimalaj ja ri cäquimulij wi 
quib ri winak, cachiꞌl ri tataꞌib ri quetakan pa qui wiꞌ ri soldados, xukujeꞌ cachiꞌl 
ri tataꞌib ri nimak qui banic pa ri tinimit. Xtakan cꞌu ri tat Festo ri nim kꞌatal tzij 
chusiqꞌuixic lok ri tat Pablo. 24 Te cꞌu riꞌ xubij ri tat Festo: Nim takanel Agripa, 

HECHOS 25

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



320

xukujeꞌ alak onojel alak ri e cꞌo kucꞌ waral, cꞌo we achi riꞌ chuwäch alak, chrij 
cꞌu waꞌ ri xquirak wi qui chiꞌ qꞌuia ri winak aj Israel pa Jerusalén, xukujeꞌ waral 
pa Cesarea. Cäquibij chi cꞌo mac u banom we achi riꞌ, chi rumal cꞌu riꞌ rajwaxic 
cäcämisaxic, —quecha riꞌ. 25 Ri in cꞌut quinwilo chi man cꞌo tä jun mac u banom 
ri takal ta wi cäcämisaxic. Ri areꞌ cꞌut u bim chi rajwaxic cäkꞌat tzij puwiꞌ rumal 
ri tat Augusto César, ri nimalaj takanel puwiꞌ ri Roma. Rumal riꞌ nu chomam 
chi quintak na bi rucꞌ areꞌ. 26 Man cꞌo tä cꞌu jas ri quincowinic quintzꞌibaj bi che 
ri nimalaj takanel ri cätakan pa nu wiꞌ. Rumal riꞌ xincꞌam lok ri achi chuwäch 
alak, más na chuwäch la, nim takanel Agripa, rech cäcꞌot na u chiꞌ. Je riꞌ cꞌo 
ri quincowinic quintzꞌibaj bic. 27 Quinchomaj cꞌut chi xak lokꞌ quintak bi jun 
ajpacheꞌ we man quinbij bic jas ri mac u banom, —xcha chque.

Ri tat Pablo cutoꞌ rib chuwäch ri tat Agripa ri nim takanel

26  1 Ri tat Agripa xubij che ri tat Pablo: Cuyaꞌ catchꞌawic chutoꞌic 
awib, —xcha che.

Ri tat Pablo xuyac ru kꞌab, te cꞌu riꞌ xuchap chꞌawem, xubij: 2 Nim takanel 
Agripa, sibalaj cäquicot wanimaꞌ chi cuyaꞌ quinchꞌaw chuwäch la cämic chutoꞌic 
wib chuwäch ronojel ri cäquibij ri winak aj Israel chwij. 3 Wetam cꞌut chi kas 
etam la ronojel ri uj nakꞌatal wi, uj ri winak aj Israel, xukujeꞌ jachique tak ri tzij 
cujchꞌojin chrij. Rumal riꞌ quintaꞌ jun tokꞌob che la chi cächajij la paciencia wucꞌ 
che nu tatabexic, —xcha ri tat Pablo che ri nim takanel Agripa.

Ri tat Pablo cutzijoj ru cꞌaslemal nabe aretak mäjok cäcojonic
4 Xutakej tzijonem ri tat Pablo, xubij: Conojel ri winak aj Israel quetam ri nu 

banom pa ri nu cꞌaslemal chquixol petinak lok, rumal chi cucꞌ ri e areꞌ xil wi 
nu wäch. Pa ri nu tinimit cꞌut xinqꞌuiyisax wi, xukujeꞌ pa ri tinimit Jerusalén. 
5 Ri e areꞌ xukujeꞌ quetam waꞌ, quecowinic cäquikꞌalajisaj waꞌ we cäcaj, chi ri in 
tzojer lok in jun cucꞌ ri winak fariseos. E areꞌ cꞌu waꞌ ri winak aj Israel ri sibalaj 
cäquicoj na qui chukꞌab chubanic ri cubij ru Pixab ri Moisés. 6 Cämic cꞌut tajin 
cäkꞌat tzij pa nu wiꞌ rumal chi cuꞌl nu cꞌux chrij ri xuchiꞌj can ri Dios chque ri 
ka mam ojer, chi queucꞌastajisaj na ri cäminakib. 7 Are cꞌu waꞌ ri queyeꞌm ri 
winak aj Israel ri e cꞌo che ri qui mam ojer ri cablajuj u cꞌojol ri tat Jacob, chi jeꞌ 
cäbantaj na. Rumal riꞌ quekꞌijilan che ri Dios. Chi pakꞌij chi chakꞌab quepatänin 
che. Tat Agripa, are cꞌu rumal rech waꞌ chi cuꞌl nu cꞌux chi quecꞌastaj na ri 
cäminakib, xa cꞌu rumal riꞌ cꞌo ri cäquibij ri winak aj Israel chwij cämic. 8 ¿A 
mat cäcoj alak chi ri Dios queucꞌastajisaj ri cäminakib? —cächa ri tat Pablo 
chque.

Ri tat Pablo cutzijoj jas xubano chubanic cꞌäx 
chque ri winak cojonelab nabe

9 Ri in, in xukujeꞌ nabe xinchomaj in chi rajwaxic quinban qꞌuia u wäch 
cꞌäx chque ri winak ri qui takem ru tijonic ri Jesús aj Nazaret. 10 Je cꞌu riꞌ 

xinban in pa ri tinimit Jerusalén. E qꞌuia chque ri cojonelab xeincoj pa 
cheꞌ rumal ri takanic ri xyiꞌ pa nu kꞌab cumal ri qui nimakil sacerdotes 
chi jeꞌ quinban waꞌ. Aretak cꞌut tajin quecämisax ri cojonelab, ri in 
sibalaj utz xinwilo. 11 Qꞌuia mul xincꞌäjisaj qui wäch ri cojonelab pa tak 
ri rachoch Dios ri cäquimulij wi quib ri winak aj Israel. Je waꞌ xinbano 
rech cäquiya can ri qui cojonic. Sibalaj cꞌu xyactaj woyowal chquij, jeꞌ ta 
ne chi xinchꞌujaric. Xineꞌc, xinban cꞌäx chque cꞌä pa tak ri niqꞌuiaj tinimit 
chic, —cächaꞌ.

Ri Pablo cutzijoj jas xubano aretak xcojonic
12 Ri in benak pa ri be, benam we chubanic cꞌäx chque ri cojonelab 

pa ri tinimit Damasco. Ri in takom bic, xukujeꞌ yoꞌm bi takanic pa nu 
kꞌab cumal ri qui nimakil sacerdotes. 13 Nim takanel Agripa, are kas pa 
ru niqꞌuiaj kꞌij riꞌ, uj cꞌo pa ri be aretak xak teꞌtalic xinwil jun sakil ri 
xpe chicaj, ri sibalaj cäjuluw na chuwäch ri kꞌij, xtunun cꞌu chkij, ri in 
xukujeꞌ conojel ri e benak wucꞌ. 14 Ri uj konojel cꞌut xujtzak cho ri ulew, 
te cꞌu riꞌ xinta jun ri xchꞌaw lok chicaj ri xubij chwe pa chꞌabal hebreo: 
“Saulo, Saulo, ¿jas che tajin caban we nimalaj cꞌäx riꞌ chwe?” —cächaꞌ. 
“Ri at cꞌut tajin carik cꞌäx, jas ri cuban ri wacäx ri cucoj akan che ri jun 
cheꞌ ri tꞌistꞌic u wiꞌ,” —xcha chwe. 15 Ri in cꞌut xinbij: “¿Jachin ri lal, 
Tat?” —xincha che. Ri Areꞌ xubij chwe: “In riꞌ ri Jesús ri tajin caban 
waꞌ we cꞌäx riꞌ chwe,” —cächa riꞌ. 16 “¡Chatwalij baꞌ! Nu cꞌutum cꞌu wib 
chawäch rech catoc che patänil we, xukujeꞌ rech catoc che kꞌalajisal re 
ri awilom cämic chi are ri In, in awilom. Xukujeꞌ cakꞌalajisaj ri quincꞌut 
na chawäch. 17 Catintoꞌ na pa qui kꞌab ri a winakil, ri aj Israel, xukujeꞌ pa 
qui kꞌab ri niqꞌuiaj winak chic ri catintak wi bi cämic. 18 Catintak bi cucꞌ 
rech cabano chi ri e areꞌ kas quecaꞌyic, rech quebel bi pa ri kꞌekum re ri 
mac, quekꞌax na pa ri sakil rech ri kas tzij, xukujeꞌ rech man cäquitakej 
tä cꞌolem pu kꞌab ri Satanás, xane quekꞌax na pu kꞌab ri Dios, quecojon 
cꞌu chwe In. Xak je riꞌ cäquirik na ri sachbal qui mac, xukujeꞌ quecꞌoji na 
junam cucꞌ ri e rech ri Dios,” —xcha ri Jesús chwe, —cächa ri tat Pablo.

Ri tat Pablo cunimaj ri xcꞌut chuwäch rumal ri Dios
19 Tat Agripa, nim takanel, rumal riꞌ ri in xinnimaj ri xucꞌut ri Dios 

chnuwäch, man xinban tä cꞌu negar. 20 Xane xinchap u tzijoxic ru 
Lokꞌ Pixab ri Dios nabe pa ri tinimit Damasco, te cꞌu riꞌ pa ri tinimit 
Jerusalén, pa ronojel ri Judea, xukujeꞌ chque ri niqꞌuiaj winak chic ri 
man e aj Israel taj. Xinkꞌalajisaj chquiwäch chi rajwaxic cäquiqꞌuex 
canimaꞌ, cäquiqꞌuex qui chomanic, queniman cꞌu che ri Dios. Xukujeꞌ 
xinbij chque chi rajwaxic cäcaꞌn ronojel u wäch utzil rech kꞌalaj chi 
qꞌuextajinak ri canimaꞌ, qꞌuextajinak cꞌu ri qui chomanic. 21 Xa cꞌu rumal 
waꞌ ri winak aj Israel xinquichapa lok pa ri nimalaj rachoch Dios, are ta 

xcaj xinquicämisaj. 22 Rumal cꞌu ru tobanic ri Dios nu takem u tzijoxic ru 
Lokꞌ Pixab ri Areꞌ cämic. Nu tzijom ru Lokꞌ Pixab ri Dios chque nimalaj 
conojel ri winak, chque ri man nim tä queil wi, xukujeꞌ chque ri nimak 
qui banic. Man cꞌo tä jun tzij ri nu bim ri mat jeꞌ jas ri qui bim can ri 
kꞌalajisal tak re ru Lokꞌ Pixab ri Dios, xukujeꞌ jas ru bim can ri ka mam 
Moisés chi cäbantaj na. 23 Are jeꞌ chi ri Cristo curik cꞌäx, cäcämisax 
cꞌu na. Te cꞌu riꞌ are ri Areꞌ ri nabe chquiwäch conojel ri quecꞌastaj na 
chquixol ri cäminakib rech cutzijoj na chi sak ri kas tzij chrij ru tobanic 
ri Dios chque ri ka winakil, xukujeꞌ chque ri niqꞌuiaj winak chic ri man e 
aj Israel taj, —xcha ri tat Pablo chque.

Ri tat Pablo cucoj u chukꞌab che ri nim takanel Agripa rech cäcojonic
24 Ri tat Pablo tajin cubij tak we tzij riꞌ chutoꞌic rib aretak ri tat Festo co 

xurak u chiꞌ, xubij: ¡Pablo, xak at elinak chꞌuj! Rumal ri qui siqꞌuixic qꞌuia 
tak wuj, catijoj cꞌu awib chquij, xatchꞌujaric, —xcha che.

25 Ri tat Pablo xchꞌawic, xubij: Man in chꞌujarinak taj jas ri cächomaj 
la, tat Festo. Ri tajin quinbij are kas tzij. Rucꞌ utzalaj nu chomanic tajin 
quinbij ronojel waꞌ. 26 Waral cꞌo wi we nim takanel Agripa. Kas retam 
ri areꞌ ronojel waꞌ ri tajin quinbij, rumal cꞌu riꞌ man quinxej tä wib 
quintzijon chuwäch ri areꞌ. Quincojo chi ronojel waꞌ retam ri areꞌ, rumal 
chi ri tajin quinbij man banom tä waꞌ chi cꞌuyal. 27 ¿A mat cäcoj la, tat 
Agripa, lal riꞌ ri nim takanel, ri xquibij can ri kꞌalajisal tak re ru Lokꞌ 
Pixab ri Dios? ¡Kas wetam chi cäcoj la! —xcha che.

28 Ri tat Agripa xubij che ri tat Pablo: Xa jubikꞌ man catcowinic caban 
chanim chi ri in quincojon na che ri Cristo, —xcha che.

29 Ri tat Pablo xubij: We chanim, we naꞌtam, are ri nu rayinic chi man 
xuwi tä ri lal, xane xukujeꞌ conojel ri tajin cäquitatabej ri nu tzij cämic, 
cäcaꞌn ta cꞌu na jas ri nu banom in. Man cwaj tä cꞌut chi are cucꞌ we 
ximibal re chꞌichꞌ riꞌ, —xcha chque.

30 Xuwi xbitaj waꞌ we tzij riꞌ rumal ri tat Pablo, xwalij ri nim takanel, 
xukujeꞌ ri nim kꞌatal tzij rachiꞌl ri nan Berenice, xukujeꞌ conojel ri e tꞌuyul 
chilaꞌ. 31 Xebeꞌ chuchomaxic rij waꞌ pa qui tuquiel wi. Xquitzijobela quib, 
xquibij: We achi riꞌ, man cꞌo tä jun mac u banom ri takal wi cäcämisaxic, 
o chi cäcꞌoji ri areꞌ pa cheꞌ, —xechaꞌ.

32 Xpe ri tat Agripa, xubij che ri tat Festo: We achi riꞌ, xkatzokopij ta bi 
waꞌ we ta mat xubij chi cäkꞌat tzij puwiꞌ rumal ri César, ri nimalaj takanel 
puwiꞌ ri Roma, —xcha ri tat Agripa che ri tat Festo.

Ri tat Pablo cätak bi pa ri tinimit Roma

27  1 Aretak xchomatajic chi cujtak bi pa Italia ri cꞌo wi ri nimalaj 
tinimit Roma, ri tat Pablo cucꞌ niqꞌuiaj chic ajpacheꞌ xejach bi pu 

kꞌab jun qui nimal ri soldados, ri cꞌo pa qui wiꞌ cien achijab. Julio u biꞌ ri 

b 27:9 Ri tzij “ayuno”, aretak cäcoj chiꞌ, quel cubij ri nimakꞌij ri cäban cumal ri winak aj 
Israel rech cänaꞌtaj chque ri sachbal qui mac ojer rumal ri Dios. 

tataꞌ riꞌ. We tataꞌ riꞌ are ri cätakan pa qui wiꞌ ri soldados ri cäbix chque: 
“Rech ri Nimalaj Takanel Augusto”, —cuchixic. 2 Xujoc bi pa jun barco pa 
Adramitio, jun tinimit ri cꞌo chiꞌ ri mar. We barco riꞌ benam re pa tak ri 
tinimit re Asia. Kachiꞌl cꞌu ri tat Aristarco ri quel pa ri tinimit Tesalónica, 
jun tinimit waꞌ re Macedonia. 3 Chucab kꞌij xujopan pa ri tinimit Sidón ri 
cꞌo chiꞌ ri mar. Ri tat Julio sibalaj utz xuban rucꞌ ri tat Pablo, xuya che chi 
queꞌ che qui chꞌabexic ri e utz rucꞌ rech cäyiꞌ ri cajwataj che. 4 Xujel chi bi 
pa ri tinimit Sidón, xkatakej ri ka be puwiꞌ ri mar, xkaya can ri Chipre pa 
ri ka mox, rumal chi ri quiäkikꞌ xa chkawäch cäpe wi. 5 Xujkꞌax pa ri mar 
chuwäch ri takꞌaj re Cilicia, xukujeꞌ re Panfilia, xujopan cꞌu pa Mira, jun 
tinimit waꞌ re Licia.

6 Ri tat Julio, ri qui nimal ri soldados, xurik jun barco chilaꞌ aj 
Alejandría ri benam re pa Italia, xujroquisaj chupam rech cäkatakej 
ri ka be. 7 Qꞌuia kꞌij riꞌ xak nojimal ri ka binem pa ri barco, xa rucꞌ tak 
cꞌäx xujopan chuwäch ri tinimit Gnido. Rumal cꞌu rech chi cujukꞌatej ri 
quiäkikꞌ, xa je riꞌ xujocꞌow chuwäch ri Salmón, xujocꞌow chrij ri Creta, 
jun chꞌäkap ulew ri cꞌo pa ri mar. 8 Xkatakej ri ka be chuchiꞌ ri takꞌaj, rucꞌ 
tak cꞌäx xujopan pa ri alaj tinimit ri cäbix Buenos Puertos che, chunakaj 
cꞌu waꞌ cꞌo wi ri tinimit Lasea.

9 Qꞌuia kꞌij chic uj beytajinak. Sibalaj xibibal chi cꞌut ri binem pa ri mar 
rumal chi cuchap ri kꞌalaj (ocꞌowinak chi cꞌu ri ayuno). b Xa je riꞌ ri tat 
Pablo xuchap qui pixbexic ri achijab. 10 Xubij chque: Tataꞌib, quinwilo chi 
we binem riꞌ sibalaj xibibal, man xuwi taj cuban na cꞌäx ri barco, xane 
xukujeꞌ ri ekaꞌn ri cꞌo chupam, xukujeꞌ ne ri uj, we ne cujcäm na, —xcha 
chque.

11 Are cꞌu ri tataꞌ, ri qui nimal ri soldados, areꞌ xunimaj ri cubij ri tataꞌ 
ri cäbinisan ri barco, xukujeꞌ ri ajchakꞌel ri barco. Man xucoj tä pa cuenta 
ri xubij ri tat Pablo. 12 Are cꞌu ri tinimit ri e cꞌo wi man utz tä waꞌ rech 
cäcocꞌowisaj ri kꞌalaj chilaꞌ, rumal riꞌ ri más achijab xquichomaj chi are 
utz na chi quebel bi chilaꞌ, quebeꞌ pa ri tinimit Fenice, we quecowinic. 
Are jun tinimit waꞌ pa Creta ri cꞌo chiꞌ ri mar, chusiqꞌuel ru wiquiäkꞌab u 
kajbal ri kꞌij, xukujeꞌ chusiqꞌuel ru mox u kajbal ri kꞌij. Je riꞌ xcaj xcaꞌno 
rech chilaꞌ cäcocꞌowisaj wi ri kꞌalaj.

Xwalij jun nimalaj kꞌekal jäb puwiꞌ ri mar, sibalaj 
nim cꞌu ri quiäkikꞌ ri cꞌo chupam

13 Xpe cꞌu jubikꞌ quiäkikꞌ pa ru mox ri relbal kꞌij, ri man kas nim u 
chukꞌab, rumal riꞌ xquichomaj chi quecowinic cäquitakej ri qui be. Xebel 
cꞌu bic, xquitakej ri qui be puwiꞌ ri mar chunakaj ri takꞌaj re Creta. 14 Man 

c 27:17 Ri nim manta riꞌ ri cꞌo pa ri barco, aretak cäyac akꞌan waꞌ rech curik ri quiäkikꞌ, are 
cꞌu ri quiäkikꞌ cucꞌam bi waꞌ jas ri cuban che jun barrilete. Cächꞌiquimix ri barco rumal ri 
quiäkikꞌ ri curik ri manta ri ximital che (Hechos 27:40 ). d 27:29 Ri nimak tak chꞌichꞌ ri 
cäbix anclas chque, e cꞌo colob ri ximital chque. Ri qui patän ri chꞌichꞌ riꞌ are chi cäcaꞌno 
chi ri barco cätaqꞌui pa ri jaꞌ, man cꞌo tä queꞌ wi. 

naj tä más uj benak pa ri mar aretak xak teꞌtalic xpe jun nimalaj quiäkikꞌ, 
ri cäbix Nordeste che, ri petinak pa Creta, xuchap cꞌu u slabisaxic ri 
barco. 15 Rumal chi man xujcowin taj xujbin chkawäch rumal ri quiäkikꞌ, 
xa je riꞌ xak xkaya che ri quiäkikꞌ chi cujcꞌam bi rumal. 16 Xujocꞌow chrij 
jun alaj chꞌäkap ulew ri cꞌo pa ri mar, Clauda u biꞌ, ri man cꞌo tä wi más 
quiäkikꞌ. Rucꞌ tak cꞌäx xujcowin chuyaquic ri alaj barco ri ka chererem 
bic che toꞌbal kib. 17 Aretak cꞌo chi ri alaj barco chupam ri nim barco, 
xquixim ri nim barco rucꞌ colob chrij rech man cäjakꞌin taj. Cäquixej cꞌu 
quib we ne cunim rib ri nim barco pa ri senyäb ri cäbix Sirte che, rumal 
cꞌu riꞌ xquikasaj ri manta ri cꞌo puwiꞌ ri barco. c 18 Chucab kꞌij, rumal chi 
sibalaj nim u chukꞌab ri quiäkikꞌ chupam ri kꞌekal jäb, xquichap resaxic 
ri ekaꞌn pa ri barco, xquiqꞌuiäk bi pa ri mar. 19 Churox kꞌij chic xekaqꞌuiäk 
bi ri chacubal tak jastak rech ri barco pa ri jaꞌ. 20 Qꞌuia kꞌij chic man xkil 
tä chi u wäch ri kꞌij o ri chꞌimil, ka rikom cꞌu cꞌäx rumal ri nimalaj kꞌekal 
jäb. Xkachomaj cꞌut chi cujcäm na, man cuꞌl tä chi ka cꞌux chi cujcꞌasiꞌc.

21 Xqueꞌ cꞌu qꞌuia ri kꞌij man cꞌo tä ka wa xkatijo, rumal riꞌ ri tat Pablo 
xtaqꞌui akꞌan chkaxol, xubij: Tataꞌib, sibalaj utz na we ta xta alak ri xinbij, 
mat xujel lok pa Creta, rech mat xkarik waꞌ we cꞌäx riꞌ, we tzakic riꞌ. 
22 Cämic cꞌut chajij alak animaꞌ, man cꞌo tä jun chech alak ri cäcäm na, 
xane xuwi ri barco cäyojyob na, cäsach cꞌu u wäch. 23 Mier cꞌut chakꞌab 
xucꞌut rib jun ángel chnuwäch ri takom lok rumal ri Dios ri in ajchakꞌel, 
xukujeꞌ ri quinkꞌijilan che. 24 Xubij cꞌu ri ángel chwe: “Pablo, maxej awib, 
rajwaxic catopan na rucꞌ ri César ri nimalaj takanel puwiꞌ ri Roma. Rumal 
cꞌu awech at ri Dios queutoꞌ na chuwäch ri cämical conojel ri e benak 
awucꞌ pa ri barco,” —xcha chwe. 25 Rumal riꞌ, tataꞌib, chajij alak animaꞌ. Ri 
in nu cuꞌbisam nu cꞌux chrij ri Dios, quincoj cꞌu na chi kas tzij. Jeꞌ cäbantaj 
na jas ri xbix chwe rumal ri ángel. 26 Cäkatoꞌ cꞌu na kib pa jun chꞌäkap 
ulew ri cꞌo pa ri mar aretak ri quiäkikꞌ cujuya can chilaꞌ, —xcha chque.

27 Pa jun akꞌab cꞌut, chucab semana re ri ka binem pa ri mar Adria, 
xujeꞌ je riꞌ, xujeꞌ je waꞌ rumal ri quiäkikꞌ. Are niqꞌuiaj akꞌab riꞌ, aretak ri 
achijab ri e cꞌamowinak bi ri barco xquilo chi cujnakajin chic che ri ulew. 
28 Xquetaj ru najal ru pam ri mar, xquilo chi are juwinak waklajuj metros 
kajinak. Xujbin chi apan jubikꞌ, te cꞌu riꞌ xquetaj chi jumul, xquil cꞌut chi 
are juwinak wukub metros. 29 Cäquixej cꞌu quib we ne cäjeki ri barco cho 
tak ri abaj, rumal riꞌ xquikasaj bi quiejeb nimak tak chꞌichꞌ ri cäbix anclas 
chque chrij ri barco. d Conojel are cäcaj chi cäsakir chanim, rumal chi 

sibalaj cäquixej quib. 30 Ri achijab ri e cꞌamowinak bi ri barco xquichomaj 
quebel bi pa ri barco chutoꞌic quib. Rumal riꞌ xquichap u kasaxic ri alaj 
barco pa ri mar, jeꞌ ta ne chi quequikasaj ri niqꞌuiaj anclas chic chuwäch 
ri nim barco. ¡Man jeꞌ tä cꞌu riꞌ ri tajin cäcaꞌno! 31 Are cꞌu ri tat Pablo xubij 
che ri tataꞌ ri cätakan pa qui wiꞌ ri soldados, xukujeꞌ chque ri soldados: 
We ri achijab ri e cꞌamowinak bi ri barco man quecanaj tä can chupam ri 
barco, man cäcowin tä alak cätoꞌ ib alak, —xcha chque.

32 Xepe cꞌu ri soldados, xequikupij tak ri colob ri ximibem re ri alaj 
barco, xquitzokopij cꞌu bi pa ri mar.

33 Aretak xsakiric ri tat Pablo xubij chque conojel chi utz we cꞌo jas 
cäquitijo, xubij cꞌu chque: Ya xqueꞌ quieb semanas waꞌ man warinak tä 
alak, man cꞌo tä jas tijom alak. 34 Quintaꞌ tokꞌob chech alak chi cäwiꞌ 
alak. Are rajwaxic waꞌ rech cꞌo chukꞌab alak chutoꞌic ib alak. Man cꞌo tä 
cꞌu ne jun u wiꞌ jun chech alak ri cäsach na u wäch, —xcha chque.

35 Aretak xbitaj waꞌ rumal ri tat Pablo, xucꞌam ri wa, xumaltioxij waꞌ che ri 
Dios chquiwäch conojel, te cꞌu riꞌ xupiro, xuchaplej cꞌu wiꞌm. 36 Te cꞌu riꞌ conojel 
xquichajij animaꞌ, xewiꞌ cꞌut. 37 Ri uj, uj quieb cientos rucꞌ oxcꞌal waklajuj 
chkonojel ri uj cꞌo pa ri barco. 38 Te cꞌu riꞌ, aretak quelem chic, xquesaj ri trico 
pa ri barco, xquiqꞌuiäk cꞌu can pa ri mar rech man al tä más ri barco.

Cäkaj ri barco chuxeꞌ ri jaꞌ
39 Aretak xsakiric man xquichꞌob tä u biꞌ ri ulew ri xquil apanok, xquil cꞌu 

apan jun u kꞌab mar ri oquinak bi chupam ri ulew, senyäb u chiꞌ. Xquichomaj 
resaxic bi ri barco jelaꞌ pa ri ulew we quecowinic. 40 Xquikupij ri colob ri 
ximibem que ri anclas, xquiya can pa ri mar, xukujeꞌ xequiquir tak ri pala ri 
quetob chubinisaxic ri barco. Xquiyac akꞌan ri manta ri cꞌo chuwäch ri barco 
rech curik ri quiäkikꞌ, xquikebsaj cꞌu ri barco chunakaj ri senyäb chiꞌ ri mar. 
41 Are cꞌu ri barco xopan jelaꞌ jawijeꞌ e cꞌo wi quieb binel jaꞌ, xchꞌapi ri barco pa 
ri jutanaj senyäb. Ru tzaꞌm ri barco co xunim rib pa ri senyäb, are cꞌu ri rij ri 
barco xuchap u banic chꞌäkatak rumal ru chukꞌab ru wojaꞌ ri cuban sibalaj cꞌäx 
che. 42 Ri soldados xquichomaj qui cämisaxic ri ajpacheꞌ, rech man cꞌo tä jun 
cämuꞌxanic, canimaj bic. 43 Are cꞌu ri tataꞌ ri cätakan pa qui wiꞌ ri soldados, are 
craj cutoꞌ can ri tat Pablo, rumal riꞌ man xraj taj chi jeꞌ xcaꞌno jas ri xquichomaj 
ri soldados. Xtakan cꞌut chi conojel ri achijab ri quecowinic quemuꞌxanic, 
chquiqꞌuiäka bi quib nabe pa ri mar rech quebel bi cho ri ulew. 44 Xtakanic chi 
ri niqꞌuiaj chic quebeꞌ chrij tak tzꞌalam, chrij u chꞌäkapil tak barco. Je riꞌ xcaꞌn 
conojel, xebel bi cho ri ulew, man xecäm taj.

Waral cätzijox wi ri xuban ri tat Pablo pa Malta, 
jun chꞌäkap ulew ri cꞌo pa ri mar

28  1 Aretak konojel utz ka wäch uj cꞌo chi cho rulew, xketamaj 
chi ri chꞌäkap ulew riꞌ ri cꞌo pa ri mar, are Malta u biꞌ. 2 Ri 

winak ri e cꞌo chilaꞌ sibalaj utz ka chꞌabexic xcaꞌno. Xcaꞌn jun kꞌakꞌ, 
te cꞌu riꞌ xujquisiqꞌuij konojel rech cäkamikꞌ kib rumal chi nim ri tew 
cꞌolic, xukujeꞌ tajin cäkaj ri jäb. 3 Xpe ri tat Pablo, xucꞌam apan quieb 
oxib chakiꞌj siꞌ, tajin cꞌu cuya pa ri kꞌakꞌ aretak xel lok chquixol ri siꞌ 
jun cumätz. Xanimaj lok cho ri kꞌakꞌ, xtzuyiꞌ cꞌu che ru kꞌab ri tat Pablo. 
4 Aretak ri winak ajchilaꞌ xquil ri cumätz tzayal che ru kꞌab ri tat Pablo, 
xquibij chquibil tak quib: Waꞌ we achi riꞌ are jun cämisanel, pune man 
xcäm tä can pa ri mar, cämic cꞌut cutoj na ri etzelal u banom, cäcäm cꞌu 
na, —xechaꞌ.

5 Are cꞌu ri tat Pablo xutotaꞌ ru kꞌab, xkaj cꞌu ri cumätz pa ri kꞌakꞌ, 
are cꞌu ri areꞌ man cꞌo tä jas xubano. 6 Conojel ri winak queyeꞌm chi ri 
tat Pablo cäsipojic, we ne xak teꞌtalic cätzakic, cäcäm cꞌut. Naj riꞌ xak 
xqueyej na jas cubano. Aretak cꞌut xquilo chi man cꞌo tä jas jun cꞌäx 
xuriko, xquiqꞌuex qui chomanic, xquibij chi ri tat Pablo are jun dios.

7 Chunakaj ri cꞌolibal riꞌ cꞌo ri rulew ri tataꞌ ri qui nimal ri winak ri e cꞌo 
chilaꞌ pa ri tinimit riꞌ. Ri tataꞌ riꞌ, Publio u biꞌ. Are cꞌu waꞌ sibalaj utz xuban 
che ka cꞌulaxic pa rachoch, oxib kꞌij cꞌut xujrilij rucꞌ utzil. 8 Yawab cꞌu ru 
tat ri tat Publio, cꞌo pa chꞌat. Cꞌo kꞌakꞌ chrij, xukujeꞌ sibalaj cꞌo pamaj che. 
Xeꞌ cꞌu ri tat Pablo che rilic, xuban orar rucꞌ. Te cꞌu riꞌ xuya ru kꞌab puwiꞌ, 
xucunaj cꞌu ri tataꞌ. 9 Rumal waꞌ we xbantajic riꞌ, xepe conojel ri yawabib ri 
e cꞌo chilaꞌ pa ri tinimit riꞌ, xecunataj cꞌut. 10 Conojel ri winak sibalaj nim 
xujquil wi, qꞌuia ri xquisipaj chke. Te cꞌu riꞌ, aretak xujel bi chilaꞌ pa jun 
barco chic, ri winak xquiya bi ronojel ri rajwaxic chke che ri ka binem.

Ri tat Pablo copan pa ri tinimit Roma
11 Oxib icꞌ xujcꞌoji na chilaꞌ pa Malta, te cꞌu riꞌ xujoc pa jun barco aj 

Alejandría ri xrocꞌowisaj ri kꞌalaj chilaꞌ. We barco riꞌ cꞌo retal cojom che, 
are cꞌu ri qui wächbal ri qui dios Cástor, ri qui dios Pólux. 12 Xujopan cꞌu 
pa ri tinimit Siracusa ri cꞌo chiꞌ ri mar. Chilaꞌ xujcanaj wi na can oxib kꞌij. 
13 Xujel chi bi chilaꞌ, xkatakej cꞌu ri ka be pa ri mar chunakaj ri takꞌaj cꞌä 
xujopan na pa ri tinimit Regio. Che ri jun kꞌij chic xpe jun quiäkikꞌ chkij 
pa ru mox ri relbal kꞌij, chucab kꞌij cꞌut xujopan pa ri tinimit Puteoli. 
14 Chilaꞌ cꞌut pa Puteoli xekarik wi jujun kachalal cojonelab. Xquibij cꞌu 
chke chi cujcanaj jun semana cucꞌ. Jeꞌ xkaꞌno, te cꞌu riꞌ xujeꞌ pa ri tinimit 
Roma. 15 Ri kachalal pa Roma qui tom chic chi cujopanic, xepe che ka 
cꞌulaxic pa be, xkarik cꞌu kib pa ri alaj tinimit Foro de Apio, xukujeꞌ jun 
cꞌolibal ri cäbix Tres Tabernas che. Aretak ri tat Pablo xeril ri kachalal, 
xuya maltioxinic che ri Dios, sibalaj xuchajij animaꞌ. 16 Aretak xujopan 
pa ri tinimit Roma, ri tat Julio ri tataꞌ ri cätakan pa qui wiꞌ ri soldados, 
xeujach ri ajpacheꞌ pu kꞌab ri tataꞌ ri qui nimal ri soldados ri e cꞌo chilaꞌ. 
Are cꞌu ri tat Pablo xyiꞌ che chi cäcꞌoji pa jun ja u tuquiel wi, xchajix cꞌu 
rumal jun soldado.

Ri tat Pablo cutzijoj ru Lokꞌ Pixab ri Dios pa ri tinimit Roma
17 Oxib kꞌij chic cꞌo ri tat Pablo pa Roma aretak xtakan che qui siqꞌuixic 

ri qui nimakil ri winak aj Israel ri e cꞌo pa Roma. Aretak cꞌut qui mulim 
chi quib, ri tat Pablo xubij chque: Kachalal, ri in man cꞌo tä jas jun cꞌäx 
xinban chque ri ka winakil aj Israel, man cꞌo tä cꞌu nu bim chrij ri e 
nakꞌatal wi ri ka mam ojer. Pune je riꞌ xinoquisax cꞌu pa cheꞌ pa ri tinimit 
Jerusalén, te cꞌu riꞌ xinjach lok pa qui kꞌab ri winak aj Roma. 18 Aretak 
xquicꞌot nu chiꞌ ri e areꞌ, are ta xcaj xinquitzokopij rumal chi man cꞌo 
tä jas xquirik chwij ri yaꞌtal ta wi quincämisaxic. 19 Are cꞌu ri winak aj 
Israel man xcaj taj chi xintzokopixic. Rumal riꞌ rajwaxic wi xinbij chi 
are ri César, ri nimalaj takanel puwiꞌ ri Roma, cäkꞌatow na tzij pa nu 
wiꞌ. Rumal waꞌ in cꞌo waral, man are tä chi cꞌo qui mac ri nu winakil ri 
quinbij chquij. 20 Rumal cꞌu riꞌ xintakan che siqꞌuixic alak, rech quinwil 
wäch alak, xukujeꞌ rech quintzijon ucꞌ alak. Rumal cꞌu rech ri cuꞌlbal ka 
cꞌux konojel uj ri uj aj Israel, ri in, in ximital cucꞌ we ximibal riꞌ re chꞌichꞌ, 
—xcha ri tat Pablo chque.

21 Ri e areꞌ cꞌut xquibij: Man cꞌo tä jun wuj ri petinak pa Judea ka 
cꞌamom ri cꞌo jas cubij chij la. Xukujeꞌ man cꞌo tä jun chque ri kachalal ri 
e petinak jelaꞌ, ri e ulinak waral, ri u bim ta ri man utz taj chij la. 22 Cäkaj 
cꞌut cäkato jas ri cächomaj la, rumal chi ketam chi pa ronojel tinimit cꞌäx 
quechꞌaw ri winak chrij we cꞌacꞌ tijonic riꞌ, —xecha che ri tat Pablo.

23 Xquichaꞌ cꞌu jun kꞌij rech quetzelej rucꞌ ri tat Pablo. E qꞌuia cꞌut 
xeopan rucꞌ pa ja jawijeꞌ ri jekel wi. Ri areꞌ cꞌut xtzijon cucꞌ chrij ru 
takanic ri Dios pa qui wiꞌ ri winak. Xuwi xuchap akꞌab, are chakꞌab chic 
aretak xtoꞌtajic. Xucoj u chukꞌab chque ri winak rech quecojon che ri 
Jesús. Xusiqꞌuij chquiwäch ri cubij chrij ri Jesús pa tak ri wuj re ru Pixab 
ri Moisés, xukujeꞌ ri cubij chupam ri qui wuj ri kꞌalajisal tak re ru Lokꞌ 
Pixab ri Dios ojer. 24 Jujun xquicꞌamo jas ri xubij ri tat Pablo, xquicojo, 
jujun chic cꞌut man xquicoj taj. 25 Man xjunamataj tä cꞌu ri qui chomanic 
conojel, xa je riꞌ nojim xquichaplej elem bic. Are cꞌu ri tat Pablo xubij 
chque: Kas tzij ri xubij ri Lokꞌalaj Espíritu chque ri ka mam ojer chuchiꞌ ri 
ka mam Isaías ri kꞌalajisal re ru Lokꞌ Pixab ri Dios. Je waꞌ xubij:
 26 Jat, jabij chque we winak riꞌ:

Ri ix, pune kas tzij quitatabej,
man quichꞌob tä riꞌ ri quito.

Pune kas tzij quixcaꞌyic,
man quixcowin tä chuchꞌobic ri quiwilo.

 27 Je riꞌ, rumal chi ri canimaꞌ
we winak riꞌ abajarinak chic.

Qui tzꞌapim ri qui xiquin,
qui chꞌukum cꞌu ri qui wakꞌäch

rech man quecaꞌy taj,
man coc tä tzij pa qui jolom,
man cäquichꞌob tä cꞌut.
Je riꞌ rech man cäquitzelej tä quib

wucꞌ, queutziric, cäsach ta cꞌu na
ri qui mac,

—cächaꞌ, —xcha ri tat Pablo.
28 Chetamaj baꞌ alak chi ri Utzalaj Tzij re ri Evangelio ri queutoꞌ ri 

winak, cätzijox na chque ri niqꞌuiaj winak chic ri man e aj Israel taj. Ri e 
areꞌ cꞌut cäquitatabej na, —xcha ri tat Pablo chque.

29 Aretak xbitaj waꞌ we tzij riꞌ rumal ri tat Pablo, conojel ri winak aj 
Israel xebel bic, sibalaj xquichomala quib chrij ri xubij ri tat Pablo chque.

30 Quieb junab cꞌut xcꞌoji na ri tat Pablo pa Roma pa jun kajomal ja. Utz 
xuban che qui cꞌulaxic conojel ri xeopan chuchꞌabexic. 31 Aretak xcꞌoji 
chilaꞌ man xuxej tä rib chutzijoxic ru takanic ri Dios pa qui wiꞌ ri winak, 
xukujeꞌ xeutijoj ri winak chrij ri Kajaw Jesucristo, man cꞌo tä cꞌu jun ri 
xyoꞌw latzꞌ che. 

Ri apóstol Pablo cuchap u tzꞌibaxic jun carta 
chque ri kachalal cojonelab aj Roma

1  1 In waꞌ, ri Pablo, in patänil re ri Jesucristo. Ri Dios xinusiqꞌuij, 
xinuchaꞌ rech quinoc che apóstol, jun chque ru takoꞌn ri Areꞌ, rech 

quintzijoj ri Utzalaj Tzij re ri Evangelio.
2 Ojer cꞌut xubij lok ri Dios waꞌ we Utzalaj Tzij riꞌ chupam ri Lokꞌalaj 

u Tzij ri Tzꞌibtal cumal ri kꞌalajisal tak re ru Lokꞌ Pixab ri Areꞌ. 3 Are 
cꞌu waꞌ ri Utzalaj Tzij chrij ri Kajaw Jesucristo ru Cꞌojol ri Dios, ri xil u 
wäch waral cho we uwächulew. Ri u mam cꞌut, are ri nim takanel David 
ojer. 4 Rucꞌ nimalaj chukꞌab cꞌut, aretak xcꞌastaj chquixol ri cäminakib, 
xkꞌalajisaxic chi are u Cꞌojol ri Dios rumal ri Lokꞌalaj Espíritu. 5 Rumal 
ri Jesucristo ri Dios xutokꞌobisaj ka wäch, xuya chke chi cujoc che 
apóstoles, a u takoꞌn ri Areꞌ, rech e cꞌo winak ri quecojon che ri Areꞌ, ri 
xukujeꞌ queniman che pa conojel tak ri tinimit cho ruwächulew. 6 Ri ix 
cꞌut, ix jun chquixol ri winak riꞌ ri quecojonic ri e siqꞌuim rumal ri Dios 
rech queboc che rechbal ri Jesucristo.

7 Quintzꞌibaj bi waꞌ we wuj riꞌ chiwe ix, iwonojel ri ix cojonelab, ri ix 
cꞌo pa ri tinimit Roma. Sibalaj ix lokꞌ chuwäch ri Dios. Ix u siqꞌuim cꞌut 
rech cäban chꞌajchꞌoj che ri iwanimaꞌ, quixkꞌax cꞌu pu kꞌab ri Areꞌ. Are ta 
baꞌ ri Dios ka Tat xukujeꞌ ri Kajaw Jesucristo cutokꞌobisaj i wäch, cuban 
cꞌut chi cuxlan ri iwanimaꞌ.

Ri apóstol Pablo craj copan cucꞌ ri cojonelab ri e cꞌo pa ri tinimit Roma
8 Nabe quinya maltioxinic che ri nu Dios rumal iwech ix iwonojel pa 

ru biꞌ ri Jesucristo. Je riꞌ quinbano rumal chi pa conojel tak ri tinimit 

RI CARTA RI XUTZꞌIBAJ 
RI SAN PABLO CHQUE RI 

COJONELAB AJ ROMA
 

 

a 1:5 “Apóstol”: Chawilaꞌ ri San Mateo 10:2, nota. 

cätzijox wi chi kas tzij ix cojoninak. 9 Are cꞌu ri Dios ri tajin quinpatänij 
rucꞌ ronojel wanimaꞌ, tajin cꞌu quintzijoj ri Utzalaj Tzij re ri Evangelio 
chrij ri u Cꞌojol. Retam cꞌu ri Areꞌ chi kas tzij amakꞌel cänaꞌtaj chwe 
quinban orar pi wiꞌ. 10 Amakꞌel quintaꞌ che ri Dios chi we are ru rayibal 
cuya chwe chi quinopan na iwucꞌ pa jun kꞌij. 11 Are laꞌ chi sibalaj cwaj 
quinwil i wäch, cwaj cꞌut quinya jun tobanic chiwe che ri i cꞌaslemal 
rucꞌ ri Dios, rech kas cäcꞌoji u chukꞌab ri i cojonic. 12 Are cꞌu cwaj chi 
cäkawalijisaj ri kanimaꞌ ri jun rucꞌ ri jun chic rucꞌ we cojonic riꞌ ri ix 
cojoninak wi ix. Are cꞌu waꞌ ri nu cojonic in xukujeꞌ.

13 Kachalal, cwaj chi quiwetamaj chi qꞌuia mul nu rayim quinopan 
iwucꞌ, man xyiꞌ tä cꞌu chwe chi jeꞌ quinban waꞌ. Are cwaj quinbano chi 
jujun chiwe kas cäquijach na quib pu kꞌab ri Cristo, jeꞌ jas ri nu banom 
cucꞌ ri winak ri man e aj Israel taj pa niqꞌuiaj tinimit chic. 14 Quinnaꞌ in 
chi jeꞌ ta ne cꞌo nu cꞌas cucꞌ conojel ri winak. Rajwaxic wi quintzijoj ri 
Utzalaj Tzij re ri Evangelio chque ri winak ri yoꞌm tijonic chque, xukujeꞌ 
ri man yoꞌm tä tijonic chque, chque ri cꞌo quetam, xukujeꞌ chque ri man 
cꞌo tä quetam. 15 Rumal riꞌ sibalaj cwaj in quintzijoj ri Utzalaj Tzij re ri 
Evangelio chiwe ix xukujeꞌ, ri ix cꞌo pa Roma.

Waral cäkil wi chi cꞌo u chukꞌab ri Utzalaj Tzij re ri Evangelio
16 Ri in man quinqꞌuix tä chutzijoxic ri Utzalaj Tzij re ri Evangelio, 

rumal chi cꞌo ri nimalaj u chukꞌab ri Dios rucꞌ che qui toꞌic conojel ri 
winak ri quecojonic, ri winak aj Israel nabe, te cꞌu riꞌ ri winak ri man e 
aj Israel taj. 17 Ri Utzalaj Tzij re ri Evangelio cukꞌalajisaj chkawäch chi 
xak xuwi rumal ri cojonic che ri Cristo cuyaꞌ cäjicomataj ri kanimaꞌ cho 
ri Dios. Jeꞌ cubij ru Lokꞌ Pixab ri Dios ri Tzꞌibtalic: “Ri winak ri jicom ri 
ranimaꞌ cho ri Dios, cäcꞌasi na riꞌ rumal ri cojonic,” —cächaꞌ.

Waral cäkil wi chi conojel ri winak cꞌo qui mac
18 Kꞌalaj cꞌut chi ri nimalaj royowal ri Dios cäpe ajchicaj pa qui wiꞌ ri 

winak chucꞌäjisaxic qui wäch conojel ri cäcaꞌn etzelal, ri man cäcaꞌn tä ri 
jicomal. Rumal cꞌu ri etzelal ri cäcaꞌno e qꞌuia winak ri man cäquetamaj 
tä ri Kas Tzij. 19 Ri e areꞌ kas cꞌo quetam chrij ri Dios rumal chi ri Areꞌ u 
kꞌalajisam waꞌ chquiwäch. 20 Pune ri Dios man quilitaj taj, etamtal cꞌut 
chi cꞌolic. Kꞌalaj waꞌ cumal conojel ri jastak ri e u banom. Etamtal lok 
waꞌ tzaretak xban ruwächulew chi are Dios, chi ri nimalaj u chukꞌab man 
cꞌo tä u qꞌuisic. Rumal riꞌ ri winak man cuyaꞌ taj cäquibij chi man cꞌo tä 
qui mac. 21 Ri e areꞌ, pune quetam chi cꞌo ri Dios, man xquinimarisaj tä u 
kꞌij jas ri yaꞌtal che ri Dios, man xemaltioxin tä cꞌu che. Xane xa xquijach 
quib chuchomaxic ri man cꞌo tä u patän. Jun wi ri qui chomanic, jeꞌ ta 
ne chi e sachinak pa ri kꞌekum. Man xquichꞌob tä chic jas tajin cäcaꞌno. 
22 Pune ta ne cäquibij chi cꞌo qui noꞌj, xak cꞌu e con tak winak waꞌ. 23 Man 

cäquinimarisaj tä u kꞌij ri Dios ri man cäcäm taj, xane are cäquinimarisaj 
qui kꞌij ri qui wächbal winak ri xa quecämic, xukujeꞌ ri qui wächbal tak 
chicop ri cꞌo qui xicꞌ, ri qui wächbal tak cumätz, xukujeꞌ ri niqꞌuiaj awaj 
chic.

24 Rumal riꞌ ri Dios xeujach chubanic ronojel ri itzel tak qui rayinic 
ri benak canimaꞌ cucꞌ, ri äwas u banic cho ri Areꞌ xukujeꞌ chquiwäch ri 
winak. Xcaꞌn cꞌu ri sibalaj qꞌuixbal u banic ri jun rucꞌ ri jun chic. 25 Je riꞌ, 
rumal chi xquicoj ri man kas tzij taj chuqꞌuexwäch ri kas tzij chrij ri Dios. 
Are xequikꞌijilaj, xequipatänij ronojel ri banom rumal ri Dios. Man are tä 
xquikꞌijilaj ri Dios ri xbanow ronojel, ri xak xuwi che ri Areꞌ yaꞌtal wi chi 
cänimarisax u kꞌij. Amén.

26 Rumal riꞌ ri Dios xeujach chubanic ri qꞌuixbal u banic ri benak 
canimaꞌ rucꞌ. Xukujeꞌ ne ri ixokib are cäcaꞌn chi ri man takal tä u banic 
chuqꞌuexwäch ri kas takal u banic. 27 Xukujeꞌ ri achijab man cäcaꞌn tä chi 
ri takal u banic cucꞌ ixokib, xane xa cäcaꞌn ri itzel tak qui rayinic ri jun 
rucꞌ ri jun chic. Cäcaꞌn cꞌu ri qꞌuixbal u banic, achijab cucꞌ achijab. Tajin 
cꞌu cäcꞌäjisax qui wäch, are cꞌu waꞌ ri tojbal re ri etzelal ri cäcaꞌno.

28 Rumal cꞌu rech chi man cäcaj taj cäquicoj ri Dios pa cuenta, ri 
Dios xeuya canok rech cäquichomaj ri man utz taj, rech cäcaꞌn que ri 
man takal tä u banic. 29 Qui yoꞌm quib chubanic ronojel u wäch etzelal. 
Cäcaꞌn ri man jicom taj, cäcaꞌn cꞌu que jas ri cäcaꞌn ri tzꞌiꞌ ri xak cäquirik 
quib, man cꞌo tä qui pixab. Cäquirayij ri quech niqꞌuiaj winak chic, e 
banal tak etzelal. Cꞌäx cäquinaꞌ chrij jun chic, quecämisanic, xak chꞌoj 
cäcaj, quequisub ri winak, cäquiyac cꞌu tzij chquij. Xa tzel u banic ri 
qui cꞌaslemal. 30 Cäquibij ri man utz taj chquij niqꞌuiaj winak chic. 
Cäquetzelaj u wäch ri Dios, man cꞌo tä cꞌu qui qꞌuixbal. Cäcaꞌn nimal, 
cäquinimarisaj quib, cäquichomaj u banic ri man utz taj, man queniman 
tä cꞌu chque ri qui nan qui tat. 31 Man coc tä tzij pa qui jolom, man 
cäcaꞌn taj jas ri cäquibij chi cäcaꞌno, man cäquitokꞌobisaj tä qui wäch 
niqꞌuiaj chic, man cꞌo tä sachbal mac cucꞌ, man quel tä cꞌu qui cꞌux chque 
ri winak. 32 Quetam cꞌut ri cubij ru Lokꞌ Pixab ri Dios, chi ri winak ri 
quebanow tak we mac riꞌ, are yaꞌtal chque chi quecämisaxic. Pune ta ne 
je riꞌ, man xuwi taj cäcaꞌn ri mac, xane jeꞌl cäquilo chi ri niqꞌuiaj chic 
cäcaꞌn que.

Waral cäkil wi chi ri Dios jicom ri ranimaꞌ 
chukꞌatic tzij pa qui wiꞌ ri winak

2  1 Rumal riꞌ man cuyaꞌ taj cabij chi man cꞌo tä a mac, at riꞌ ri cakꞌat 
tzij puwiꞌ jun winak chic, apachin ta ne ri at. Je riꞌ, rumal chi aretak 

cakꞌat tzij puwiꞌ jun winak chic, xa tajin cakꞌat tzij pa wiꞌ chbil awib chi 
cäcꞌäjisax a wäch at. Caban cꞌu awe ri man utz taj ri tajin cuban ri winak 
ri cakꞌat tzij puwiꞌ. 2 Ketam cꞌut chi ri Dios kas jicom cubano aretak cukꞌat 

tzij pa qui wiꞌ chi cäcꞌäjisax qui wäch ri winak ri jeꞌ cäcaꞌn waꞌ. 3 Ri at cꞌut 
ri cakꞌat tzij pa qui wiꞌ niqꞌuiaj winak chic, te cꞌu riꞌ caban at jas ri cäcaꞌn 
ri e areꞌ, ¿a cachomaj chi ri Dios man cukꞌat tä tzij pa wiꞌ at chi cäcꞌäjisax 
a wäch? ¡Man jeꞌ taj! 4 Xa cawetzelaj u wäch ri nimalaj rutzil ri Dios. 
Awetam cꞌut chi u chajim paciencia awucꞌ, u cochꞌom cꞌu u wäch chawe. 
¿A mat cachꞌobo chi ri Dios u banom utzil chawe rech ri at caqꞌuex 
rawanimaꞌ xukujeꞌ ra chomanic? 5 Ri at cꞌut abajarinak ri awanimaꞌ, 
man a qꞌuexom tä waꞌ, man a qꞌuexom tä cꞌu ra chomanic. Rumal riꞌ 
xa tajin caban más nim che ri cꞌäjisabal a wäch ri cäpe na chawij. Jeꞌ 
cäcꞌulmataj waꞌ pa ri kꞌij ri cucꞌut rib ri Dios chucꞌäjisaxic qui wäch ri 
winak, cukꞌat cꞌu na tzij pa qui wiꞌ rucꞌ jicomal. 6 Cuya cꞌu na ri tojbal que 
ri winak chquijujunal jeꞌ jas ri takal chque rumal ri caꞌnom. 7 Ri winak 
ri cäquitzucuj ri u nimarisaxic qui kꞌij rumal ri Dios, xukujeꞌ ri u yaꞌic 
qui kꞌij rumal, xukujeꞌ ri jastak ri man cäsach tä qui wäch, amakꞌel cꞌut 
cäcaꞌn ri utzil. Chque ri e areꞌ ri Dios cuya na ri cꞌaslemal ri man cꞌo tä 
u qꞌuisic. 8 Are cꞌu ri winak ri xak xuwi cäquichomaj ri quech ri e areꞌ, 
ri man cäcaj taj cäquinimaj ri kas tzij, xane are cäquitakej ri etzelal, ri 
Dios cꞌut cucꞌäjisaj na qui wäch rucꞌ nimalaj oyowal. 9 Nimalaj bis, cꞌäxcꞌol 
quepe na pa qui wiꞌ conojel ri winak ri cäcaꞌn etzelal. Cuchap na cucꞌ ri 
winak aj Israel, te cꞌu riꞌ cäpe na pa qui wiꞌ ri winak ri man e aj Israel taj. 
10 Are cꞌu ri winak ri cäcaꞌn ri utz, cänimarisax na qui kꞌij conojel, cäyiꞌ 
na qui kꞌij, cäban na chi cuxlan ri canimaꞌ rumal ri Dios. Cuchap na waꞌ 
cucꞌ ri winak aj Israel, te cꞌu riꞌ cucꞌ ri winak ri man e aj Israel taj.

11 Je riꞌ, rumal chi ri Dios junam queril wi conojel ri winak. 12 Conojel 
ri quemacunic ri man cꞌo tä que ri Pixab ri xutzꞌibaj ri ka mam Moisés, 
cäsach na qui wäch pune man cꞌo tä ri Pixab riꞌ cucꞌ. Conojel cꞌu ri 
quemacunic pune cꞌo ri Pixab cucꞌ ri xutzꞌibaj ri ka mam Moisés, cäkꞌat 
na tzij pa qui wiꞌ rumal we Pixab riꞌ. 13 Ri xuwi cäquitatabej ri Pixab, man 
e are tä riꞌ ri jicom ri canimaꞌ cho ri Dios, xane ri cäcaꞌno jas ri cubij ri 
Pixab, e are riꞌ ri jicom ri canimaꞌ cho ri Dios. 14 Aretak ri winak ri man 
e aj Israel taj cäcaꞌn jas ri cubij ri Pixab, pune man cꞌo ri Pixab cucꞌ, pa 
canimaꞌ cꞌut cäpe wi ri cäcaꞌno. Ri e areꞌ cꞌut quebanow ri qui pixab. 
15 Rumal ri cäcaꞌno kꞌalaj chi tzꞌibtal ri Pixab pa ri canimaꞌ. Ri cäquinaꞌ pa 
canimaꞌ are cäkꞌalajisanic chi kas tzij waꞌ. Ri qui chomanic chquijujunal 
are cäkꞌalajisan na we utz o man utz taj ri tajin cäcaꞌno. 16 Cäkꞌalajin cꞌu 
na waꞌ pa ri kꞌij aretak ri Dios cukꞌat na tzij rumal ri Jesucristo puwiꞌ 
ronojel ri man etamtal taj ri cꞌo pa canimaꞌ ri winak, jeꞌ jas ri cubij ri 
Utzalaj Tzij re ri Evangelio ri quintzijoj.

Waral cäkil wi chi ri winak aj Israel cäcaꞌn qui nimal che ri Pixab
17 Ri at cꞌut cabij chi at aj Israel, are catoꞌbej awib ri Pixab ri xutzꞌibaj 

ri ka mam Moisés, caban a nimal che ri a Dios. 18 Ri at awetam jachique 

b 2:25 “Retal ri ojer trato”: Chawilaꞌ Hechos 7:8. 

ru rayibal ri Dios, ri Pixab cꞌut cucꞌut chawäch jachique ri utz na. 19 Canaꞌ 
pa rawanimaꞌ chi kas awetam cacꞌam qui be ri moyab, chi catcowinic cꞌut 
caya sakil chque ri e cꞌo pa kꞌekum. 20 Cachomaj chi catcowinic queatijoj 
ri man cꞌo tä quetam, xukujeꞌ chi catcowinic caya qui noꞌj ri man nimak 
tä qui banic rumal chi pa ri Pixab cachomaj chi carik wi ronojel u wäch 
etamanic xukujeꞌ kas tzij. 21 We ri at queatijoj niqꞌuiaj chic, ¿jas che man 
catijoj awib at? We ri at catzijoj ru Lokꞌ Pixab ri Dios chi man cuyaꞌ taj 
cäban elakꞌ, ¿jas che caban elakꞌ at? 22 We ri at cabij chi man cuyaꞌ taj 
cuban jun ri mac ri sibalaj äwas u banic rucꞌ ri rixokil o ri rachajil jun 
winak chic, ¿jas che jeꞌ caban at? We ri at cawetzelaj qui wäch ri tiox 
ri xa e banom cumal winak, ¿jas che cawelakꞌaj ri jastak ri e cꞌo pa tak 
cachoch ri tiox riꞌ? 23 Pune ri at caban a nimal che ri Pixab, ri at cꞌut man 
nim tä cawil wi ri Dios aretak man canimaj tä ri cubij ri Pixab. 24 Rumal 
riꞌ cubij ru Lokꞌ Pixab ri Dios ri Tzꞌibtalic: “Ri winak ri man e aj Israel taj 
cäquibij ri sibalaj äwas u bixic chrij ri Dios xa rumal iwech ix ri aj Israel,” 
—cächa ri Tzꞌibtal canok.

25 Ri retal ri ojer trato ri cäbix circuncisión che ri cojom che ra cuerpo, b 
kas tzij cꞌo u patän waꞌ chawe we canimaj ri cubij ri Pixab. We cꞌu man 
canimaj ri cubij ri Pixab, man cꞌo tä u patän riꞌ ri retal ri ojer trato ri 
cojom chawe. 26 We ri winak ri man cojom tä ri retal ri ojer trato che, 
cunimaj ri cätakan wi ri Pixab, ri winak riꞌ jeꞌ ta ne cojom ri retal ri ojer 
trato che, pune man cojom taj. 27 Ri winak ri man cojom tä ri retal ri ojer 
trato che, ri cunimaj ri cubij ri Pixab, are riꞌ cäkꞌatow na tzij pa wiꞌ at ri 
man canimaj tä ri cubij ri Pixab, pune cꞌo awe ri Pixab ri Tzꞌibtalic, pune 
cojom ri retal ri ojer trato che ra cuerpo. 28 Ri kas winak aj Israel man are 
tä riꞌ ri xa chrij quilitaj wi chi aj Israel. Ri cojom ri retal ri ojer trato che 
man are tä riꞌ ri xa cäban chrij ru cuerpo. 29 Xane ri winak ri kas aj Israel 
are riꞌ ri aj Israel wi pa ranimaꞌ. Ri kas retal ri ojer trato are riꞌ ri banom 
pa ranimaꞌ ri winak, man rumal tä jun takanic ri tzꞌibtalic, xane rumal 
ri u banom ri Lokꞌalaj Espíritu. Ri winak ri jeꞌ u banic waꞌ, man cäyiꞌ tä u 
kꞌij cumal ri winak, xane rumal ri Dios.

3  1 We je riꞌ, ¿jas ri utz na ri curik jun winak we are winak aj Israel? 
¿A nim lo u patän ri u cojic ri retal ri ojer trato che ru cuerpo jun 

winak? 2 Kas tzij nim qui banic ri winak aj Israel, qꞌuia ri cuyaꞌ cäkabij 
chquij rumal chi chque ri e areꞌ xuya wi ri Dios ru Lokꞌ Pixab nabe. 3 ¿Jas 
cꞌu cäbantaj na we cꞌo jujun chque ri winak aj Israel ri man jicom tä chi ri 
canimaꞌ chrij ri Dios? ¿A rumal lo riꞌ ri Dios man jicom tä chi ri ranimaꞌ 
ri Areꞌ? 4 ¡Man jeꞌ tä riꞌ! Xane ri Dios cuban na ronojel rucꞌ kas tzij, pune 
conojel winak e areꞌ banal tak tzij. Cubij cꞌu ru Lokꞌ Pixab ri Dios ri 
Tzꞌibtalic:

Rumal ri tzij la kꞌalaj wi chi jicom
ri animaꞌ la.

Aretak cäkꞌat tzij puwiꞌ la,
cäkꞌalajin cꞌu na chi utz ri cäban la,

—cächa ri Tzꞌibtalic.
5 We ri ketzelal cucꞌutu chi ri Dios kas cuban ri jicomal, ¿jas cäkabij? 

¿A xa lo man jicom tä ranimaꞌ ri Dios rumal chi cucꞌäjisaj ka wäch? (Jeꞌ 
quinchꞌawic jeꞌ jas ri quechꞌaw ri winak.) 6 ¡Man jeꞌ tä riꞌ! We ta ri Dios 
man jicom tä ranimaꞌ, ¿jas lo cuban ri Areꞌ chukꞌatic tzij pa qui wiꞌ ri 
winak cho ruwächulew? ¡Man cuyaꞌ taj!

7 We cꞌu ri banow tzij ri quinbano cubano chi cänimarisax u kꞌij ru kas 
tzij ri Dios, ¿jas che cäkꞌat tzij pa nu wiꞌ chi ri in, in ajmac? 8 We je riꞌ, 
¿jas che man are tä cäkaꞌn ri man utz taj rech cäpe ri utzil? Are cꞌu waꞌ ri 
cäquibij jujun rumal ri etzelal ri cꞌo pa canimaꞌ chi are waꞌ ri quekatijoj 
ri winak che. Takal cꞌu waꞌ chque we winak riꞌ cäkꞌat tzij pa qui wiꞌ chi 
cäcꞌäjisax qui wäch.

Waral cäkil wi chi konojel cꞌo ka mac
9 ¿Jas cꞌu cujcanaj wi? ¿A uj ri uj aj Israel uj utz na chquiwäch ri 

niqꞌuiaj winak chic? ¡Man jeꞌ tä riꞌ! Ka kꞌalajisam cꞌut chi ri winak aj 
Israel xukujeꞌ ri winak ri man aj Israel taj, conojel e cꞌo pu kꞌab ri mac. 
10 Ru Lokꞌ Pixab ri Dios ri Tzꞌibtalic cubij:

Man cꞌo tä jun winak ri kas utz,
man cꞌo tä wi jun.

 11 Man cꞌo tä jun winak
ri kas craj cuchꞌob ri kas utz,

man cꞌo tä jun ri cutzucuj ri Dios.
 12 Conojel qui jalom qui be,

conojel benam que
jawijeꞌ ri xa cäsach wi qui wäch.

Man cꞌo tä jun ri cuban ri kas utz,
man cꞌo tä wi jun.

 13 Ru pa qui kul jeꞌ ta ne ru jul cäminak
ri jaktalic.

Rucꞌ ri qui tzij quequisub ri winak.
Jeꞌ ta ne ri u tiabal cumätz

cꞌo pa qui chiꞌ.
 14 Xak xuwi ri yokꞌonic cäcaꞌno,

cꞌäx tak tzij quel pa qui chiꞌ.
 15 Cäquitij anim chubanic ri cämisanic.
 16 Ri cäcaꞌn pa ri qui cꞌaslemal

cusach can u wäch ronojel,

cäquiya can bis pa canimaꞌ ri winak.
 17 Man quetam taj jas cäcaꞌno

chuyaꞌic utzil chquixol ri winak.
 18 Man quetamam tä cꞌut chi rajwaxic

cäquixej quib cho ri Dios,
—cächa ri Tzꞌibtalic.

19 Ketam cꞌut chi ronojel ri cubij ri ojer Pixab, cubij waꞌ chque ri e cꞌo 
pu kꞌab we Pixab riꞌ rech man cꞌo tä jun cꞌo jas cubij, rech conojel ri 
winak cho ruwächulew cäkꞌat na tzij pa qui wiꞌ rumal ri Dios. 20 Man cꞌo 
tä cꞌu jun winak ri cäjicomataj ranimaꞌ cho ri Dios rumal ru nimaxic ri 
cubij ri Pixab, rumal chi ri Pixab xuwi u patän waꞌ cucꞌut chkawäch chi ri 
uj, uj ajmaquib.

Xuwi rumal ri cojonic cäkarik ru tobanic ri Dios
21 Cämic cꞌut ri Dios u kꞌalajisam chkawäch jas ri cuban chujicomaxic 

ri kanimaꞌ chuwäch ri Areꞌ man rucꞌ tä ri Pixab. Kꞌalaj waꞌ chi kas tzij 
aretak cusiqꞌuij jun ri wuj re ri Pixab ri xutzꞌibaj ri ka mam Moisés 
xukujeꞌ ri wuj ri xquitzꞌibaj ri kꞌalajisal tak re ru Lokꞌ Pixab ri Dios. 
22 Cäjicomataj cꞌu ri kanimaꞌ cho ri Dios rumal chi cujcojon che ri 
Jesucristo. Ri Dios cꞌut cuban waꞌ chque conojel ri quecojonic, man jalan 
tä wi cuban cucꞌ niqꞌuiaj chic. 23 Conojel winak e macuninak, naj cꞌu e 
cꞌo wi che ri Dios ri craj quetoꞌwic. 24 Xa cꞌu rumal ri nimalaj u tokꞌob 
cuban jicom che ri canimaꞌ ri winak. Man cꞌo tä cäquitoj che, rumal chi 
ri Cristo Jesús xeutoro. 25 Ri Dios xucoj ri Cristo che sachbal qui mac 
conojel ri winak rumal ru cämical cho ri cruz. Cäquirik cꞌu ri sachbal 
qui mac we quecojon che ri Cristo. Jeꞌ xbantaj waꞌ rech kꞌalaj chi ri Dios 
are kas jicom ranimaꞌ. Xril ri qui mac ri winak ri caꞌnom canok, man cꞌo 
tä cꞌu jas xuban chque rumal ri nimalaj u paciencia. 26 Jeꞌ xbantaj waꞌ 
xukujeꞌ chucꞌutic pa tak we kꞌij cämic chi ri Dios are kas jicom ranimaꞌ, 
cutakej cꞌu u banic ri jicomal aretak cuban jicom che ri canimaꞌ conojel ri 
quecojon che ri Jesús.

27 ¿Jas cꞌu rumal cäcaꞌn wi nimal ri winak? ¡Man cꞌo taj! ¿Jas che? 
Rumal chi we ta ri winak quecowinic cäcaꞌno jas ri cubij ri Pixab, cuyaꞌ 
riꞌ cäquinimarisaj quib. Are cꞌu ri winak ri cäcojonic man cuyaꞌ taj 
cunimarisaj rib. 28 Xkil baꞌ chi ri Dios cuban jicom che ri ranimaꞌ ri winak 
ri cäcojonic, man are tä cärilo we u banom ri cubij ri Pixab o man u 
banom taj.

29 E ri Dios, ¿a xuwi lo qui Dios ri winak aj Israel? ¿A mat xukujeꞌ are qui 
Dios ri winak ri man e aj Israel taj? Kas tzij chi are xukujeꞌ qui Dios ri winak 
ri man e aj Israel taj. 30 Xa cꞌu jun ri Dios cꞌolic. Are cꞌut cäbanow jicom 
che ri canimaꞌ ri winak aj Israel xukujeꞌ ri winak ri man e aj Israel taj ri 
quecojonic. Man cäril tä ri Areꞌ we cojom retal ri ojer trato che ri qui cuerpo 

ROMANOS 3

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



336

o man cojom taj. 31 ¿A cäkabij lo chi man cꞌo tä chi u patän ri Pixab rumal 
chi xujcojonic? ¡Man jeꞌ tä riꞌ! Xane cäkabij chi cꞌo na u patän ri Pixab.

Ri xuban ri ka mam Abraham are jun cꞌutbal chkawäch

4  1 ¿Jas cꞌu cäkabij chi xurik ri ka mam Abraham ojer? 2 Kas tzij we 
ta rumal ri utzil ri xuban ri ka mam Abraham xjicomataj ri ranimaꞌ 

cho ri Dios, cuyaꞌ riꞌ cunimarisaj rib. Man cuyaꞌ tä cꞌut cunimarisaj rib 
cho ri Dios. 3 ¿Jas pu cubij ru Lokꞌ Pixab ri Dios ri Tzꞌibtalic? Cubij cꞌut: 
“Ri Abraham xcojon che ri Dios, rumal cꞌu riꞌ xkꞌalajisax rumal ri Dios 
chi jicom ranimaꞌ,” —cächaꞌ. 4 ¡Kachomajmpeꞌ! Jun winak ri cuban jun 
chac, ri tojbal re ri cäyiꞌc man are tä sipanic riꞌ che, xane are cꞌasaj rucꞌ. 
5 Are cꞌu ri winak ri man cꞌo tä jas cubano, cäcojon cꞌu che ri Dios ri 
cucꞌamowaj ri ajmac, ri winak riꞌ rumal ru cojonic cäkꞌalajisax rumal ri 
Dios chi kas jicom ranimaꞌ. 6 Tzare cꞌu ri ka mam David xubij chi utz re ri 
winak ri cäkꞌalajisax rumal ri Dios chi jicom ranimaꞌ, man rumal tä cꞌu ri 
utzil ri xuban ri winak riꞌ. 7 Ri ka mam David je waꞌ xubij:

Utz que ri winak ri sachtajinak
rumal ri Dios ri etzelal ri caꞌnom,
ri xril ri qui mac,
man cꞌo tä cꞌu cꞌäx xuban chque.

 8 Utz re ri winak ri man cꞌo tä mac
cäyiꞌ chrij rumal ri Kajaw Dios,

—cächaꞌ.
9 ¿A xak xuwi ta cꞌu lo utz que ri winak ri cojom retal ri ojer trato che ri 

qui cuerpo? ¡Man jeꞌ taj! Xukujeꞌ utz que ri man cojom taj. Ka bim cꞌut chi 
ri ka mam Abraham xkꞌalajisax rumal ri Dios chi jicom ranimaꞌ rumal chi 
xcojonic. 10 ¿Jampaꞌ xkꞌalajisax rumal ri Dios chi jicom ranimaꞌ? ¿A xuban 
waꞌ aretak cojom chi ri retal ri ojer trato che o aretak mäjaꞌ xcojic? Man 
cꞌä te tä xkꞌalajisax rumal ri Dios chi jicom ranimaꞌ aretak cojom chi retal 
ri ojer trato che, xane aretak mäjaꞌ cäcojic. 11 Te cꞌu riꞌ ri ka mam Abraham 
xoc ri retal ri ojer trato che ru cuerpo ri areꞌ. Are cꞌu waꞌ retal ri cäcꞌutuwic 
chi kꞌalajisam chi rumal ri Dios chi jicom ranimaꞌ rumal chi xcojonic. Je riꞌ 
ri Abraham xoc che qui tat conojel ri cojonelab ri man cojom tä ri retal ri 
ojer trato che ri qui cuerpo. Je wa riꞌ ri e areꞌ xukujeꞌ quekꞌalajisax rumal ri 
Dios chi jicom canimaꞌ. 12 Kas tzij ri ka mam Abraham are xoc che qui tat ri 
cojom retal ri ojer trato che ri qui cuerpo, man xuwi tä cꞌu rumal waꞌ, xane 
xukujeꞌ rumal chi xecojonic junam jas ri ka mam Abraham xcojonic aretak 
mäjok coc ri retal ri ojer trato che ru cuerpo.

Ri xuchiꞌj lok ri Dios cäkechbej na we cujcojonic
13 Ri Dios xuchiꞌj che ri ka mam Abraham xukujeꞌ chque ri rachalaxic 

ri quil na qui wäch chi cäquechbej na ruwächulew, man rumal tä cꞌu 

c 4:13 Cꞌä mäjaꞌ cꞌo ri Pixab riꞌ aretak ri mam Abraham xil u wäch. Je riꞌ, rumal chi ri mam 
Abraham are nabeal chuwäch ri mam Moisés. 

rech chi xniman ri ka mam Abraham che ri Pixab ri xutzꞌibaj ri ka mam 
Moisés, c xane rumal chi xcojonic, xkꞌalajisax cꞌu rumal ri Dios chi jicom 
ranimaꞌ. 14 We ta xak xuwi ri queniman che ri Pixab cäquicꞌam na que 
ri echbal, man cꞌo tä baꞌ u patän riꞌ chi cujcojonic. Xukujeꞌ ri xuchiꞌj lok 
ri Dios chi cuya na man cꞌo tä chi u patän riꞌ. 15 Je riꞌ, rumal chi ri Dios 
cucꞌäjisaj qui wäch ri man queniman tä che ri Pixab. Jawijeꞌ cꞌu ri man 
cꞌo tä wi pixab, man cꞌo tä mac riꞌ chrij ri pixab.

16 Rech ri xuchiꞌj ri Dios che ri ka mam Abraham kas cäquechbej na 
conojel ri rachalaxic ri quil na qui wäch, rajwaxic chi are jun sipanic ri 
cuya ri Dios chque ri quecojonic. Quel cubij chi ri xuchiꞌj ri Dios man 
xuwi tä chque ri queniman che ri Pixab, xane xukujeꞌ chque conojel ri 
quecojonic jas ri xuban ri ka mam Abraham. Ri areꞌ cꞌut are xoc che 
ka tat uj konojel ri uj cojonelab chuwäch ri Dios, 17 ri xukujeꞌ xcojon ri 
ka mam Abraham che. Jeꞌ jas ri tzꞌibtal pa ru Lokꞌ Pixab ri Dios: “At 
nu cojom che qui tat qꞌuia u wäch winak”, —cächaꞌ. Ri Dios cꞌut are 
cäyoꞌw qui cꞌaslemal ri cäminakib, xukujeꞌ queuban ri jastak ri cꞌä mäjaꞌ 
quecꞌojiꞌc.

18 Ri ka mam Abraham, pune man cäcowin tä chic cäcꞌoji ralcꞌual, 
xucoj chi cäcꞌoji na jun u cꞌojol. Xcuꞌbi cꞌu u cꞌux chrij ri Dios, je riꞌ xoc 
che “qui tat qꞌuia u wäch winak”, jas ri bim che rumal ri Dios: “Are je waꞌ 
qui qꞌuial ri awachalaxic ri quil na qui wäch,” —xuchixic. 19 Ri ka mam 
Abraham man xuban tä quieb u cꞌux, pune xa jubikꞌ man cätzꞌakat tä cien 
u junab. Retam chi ri areꞌ rachiꞌl ri Sara ri rixokil xak cämem chi que, 
e nimak tak winak chic, man quecowin tä chic cäcꞌoji calcꞌual. 20 Man 
xuban tä quieb u cꞌux chrij ri xbix che rumal ri Dios, xane xa sibalaj 
xcojonic, xcuꞌbi u cꞌux, xuya cꞌu u kꞌij ri Dios. 21 Xujiquiba u cꞌux chi ri 
Dios cäcowin chubanic ronojel ri cubij. 22 Rumal riꞌ xkꞌalajisax rumal ri 
Dios chi jicom ranimaꞌ, rumal chi xcojonic.

23 Man xak xuwi tä ri ka mam Abraham xtzꞌibax chrij chi xkꞌalajisax 
rumal ri Dios chi jicom ranimaꞌ. 24 Ri uj xukujeꞌ xtzꞌibax chkij chi ri 
Dios cukꞌalajisaj chi jicom kanimaꞌ rumal chi cujcojonic, konojel ri uj, uj 
cojoninak che ri Dios ri xcꞌastajisan ri Kajaw Jesús chquixol ri cäminakib. 
25 Ri Kajaw Jesús xjach pa cämisaxic rumal rech ri ka mac, xcꞌastaj cꞌu 
chquixol ri cäminakib rech cäjicomataj ri kanimaꞌ cho ri Dios.

Ri tewchibal ri xkariko aretak xjicomataj ri kanimaꞌ cho ri Dios

5  1 Cämic cꞌut ri xjicomataj ri kanimaꞌ cho ri Dios rumal chi 
xujcojonic, cꞌo chi cꞌu utzil chkaxol rucꞌ Areꞌ rumal ri Kajaw 

Jesucristo. 2 Rumal cꞌu ri Cristo xtokꞌobisax ka wäch rumal ri Dios rumal 

chi xujcojonic. Ri tokꞌob ri xkariko man cꞌo tä quesan chke, rumal riꞌ 
cujquicotic, cuꞌl ka cꞌux chi cäkarik na ke uj ri u nimarisaxic u kꞌij ri Dios. 
3 Man xuwi tä waꞌ cujquicot wi, xane xukujeꞌ cujquicot chupam ri cꞌäxcꞌol, 
rumal chi ri cꞌäxcꞌol cuban chke chi cäkachajij paciencia. 4 Ri paciencia 
cuban chke chi utz cujel na cho ri Dios. Aretak utz chic uj cꞌolic, cäcuꞌbi 
ka cꞌux chrij ri Dios. 5 Aretak cäcuꞌbi ka cꞌux chrij ri Dios man cꞌo tä 
bis cäkariko rumal chi ri rutzil ranimaꞌ ri Dios cꞌo pa kanimaꞌ rumal ri 
Lokꞌalaj Espíritu ri u yoꞌm chke.

6 Ri uj, aretak man xujcowin taj xkatoꞌ kib ka tuquiel wi, kas pa ru 
kꞌijol xpe ri Cristo, xcäm cꞌu rumal kech uj ri uj ajmaquib. 7 Man cꞌo tä jun 
winak cuya u tzij cäcämisax chuqꞌuexwäch jun winak chic, pune are jun 
winak ri kas jicom ranimaꞌ. Craj cꞌu ne cꞌo jun ri cuya u tzij cäcämisax 
chuqꞌuexwäch jun winak ri sibalaj utz. 8 Ri Dios cꞌut xucꞌut chkawäch 
chi sibalaj cujraj aretak ri Cristo xcäm rumal kech, pune cꞌu uj ajmaquib. 
9 Cämic cꞌut ri ya jicom chi kanimaꞌ cho ri Dios rumal ru cämical ri 
Cristo, kas cujutoꞌ na ri Cristo chuwäch ri cꞌäjisabal wächaj ri cäpe na 
chuqꞌuisbal. 10 Ri uj nabe canok aretak ka cꞌulel na ri Dios, xujrutzirisaj 
rucꞌ Areꞌ rumal ru cämical ru Cꞌojol, rumal riꞌ cämic ri ya uj utz chi rucꞌ 
ri Dios, kas cäkarik wi na ru tobanic ri Dios rumal ru cꞌaslemal ri Cristo. 
11 Man xuwi tä waꞌ, xane xukujeꞌ cujquicot rucꞌ ri Areꞌ rumal ri Kajaw 
Jesucristo. Rumal cꞌu ri Cristo uj utz chi rucꞌ ri Dios.

Waral cätzijox wi ri Adán xukujeꞌ ri Cristo
12 Je cꞌu riꞌ, ri mac xoc cho we uwächulew xa rumal jun winak. 

Rumal cꞌu ri mac xpe ri cämical pa qui wiꞌ conojel ri winak rumal chi 
conojel xemacunic. 13 Aretak mäjok cäpe ri Pixab, ri mac ya cꞌo chic cho 
ruwächulew. Man cäcoj tä cꞌu ri mac pa cuenta aretak man cꞌo tä pixab. 
14 Pune je riꞌ, xtakan cꞌu ri mac pa qui wiꞌ ri winak ri xemacunic xchaptaj 
lok rucꞌ ri Adán cꞌä xopan ru kꞌij ri Moisés, pune man jeꞌ tä qui mac jas 
ru mac ri Adán ri man xunimaj tä ru Pixab ri Dios. Ri Adán cꞌut are jun 
cꞌutbal chrij ri Cristo ri cäpe na.

15 Man cuyaꞌ taj cäjunamataj ri mac ri xuban ri Adán rucꞌ ri sipanic ri 
cuya ri Dios. Rumal cꞌu ri mac ri xuban xa jun winak e qꞌuia xecämic. 
Are cꞌu ri tobanic ri cusipaj ri Dios chke rumal ri nimalaj u tokꞌob pa ka 
wiꞌ, sibalaj nim na u banic waꞌ. Xuya waꞌ chke rumal xa jun winak, ri 
Jesucristo, chubanic utzil chque qꞌuia winak. 16 Ri mac ri xuban xa jun 
winak man cuyaꞌ taj cäjunamataj waꞌ rucꞌ ri tobanic ri cusipaj ri Dios. 
Je riꞌ, rumal chi ri mac ri xuban xa jun winak xubano chi cäkꞌat tzij pa 
qui wiꞌ ri winak chi cäcꞌäjisax qui wäch. Are cꞌu ru tobanic ri Dios xpetic 
rech cäjicomataj ri canimaꞌ ri winak cho ri Dios, pune sibalaj qꞌuia ri qui 
mac caꞌnom. 17 We ri cämical xcꞌoji u takanic pa qui wiꞌ ri winak rumal 
ri mac ri xuban xa jun winak, sibalaj nim cꞌu na u banic waꞌ chi ri winak 

ri cäjicomataj canimaꞌ cho ri Dios rumal ru tokꞌob quetakan na pa ri cꞌacꞌ 
qui cꞌaslemal rumal xa jun winak, ri Jesucristo.

18 Jeꞌ jas ru mac ri Adán xubano chi cäkꞌat tzij pa qui wiꞌ conojel ri 
winak chi cäcꞌäjisax qui wäch, je cꞌu riꞌ xukujeꞌ ri jicomal ri xuban ri 
Jesucristo cubano chi conojel ri winak cäquirik na qui cꞌaslemal, man 
cäkꞌat tä cꞌu tzij pa qui wiꞌ chi cäcꞌäjisax qui wäch. 19 Quel cubij chi 
rumal ri jun winak ri man xniman tä che ri Dios e qꞌuia winak xeboc che 
ajmaquib, je riꞌ xukujeꞌ, rumal ri Jun ri xniman che ri Dios e qꞌuia winak 
cäjicomataj ri canimaꞌ cho ri Dios.

20 Xpe cꞌu ri Pixab rech quel na ri mac chi sak. Aretak cꞌut xnimar 
u wäch ri mac, ru tokꞌob ri Dios xukujeꞌ xnimar na u wäch waꞌ. 21 Je 
cꞌu riꞌ jas ri mac xcowinic xucꞌam lok ri cämical pa qui wiꞌ ri winak, je 
riꞌ xukujeꞌ aretak ri uj cäjicomataj ri kanimaꞌ cho ri Dios, ri nimalaj u 
tokꞌob ri Areꞌ cäcowinic cuya ka cꞌaslemal ri man cꞌo tä u qꞌuisic rumal ri 
Jesucristo ri Kajaw.

Waral cäkil wi chi ri uj jeꞌ ta ne chi uj cäminak 
chuwäch ri mac. Uj cꞌasal chi cꞌut rumal ri Cristo

6  1 ¿Jas cꞌu ri cäkabij? ¿A cäkatakej u banic ri mac rech ri Dios sibalaj 
cucꞌut na ri nimalaj u tokꞌob? 2 ¡Man jeꞌ tä riꞌ! Ri uj, jeꞌ ta ne chi uj 

cäminak chuwäch ri mac. Man cꞌo tä chi u chukꞌab ri mac pa ka wiꞌ. We 
je riꞌ, ¿a cuyaꞌ ta cꞌu lo cäkatakej u banic ri mac? 3 ¿A mat iwetam chi 
ri uj ri banom ka kasnaꞌ rech xa uj jun chic rucꞌ ri Jesucristo, jeꞌ ta ne 
ri junam xujcäm rucꞌ ri Areꞌ? 4 Rumal ri kasnaꞌ jeꞌ ta ne junam xujmuk 
rucꞌ ri Cristo, jeꞌ ta ne xujcämic rech cujcꞌastajisaxic, cäcꞌoji cꞌu jun 
cꞌacꞌ ka cꞌaslemal jeꞌ jas ru cꞌaslemal ri Cristo aretak xcꞌastaj chquixol ri 
cäminakib rumal ri nimalaj u chukꞌab ri ka Tat.

5 We cꞌu xkaꞌn jun rucꞌ ri Cristo rumal ri cämical ri xuriko, je riꞌ xukujeꞌ 
cäkaꞌn na jun rucꞌ Areꞌ rumal chi xcꞌastaj chquixol ri cäminakib. 6 Ketam 
chi ri ojer ka cꞌaslemal xrip cho ri cruz junam rucꞌ ri Cristo, rech cäsach 
u wäch ri u chukꞌab ri ka rayibal ajuwächulew ri man utz taj. Je riꞌ man 
uj cꞌo tä chi pu kꞌab ri mac, man cujpatänin tä chi che ri mac jeꞌ ta ne 
che jun patrón. 7 Je riꞌ, rumal chi ri winak ri cäminak chic, man chaptal 
tä chi riꞌ rumal ri mac. 8 We ri uj, uj cäminak chic junam rucꞌ ri Cristo, 
cäcuꞌbi ka cꞌux chi cujecꞌasal na rucꞌ ri Areꞌ. 9 Je riꞌ, rumal chi ketam chi 
ri Cristo cꞌastajinak chic chquixol ri cäminakib, man cäcäm tä chi wi. Ri 
cämical man cätakan tä chi puwiꞌ. 10 Ri Cristo aretak xcämic, xa jumul 
xcäm chusachic u wäch ri mac, man xak tä tajin wi cäcämic. Aretak cꞌu 
xcꞌastajic, xcꞌasi chunimarisaxic u kꞌij ri Dios. 11 Je cꞌu riꞌ ri ix, chichomaj 
chi ix cäminak chic chuwäch ri mac. Man cꞌo tä chi u chukꞌab ri mac pi 
wiꞌ. Ix cꞌasal cꞌu cämic chunimarisaxic u kꞌij ri Dios junam rucꞌ ri Cristo 
Jesús ri Kajaw.

12 Rumal riꞌ miya baꞌ chi ri mac cutakej takanic puwiꞌ ri i cuerpo ri xa 
cäcämic, mixutak cꞌu ne chunimaxic ri i rayibal ri man utz taj. 13 Mijach 
baꞌ iwib pu kꞌab ri mac chubanic ri man utz taj. Xane chijacha iwib pu 
kꞌab ri Dios, jeꞌ ta ne chi xixcäm na, ix cꞌastajinak chi cꞌut. Chijacha iwib 
pu kꞌab ri Dios chubanic ri utzil. 14 Je riꞌ, rumal chi ri mac man cätakan 
tä chi pi wiꞌ. Man ix cꞌo tä chi cꞌu pu kꞌab ri Pixab, xane ix cꞌo pu kꞌab ri 
Dios rumal ru tokꞌob pa ka wiꞌ.

Uj patänil tak re ri Dios chubanic ri utzil
15 ¿Jas cꞌu cujcanaj wi? ¿A cujmacunic rumal chi man uj cꞌo tä chi pu 

kꞌab ri Pixab, xane pu kꞌab ri Dios rumal ru tokꞌob pa ka wiꞌ? ¡Man jeꞌ tä 
riꞌ! 16 Ri ix kas iwetam chi we quijach iwib chupatänixic jun patrón rech 
quixniman che, quixoc cꞌu che patänil tak re ri patrón riꞌ, tzrajwaxic cꞌu 
wi chi quixniman che. Are je riꞌ, we are quixpatänin che ri mac jeꞌ ta 
ne are jun i patrón ri cucꞌam lok cämical pi wiꞌ, o are quixniman che ri 
Dios rech cäjicomataj ri iwanimaꞌ chuwäch ri Areꞌ, quiban cꞌu na ri utzil. 
17 Maltiox cꞌu che ri Dios chi ri ix ri nabe canok xipatänij na ri mac, cämic 
cꞌut pa iwanimaꞌ xpe wi ru nimaxic ri kas tzij re ri tijonic ri xijach iwib 
che retamaxic. 18 Aretak xixel lok pu kꞌab ri mac ri ix chapowinak, ri ix 
xijach iwib chupatänixic ri Dios rech quiban ri jicom pa ri i cꞌaslemal. 
19 Quinbij waꞌ chiwe pa qui tzij winak, rumal chi ri ix i tuquiel wi man 
kas quixcowin tä chuchꞌobic waꞌ we chomanic riꞌ. Man jeꞌ tä quibano jas 
ri xiban can nabe aretak xijach iwib chupatänixic ri mac rech quiban ri 
äwas u banic cho ri Dios xukujeꞌ ri etzelal. Xane che we cämic, chijacha 
iwib pu kꞌab ri Dios chubanic ri jicom pa ri i cꞌaslemal rech quixcꞌoji 
chuwäch ri Areꞌ chꞌajchꞌoj ri iwanimaꞌ.

20 Ri ix nabe, aretak tajin quipatänij na ri mac, man i yoꞌm tä iwib 
chubanic ri jicom pa ri i cꞌaslemal. 21 ¿Jas cꞌu xichꞌac che ri xiban can 
nabe ri quiqꞌuix chi che cämic? Xuwi cꞌu ri cämical xiriko. 22 Cämic cꞌu ri 
ix, ix elinak chi pu kꞌab ri mac, ix oquinak chi che patänil tak re ri Dios. 
Cꞌo cꞌu xichꞌac waꞌ che. Ri xichꞌaco are ru jachic iwib pu kꞌab ri Dios, 
chuqꞌuisbal cꞌut quirik na ri cꞌaslemal ri man cꞌo tä u qꞌuisic. 23 Ri tojbal 
ri cuya ri mac are xak xuwi ri cämical, are cꞌu ri Dios cusipaj ri cꞌaslemal 
ri man cꞌo tä u qꞌuisic rumal ri Cristo Jesús, ri Kajaw.

Ri cꞌulanem are jun cꞌutbal chrij ri cꞌaslemal rucꞌ ri Cristo

7  1 Kachalal, ri ix ri iwetam ri Pixab quichꞌobo chi ri Pixab xuwi cꞌo 
chukꞌab pu kꞌab puwiꞌ jun winak aretak cꞌasal na. 2 Quincoj na jun 

cꞌutbal chiwäch: Ri ixok ri cꞌulanic rajwaxic chi cänim riꞌ che ri pixab re 
ri cꞌulanem aretak cꞌä cꞌasal na ri rachajil. We cꞌu cäcäm ri rachajil, cꞌä te 
riꞌ man rajwaxic tä chic cäniman che we pixab riꞌ. 3 Rumal riꞌ, we ri ixok 
cäcꞌuli rucꞌ jun achi chic aretak cꞌasal na ri rachajil, cuban ri nimalaj mac 

ri äwas u banic chrij ri rachajil. We cꞌu cäcäm ri rachajil, man rajwaxic tä 
chic cäniman che ri pixab re ru cꞌulanem. Pune cäcꞌuli rucꞌ jun achi chic, 
man cuban tä riꞌ ri nimalaj mac ri äwas u banic.

4 Je cꞌu riꞌ ri ix, kachalal, ri ix u tzꞌakatil ru cuerpo ri Cristo, man 
cꞌo tä chic ri Pixab pi wiꞌ rumal chi ix jeꞌ ta ne ix cꞌulan chic rucꞌ ri 
Cristo. Ix rech chi ri Cristo ri xcꞌastaj chquixol ri cäminakib. Je riꞌ rech 
ri ka cꞌaslemal coc waꞌ chupatänixic ri Dios. 5 Nabe canok, aretak ri ka 
cꞌaslemal are ru banic xak jas ri cäkaj uj, ri itzel tak ka rayinic xecꞌastaj 
rumal ri Pixab. Ri riꞌ cꞌut xa xujucꞌam bi pa ri cämical. 6 Cämic cꞌut uj 
cäminak chic chuwäch ri Pixab ri xtakan pa ka wiꞌ nabe. Je riꞌ man cꞌo tä 
chi ri Pixab pa ka wiꞌ. Cämic cäkapatänij ri Dios pa ri cꞌacꞌ ka cꞌaslemal 
ri cuya ri Lokꞌalaj Espíritu. Ri ojer Pixab ri tzꞌibtalic man cꞌo tä chi pa ka 
wiꞌ.

Ri apóstol Pablo cächꞌaw chrij ri mac ri cꞌo pa ri ka cꞌaslemal
7 ¿Jas cꞌu ri cäkabij? ¿A cäkabij lo chi mac riꞌ ri Pixab? ¡Man jeꞌ taj! 

Rumal cꞌu ri cubij ri Pixab xinwetamaj jas riꞌ ri mac. ¡Kachomajmpeꞌ! Mat 
xinwetamaj riꞌ chi ru rayixic ri jastak que niqꞌuiaj winak chic are mac, we 
ta mat xubij ri Pixab: “Marayij u wäch ri jastak que niqꞌuiaj winak chic,” 
—cächaꞌ. 8 Ri mac cꞌut xnimar u wäch rumal ri takanic, xucꞌasuj cꞌu pa ri 
wanimaꞌ ronojel u wäch itzel tak rayinic. Je riꞌ, rumal chi we ta mat cꞌo 
ri Pixab, man kꞌalaj tä riꞌ chi cꞌo ri mac. 9 Ri in nabe canok aretak mäjaꞌ 
cꞌo wetam chrij ri Pixab xinchomaj chi kas utz ri tajin quinban pa ri nu 
cꞌaslemal. Aretak cꞌut xpe ri takanic, xinchꞌob jas ri cubij ri Pixab. Te riꞌ 
xcꞌastaj ri mac ri cꞌo pa wanimaꞌ, are cꞌu ri in xinwetamaj chi in cäminak 
chuwäch ri Dios. 10 Je riꞌ ri takanic ri xpe chuyaꞌic cꞌaslemal, chwe in cꞌut 
xa xuya cämical. 11 Rumal ri Pixab ri mac xucoj u chukꞌab chwe, xinusub 
cꞌut. Xucoj ri takanic che nu cämisaxic.

12 Kas tzij cꞌut, ri Pixab rucꞌ ri takanic man cꞌo tä qui mac, xane jicom 
xukujeꞌ utz ri cäquibij. 13 ¿A are ta cꞌu lo ri u banic utzil ri xbanow chwe 
chi quincämic? ¡Man are taj! Xane are ri mac ri quincämisanic. Je riꞌ 
xubano rech cäkꞌalajinic jas riꞌ ri mac. Are cꞌu xucoj ri utz chubanic waꞌ. 
Je riꞌ ri takanic xukꞌalajisaj chi ri mac are sibalaj man utz taj.

14 Ketam chi ri Pixab rucꞌ ri Dios cäpe wi, ri in cꞌut xak in winak. In 
cꞌo pu kꞌab ri mac. 15 Man quinchꞌob tä cꞌut jas ri tajin quinbano. Man are 
tä cꞌu quinban ri cwaj, xane ri tzel quinwilo are waꞌ ri tajin quinbano. 
16 We cꞌu are quinban ri man cwaj taj quinbano, je riꞌ quinchꞌobo chi utz 
ri Pixab. 17 Rumal cꞌu riꞌ man in tä chi riꞌ ri tajin quinbanowic, xane are 
ri mac ri cꞌo pa ri wanimaꞌ ri tajin cuban waꞌ. 18 Ri in wetam chi man 
cꞌo tä jubikꞌ ri utz pa ri wanimaꞌ rumal chi xak in winak ajuwächulew. 
Cꞌo nu rayinic chubanic ri utz, xa cꞌu man quincowin tä quinban waꞌ. 
19 Man quinban tä ri utz ri cwaj quinbano, xane are quintakej u banic ri 

man utz taj ri man cwaj taj quinbano. 20 We cꞌu are quinban ri man cwaj 
taj quinbano, man in tä chi riꞌ quinbanowic, xane are ri mac ri cꞌo pa 
wanimaꞌ.

21 Ri quincꞌulmaj cꞌut are waꞌ: Aretak cwaj quinban ri utz, xuwi ri 
etzelal cucꞌut rib chnuwäch. 22 Ri wanimaꞌ cꞌut cäquicot rucꞌ ru Pixab ri 
Dios. 23 Quinwil cꞌut chi pa ri nu cuerpo cꞌo jun pixab ri xa cucꞌulelaj u 
wäch ri pixab ri cꞌo pa ri nu chomabal. Are cꞌu waꞌ ri pixab re ri mac ri 
cꞌo pa ri nu cuerpo, are waꞌ ri in chapowinak.

24 ¡Cꞌäx waꞌ ri nu banic! ¿Jachin ta ri quinesan na pu kꞌab waꞌ we 
cuerpo riꞌ ri xa quinucꞌam bi pa ri cämical? 25 Xuwi ri Dios cäcowin che 
nu toꞌic rumal ri Kajaw Jesucristo. ¡Maltiox baꞌ che ri Dios! Rumal riꞌ ri in 
quinchꞌobo chi rajwaxic quinnimaj ru Pixab ri Dios, are cꞌu ri nu cuerpo 
cuya rib pu kꞌab ri mac.

Waral cäkil wi ri cꞌaslemal ri cuya ri Lokꞌalaj Espíritu

8  1 Cämic cꞌut, ri winak ri xa e jun chic rucꞌ ri Cristo Jesús, man 
cäkꞌat tä na tzij pa qui wiꞌ chi cäcꞌäjisax qui wäch. E are cꞌu tak 

waꞌ ri man cäcaꞌn tä ri qui rayibal ri man utz taj, xane are cäcaꞌno jas 
ri craj ri Lokꞌalaj Espíritu. 2 Ri pixab cꞌut ri rech ri Lokꞌalaj Espíritu ri 
cuya cꞌaslemal rumal ri Cristo Jesús, are xinesan pu kꞌab ri pixab re ri 
mac xukujeꞌ re ri cämical. 3 Ri Dios xubano jachique ri man xcowin tä 
chubanic ri Pixab ri xutzꞌibaj ri ka mam Moisés. Ri Pixab riꞌ man cꞌo tä 
u chukꞌab chuqꞌuexic ri qui cꞌaslemal ri winak. Ri Dios cꞌut xutak lok ru 
Cꞌojol ri ya winak chic, xucoj cꞌu che sipanic chutojic ri ka mac. Xutak 
lok jeꞌ ta ne are xa jun winak ajmac. Je riꞌ ri Dios xucꞌäjisaj u wäch ri 
mac rumal ru cämical ri Jesús. 4 Jeꞌ xuban waꞌ ri Dios rech ri uj cujcowin 
chubanic jas ri cätakan wi ri Pixab, man cäkaꞌn tä chi cꞌut xa jas ri cäkaj 
uj, xane are cäkaꞌno jas ri craj ri Lokꞌalaj Espíritu.

5 Ri winak cꞌut ri cäcaꞌno xak jas ri cäcaj ri e areꞌ, are queboc il 
chubanic ri qui rayibal ajuwächulew. Are cꞌu ri cäcaꞌno jas ri craj ri 
Lokꞌalaj Espíritu, are queboc il chubanic jas ri craj ri Areꞌ. 6 Ri coc il jun 
chubanic ri ka rayibal ajuwächulew cäcꞌaman bi waꞌ pa ri cämical. Are 
cꞌu ri coc il jun chubanic jas ri craj ri Lokꞌalaj Espíritu cuban chi curik 
na cꞌaslemal, xukujeꞌ cubano chi cuxlan ri ranimaꞌ. 7 Ri winak ri xa 
cäquichomaj u banic ri qui rayibal ajuwächulew cäcaꞌn qui cꞌulel che ri 
Dios rumal chi man quecowin taj queniman che ru Pixab ri Dios, xukujeꞌ 
man cäcaj taj. 8 Rumal riꞌ ri winak ri cäcaꞌno xak jas ri cäcaj ri e areꞌ, man 
cuyaꞌ taj cäkaj ri qui cꞌaslemal chuwäch ri Dios.

9 Ri ix cꞌut man benak tä iwanimaꞌ chubanic xak jas ri quiwaj ix, xane 
are quibano jas ri craj ri Lokꞌalaj Espíritu, we kas cꞌo ri Espíritu rech ri 
Dios pa ri iwanimaꞌ. Jachin cꞌu ri man cꞌo tä ri Espíritu rech ri Cristo pa 
ranimaꞌ, man rech tä ri Cristo riꞌ. 10 We ri Cristo cꞌo pa iwanimaꞌ, pune 

ROMANOS 7 ,  8

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



343

baꞌ cäcäm na ri i cuerpo rumal ri mac, cäcꞌasi cꞌu ri iwespíritu rumal 
chi xjicomataj ri iwanimaꞌ cho ri Dios. 11 We pa ri iwanimaꞌ ix cꞌo wi ri 
Espíritu rech ri Dios ri xcꞌastajisan ri Jesús chquixol ri cäminakib, ri Dios 
are cäyoꞌw na cꞌacꞌ u cꞌaslemal ri i cuerpo ri xa cäcämic. Jeꞌ cuban waꞌ 
rumal ri Lokꞌalaj Espíritu rech ri Areꞌ ri cꞌo pa iwanimaꞌ.

12 Je cꞌu riꞌ, kachalal, cꞌo ri rajwaxic cäkaꞌno, man are tä cꞌu ru banic 
xak jas ri cäkaj uj. 13 We cꞌu ri ix quiban xak jas ri quiwaj ix, quixcäm na. 
We cꞌu rumal ri Lokꞌalaj Espíritu quicämisaj ri i rayibal ri man utz taj, 
quixcꞌasi na.

14 Conojel cꞌu ri cꞌamom qui be rumal ri Espíritu rech ri Dios, e are waꞌ 
ralcꞌual ri Dios. 15 Ri Espíritu ri yoꞌm chiwe rumal ri Dios man are tä jun 
espíritu ri xak ix u cojom che tak patäninelab ri xukujeꞌ cuban chiwe chi 
quixej iwib, xane are ri Lokꞌalaj Espíritu ri xubano chi ix ralcꞌual ri Dios. 
Ri Espíritu riꞌ cuya chke chi cäkabij: “¡Ka Tat!” che ri Dios. 16 Tzare cꞌu we 
Espíritu riꞌ cubij pa ri kanimaꞌ chi uj ralcꞌual chi ri Dios. 17 Rumal chi uj 
ralcꞌual ri Dios, yaꞌtalic chi cäyiꞌ ke ri echbal ri xuchiꞌj ri Dios, cäkacꞌam 
cꞌu na waꞌ junam rucꞌ ri Cristo. Je riꞌ we junam cäkarik cꞌäx rucꞌ ri Cristo, 
rech junam rucꞌ ri Areꞌ cänimarisax na ka kꞌij.

18 Ri in cꞌut quinchomaj chi ri cꞌäx ri tajin cäkarik pa tak we kꞌij cämic, 
man cäjunamataj tä waꞌ rucꞌ ri nimarisabal ka kꞌij ri cäyiꞌ na chke pa 
tak ri kꞌij ri junab ri quepe na. 19 Ronojel cꞌu ri banom rumal ri Dios xak 
reyeꞌm chi cäpe ri kꞌij aretak quekꞌalajisax na jachin tak ri e ralcꞌual ri 
Dios. 20 Je riꞌ, rumal chi ronojel ri banom rumal ri Dios, xkꞌat tzij puwiꞌ 
chi man cꞌo tä u patän. Man are tä cꞌu waꞌ ri u rayibal, xane are ri Dios 
xbanow che. Pune je riꞌ, cꞌo jas ri cäreyej na. 21 Are laꞌ chi cäpe na ri kꞌij 
aretak ronojel ri banom rumal ri Dios cätzokopitaj na, man cäcanaj tä chi 
can pu kꞌab ri cämical, cänimarisax cꞌu na u kꞌij junam cucꞌ ri e ralcꞌual ri 
Dios. 22 Cämic riꞌ, ketam chi ronojel ri banom rumal ri Dios quel chꞌuj, cꞌo 
pa kꞌoxom, jeꞌ jas ru kꞌoxom jun yawab ixok. 23 Man xuwi tä cꞌu ri banom 
rumal ri Dios quel chꞌuj, xane ri uj xukujeꞌ ri yoꞌm ri Lokꞌalaj Espíritu 
chke, ri nabe kechbal ri xuya ri Dios. Ri uj xukujeꞌ cäkꞌoxow kanimaꞌ, 
keyeꞌm cꞌut jampaꞌ cujkꞌalajisax chi uj kas ralcꞌual ri Dios, rech quel ri 
ka cuerpo pu kꞌab ri cämical. 24 Xkarik ru tobanic ri Dios rumal chi cꞌo 
ri xcuꞌbi wi ka cꞌux. We cäcuꞌbi u cꞌux jun chrij ri tajin cäril chic, man 
cuꞌlbal cꞌux tä riꞌ. Ri tajin cäril chic man rajwaxic tä riꞌ chi cäreyej na. 
25 We cꞌu ri keyeꞌm are ri mäjaꞌ cäkilo, rajwaxic chi rucꞌ paciencia cujeyen 
na che.

26 Ri uj man cꞌo tä ka chukꞌab. Tzare cꞌu ri Lokꞌalaj Espíritu cujtoꞌwic. 
Man ketam taj cäkaꞌn orar, man cäkachꞌob tä cꞌut jas ri rajwaxic cäkataꞌ 
che ri Dios, tzare cꞌu ri Lokꞌalaj Espíritu cäbochiꞌn che ri Dios pa ka wiꞌ 
rucꞌ okꞌej ri man cujcowin tä uj cäkabij rucꞌ ri ka tzij. 27 Are cꞌu ri Dios ri 
cäcaꞌy pa tak kanimaꞌ, ri Areꞌ retam jas ri craj cubij ri Lokꞌalaj Espíritu, 

rumal chi ri Lokꞌalaj Espíritu cubochiꞌj ri Dios jas ru rayibal ri Areꞌ pa qui 
wiꞌ ri winak ri e rech.

Waral cäkil wi chi cujchꞌacan na puwiꞌ ronojel
28 Ketam cꞌut chi ri Dios cubano chi utz quel na ronojel ri cäpe pa qui wiꞌ ri 

winak ri lokꞌ cäquil wi ri Areꞌ. E are cꞌu tak waꞌ ri winak ri e siqꞌuim rumal ri Areꞌ 
jas ri u chomam lok. 29 Conojel cꞌu ri xetamax qui wäch rumal ri Dios ojer, e are 
tak waꞌ xeuchaꞌ rech quejunamataj na rucꞌ ru Cꞌojol. Je riꞌ xubano rech ru Cꞌojol 
coc che nabeal chquixol qꞌuia winak ri cachalal quib. 30 Ri xechaꞌtaj rumal ri Dios 
ojer e areꞌ tak waꞌ xeusiqꞌuij, ri xeusiqꞌuij e areꞌ tak waꞌ ri xujicomaj canimaꞌ, ri 
xujicomaj canimaꞌ cꞌut, e areꞌ tak waꞌ xunimarisaj qui kꞌij junam rucꞌ ri Areꞌ.

31 ¿Jas cꞌu ri cäkabij chrij waꞌ? Cäkabij cꞌut: We ri Dios are cꞌo pa ka wiꞌ, man 
cꞌo tä jun ri cuyaꞌ cuyac rib chkij. 32 Ri Dios man xukꞌil tä rib chuyaꞌic ri u Cꞌojol, 
xane xujach pa ri cämical rumal kech uj nimalaj konojel. ¿A mat cꞌu cuya ri 
Areꞌ junam rucꞌ ri u Cꞌojol ronojel ri cajwataj chke? ¡Jeꞌ, je riꞌ! 33 ¿Jachin ta ri 
cäcowinic cumol ka mac uj, ri uj chaꞌtal rumal ri Dios? Ri Dios cꞌut u bim chkij 
chi jicom kanimaꞌ. 34 ¿Jachin ta lo ri cuyaꞌ cukꞌat tzij pa ka wiꞌ chi cäcꞌäjisax ka 
wäch? Are cꞌu ri Cristo xcäm che ka qꞌuexwäch. Man xuwi tä waꞌ, xane xukujeꞌ 
xcꞌastaj chquixol ri cäminakib. Tꞌuyul ri Areꞌ cämic pa ru wiquiäkꞌab ri Dios, tajin 
cꞌu cäbochiꞌn pa ka wiꞌ cho ri Dios. 35 ¿Jachin ta lo ri cäcowinic cujtasow chrij ri 
rutzil ranimaꞌ ri Cristo? ¡Man cꞌo taj! Pune cꞌu cäkarik ri cꞌäx, pune cäpe ri bis, 
pune cꞌo winak ri cäquetzelaj ka wäch, pune cäkarik numic, pune man cꞌo tä chi 
katzꞌiak ri cäkajalbej, pune xa jubikꞌ man cujcämic, pune cꞌu cujcämisaxic, man 
cꞌo tä ri cäcowinic cujtasow chrij ri rutzil ranimaꞌ ri Cristo. 36 Cubij cꞌu ru Lokꞌ 
Pixab ri Dios ri Tzꞌibtalic:

Rumal ech la uj cꞌo cho ri cämical
amakꞌel ronojel kꞌij.

Jeꞌ cäban chke jas ri cäban
chque ri chij ri quecꞌam bi pa pilic,

—cächaꞌ. 37 Pa ronojel cꞌu tak waꞌ ri cꞌäx ri cäkariko, cujchꞌacan na, rumal ru 
tobanic ri Jun ri cujraj. 38 Rumal riꞌ nu jiquibam nu cꞌux chi man cꞌo tä jas ri 
cäcowinic cujtasow chrij ri rutzil ranimaꞌ ri Dios. Man are tä ri cämical, man are 
tä ri cꞌaslemal, man are tä ri ángeles, man are tä cꞌu niqꞌuiaj ri cꞌo takanic pa qui 
kꞌab, xukujeꞌ ri cꞌo qui chukꞌab ri man queilitaj taj. Man are tä ri cꞌo pa tak ri kꞌij 
cämic, o ri cäcꞌoji na pa tak ri kꞌij ri quepetic. 39 Man cꞌo tä jas ri cꞌo chicaj, man 
cꞌo tä jas ri cꞌo pulew, man cꞌo tä cꞌu jun jasach chic ri banom rumal ri Dios ri 
cäcowinic cujutas chrij ri rutzil ranimaꞌ ri Dios ri u cꞌutum chkawäch rumal ri 
Cristo Jesús ri Kajaw.

Waral cäkil wi chi ri winak aj Israel e chaꞌtal rumal ri Dios

9  1 Tajin quinbij ri kas tzij rumal chi in cojoninak che ri Cristo. Man 
quinban tä cꞌu tzij. Quinnaꞌ pa wanimaꞌ chi kas tzij ri tajin quinbij 

rumal ri Lokꞌalaj Espíritu ri cätakan pa wanimaꞌ. 2 Sibalaj quinbisonic, 
amakꞌel cꞌut cäkꞌoxow ri wanimaꞌ rumal ri cꞌäx ri qui rikom ri nu winakil. 
3 Cwaj ta ne in, pune baꞌ cäpe cꞌäx pa nu wiꞌ rumal ri Dios chi quintastaj 
in chrij ri Cristo we rajwaxic che qui toꞌic ri nu winakil. 4 Ri e areꞌ e aj 
Israel, ri Dios cꞌut xuban ralcꞌual chque. Ri Dios ri sibalaj nim u kꞌij xcꞌoji 
cucꞌ, xukujeꞌ xeuban tak tratos cucꞌ. Xuya ru Pixab chque rumal ri Moisés, 
xubij cꞌu chque jas u banic ri kꞌijilanic pa ri nimalaj rachoch Dios. Cꞌo 
qꞌuia ri xuchiꞌj chque. 5 Conojel waꞌ we winak riꞌ e calcꞌual can ri ka mam 
aj Israel ojer, chquixol cꞌu ri e areꞌ xil wi u wäch ri Cristo ri xcꞌoji cho 
ruwächulew. Ri Areꞌ are Dios ri cätakan puwiꞌ ronojel. ¡Amakꞌel ronojel 
kꞌij cꞌut chyoꞌk u kꞌij! Amén.

6 Man xa tä cꞌu mat jeꞌ xel wi ri xuchiꞌj lok ri Dios chque ri winak aj 
Israel, xane rumal chi man conojel tä ri calcꞌual can ri ojer ka mam aj 
Israel kas e rech ri Israel ru tinimit ri Dios. 7 Man conojel tä ri rachalaxic 
ri ka mam Abraham ri xil qui wäch kas e ralcꞌual ri Dios. Xubij cꞌu ri 
Dios che: “Rumal ri Isaac quecꞌoji na uwiꞌ tak a mam,” —xuchixic. 8 Quel 
cubij waꞌ chi man conojel taj e ralcꞌual ri Dios, pune cäquibij chi e areꞌ aj 
Israel. Xane jachin tak ri cäquicoj pa canimaꞌ ri xuchiꞌj lok ri Dios, e are 
waꞌ kas e ralcꞌual ri Dios rumal ri xubij ri Dios che ri ka mam Abraham. 
9 Ri xuchiꞌj ri Dios che ri ka mam Abraham are waꞌ, xubij cꞌu che: “Pa ri 
kꞌij riꞌ pa ri jun junab chic quintzelej na lok. Are chiꞌ cꞌut ri Sara cäril na 
u wäch jun ral ala,” —xcha che.

10 Man xuwi tä cꞌu waꞌ. Ri quieb ral ala ri Rebeca xa jun ri qui tat, are 
ri Isaac ri ka mam ojer. 11-13 Aretak mäjok quil qui wäch we quieb acꞌalab 
riꞌ, mäjok cäcaꞌn jun utzil o jun etzelal, ri Dios xubij che ri Rebeca: “Ri 
nabeal coc na che patänil re ru chakꞌ,” —xcha che. Junam waꞌ rucꞌ ri 
cubij ru Lokꞌ Pixab ri Dios ri Tzꞌibtalic: “Lokꞌ xinwil wi ri Jacob, are cꞌu 
xinwetzelaj u wäch ri Esaú,” —cächaꞌ. Je riꞌ xujiquiba u bixic chi ri Dios 
cächomanic jachin ri craj cuchaꞌ. Queusiqꞌuij jachin tak ri craj, man 
rumal tä cꞌu ri quecowin chubanic.

14 ¿Jas cꞌu ri cäkabij? ¿A cäkabij chi ri Dios man cuban tä ri jicomal? 
¡Man jeꞌ taj! 15 Xubij cꞌu ri Dios che ri ka mam Moisés: “Quel na nu cꞌux 
che jachin ri cwaj quel wi nu cꞌux, quintokꞌobisaj cꞌu na u wäch jachin ri 
cwaj quintokꞌobisaj u wäch,” —xcha che. 16 Rumal riꞌ man are tä cächaꞌ ri 
jun ri sibalaj craj cächaꞌic, o ri jun ri sibalaj cucoj u chukꞌab, xane ri Dios 
are quilowic jachin ri craj cutokꞌobisaj u wäch. 17 Cubij ru Lokꞌ Pixab ri 
Dios ri Tzꞌibtalic chi ri Dios xubij che ri tat Faraón ri nim takanel puwiꞌ ri 
Egipto: “Xatincoj che nim takanel rech awumal at quincꞌut ri nu chukꞌab 
chquiwäch ri winak, rech quetamax nu wäch cho ronojel ruwächulew,” 
—xchaꞌ. 18 Je riꞌ ri Dios cutokꞌobisaj u wäch jachin ri craj cutokꞌobisaj u 
wäch, xukujeꞌ cucowirisaj ri ranimaꞌ jachin ri craj jeꞌ jas ri xuban che ri 
tat Faraón.

19 Jun chiwe cubij cꞌu chwe: “We je riꞌ, ¿jas che ri Dios cubij chi are qui 
mac ri winak? ¿Jachin ta cꞌu lo ri cäcowinic cukꞌatej u wäch ri Dios?” 
—cächa na. 20 E ri at, ¿jachin lo ri at chi ri at cacꞌulelaj u wäch ri Dios? 
¿A cubij lo ri boꞌj che ri xbanowic: “¿Jas che jeꞌ xban la waꞌ chwe?” —¿a 
cächa lo che? ¡Man jeꞌ taj! 21 ¿A mat are cäban re ri banal boꞌj jas ri craj 
cuban che ri ulew? We craj cuban jun lak ri cäcoj pa tak nimakꞌij, o we 
craj cuban jun lak ri cäcoj ronojel kꞌij, are riꞌ cäban re.

22 Ri Dios cꞌut xraj xuya jun cꞌutbal chrij ri royowal xukujeꞌ ru chukꞌab. 
Rumal riꞌ xuchajij nimalaj paciencia cucꞌ ri winak ri yaꞌtal chque chi 
cäcꞌäjisax qui wäch, ri xa cäsach na qui wäch. 23 Jeꞌ xuban ri Dios waꞌ rech 
kumal uj cucꞌut chquiwäch conojel chi sibalaj nim u kꞌij ri Areꞌ, kumal uj ri 
winak ri xel u cꞌux chke, ri uj ri chaꞌtal rumal ojer lok rech cänimarisax ka 
kꞌij junam rucꞌ ri Areꞌ. 24 Ri Dios cꞌut xujusiqꞌuij, jujun chquixol ri winak aj 
Israel, jujun chic chquixol ri winak ri man e aj Israel taj. 25 Jeꞌ jas ri cubij 
chupam ri wuj ri xutzꞌibaj ri Oseas, jun kꞌalajisal re ru Lokꞌ Pixab ri Dios:

Ri winak ri man aj nu tinimit taj,
quinbij na “nu tinimit” chque.

Ri winak ri nabe man lokꞌ taj xeinwil
wi, quinbij na chque:
“¡Ix riꞌ ix nu lokꞌ!”

—quincha na.
 26 Jawijeꞌ ri xubij wi chque:

“Ri ix man ix nu tinimit taj”,
chilaꞌ cäbix wi na chque

chi e ralcꞌual ri cꞌaslic Dios,
—cächa na chque. 27 Ri Isaías cꞌut ri kꞌalajisal re ru Lokꞌ Pixab ri Dios 
xchꞌaw chquij ri winak aj Israel, xubij: “Pune ta ne ri qui qꞌuial ri winak 
aj Israel are junam rucꞌ ru qꞌuial ri senyäb ri cꞌo chiꞌ ri mar, xak cꞌu e 
quieb oxib chque ri cäquirik na ru tobanic ri Dios. 28 Je riꞌ, rumal chi ri 
Dios cuban na chanim jas ri xubij, cuban cꞌu na waꞌ pa qui wiꞌ conojel ri 
winak ri e cꞌo cho ruwächulew,” —xchaꞌ. 29 Jeꞌ jas ri u bim canok ri ka 
mam Isaías ojer:

We ta ri Nimalaj ka Dios ri cꞌo u takanic
puwiꞌ ronojel mat xujutoꞌ rech e cꞌo can kalcꞌual,

xsach ta ka wäch riꞌ jas ri tinimit Sodoma,
uj junam ta riꞌ rucꞌ ri tinimit Gomorra,

—xchaꞌ.

Waral cäkil wi chi xuwi rumal ri cojonic 
cäjicomataj ri kanimaꞌ cho ri Dios

30 ¿Jas cꞌu ri cäkabij chrij waꞌ? Cäkabij chi ri winak ri man e aj Israel 
taj, ri man xquitzucuj taj chi xjicomataj ri canimaꞌ cho ri Dios, e areꞌ 

d 9:33 Ri Jun riꞌ ri “jeꞌ jas jun abaj” are ri Jesucristo. 

xjicomataj ri canimaꞌ cho ri Dios rumal ri cojonic. 31 Are cꞌu ri winak aj 
Israel ri xcuꞌbi qui cꞌux chrij jun pixab rech rumal ri pixab riꞌ cäjicomataj 
ri canimaꞌ cho ri Dios, man e cowininak tä cꞌut chubanic ri cubij ri pixab. 
32 ¿Jas che? Rumal chi ri e areꞌ man xecojon taj. Xane xquichomaj chi 
rumal ru banic ri cubij ri Pixab cäjicomataj ri canimaꞌ cho ri Dios. Rumal 
riꞌ xa xetzak puwiꞌ ri “abaj ri cäquichakꞌij quib ri winak chrij.” 33 Are cꞌu 
waꞌ ri abaj ri cubij ru Lokꞌ Pixab ri Dios ri Tzꞌibtalic:

Ri in quinya na pa ri nu tinimit Sión
Jun d ri jeꞌ jas jun abaj ri cäquichakꞌij
quib ri winak chrij, jun nimalaj abaj waꞌ
ri xa quetzak rumal,

—cächaꞌ.
Jachin ri cäcojon che ri Areꞌ

man cäkꞌoxow tä na ri ranimaꞌ,
—cächa riꞌ.

10  1 Kachalal, ri kas quinrayij pa wanimaꞌ aretak quinban orar 
pa qui wiꞌ ri winak aj Israel, are laꞌ chi ri e areꞌ cäquirik ta na 

ru tobanic ri Dios. 2 Ri in quinbij ri wilom chquij ri winak aj Israel, chi 
ri e areꞌ sibalaj cäcaj quepatänin che ri Dios, xak xuwi chi man kas tä 
cäquichꞌobo jas ri tajin cäcaꞌno. 3 Man quetam tä cꞌut jas ri cuban ri 
Dios rech cäjicomataj ri canimaꞌ ri winak cho ri Areꞌ. Xane qui tzucum 
jas cäcaꞌn ri e areꞌ pa que wi chujicomaxic ri canimaꞌ cho ri Dios. Man 
queniman tä cꞌu che ri takaninak wi ri Dios. 4 Rucꞌ ri Cristo cꞌut cäqꞌuis 
wi ronojel ri Pixab ri xutzꞌibaj ri ka mam Moisés, rech conojel ri quecojon 
che ri Cristo cäjicomataj ri canimaꞌ cho ri Dios.

5 Ri ka mam Moisés xchꞌaw chrij ri u jicomaxic ri ranimaꞌ jun winak cho 
ri Dios rumal ru banic ri cubij ri Pixab. Je waꞌ xutzꞌibaj: “Ri winak ri cuban 
ronojel ri cubij ri Pixab, are u cꞌaslemal waꞌ,” —xchaꞌ. 6 Are cꞌu we rumal ri 
cojonic jun winak cäjicomataj ri ranimaꞌ cho ri Dios, je waꞌ cubij: “Mabij pa 
rawanimaꞌ: ¿Jachin cäpaki chicaj?” We jeꞌ cabij waꞌ, quel cubij chi cawaj 
cabano chi ri Cristo cäkaj lok cho ri ulew. 7 “Mabij cꞌut: ¿Jachin ri cäkaj bi 
pa ri nimalaj jul ri sibalaj naj u pam?” We jeꞌ cabij waꞌ, quel cubij chi cawaj 
cabano chi ri Cristo cäpaki lok chquixol ri cäminakib. 8 ¿Jas cꞌu ri cubij? 
“Ru Lokꞌ Pixab ri Dios nakaj cꞌo wi chawe, cꞌo pa ra chiꞌ, cꞌo pa awanimaꞌ.” 
We tzij riꞌ are waꞌ ru Lokꞌ Pixab ri Dios chrij ri cojonic che ri Cristo. Are cꞌu 
waꞌ ri cäkatzijoj. 9 We cakꞌalajisaj chi ri Jesús are Kajaw, xukujeꞌ cacoj pa ri 
awanimaꞌ chi ri Dios xucꞌastajisaj ri Jesús chquixol ri cäminakib, carik na 
ru tobanic ri Dios. 10 Pa ri kanimaꞌ cujcojon wi rech cäjicomataj ri kanimaꞌ 
cho ri Dios, rucꞌ cꞌu ri ka chiꞌ cäkakꞌalajisaj chi cujcojon che ri Jesucristo 
rech cäkarik ru tobanic ri Dios.

11 Cubij cꞌu ru Lokꞌ Pixab ri Dios ri Tzꞌibtalic: “Apachin ri cäcojon che ri 
Cristo man cäkꞌoxow tä na ri ranimaꞌ,” —cächaꞌ. 12 Man cꞌo tä qui jalbem 
quib ri winak aj Israel cucꞌ ri winak ri man aj Israel taj. Tzare cꞌu ri 
Kajaw Dios are Cajaw conojel. Ri Areꞌ cꞌut cuya nimalaj tewchibal pa qui 
wiꞌ conojel ri cäquitaꞌ tokꞌob che. 13 Jeꞌ jas ri cubij ri Tzꞌibtalic: “Conojel 
ri cäquitaꞌ tokꞌob che ri Kajaw Jesús cäquirik na ru tobanic ri Dios,” —
cächaꞌ. 14 ¿A cuyaꞌ ta cꞌu riꞌ cäquitaꞌ tokꞌob che ri Kajaw Jesús we mäjaꞌ 
quecojon che ri Areꞌ? ¿A cuyaꞌ ta cꞌu lo riꞌ quecojon che we man qui tom 
u tzijol ri Areꞌ? ¿A cuyaꞌ ta cꞌu riꞌ cäquita u tzijol we man cꞌo tä jachin ri 
cätzijon chque? 15 ¿A cuyaꞌ ta cꞌu riꞌ quebeꞌ chutzijoxic ru Lokꞌ Pixab ri 
Dios we ta mat e takom bic? Cubij cꞌu ru Lokꞌ Pixab ri Dios ri Tzꞌibtalic: 
“¡Sibalaj jeꞌl ri copanic ri queyoꞌw ru Lokꞌ Pixab ri Dios ri cuya uxlanem 
pa canimaꞌ ri winak, ri cäquitzijoj ri Utzalaj Tzij re ri Evangelio!” 
—cächaꞌ.

16 Man conojel tä cꞌut cäquitatabej ri Utzalaj Tzij re ri Evangelio. Are 
cꞌu waꞌ ri cubij ri ka mam Isaías: “Kajaw, ¿jachin ri cojoninak che ru Lokꞌ 
Pixab ri Dios ri ka tzijom?” —cächaꞌ. 17 Je cꞌu riꞌ ri winak cäcojonic aretak 
cuta ri tzij. Are cꞌu ri tzij ri cuto are ru Lokꞌ Pixab ri Dios chrij ri Cristo.

18 Quinbij cꞌut: ¿A xa man xquita tä ru Lokꞌ Pixab ri Dios? Qui tom, 
cubij yaꞌ ru Lokꞌ Pixab ri Dios ri Tzꞌibtalic:

Ri qui chꞌabal, elinak u tzijol
cho ronojel ruwächulew,

ri qui tzij opaninak cꞌä chuqꞌuisbal
u tzaꞌm ruwächulew,

—cächaꞌ. 19 Quinbij chi cꞌu jumul: ¿A xa man cꞌo tä quetam chrij waꞌ ri 
winak aj Israel? ¡Quetam cꞌut! Nabe cꞌut xubij ri ka mam Moisés:

Quinyac na iwoyowal rech cuban cꞌäx ri iwanimaꞌ
chquij ri winak ri man are tä jun kas tinimit.

Quinban na chi cäpe iwoyowal cumal ri winak
re jun tinimit ri man cäcaj taj cäquichꞌobo,

—xchaꞌ. 20 Ri ka mam Isaías kas chi sakil xubij:
Xinriktaj cumal ri winak

ri man xinquitzucuj taj.
Xincꞌut wib chquiwäch winak

ri man in taj ri tajin quinquitzucuj,
—xchaꞌ. 21 Cubij ri ka mam Isaías chquij ri winak aj Israel: “Ronojel ri 
jun kꞌij xinlicꞌ ri nu kꞌab che qui siqꞌuixic ri winak re jun tinimit ri man 
queniman tä chwe, ri xa quinquicꞌulelaj,” —cächa ri Dios.

Waral cäkil wi ri winak aj Israel ri xquirik ru tobanic ri Dios

11  1 Quinbij chi cꞌu che we chanim: Ri Dios cꞌut, ¿a xa retzelam qui 
wäch ri winak rech ru tinimit Israel? ¡Man jeꞌ taj! Ri in cꞌut, in 

aj Israel. Are nu mam ri Abraham. In riꞌ, in re ri rachalaxic ri ka mam 
Benjamín ojer. 2 Ri Dios tzojer lok xequichaꞌ ri winak rech ru tinimit 
Israel, man retzelam tä cꞌu qui wäch waꞌ cämic. ¿A mat cänaꞌtaj chiwe 
jas cubij ru Lokꞌ Pixab ri Dios ri Tzꞌibtalic chrij ri ka mam Elías? Ri areꞌ 
aretak xuban orar, xchꞌaw chquij ri winak aj Israel, xubij: 3 “Kajaw Dios, 
qui cämisam ri kꞌalajisal tak re ri Lokꞌ Pixab la, qui wulim cꞌu tak ri 
taꞌbal tokꞌob ri cäkꞌijilax wi la. Xuwi ri in chic in canajinak canok, are cꞌu 
cäcaj quinquicämisaj in xukujeꞌ,” —xchaꞌ. 4 Ri Dios cꞌut xubij che: “E nu 
tasom can wukub mil achijab ri man xexuqui tä chuwäch ri tiox Baal,” 
—xcha ri Dios. 5 Je cꞌu waꞌ ri cämic, e canajinak can quieb oxib chque ri 
aj Israel ri xeuchaꞌ can ri Dios rumal ri u tokꞌob pa qui wiꞌ. 6 We xa rumal 
ru tokꞌob ri Dios xechaꞌtajic, man are tä rumal ri cäcowinic ri winak 
chubanic. We ta rumal ri cäcowin jun chubanic, ru tokꞌob ri Dios man 
tokꞌob tä cꞌu riꞌ.

7 ¿Jas cꞌut? Ri xquitzucuj ri winak aj Israel, man xquirik taj. Are 
xerikow ri winak ri xechaꞌ rumal ri Dios. Are cꞌu ri niqꞌuiaj winak chic xa 
xcowirisax ri canimaꞌ. 8 Jas ri cubij ru Lokꞌ Pixab ri Dios ri Tzꞌibtalic: “Ri 
Dios xuban chque chi man cäquinaꞌ tä chic. Pune cꞌo qui xiquin, xuban 
chque chi man cäquita taj. Pune cꞌo qui wakꞌäch, xuban chque chi man 
quecaꞌy taj. Je cꞌu waꞌ caꞌnom pa tak we kꞌij cämic,” —cächaꞌ. 9 Ri ka 
mam David ojer xukujeꞌ xubij:

Ri nimak tak wiꞌm ri cäcaꞌno chuban
ta na chque chi areꞌ chapäbal,
chi areꞌ xukujeꞌ cꞌambal,

rech cäquichakꞌij quib, quetzakic,
cäcꞌäjisax cꞌu qui wäch,

—cächaꞌ.
 10 Chemoyir ta na ri e areꞌ

rech man quecaꞌy tä chic, xukujeꞌ
chumej ta rib ri quij,

mat chjicomataj chic,
—cächaꞌ.

Waral cäquil wi chi e cꞌo winak ri man e aj Israel 
taj ri cäquirik na ru tobanic ri Dios

11 Quinbij cꞌut: ¿A tzij lo chi ri winak aj Israel aretak xquichakꞌij quib, 
xetzakic, man xewalij tä chic? ¿A xa xetzak canok? ¡Man jeꞌ taj! Xane 
aretak ri winak aj Israel man xeniman taj, ri niqꞌuiaj winak chic, ri man 
e aj Israel taj, xquirik ru tobanic ri Dios, rech ri winak aj Israel cäquicoj 
ta qui chukꞌab chubanic que jas ri xcaꞌn ri niqꞌuiaj winak chic. 12 Rumal 
cꞌu ri qui mac ri winak aj Israel ri winak cho ruwächulew xquirik nimalaj 
utzil. Rumal ri qui tzakic ri e areꞌ xquirik utzil ri winak ri man e aj Israel 

ROMANOS 11

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



350

taj. E ta cꞌu lo aretak quetzelej chi lok jumul ri winak aj Israel, ¿a mat 
sibalaj nim na ri utzil ri cäriktajic? ¡Jeꞌ, je riꞌ!

13 Cꞌo cꞌu ri cwaj quinbij chiwe ix ri man ix aj Israel taj. Rumal chi 
in apóstol ri takom bi rumal ri Dios cucꞌ ri winak ri man e aj Israel taj, 
nim na quinwil wi ri nu chac. 14 Cwaj chi jujun chque ri nu winak in, 
ri e aj Israel, chquirayij ta u banic que jas ri i banom ix, rech cäquirik 
ru tobanic ri Dios. 15 We cꞌu aretak xetzelax qui wäch ri winak aj Israel 
rumal ri Dios, xcꞌoji utzil chquixol ri niqꞌuiaj winak chic rucꞌ ri Dios, 
¿jas ri cäcꞌulmataj na aretak ri winak aj Israel quecꞌamowax chi na 
jumul rumal ri Dios? Are jeꞌ ta ne jun cäminak waꞌ cäcꞌastaj chquixol ri 
cäminakib. 16 We ri nabe caxlan wa ri cäban che ri kꞌor are jachom cho ri 
Dios, ronojel ri kꞌor jachom riꞌ che ri Dios. We ru xeraꞌ ri cheꞌ jachom che 
ri Dios, xukujeꞌ ru kꞌab tak ri cheꞌ e jachom riꞌ che ri Dios.

17 Jujun cꞌu chque ri winak aj Israel e areꞌ jeꞌ ta ne ri kas u kꞌab ru 
cheꞌal olivo. Pune je riꞌ, xeesax cꞌu apanok. Ri at cꞌut, at jeꞌ jas ru kꞌab ru 
cheꞌal olivo re juyub, xatcoj cꞌu che qui qꞌuexwäch ri xeesaxic. Catcꞌasi cꞌu 
na rumal ru xeraꞌ ri kas cheꞌ, xukujeꞌ rumal ru raxal. 18 Machomaj cꞌut chi 
nim na a banic at chquiwäch ri kas u kꞌab ri cheꞌ. We cachomaj chi nim 
na a banic, chnaꞌtaj chawe chi man at taj ri tokꞌaninak ru xeraꞌ ri cheꞌ, 
xane ru xeraꞌ ri cheꞌ are at tokꞌaninak at.

19 Craj ne cabij: “Xeesax cꞌu apan ru kꞌab ri cheꞌ rech quinnacꞌ cok in 
che ru cheꞌal olivo,” —catchaꞌ. 20 Kas tzij, xa cꞌu rumal chi man xecojon 
taj xeesax apanok, are cꞌu ri at xa rumal chi xatcojonic xatnacꞌ cok. 
Manimarisaj baꞌ awib, xane xa chaxej awib cho ri Dios. 21 We ri Dios man 
xusach tä qui mac ri winak aj Israel ri jeꞌ ta ne e kas u kꞌab ri cheꞌ, ri at 
xukujeꞌ man cäsach tä na a mac riꞌ. 22 Chawila baꞌ chi ri Dios sibalaj utz 
na, xukujeꞌ cꞌut sibalaj cꞌaꞌn. Are cꞌaꞌn chque ri winak ri xetzakic, utz cꞌu 
chawe at. Rajwaxic cꞌut chi ri at catakej ri rutzil ranimaꞌ, rech mäjiꞌ ri 
at xukujeꞌ catresaj na apanok. 23 Ri winak aj Israel cꞌut, we quecojon na 
ri e areꞌ, quetzelej na rucꞌ ri Dios, quenacꞌ chi na cok jumul chic che ri 
cheꞌ rumal chi ri Dios cäcowinic queunacꞌ chi na cok jumul chic. 24 Ri at 
cꞌut ri man at aj Israel taj, xa at jeꞌ ta ne u kꞌab olivo re juyub xatesax cꞌu 
apanok. Te cꞌu riꞌ xatnacꞌ che ru cheꞌal ri kas olivo ri man are tä a cheꞌal 
at. We je riꞌ ri winak aj Israel ri jeꞌ ta ne e u kꞌab ri kas olivo, man cꞌäx taj 
quenacꞌ cok che ri kas qui cheꞌal jumul chic.

Waral cäkil wi chi ri winak aj Israel cäquirik na ru tobanic ri Dios
25 Kachalal, cwaj in chi quiwetamaj ru chomam lok ri Dios ojer ri man 

esam tä chi sak, rech man quichomaj taj chi ri ix nim na i banic. Are 
waꞌ: Ri winak aj Israel xcowir jubikꞌ ri canimaꞌ. Ri Dios cꞌut jeꞌ xuban 
waꞌ chque rech cäqꞌuis na coquic conojel ri niqꞌuiaj winak chic ri man e 
aj Israel taj ru chomam lok ri Areꞌ ojer. 26 Aretak cäbantaj waꞌ, conojel ri 

winak aj Israel cäquirik na ru tobanic ri Dios. Cubij cꞌu ru Lokꞌ Pixab ri 
Dios ri Tzꞌibtalic:

Pa ri tinimit Sión quel wi na lok
ri Torol Que ri winak,

cäresaj cꞌu na ri etzelal chquij
ri ralcꞌual can ri ka mam Jacob,

—cächaꞌ.
 27 Are waꞌ ri trato ri quinban na cucꞌ,

aretak ri in quinwesaj ri qui mac,
—xchaꞌ.

28 Ri winak aj Israel, rumal chi man xecojon tä che ri Utzalaj Tzij re 
ri Evangelio, ri Dios xuban u cꞌulel chque. Je riꞌ xyaꞌtaj chiwe ix chi 
quixcojonic. Ri Dios cꞌut queraj na ri winak aj Israel rumal chi xeuchaꞌ 
ri qui mam ojer. 29 Je riꞌ, rumal chi ri Dios man cäresaj tä chic ri cusipaj. 
Aretak cusiqꞌuij jun winak, man cuqꞌuex tä ru chomanic chrij. 30 Ri 
ix nabe canok man xixniman tä che ri Dios. Cämic riꞌ rumal chi man 
xeniman tä ri winak aj Israel, ri Dios xutokꞌobisaj i wäch ix. 31 Jeꞌ xukujeꞌ 
cämic ri winak aj Israel man e nimaninak taj, xak cꞌu rech ri Dios 
cutokꞌobisaj qui wäch jas ri xuban chiwe ix, ri ix man aj Israel taj. 32 Ri 
Dios cꞌut junam xuban chque conojel winak chi man queniman taj, rech 
xukujeꞌ junam cutokꞌobisaj qui wäch nimalaj conojel.

33 ¡Sibalaj cajmabal waꞌ ru bantajic ri ka Dios! ¡Sibalaj nim na ru noꞌj, 
ri retambal! Man cujcowin tä chuchꞌobic ru chomanic, man cujcowin 
tä che retamaxic ri cuchomaj u banic. 34 Jeꞌ jas ri cubij ru Lokꞌ Pixab ri 
Tzꞌibtalic: “¿Jachin u chꞌobom ru chomanic ri Dios? ¿Jachin lo ri yaꞌtal 
che chi cuya ru noꞌj ri Areꞌ? ¡Man cꞌo tä jun! 35 ¿Jachin ri cꞌo jas xuya 
che ri Dios rech cäyiꞌ rajil u qꞌuexel che? ¡Man cꞌo tä jun!” —cächa ri 
Tzꞌibtalic. 36 Ronojel cꞌut ri cꞌolic cäpe rucꞌ ri Dios. Ri Areꞌ cꞌut xebanow 
conojel rech cꞌo cupatänij che. ¡Chnimarisax ta baꞌ u kꞌij ri Dios amakꞌel 
pa tak ri kꞌij ri junab ri quepetic! Amén.

Waral cäkil wi ri cꞌaslemal ri jachom pu kꞌab ri Dios

12  1 Je cꞌu riꞌ, kachalal, rumal chi ri Dios sibalaj quel u cꞌux chke, 
quixinbochiꞌj chi quijach iwib che ri Dios, jeꞌ jas jun sipanic ri 

cꞌaslic, ri jachom cho ri Dios, ri utz cäril wi ri Areꞌ. We sipanic riꞌ are 
waꞌ ri kas kꞌijilanic ri rajwaxic quiban cho ri Dios. 2 Miban chi iwe ix jas 
ri cäcaꞌn ri winak cho ruwächulew. Xane chiqꞌuexa ri i chomabal rech 
cuban cꞌacꞌ ri i cꞌaslemal. Je riꞌ kas quiwetamaj na jas ru rayibal ri Dios. 
Are cꞌu waꞌ ri kas utz, ri cäkaj chuwäch, xukujeꞌ ri jicom cho ri Dios.

3 Rumal ri xsipax chwe rumal ri Dios aretak xutokꞌobisaj nu wäch, cꞌo ri 
quinbij chiwe ix iwonojel: Cꞌo jun chiwe muchomaj chi nim u banic, xane 
rajwaxic quichomaj iwib chnojimal jas u beyal ri cojonic ri xuya ri Dios 

chiwe chijujunal. 4 Ri ka cuerpo e qꞌuia ru tzꞌakatil cꞌolic, man conojel tä 
cꞌut xa junam u wäch ri qui chac. 5 Je cꞌu riꞌ ri uj xukujeꞌ. Pune uj qꞌuia, 
xa uj jun cuerpo rumal ri Cristo. Konojel ka nucꞌum kib jeꞌ jas ru tzꞌakatil 
ri ka cuerpo.

6 Ri Dios u yoꞌm jalajoj tak cuinem chke, xa jas ri xraj ri Areꞌ xuya 
chke. Rajwaxic baꞌ utz qui cojic tak we cuinem riꞌ cäkaꞌno. We yoꞌm chke 
chi cäcowinic cäkakꞌalajisaj tzij ri cuya ri Lokꞌalaj Espíritu, kaꞌna waꞌ 
rucꞌ ri ka cojonic ri cꞌolic. 7 We yoꞌm chke chi cupatänin chque niqꞌuiaj 
winak chic, utz kaꞌna che qui patänixic. We yoꞌm che jun chi cäcowinic 
queutijoj niqꞌuiaj chic, chutzaka u kꞌij chubanic waꞌ. 8 We yoꞌm che jun chi 
cäcowinic cuwalijisaj canimaꞌ niqꞌuiaj chic, chutzak u kꞌij chubanic waꞌ. 
We yoꞌm che jun chi cäsipanic, muya xa rumal chi cꞌo ri craj. We yoꞌm 
che jun chi cucꞌam qui be niqꞌuiaj chic, chunaꞌ na jas ri cubano. We cꞌu 
yoꞌm che jun chi queutoꞌ ri cꞌo qui rajwaxic, chubana waꞌ rucꞌ quicotemal.

Waral cäkil wi ri rajwaxic cäcaꞌn ri kachalal 
cojonelab pa ri qui cꞌaslemal

9 Kas chiwaj iwib ri jun rucꞌ ri jun chic, man cuban tä cꞌu quieb i cꞌux. 
Chiwetzelaj u wäch ri man utz taj, chitakej cꞌu u banic ri utz. 10 Rajwaxic 
chi quiwaj iwib ri jun rucꞌ ri jun chic jeꞌ ta ne chi kas iwachalal iwib. 
Chiya i kꞌij chbil tak iwib, nim cꞌut chiwila wi iwib, ri jun rucꞌ ri jun chic.

11 Chicojo i chukꞌab pa ronojel, xak mixsakꞌorinic. Chipatänij ri Kajaw 
Jesús rucꞌ nimalaj quicotemal.

12 Chixquicot chrij ri cuꞌl wi i cꞌux. Chichajij paciencia pa tak ri cꞌäx ri 
quiriko. Chibana orar amakꞌel ronojel kꞌij.

13 Cheitoꞌ ri kachalal cojonelab pa tak ri qui rajwaxic. Utz chibana che 
qui cꞌulaxic ri queopan iwucꞌ.

14 Chibochiꞌj ri Dios pa qui wiꞌ ri queyokꞌon chiwe. Chitaꞌ tokꞌob pa qui 
wiꞌ, mitaꞌ cꞌu pa qui wiꞌ chi xa cꞌäx cäquiriko.

15 Chixquicot cucꞌ ri quequicotic. Chixokꞌ cꞌut cucꞌ ri quebokꞌic.
16 Chixoc il chbil tak iwib ri jun che ri jun chic. Miban i nimal, xane 

chiwachilaj iwib cucꞌ ri man nimak tä qui banic. Michomaj chi cꞌo na 
iwetambal ix chquiwäch niqꞌuiaj chic.

17 Miya rajil u qꞌuexel ri cꞌäx ri cäban chiwe. Chicojo i chukꞌab chubanic 
ri utz chquiwäch conojel ri winak. 18 Chibana ronojel ri quixcowin 
chubanic rech cäcꞌoji utzil chixol cucꞌ conojel ri winak. 19 Lokꞌalaj tak 
kachalal, miyac iwib ix chquij ri i cꞌulel, xane chiya can che ri Dios 
chi cucꞌäjisaj qui wäch. Cubij yaꞌ ru Lokꞌ Pixab ri Dios ri Tzꞌibtalic: 
“In quincꞌäjisan na qui wäch, quintoj na rajil u qꞌuexel ri cꞌäx ri cäban 
chiwe,” —cächa ri Kajaw Dios. 20 Xukujeꞌ cubij: “We cänum ri a cꞌulel, 
chaya u wa. We cächakiꞌj u chiꞌ, chaya baꞌ ri cutijo. We jeꞌ caban waꞌ, ri a 
cꞌulel sibalaj cäqꞌuix na chawäch, cunaꞌ cꞌut chi cꞌäx ri xuban chawe,” —

cächaꞌ. 21 Maya che ri etzelal chi cächꞌacan pa wiꞌ, xane are chatchꞌacan at 
puwiꞌ ri etzelal rumal ri utzil ri cabano.

13  1 Rajwaxic chi conojel cäquiya quib pa takic chque ri cꞌo qui 
takanic pa ri kꞌatbal tzij. Man e cꞌo tä cꞌu kꞌatal tak tzij we ta mat 

u yoꞌm ri Dios waꞌ chque. Conojel ri kꞌatal tak tzij ri e cꞌolic are ri Dios 
e cojowinak. 2 Rumal riꞌ jachin ri cuyac rib chrij ri kꞌatbal tzij cuban u 
cꞌulel riꞌ che ri takaninak wi ri Dios. Ri jeꞌ cäcaꞌn waꞌ xa cäquitzucuj qui 
mac riꞌ, cäcꞌäjisax cꞌu na qui wäch. 3 Je riꞌ, rumal chi ri kꞌatal tak tzij man 
e cojom taj rech ri winak ri cäcaꞌn utzil cäquixej quib, xane rech cäquixej 
quib ri winak ri cäcaꞌn etzelal. We cawaj chi man caxej tä awib che ri 
kꞌatal tzij, chabana baꞌ ri utz pa ri a cꞌaslemal. Ri kꞌatal tzij cꞌut cuya na 
a kꞌij at. 4 Je riꞌ, rumal chi ri areꞌ are patänil re ri Dios chubanic ri utzil 
chawe. We cꞌu caban ri man utz taj, rajwaxic chi caxej awib, rumal chi 
ri kꞌatal tzij yaꞌtal che chi cucꞌäjisaj a wäch. Cꞌo cꞌu ri areꞌ chupatänixic 
ri Dios rech cäcꞌäjisax u wäch ri banal etzelal jas ri takal che. 5 Rumal riꞌ 
rajwaxic chi quiya iwib pa takic chque ri kꞌatal tak tzij, man xak tä rumal 
chi quixej iwib chi cäcꞌäjisax i wäch, xane rumal chi quinaꞌ pa iwanimaꞌ 
chi rajwaxic jeꞌ quibano. 6 Xukujeꞌ rumal waꞌ ri ix quitoj ri alcabal, rumal 
chi ri kꞌatal tak tzij e cꞌo chupatänixic ri Dios, qui yoꞌm cꞌu quib chubanic 
we chac riꞌ.

7 Chaya chque ri winak chquijujunal ri yaꞌtal chque. Chatojo ri alcabal 
che ri tokꞌil alcabal, chatojo cꞌu ri a wuj che jachin ri rajwaxic cätoj wi. 
Nim chawila wi jachin ri rajwaxic nim quil wi, chaya cꞌu u kꞌij jachin ri 
rajwaxic cäyiꞌ wi u kꞌij. 8 We cꞌo a cꞌas rucꞌ jun winak, chatojo. Chcꞌoji cꞌu 
ri utzalaj ka cꞌas chi cäkaj kib ri jun rucꞌ ri jun chic. Jachin cꞌu ri queraj 
ri rach tak winak, u banom riꞌ jas ri cubij ri Pixab. 9 Ri Pixab cꞌut cubij: 
“Mabana ri nimalaj mac ri äwas u banic rucꞌ ri rixokil o ri rachajil jun 
winak chic, matcämisanic, mabana ri elakꞌ, mabana tzij chrij jachin jun, 
marayij u wäch ri jastak re jun winak chic,” —cächa riꞌ. We takanic riꞌ 
xukujeꞌ conojel ri niqꞌuiaj tak takanic chic pa we quieb oxib tzij riꞌ e cꞌo 
wi: “Chawaj ri awach winak jas ri at cawaj awib,” e —cächaꞌ. 10 Jachin ri 
queraj ri rach tak winak man cuban tä cꞌäx riꞌ chque. Ri queraj ri rach 
tak winak, kas cuban riꞌ jas ri cubij ri Pixab.

11 Tajin quinbij waꞌ rech kas quichomaj jas tak ri kꞌij ri uj cꞌo wi cämic. 
Chichꞌobo baꞌ chi are tak kꞌij waꞌ ri rajwaxic cujcꞌastajic, rumal chi xa 
jubikꞌ craj chi cäpe ri kꞌij pa ka wiꞌ aretak cäkarik na ru tobanic ri Dios. 
Man jeꞌ tä waꞌ nabe aretak cꞌä teꞌ xujcojon che ru Lokꞌ Pixab ri Dios. 12 Ya 
xeꞌ waꞌ ri akꞌab, naꞌtam chic, xa jubikꞌ cꞌu man cäsakiric. Makaꞌn chi baꞌ 
ri man utz taj ri queban pa ri kꞌekum, xane kaꞌna ri utzil jeꞌ ta ne are 
toꞌbal kib waꞌ jas ri cäquicoj ri soldados, quechꞌojin cꞌu pa ri sakil. 13 Utz 

kaꞌna pa ri ka cꞌaslemal jas ri takal u banic pakꞌij. Mujkꞌabaric, mäkaya 
u wiꞌ ri ka wiꞌm, mäkaꞌn ke jas ri cäcaꞌn ri tzꞌiꞌ ri xak cäquirik kib, man 
cꞌo tä qui pixab, mäkaꞌn xak jas ri cäkarayij ri xa qꞌuixbal u banic, 
mujchꞌojinic, mäkarayij cꞌu ri jastak ri rech jun winak chic. 14 Mäkaꞌn waꞌ, 
xane kacojo ri Kajaw Jesucristo, jeꞌ ta ne chi are toꞌbal kib ri cucoj jun 
soldado pa ri chꞌoj. Michomaj cꞌu u banic ri i rayibal ri man utz taj.

Cheitoꞌ ri kachalal, xak mikꞌat tzij pa qui wiꞌ

14  1 We cꞌo jun kachalal ri mäjaꞌ cꞌo u chukꞌab ru cojonic, chicꞌulaj. 
Xak cꞌu mixchꞌojin rucꞌ we man junam ri u chomanic iwucꞌ. 

2 Quinbij jun cꞌutbal: Kabij na chi e cꞌo jujun kachalal ri cäquichomaj 
chi ronojel cuyaꞌ cätijic, e cꞌo cꞌu jujun chic ri mäjaꞌ cꞌo u chukꞌab ri qui 
cojonic, ri xa ichaj cäquitijo. 3 Ri jun ri ronojel u wäch cutijo, tzel baꞌ 
märil wi ri jun chic ri xak kꞌalaj u wäch cutijo. Ri jun ri xak kꞌalaj u wäch 
cutijo, mukꞌat tzij puwiꞌ ri jun ri ronojel u wäch cutijo. Je riꞌ, rumal chi ri 
Dios u cꞌamowam waꞌ we winak riꞌ. 4 ¿Jachin lo ri at chi ri at cakꞌat tzij 
puwiꞌ ri patänil re jun winak chic? We utz quel na ri cubano o man utz 
taj are ru patrón riꞌ quilowic. Utz cꞌu quel na ru chac rumal chi ri Dios 
cäcowinic cubano chi utz quelic.

5 Jun cꞌutbal chic: E cꞌo jujun kachalal ri nim cäquil wi jun kꞌij chuwäch 
ri jun chic. E cꞌo cꞌu jujun kachalal ri xak e junam tak ri kꞌij chquiwäch. 
Chkajujunal cꞌut rajwaxic ketam jas ri kas ka chomanic. 6 Ri jun ri nim 
cäril wi jun kꞌij, jeꞌ cuban waꞌ chuyaꞌic u kꞌij ri Kajaw Dios. Ri jun ri man 
nim tä cäril wi ri jun kꞌij, xukujeꞌ cuban waꞌ chuyaꞌic u kꞌij ri Kajaw Dios. 
Ri jun ri ronojel u wäch cutijo, cutij riꞌ chuyaꞌic u kꞌij ri Kajaw Dios rumal 
chi cumaltioxij waꞌ che ri Dios. Ri jun ri xak kꞌalaj u wäch cutijo, cuban 
riꞌ chuyaꞌic u kꞌij ri Kajaw Dios, xukujeꞌ cämaltioxin riꞌ che ri Dios.

7 Man cꞌo tä jun chke ri cꞌasal xak chi je riꞌ, man cꞌo tä cꞌu jun chke 
ri cäcäm xak chi je riꞌ. 8 We cujcꞌasiꞌc, cujcꞌasi riꞌ chupatänixic ri Kajaw 
Jesús, we cꞌu cujcämic cꞌo u patän waꞌ cho ri Kajaw Jesús. Je riꞌ, we 
cujcꞌasiꞌc o we cujcämic, uj rech ri Kajaw Jesús. 9 Rumal cꞌu riꞌ ri Cristo 
xcämic, xcꞌastaj cꞌu chquixol ri cäminakib rech coc che Cajaw ri e cꞌaslic 
xukujeꞌ ri e cäminak chic.

10 Ri at cꞌut, ¿jachin lo ri at chi ri at cakꞌat tzij puwiꞌ ri awachalal? 
¿Jas che tzel cawil wi? ¡Konojel cꞌut cujetacꞌal na chuwäch ri Cristo rech 
cukꞌat tzij pa ka wiꞌ! 11 Cubij cꞌu ru Lokꞌ Pixab ri Dios ri Tzꞌibtalic:

Cubij ri Kajwal Dios: Jeꞌ jas ri in
kas tzij chi in cꞌasal in, jeꞌ xukujeꞌ
are kas tzij chi conojel ri winak
quexuqui na chnuwäch.

Conojel cꞌut cäquiya nu kꞌij,
cäquibij chquiwäch conojel

chi xuwi ri in, in Dios,
—cächa na ri Kajaw Dios. 12 Je cꞌu riꞌ konojel ri uj chkajujunal cäkabij na 
cho ri Dios jas ri kaꞌnom.

Cꞌo jas mabano ri cubano chi ri awachalal cätzak pa mac
13 Rumal riꞌ, mäkakꞌat baꞌ tzij chbil tak kib ri jun rucꞌ ri jun chic. 

Xane chicojo i chukꞌab rech man cꞌo tä jas cꞌo pa ri i cꞌaslemal ri cubano 
chi cätzak ri iwachalal o cakaj ne pa mac. 14 Ri in wetam, rumal chi in 
cojoninak che ri Kajaw Jesús, chi man cꞌo tä jun jasach ri äwas pa re wi. 
We cꞌu cꞌo jun cuchomaj chi äwas jun jasach, che ri are riꞌ tzäwas wi. 
15 We cꞌu rumal ri catijo cuban cꞌäx ri ranimaꞌ ri awachalal, man lokꞌ tä 
cawil riꞌ ri awachalal. Maban baꞌ chi jun winak chic cäkaj pa mac xa 
rumal chi ri at cꞌo jas cawaj catijo. Musach chawe chi rumal rech ri areꞌ 
xukujeꞌ xcäm ri Cristo. 16 Cꞌo baꞌ jas mibano ri cuya chque ri winak chi 
cäquibij ri man utz taj chrij ri utzil ri tajin quibano. 17 Je riꞌ, rumal chi 
pa ru takanic ri Dios man are tä nim u banic riꞌ ri cutij jun, xane are ru 
banic ri jicomal pa ri ka cꞌaslemal, chi cuxlan kanimaꞌ, chi cujquicot cꞌu 
rumal ri Lokꞌalaj Espíritu. 18 Jachin ri jeꞌ cuban waꞌ chupatänixic ri Cristo, 
cäkaj riꞌ chuwäch ri Dios xukujeꞌ utz quil wi cumal ri winak.

19 Katakej baꞌ u banic ronojel ri cubano chi cuxlan ri kanimaꞌ. Je riꞌ 
cujcowinic cäkatoꞌla kib ri jun rucꞌ ri jun chic rech cꞌo u chukꞌab ri ka 
cojonic. 20 Mäsach u wäch ru banom ri Dios pa ranimaꞌ jun kachalal xa 
rumal ri catijo. Kas tzij ronojel ri cꞌolic yaꞌtal u tijic, are cꞌu man utz taj 
aretak cꞌo jas cutij jun ri cubano chi niqꞌuiaj chic quekaj pa mac. 21 Are 
utz na riꞌ man catij tä tiꞌj, man catij tä vino, man cꞌo tä cꞌu jas cabano 
ri cubano chi cätzak ri awachalal o cäkaj pa mac. Cꞌo baꞌ jas mabano 
ri cubano chi man cꞌo tä chi u chukꞌab ru cojonic ri awachalal. 22 We 
cacojo chi utz ri tajin caban cho ri Dios, at wi riꞌ. Utz re ri winak ri utz 
cäril wi ri tajin cubano, we man cunaꞌ tä cꞌäx pa ranimaꞌ. 23 Jachin cꞌu 
ri xak cuban quieb u cꞌux che ri cutijo, we äwas o man äwas taj ru tijic, 
cämacun riꞌ aretak cutijo. Ronojel cꞌu ri cuban jun, we cuban quieb u cꞌux 
che, are mac riꞌ.

Chabana ri cäkaj chuwäch ri awachalal, 
man xuwi tä ri cäkaj chawäch at

15  1 Ri uj, ri cꞌo chi u chukꞌab ri ka cojonic, rajwaxic cäkachajij 
paciencia cucꞌ ri kachalal ri mäjaꞌ cꞌo u chukꞌab ri qui cojonic, 

quekatoꞌ cꞌut. Man are tä cäkatzucuj xuwi ri utz cäkil wi uj. 2 Xane 
chkajujunal rajwaxic cäkaꞌn ri cäkaj chquiwäch ri kachalal pa ronojel ri 
cuban utzil chque. Je riꞌ cäkaꞌno jachique ri cuya u chukꞌab ri qui cojonic. 
3 Are cꞌu ri Cristo man are tä xutzucuj ri utz cäril wi ri Areꞌ. Xane jeꞌ 
xucꞌulmaj jas ri cubij ru Lokꞌ Pixab ri Dios ri Tzꞌibtalic: “Ri qui yokꞌonic 

ri winak ri queyokꞌon che la, pa nu wiꞌ in xkaj wi,” —cächaꞌ. 4 Ronojel ri 
xtzꞌibax can ojer pa ru Lokꞌ Pixab ri Dios ri Tzꞌibtalic xtzꞌibax canok che 
ka tijoxic rech cäcuꞌbi ka cꞌux chrij ri Dios rumal ri paciencia, xukujeꞌ 
rumal ri cuꞌlbal ka cꞌux ri cucꞌut ru Lokꞌ Pixab ri Dios chkawäch. 5 Ri Dios 
cꞌut ri cuya ka chukꞌab rech cäkachꞌij ri cꞌäx, cucuꞌbisaj cꞌu ka cꞌux, are 
ta quixtoꞌw ix iwonojel rech quinaꞌ pa iwanimaꞌ chi xa ix jun chic f jas 
ri xucꞌut can ri Cristo Jesús chkawäch. 6 Je riꞌ rech iwonojel junam, jeꞌ 
ta ne chi xa jun i chꞌabal, quinimarisaj ta u kꞌij ri Dios, ru Tat ri Kajaw 
Jesucristo.

Ri Utzalaj Tzij re ri Evangelio xtzijox chque 
ri winak ri man e aj Israel taj

7 Chicꞌamowaj baꞌ iwib, ri jun rucꞌ ri jun chic chunimarisaxic u kꞌij ri 
Dios, jeꞌ jas ri xuban ri Cristo xujucꞌamowaj uj. 8 Jeꞌ quinbij chiwe rumal 
chi ri Cristo xpe che qui patänixic ri winak aj Israel, rech jeꞌ quelic jas 
ri xubij can ri Dios chque ri ka mam ojer, xukujeꞌ chucꞌutic chi kas jicom 
ranimaꞌ ri Dios chubanic ri cubij. 9 Xukujeꞌ ri Cristo xpetic rech ri niqꞌuiaj 
winak chic ri man e aj Israel taj cäquiya u kꞌij ri Dios rumal chi xel u cꞌux 
chque. Jeꞌ jas ri cubij cꞌu ru Lokꞌ Pixab ri Dios ri Tzꞌibtalic:

Rumal riꞌ quinnimarisaj na kꞌij la chquixol
ri niqꞌuiaj winak ri man e aj Israel taj,

xukujeꞌ quinbixoj na bix chuyaꞌic kꞌij la,
—cächaꞌ. 10 Xukujeꞌ cubij ri Tzꞌibtalic pa jun u xak wuj chic:

Ix riꞌ ri xak ix winak
ri man aj Israel taj,
chixquicot na cucꞌ ri winak
ri e chaꞌtal rumal ri Dios,

—cächaꞌ. 11 Pa jun u xak wuj chic cubij:
Ix riꞌ, iwonojel ix ri xak ix winak,

ri man aj Israel taj,
chiya u kꞌij ri Kajaw Dios.

Nimalaj iwonojel cꞌu ri ix,
ix winak ajuwächulew,
chiya u kꞌij ri Dios,

—cächaꞌ. 12 Ri Isaías, ri kꞌalajisal re ru Lokꞌ Pixab ri Dios, xukujeꞌ xubij:
Cäwalij na jun chquixol

ri rachalaxic can ri ka mam Isaí,
ru tat ri ka mam David,

ri coc na che takanel pa qui wiꞌ
conojel qui wäch winak.

Conojel cꞌut cäcuꞌbi na
qui cꞌux chrij ri Areꞌ,

—xchaꞌ.
13 Are ta baꞌ ri Dios ri cäcuꞌbi na ka cꞌux chrij cuya ta nimalaj 

quicotemal chiwe, cubano chi cuxlan ri iwanimaꞌ rumal chi ix cojoninak 
che ri Cristo. Je riꞌ sibalaj cäcuꞌbi na i cꞌux chrij ri Dios rumal ru chukꞌab 
ri Lokꞌalaj Espíritu.

14 Kachalal, ri in wetam chi ri ix sibalaj cꞌo utzil pa iwanimaꞌ, xukujeꞌ 
sibalaj cꞌo ronojel u wäch etambal iwucꞌ. Je riꞌ chi iwetam quipixbela 
iwib chbil tak iwib. 15 Man quinxej tä cꞌu wib quintzꞌibaj bi we wuj riꞌ 
chiwe. Cwaj chi man cäsach tä waꞌ pa i jolom. Je waꞌ quinbano rumal chi 
ri Dios u tokꞌobisam nu wäch, u yoꞌm cꞌu we chac riꞌ pa nu kꞌab. 16 Are ru 
patänixic ri Jesucristo chquixol ri winak ri man e aj Israel taj. Ri chac 
ri quinbano are ru tzijoxic ri Utzalaj Tzij re ri Evangelio ri xuya ri Dios, 
rech queinya cho ri Dios ri winak ri man e aj Israel taj, jun sipanic ri 
cäcꞌamowax rumal ri Areꞌ, tastal cꞌu waꞌ rumal ri Lokꞌalaj Espíritu.

17 Rumal cꞌu rech in cojoninak che ri Cristo Jesús, cäquicot ri wanimaꞌ 
chi tajin quinpatänij ri Dios. 18 Man quincochꞌ tä cꞌut quintzijoj ri u Tzij ri 
Dios we man are tä quintzijoj ru banom ri Cristo rumal wech in rech ri 
winak ri man e aj Israel taj queniman che ri Dios. Ronojel waꞌ xbantajic 
rumal ru Tzij ri Dios ri xintzijoj chque xukujeꞌ rumal chi xquilo jas ri nu 
chac ri xinban chquixol. 19 Xbantaj waꞌ cucꞌ tak etal xukujeꞌ cajmabal 
ri xebantajic rumal ru chukꞌab ri Lokꞌalaj Espíritu. Je riꞌ xintzꞌakatisaj 
u tzijoxic ri Utzalaj Tzij re ri Evangelio chrij ri Cristo ri xinchap lok pa 
ri tinimit Jerusalén, xintakej u tzijoxic pa tak ri niqꞌuiaj tinimit chic, 
xinqꞌuis cꞌu u tzijoxic pa Ilírico. 20 Je waꞌ nu banom, nu cojom nu chukꞌab 
chutzijoxic ri Utzalaj Tzij re ri Evangelio jawijeꞌ ri man cꞌo tä jas qui tom 
chrij ri Cristo. Je riꞌ rech man quinban tä jun chac ri chaplem chi can 
cumal niqꞌuiaj chic. 21 Xane jeꞌ nu banom jas ri cubij ru Lokꞌ Pixab ri Dios 
ri Tzꞌibtalic:

Ri winak ri man cꞌo tä jumul
qui tom u tzijol ri Cristo
cäquita na.

Ri man cꞌo tä jumul cꞌo
jas qui tom chrij ri Areꞌ,
cꞌo ri cäquetamaj na,

—cächaꞌ.

Ri apóstol Pablo cuchomaj queꞌ che quilic ri 
kachalal cojonelab pa ri tinimit Roma

22 Xa rumal ri chac ri tajin quinbano man in cowininak taj quineꞌ 
che iwilic, pune qꞌuia mul nu rayim ri benam iwucꞌ. 23 Are cꞌu ri cämic 

in toꞌtajinak chic che ri nu chac pa tak we tinimit riꞌ, cuyaꞌ chic quineꞌ 
iwucꞌ. Je riꞌ, rumal chi qꞌuia junab cꞌut xak nu rayim quinopan iwucꞌ. 
24 Quinchomaj quinocꞌow iwucꞌ che iwilic aretak quineꞌ pa España, 
quinquicot cꞌut che rilic i wäch. Quinweyej chi quinitoꞌ bic rech 
quincowinic quintakej ri nu binem pa España. 25 Are cꞌu riꞌ cämic quineꞌ 
pa ri tinimit Jerusalén chucꞌamic bi jun tobanic chque ri kachalal jelaꞌ. 
26 Je riꞌ, rumal chi ri kachalal aj Macedonia, xukujeꞌ ri aj Acaya xpe pa 
canimaꞌ xquimulij jun cuchuj chque ri kachalal mebaꞌib ri e cꞌo pa ri 
tinimit Jerusalén. 27 Xquichomaj chi takal u banic waꞌ rumal chi cäquinaꞌ 
pa canimaꞌ chi cꞌo qui cꞌas cucꞌ ri kachalal aj Jerusalén. Je riꞌ, rumal 
chi ri cojonelab aj Israel qui yoꞌm ri tewchibal re ru Tzij ri Dios chque ri 
man e aj Israel taj. Utz cꞌut we ri e areꞌ quequitoꞌ ri cojonelab aj Israel 
che ri qui rajwaxic rucꞌ jachique ri cꞌo cucꞌ. 28 Aretak cꞌut bantajinak chic 
ri nu tajquil, yaꞌtajinak chi can ri cuchuj chque ri kachalal pa ri tinimit 
Jerusalén, quineꞌ na pa España, quinocꞌow cꞌu iwucꞌ che iwilic. 29 Kas 
wetam cꞌut chi aretak quinopan iwucꞌ, cäpe na ri nimalaj u tewchibal ri 
Cristo pa ka wiꞌ junam iwucꞌ.

30 Kachalal, quixinbochiꞌj chi quinitoꞌ chupam ri chac ri tajin quintij nu 
chukꞌab chubanic, chibana orar pa nu wiꞌ cho ri Dios. Quinbij waꞌ chiwe 
rumal rech ri Kajaw Jesucristo, xukujeꞌ rumal chi ri Lokꞌalaj Espíritu cuya 
pa kanimaꞌ chi cäkaj kib ri jun rucꞌ ri jun chic. 31 Chibana baꞌ orar cho ri 
Dios chi quinutoꞌ pa qui kꞌab ri winak ri e cꞌo pa Judea ri man quecojon 
tä che ri Areꞌ, xukujeꞌ rech ri cuchuj ri quincꞌam bi chque ri kachalal pa 
ri tinimit Jerusalén cäquicꞌam waꞌ rucꞌ quicotemal. 32 Chibana baꞌ orar 
xukujeꞌ rech quinopan iwucꞌ rucꞌ quicotemal we are u rayibal ri Dios, 
quinuxlan cꞌu na quieb oxib kꞌij aretak in cꞌo iwucꞌ. 33 Are ta baꞌ ri Dios, ri 
cubano chi cuxlan ri kanimaꞌ cäcꞌoji pi wiꞌ nimalaj iwonojel. Amén.

Ri apóstol Pablo cuya rutzil qui wäch ri cojonelab

16  1 Cwaj chi quiwetamaj u wäch ri kachalal Febe. Ri areꞌ are jun 
chichuꞌ diaconisa ri tajin cätoban cucꞌ ri kachalal cojonelab ri e 

cꞌo pa Cencrea. 2 Cwaj cꞌut chi aretak copan iwucꞌ quicꞌulaj rucꞌ utzil pa 
ru biꞌ ri Kajaw Jesús. Jeꞌ u cꞌulaxic quibano jas ri rajwaxic cäban amakꞌel 
che qui cꞌulaxic ri kachalal cojonelab. Chitoꞌ che ru rajwaxic, rumal chi ri 
areꞌ e qꞌuia e u toꞌm, xukujeꞌ ne ri in, in u toꞌm.

3 Chiya rutzil u wäch ri Priscila xukujeꞌ ri Aquila, ri e wach tak ajchac 
chupatänixic ri Cristo Jesús. 4 Ri e areꞌ xa jubikꞌ man xecämic rumal 
ri nu toꞌic in. Rumal riꞌ quinmaltioxin chque, man xuwi tä ri in, xane 
xukujeꞌ conojel ri kachalal cojonelab ri man e aj Israel taj. 5 Chiya rutzil 
qui wäch xukujeꞌ ri kachalal cojonelab ri cäquimulij quib pa cachoch ri 
Priscila, ri Aquila. Chiya rutzil u wäch ri Epeneto, ri lokꞌalaj wachiꞌl, ri 
nabe cojonel che ri Cristo pa Acaya. 6 Chiya cꞌu rutzil u wäch ri María, 

g 16:16 1 Tesalonicenses 5:26. h 16:22 Ri apóstol Pablo xucoj jun kachalal che tzꞌibanel 
che qui tzꞌibaxic ru wuj. 

ri sibalaj chacuninak che i toꞌic. 7 Chiya rutzil qui wäch ri wach tak aj 
Israel, ri Andrónico rucꞌ ri Junias ri xukujeꞌ e wach ajpacheꞌ. Ri e areꞌ 
sibalaj etamtal qui wäch chquixol ri apóstoles, e are cꞌu nabe xecojon che 
ri Cristo chnuwäch in.

8 Chiya rutzil u wäch ri Amplias, ri lokꞌalaj wachiꞌl rumal ri Kajaw 
Jesús. 9 Chiya rutzil u wäch ri Urbano ri kachiꞌl pa ri chac chupatänixic 
ri Cristo Jesús. Chiya rutzil u wäch xukujeꞌ ri Estaquis ri lokꞌalaj wachiꞌl. 
10 Chiya rutzil u wäch ri Apeles ri qꞌuia mul u kꞌalajisam chi kas tzij 
cojoninak che ri Cristo. Xukujeꞌ chiya rutzil qui wäch ri e cꞌo pa rachoch 
ri Aristóbulo. 11 Chiya rutzil u wäch ri Herodión ri wach aj Israel. Chiya 
rutzil qui wäch ri e cꞌo pa rachoch ri Narciso, ri e cojoninak che ri Kajaw 
Jesús. 12 Chiya rutzil qui wäch ri Trifena, xukujeꞌ ri Trifosa. We quieb 
ixokib riꞌ quepatänin che ri Kajaw Jesús. Xukujeꞌ chiya rutzil u wäch ri 
lokꞌalaj kachalal chichuꞌ Pérsida, ri sibalaj chacuninak chupatänixic ri 
Kajaw Jesús. 13 Chiya rutzil u wäch ri Rufo, jun cojonel che ri Kajaw Jesús 
ri nim u banic chquiwäch ri kachalal cojonelab. Xukujeꞌ ru nan chiya 
rutzil u wäch. We chichuꞌ riꞌ are jeꞌ ta ne nu nan in. 14 Chiya rutzil u wäch 
ri Asíncrito, ri Flegonte, ri Hermas, ri Patrobas, ri Hermes xukujeꞌ conojel 
ri kachalal ri e cꞌo cucꞌ. 15 Chiya cꞌu rutzil u wäch ri Filólogo, ri Julia, 
ri Nereo rucꞌ ri ranab, xukujeꞌ ri Olimpas, xukujeꞌ conojel ri kachalal 
cojonelab ri e cꞌo cucꞌ.

16 Chiyalaꞌ rutzil i wäch chbil tak iwib ri jun rucꞌ ri jun chic. Aretak 
jeꞌ quiban waꞌ, chitzꞌumaj iwib chuwäch ri Dios chucꞌutic chi kas quiwaj 
iwib. g Conojel ri kachalal cojonelab che ri Cristo cäquiya rutzil i wäch.

17 Kachalal, quixinbochiꞌj chi queiwil ri winak ri xak quequitasala 
tak ri cojonelab, ri cäcaꞌno chi quetzakic. Man jeꞌ tä cꞌu waꞌ ri tijonic 
xiwetamaj. Chitasa baꞌ iwib chquij ri e jeꞌ tak waꞌ. 18 We winak riꞌ man 
are tä cäquipatänij ri Kajaw Jesucristo, xane xak cäcaj cäcaꞌn ri itzel tak 
qui rayinic. Quequisub cꞌu tak ri winak ri man cꞌo tä quetam, cäquicoj 
cꞌu qui cꞌux cucꞌ jeꞌl tak tzij. 19 Conojel cꞌut quetam chi ri ix sibalaj 
quixnimanic, rumal cꞌu riꞌ quinquicotic. Cwaj cꞌut chi cäcꞌoji na i noꞌj 
chubanic ri utz, man are tä cꞌu quiwetamaj u banic ri man utz taj. 20 Ri 
Dios cꞌut ri cubano chi cuxlan ri kanimaꞌ, cuxakꞌlej na ri Satanás chanim 
xeꞌ ri iwakan jas ri cäban che jun cumätz ri cätioꞌnic. Are ta baꞌ ri Kajaw 
Jesucristo cätokꞌobisan i wäch nimalaj iwonojel.

21 Cuya rutzil i wäch ri Timoteo ri junam cächacun wucꞌ, xukujeꞌ ri 
Lucio, ri Jasón, ri Sosípater ri wach tak aj Israel cäquiya rutzil i wäch.

22 In waꞌ, ri Tercio, ri tajin quintzꞌibaj bi we wuj riꞌ, h quinya rutzil i 
wäch in xukujeꞌ pa ru biꞌ ri Kajaw Jesús.

23 Cuya rutzil i wäch ri Gayo ri u yoꞌm nu cꞌolibal pa rachoch, jawijeꞌ ri 
cäquimulij wi quib ri kachalal cojonelab. Cäquiya rutzil i wäch ri Erasto 
ri cꞌolol puak re ri tinimit, xukujeꞌ ri kachalal Cuarto cuya rutzil i wäch.

24 Are ta baꞌ ri Kajaw Jesucristo cätokꞌobisan i wäch nimalaj iwonojel. 
Amén.

Ri apóstol Pablo cuya u kꞌij ri Dios
25 Are cꞌu ri cämic, kaya baꞌ u kꞌij ri Dios. Ri Areꞌ cäcowinic cubano chi 

cꞌo na más u chukꞌab ri i cojonic jas ri cubij ri Utzalaj Tzij re ri Evangelio 
ri quintzijoj, xukujeꞌ jas ri cubij ri tijonic ri nu yoꞌm chrij ri Jesucristo. Je 
waꞌ jas ru kꞌalajisam lok ri Dios chrij ru chomam lok, ri man etamtal tä 
can ojer tzaretak mäjok cäban ruwächulew. 26 Cämic cꞌut esam chi sak 
ru chomanic pa ru Lokꞌ Pixab ri Dios ri xquitzꞌibaj can ri kꞌalajisal tak re 
ru Tzij ri Dios. Are cꞌu waꞌ ri xtakan wi ri Dios ri man cꞌo tä u qꞌuisic ru 
cꞌaslemal. Ri u chomam lok ri Dios ri man etamtal taj ojer esam waꞌ chi 
sak cämic chquiwäch conojel winak cho ruwächulew rech quecojon ta na, 
xukujeꞌ quenimanic.

27 ¡Ri Dios ri xuwi waꞌ Dios cꞌolic, ri xukujeꞌ cꞌo u noꞌj che ronojel, 
chnimarisax baꞌ u kꞌij amakꞌel pa tak ri kꞌij ri junab ri quepetic rumal ri u 
banom ri Jesucristo! Amén. 

Ri apóstol Pablo cuchap u tzꞌibaxic jun carta 
chque ri kachalal cojonelab aj Corinto

1  1 In waꞌ, ri Pablo, in siqꞌuim rumal ri Dios rech quinoc che apóstol, 
jun chque ru takoꞌn ri Jesucristo. Je waꞌ nu banic rumal chi are u 

rayibal ri Dios. Ri in, wachiꞌl ri kachalal Sóstenes, 2 quintzꞌibaj bi waꞌ 
we wuj riꞌ chque ri kachalal cojonelab che ri Dios ri e cꞌo pa ri tinimit 
Corinto, ri e rech ri Dios rumal chi xa e jun rucꞌ ri Cristo Jesús. Ri Dios e 
u siqꞌuim rech cäban chꞌajchꞌoj che ri canimaꞌ, quekꞌax cꞌu pu kꞌab ri Areꞌ 
junam cucꞌ conojel ri cäquibij chi e cojoninak che ri Kajaw Jesucristo ri 
e cꞌo pa ronojel tinimit. Ri Jesús are Cajaw ri e areꞌ, xukujeꞌ ri Kajaw uj. 
3 Are ta baꞌ ri Dios ka Tat xukujeꞌ ri Kajaw Jesucristo cutokꞌobisaj i wäch, 
cubano chi cuxlan ri iwanimaꞌ.

Ri apóstol Pablo cumaltioxij che ri Dios chi u 
tokꞌobisam qui wäch ri cojonelab aj Corinto

4 Ronojel kꞌij quinya maltioxinic che ri Dios rumal iwech, rumal chi 
sibalaj nim ri tokꞌob u yoꞌm ri Areꞌ chiwe xa rumal ri Cristo Jesús. 
5 Rumal cꞌu rech chi xa ix jun rucꞌ ri Cristo, ri Dios u yoꞌm chiwe ronojel 
u wäch jeꞌlalaj tak tewchibal ajchicaj. Ri Areꞌ xuya chiwe ronojel u wäch 
etamanic, xukujeꞌ xuya chiwe chi quixcowinic quitzijoj waꞌ we etamanic 
riꞌ. 6 Rumal riꞌ, ri ka tzijom chiwe chrij ri Cristo, kas kꞌalaj waꞌ pa ri i 
cꞌaslemal cämic. 7 Je riꞌ man cꞌo tä jun u wäch tewchibal ajchicaj ri mat 
yoꞌm chiwe rumal ri Dios, ix riꞌ, ri ix eyeninak che ri kꞌij ri cäpe na ri 
Kajaw Jesucristo, cucꞌut cꞌu rib chkawäch. 8 Ri Areꞌ cuban na chi kas 
quijiquiba ri iwanimaꞌ pa ri i cojonic cꞌä cäqꞌuis na ronojel, rech man cꞌo 

RI NABE CARTA RI 
XUTZꞌIBAJ RI SAN PABLO 

CHQUE RI COJONELAB 
AJ CORINTO

tä mac cäriktaj chiwij pa ri kꞌij ri cäpe na ri Kajaw Jesucristo. 9 Ri Dios 
amakꞌel ronojel kꞌij cuban ri cuchiꞌj u banic. Are cꞌu ri Areꞌ xixsiqꞌuinic 
rech xa junam i wäch rucꞌ ri u Cꞌojol Jesucristo ri Kajaw.

Waral cäkasiqꞌuij wi ri pixbenic ri xuya ri apóstol 
Pablo chque ri cojonelab ri xak cäquitasala quib

10 Kachalal, quixinbochiꞌj pa ru biꞌ ri Kajaw Jesucristo chi quiban utzil 
chixol. Chijunamaj baꞌ i wäch, xa cꞌu mitasala iwib. Xane rajwaxic chi 
junam ix cꞌo wi, chi quijunamaj ri i chomanic, rech xa junam ri i rayibal. 
11 Kachalal, quinbij waꞌ chiwe rumal chi jujun chque ri rachalaxic ri nan 
Cloé qui bim chwe chi cꞌo chꞌoj chixol. 12 Ri cwaj quinbij chiwe, are laꞌ 
chi ri ix chijujunal jalan wi ri quibij. Cꞌo jun ri cubij: “Ri in, in cꞌo rucꞌ 
ri Pablo,” —cächa riꞌ. Jun chic cubij: “E ri in, in cꞌo rucꞌ ri Apolos,” —
cächaꞌ. Jun chic cubij: “In riꞌ, in cꞌo rucꞌ ri Pedro,” —cächa baꞌ ri jun. 
E cꞌu ri jun chic cubij: “¡Ri in cꞌut, in cꞌo rucꞌ ri Cristo!” —cächa ri jun 
chic. 13 ¿A xa pu lo banom chꞌäkatak che ri Cristo? ¿A are lo ri in Pablo 
ri xinrip cho ri cruz, xincäm cꞌu rumal iwech? ¡Man jeꞌ taj! ¿A xban ne 
lo i kasnaꞌ pa nu biꞌ in ri Pablo? ¡Man jeꞌ taj! 14 Xa maltiox che ri Dios chi 
man cꞌo tä jun chiwe nu banom u kasnaꞌ, xane xak xuwi ri Crispo, xukujeꞌ 
ri Gayo. 15 Xak je riꞌ, man cuyaꞌ taj cubij jun chi xban u kasnaꞌ pa nu biꞌ 
in. 16 Jeꞌ, ya cänaꞌtaj chwe chi xinban qui kasnaꞌ ri e cꞌo pa rachoch ri 
Estéfanas, man cänataj tä cꞌu chwe we cꞌo chi na jun ri xinban u kasnaꞌ. 
17 Man in takom tä cꞌu rumal ri Cristo chubanic qui kasnaꞌ ri winak, xane 
chutzijoxic ri Utzalaj Tzij re ri Evangelio chrij ri Jesucristo. Man xincoj tä 
cꞌu jeꞌlalaj tak tzij re nimak tak etambal xa che qui chꞌaquic ri winak. Je 
riꞌ rech man quinban tä che ru cämical ri Cristo chi mat cꞌo u patän.

Rucꞌ ri Cristo cäriktaj ri nimalaj u chukꞌab ri Dios, xukujeꞌ ru noꞌj
18 Ru Lokꞌ Pixab ri Dios ri cätzijox chrij ru cämical ri Cristo, are jeꞌ 

ta ne tzij waꞌ ri man cꞌo tä qui patän chque ri winak ri cäsach na qui 
wäch. Chke uj cꞌut ri ka rikom chi ru tobanic ri Dios, waꞌ we Tzij riꞌ cꞌo 
ri nimalaj u chukꞌab ri Dios rucꞌ che ka toꞌic. 19 Cubij cꞌu ru Lokꞌ Pixab ri 
Dios ri Tzꞌibtalic:

Quinsach na u wäch ri qui noꞌj
ri ajnoꞌjab,

quinwesaj cꞌu na apan ri quetambal
ri winak ri sibalaj cꞌo quetam,

—cächa riꞌ.
20 ¿A nim lo u banic ri cꞌo u noꞌj cämic? E ri winak ri xa e oquinak che 

retamaxic ronojel u wäch chomanic, ¿a cꞌo ne lo qui patän riꞌ? ¡Man cꞌo 
taj! E cꞌo xukujeꞌ ri quetam u chomaxic qꞌuia u wäch etambal chrij ri cꞌo 
cho ruwächulew. ¡Man kas tä cꞌo u patän waꞌ! ¿A mat iwetam chi ri Dios 

u banom chi man cꞌo tä u patän ri etambal ri xa ajuwächulew? ¡Jeꞌ, je 
riꞌ! 21 Are cꞌu ri Dios ri cꞌo u noꞌj retam jas ri tajin cubano. Xubano chi 
ri winak ajuwächulew man quecowin taj kas cäquetamaj u wäch ri Areꞌ 
xak rucꞌ ri quetambal. Xuchomaj cꞌu ri Dios chi quetoꞌ na jachin tak ri 
quecojon che ri Areꞌ rumal ri Lokꞌalaj u Tzij ri cätzijox chque, pune cꞌu we 
tzij riꞌ jeꞌ ta ne u tzij jun winak ri man cꞌo tä retam chque ri juleꞌ winak 
chic.

22 Ri winak aj Israel are cäcaj cäquil cajmabal tak etal ri cäban 
chquiwäch. Are cꞌu ri winak aj Grecia xa cäquitzucuj nimalaj etambal. 
23 Ri uj cꞌut are cäkatzijoj ri Cristo ri xripic, xcämisax cho ri cruz. Ri 
winak aj Israel xa tzel cäquita waꞌ we tzij riꞌ. Ri niqꞌuiaj winak chic ri 
man e aj Israel taj cäquibij chi we tzij riꞌ are ru tzij jun ri man cꞌo tä 
retam. 24 Chquiwäch cꞌu conojel ri e siqꞌuital rumal ri Dios, we aj Israel 
o man e aj Israel taj, rumal ri Cristo cäkꞌalajin na ru chukꞌab ri Dios, 
xukujeꞌ ru noꞌj ri Dios. 25 Cꞌo cꞌu ri cuban ri Dios ri cäquichomaj ri winak 
chi xa man cꞌo tä u patän. Pune je riꞌ, ri cuban ri Dios nim na u noꞌj waꞌ 
chuwäch ri qui noꞌj winak. Xukujeꞌ cꞌo ri cuban ri Dios ri cäquichomaj 
ri winak chi are waꞌ cäcꞌutuwic chi xa man cꞌo tä ri nimalaj u chukꞌab 
ri Areꞌ. Pune jeꞌ ri qui chomanic ri winak, ri cuban ri Dios are nim na 
u chukꞌab waꞌ chuwäch ri qui chukꞌab winak. 26 Kachalal, rajwaxic baꞌ 
quichꞌobo chi ri Dios xixusiqꞌuij ix, pune man e qꞌuia tä chiwe ri cꞌo 
iwetambal jas ri quetambal ri niqꞌuiaj winak ajuwächulew, man ix qꞌuia 
taj ri cꞌo takanic pa i kꞌab, man ix qꞌuia tä cꞌut ri nimak i banic. 27 Xane 
ri man cꞌo tä quetambal chquiwäch ri winak, e are cꞌu waꞌ ri xeuchaꞌ ri 
Dios che resaxic qui qꞌuixbal ri cꞌo qui noꞌj. Ri winak ri queilitajic chi 
xak tokꞌob qui wäch, e are waꞌ ri xeuchaꞌ ri Dios che resaxic qui qꞌuixbal 
ri cꞌo takanic pa qui kꞌab. 28 Xukujeꞌ ri man cꞌo tä qui patän chquiwäch 
ri winak, ri etzelam qui wäch, ri man cꞌo tä qui banic, e are waꞌ xeuchaꞌ 
ri Dios chusachic qui wäch ri nimak qui banic cho ruwächulew. 29 Je riꞌ 
rech man cꞌo tä jun cunimarisaj rib chuwäch ri Dios. 30 Tzare cꞌu ri Dios 
u banom chiwe chi xa ix jun chic rucꞌ ri Cristo Jesús. U banom chi rumal 
ri Cristo cꞌo chi ri ka noꞌj, xukujeꞌ chi rumal ri Areꞌ cäjicomataj ri kanimaꞌ 
chuwäch ri Dios, uj jachom pu kꞌab, ka rikom cꞌu ru tobanic. 31 Je baꞌ riꞌ, 
rech kas jeꞌ quelic jas ri cubij ru Lokꞌ Pixab ri Dios ri Tzꞌibtalic: “We cꞌo 
jas ri craj jun cuya u kꞌij, are chuya u kꞌij ri Kajaw Jesús,” —cächaꞌ.

Ri cäkatzijoj are chrij ri Cristo ri xrip cho ri cruz, xcämisax chilaꞌ

2  1 Kachalal, aretak xinopan iwucꞌ chukꞌalajisaxic ru Lokꞌ Pixab ri 
Dios, man xincoj tä tzij ri nimak qui banic, man xincoj tä cꞌu tzij 

re nimak tak noꞌj. 2 Aretak xincꞌoji iwucꞌ, man cꞌo tä chi jas ri xinchomaj 
u tzijoxic chiwe, xane xak xuwi xinchomaj ri Jesucristo ri xcämisax cho 
ri cruz. 3 Aretak xincꞌoji iwucꞌ man cꞌo tä nu chukꞌab, xane sibalaj xinxej 

wib, xinbirbitic. 4 Aretak xixintzijobej, xintzijoj ru Lokꞌ Pixab ri Dios 
chiwe, man xincoj tä tzij ri xak re qui noꞌj winak che i chꞌaquic, xane 
xixinchꞌac rucꞌ ru chukꞌab ri Lokꞌalaj Espíritu. Are waꞌ ri xcꞌutuwic chi ri 
tzij ri xinbij are rech ri Dios. 5 Je riꞌ xinbano rech man cäcuꞌbi tä i cꞌux 
chrij ri quetambal ri winak, xane chrij ru chukꞌab ri Dios.

Waral cäkil wi chi rumal ri Lokꞌalaj Espíritu 
cꞌo ri ketambal ri cäpe rucꞌ ri Dios

6 Pune je riꞌ, cäkaya tijonic rucꞌ nojibal chque ri cojonelab ri cꞌo na más 
quetam. Are cꞌu we nojibal riꞌ man ajuwächulew taj, man are tä cꞌu qui 
nojibal winak ri cꞌo qui takanic puwiꞌ ruwächulew, ri xa tajin cäsach qui 
wäch. 7 Are cäkatzijoj ri nojibal ri cäpe rucꞌ ri Dios, ri cꞌuꞌtal chquiwäch ri 
winak. Are waꞌ ru chomam lok ri Dios tzaretak mäjaꞌ cuban ruwächulew, 
rech ri uj cäkarik ru tobanic ri man cꞌo tä u qꞌuisic. Man etamtal tä cꞌu 
waꞌ nabe pa ri ojer tak kꞌij. 8 We etamanic riꞌ man cꞌo tä jun chque ri cꞌo 
qui takanic cho ruwächulew ri xquichꞌobo. We ta xquichꞌobo, mat xquirip 
riꞌ cho ri cruz ri Kajaw Jesús ri sibalaj nim u kꞌij. 9 Are jeꞌ ri cubij pa ru 
Lokꞌ Pixab ri Dios ri Tzꞌibtalic:

Ri Dios cꞌo ri u banom u banic
ri cꞌolotal rech cäyiꞌ
chque ri lokꞌ cäquil wi ri Areꞌ.

Man cꞌo tä jun ilowinak waꞌ,
man cꞌo tä jun ri towinak u tzijol,

man cꞌo tä cꞌu jun u chomam riꞌ,
—cächa riꞌ. 10 Ri Dios cꞌut xucꞌut waꞌ chkawäch uj rumal ri Lokꞌalaj 
Espíritu. Je riꞌ, rumal chi ri Lokꞌalaj Espíritu cäcowinic cäretamaj ronojel, 
xukujeꞌ ne ri cꞌo pa ranimaꞌ ri Dios.

11 ¿A cꞌo pu lo jun chquixol ri winak ri cuchꞌobo jas ri cꞌo pa ranimaꞌ 
jun winak chic? ¡Man cꞌo taj! Xane xuwi ri espíritu rech ri areꞌ retam 
ronojel waꞌ. Je cꞌu riꞌ, xak xuwi ri Espíritu rech ri Dios retam ri cꞌo pa 
ranimaꞌ ri Dios. 12 Ri uj cꞌut man are tä ka cꞌamom ri espíritu quech ri 
winak ajuwächulew, xane are ka cꞌamom ri Espíritu ri cäpe rucꞌ ri Dios, 
rech cäketamaj ronojel ru yoꞌm ri Dios chke rumal ri nimalaj u tokꞌob. 
13 Ru yoꞌm ri Dios chke man cäkatzijoj tä waꞌ rucꞌ ri noꞌj ajuwächulew 
ri xa ka tijom kib che rucꞌ ri qui tzij winak, xane rucꞌ ri tzij ri cꞌutum 
chkawäch rumal ri Lokꞌalaj Espíritu. Je cꞌu riꞌ cäkatzijoj ri kas tzij rech ri 
Dios chque ri cꞌo ri Lokꞌalaj Espíritu pa canimaꞌ.

14 Ri winak ri man cꞌo tä ri Lokꞌalaj Espíritu pa ranimaꞌ man 
cucꞌamowaj tä ru Lokꞌ Pixab ri Dios. Che ri areꞌ xa man cꞌo tä u beyal 
waꞌ rumal chi man cäcowin taj cuchꞌobo. Rajwaxic cꞌut chi cꞌo ri Lokꞌalaj 
Espíritu pa ranimaꞌ chuchꞌobic waꞌ. 15 Are cꞌu ri winak ri cꞌo ri Lokꞌalaj 
Espíritu pa ranimaꞌ cäcowin chuchꞌobic ronojel, jachique ri utz, jachique 

ri man utz taj. Ri areꞌ cꞌut man cꞌo tä jun cäcowin chuchꞌobic jas ri kas cꞌo 
pa ranimaꞌ ri areꞌ. 16 Cubij cꞌu ru Lokꞌ Pixab ri Dios ri Tzꞌibtalic: “¿Jachin 
lo etamaninak ru chomanic ri Kajaw Dios? ¿Jachin ta cꞌu lo ri cäcowinic 
cuya u noꞌj ri Areꞌ?” —cächaꞌ. Pune ta ne je riꞌ, ri uj cꞌo ru chomabal ri 
Cristo kucꞌ.

Ri uj konojel kachiꞌl kib cäkapatänij ri Dios

3  1 Kachalal, ri in, aretak xincꞌoji iwucꞌ, man xincowin taj xixintzijobej 
jeꞌ jas ri winak ri cꞌo ri Lokꞌalaj Espíritu pa canimaꞌ, xane 

xixintzijobej jeꞌ ta ne ix winak ri mäjaꞌ quixcojonic, jeꞌ ta ne chi ix acꞌalab 
ri mäjaꞌ kas quichꞌob ri cojonic che ri Cristo. 2 Man xinya tä tijonic chiwe 
ri man quichꞌob taj, xane xixintijoj jeꞌ ta ne chi cꞌä ix acꞌalab ri cäyiꞌ ri 
tuꞌ chiwe chuqꞌuexwäch ri kas wa, rumal chi jeꞌ ta ne ix acꞌalab ri man 
xixcowin tä chutijic ri kas wa. Mäjaꞌ cꞌu ne quixcowin che cämic. 3 Je riꞌ, 
rumal chi ri ix are quibano xak jas ri quiwaj jeꞌ ta ne ix winak ri mäjaꞌ 
quixcojonic. We ri ix cꞌäx quinaꞌ aretak curik utzil jun winak, aretak 
xak chꞌoj quiwaj, quitasala tak iwib, ri ix jeꞌ ta ne ix winak ri mäjaꞌ 
quixcojonic. Jeꞌ quibano jas ri cäcaꞌn conojel ri winak ri man quecojon 
taj. 4 Aretak jun cubij: “Ri in, in cꞌo rucꞌ ri Pablo,” —cächaꞌ. Ri jun chic 
cubij: “Ri in, in cꞌo rucꞌ ri Apolos,” —cächa riꞌ. Are jeꞌ ta ne ix winak ri 
mäjaꞌ quecojonic.

5 ¿Jas pu lo u banic ri Pablo? ¿Jas u banic ri Apolos? Ri uj xak uj 
patänil tak re ri Dios, rumal cꞌu ri ka tzij ri ix xixcojonic. Chkajujunal ri 
uj xkaꞌno jas ri xuya ri Dios pa ka kꞌab. 6 Ri in xintic ri ijaꞌ pa ri iwanimaꞌ, 
ri Apolos xujaꞌj, are cꞌu ri Dios xqꞌuiyisanic. 7 Ri xticowic rachiꞌl ri xjaꞌnic 
man are tä nim qui banic chuwäch ri Dios ri xqꞌuiyisanic. 8 Ri cäticow 
ri ijaꞌ xukujeꞌ ri cäjaꞌnic xak e junam chuwäch ri Dios. Chquijujunal cꞌut 
cäyiꞌ na chque rumal ri Dios ri tojbal re ri caꞌnom rucꞌ ri xjach pa qui 
kꞌab. 9 Je riꞌ, rumal chi ri uj, uj kachiꞌl kib chupam ri chac chupatänixic ri 
Dios. Are cꞌu ri ix, ix jeꞌ ta ne ulew ri cätic u wäch rumal ri Dios.

Xukujeꞌ ri ix, ix junam rucꞌ jun ja ri tajin cuyac ri Dios. 10 Ri in, in jeꞌ 
jas jun yacal ja ri kas retam ru chac. Ri Dios xuya pa nu kꞌab ri u cojic ru 
tacꞌalibal ri ja. Cꞌo cꞌu jun chic ri culem ri xan puwiꞌ. Chquijujunal cꞌu ri 
niqꞌuiaj chic rajwaxic chi kas cäquil na jas u lemic cäcaꞌno. 11 Man cꞌo tä 
chi jun ri cuyaꞌ cucoj jun tacꞌalibal chic, rumal chi ri ya cojom rumal ri 
Dios, tzare ri Jesucristo. 12 E cꞌo cꞌu winak ri utz cäcaꞌn na chulemic puwiꞌ 
we tacꞌalibal riꞌ, jeꞌ ta ne chi cäquicoj kꞌän puak, sak puak, xukujeꞌ jeꞌlalaj 
tak abaj. E cꞌo chi niqꞌuiaj chic ri jeꞌ ta ne cheꞌ, qꞌuim, xukujeꞌ patzꞌän ri 
cäquicojo. 13 Curika cꞌu na jun kꞌij aretak cukꞌat tzij ri Cristo, cäkꞌalajin 
cꞌu na jas u wäch riꞌ ri xquilemo chquijujunal rumal chi ri kꞌij riꞌ cäpe na 
rucꞌ kꞌakꞌ. We kꞌakꞌ riꞌ are cäkꞌalajisan na jas u wäch ri xcaꞌn chquijujunal. 
14 We ru chac ri winak ri xuyac puwiꞌ ri tacꞌalibal man cäsach tä u wäch 

rumal ri kꞌakꞌ, cäyiꞌ na ri tojbal re. 15 We cꞌu ru chac ri winak cäsach u 
wäch rumal ri kꞌakꞌ, cutzak na riꞌ ronojel ri xubano. Ri areꞌ cꞌut cutoꞌ 
na rib jas jun winak ri xa jubikꞌ man xcꞌatic, xcowin cꞌut xresaj rib pa ri 
kꞌakꞌ.

16 ¿A mat iwetam chi ri ix, ix rachoch ri Dios, xukujeꞌ chi ri Espíritu rech 
ri Dios cꞌo pa ri iwanimaꞌ? 17 We cꞌo jun cusach u wäch ri rachoch ri Dios, 
xukujeꞌ ri Dios cusach na u wäch ri winak riꞌ. Je riꞌ, rumal chi ri rachoch ri 
Dios tastal waꞌ chrij ronojel u wäch etzelal, ix cꞌu riꞌ we rachoch ri Dios riꞌ.

18 Cꞌo baꞌ jun musub rib. We cꞌo jachin jun ri cuchomaj chi retam 
ronojel ri etamanic ri quetam ri winak ajuwächulew, chubana che rib chi 
man cꞌo tä retam, rech je riꞌ kas cäcꞌoji na retambal. 19 Ri etambal ri xak 
ajuwächulew, man cꞌo tä u patän waꞌ cho ri Dios, cubij cꞌu ru Lokꞌ Pixab 
ri Dios ri Tzꞌibtalic: “Ri Dios queuchap na ri cꞌo quetambal, queukasaj 
na chupam ri cꞌäx pune cꞌo ri qui noꞌj,” —cächaꞌ. 20 Xukujeꞌ cubij: “Ri 
Dios retam chi man cꞌo tä u patän ri qui chomanic ri cꞌo quetambal,” 
—cächa riꞌ. 21 Rumal riꞌ cꞌo baꞌ jun munimarisaj rib xa rumal rech jun 
winak. Ronojel cꞌu ri cꞌolic are iwech ix: 22 Ri Pablo, ri Apolos, ri Pedro, 
ruwächulew, ri cꞌaslemal, ri cämical, ri kꞌij cämic, ri kꞌij ri quepe na, 
ronojel waꞌ are iwech ix. 23 Ri ix cꞌut, ix rech ri Cristo. Ri Cristo cꞌut Are 
rech ri Dios.

Ri apóstol Pablo cutzijoj ri chac ri cäcaꞌn ri apóstoles

4  1 Chichꞌobo baꞌ chi ri uj, xak uj patänil tak re ri Cristo. Yoꞌm cꞌu 
chke ru kꞌalajisaxic ru chomam lok ri Dios ri man etamtal tä can 

nabe. 2 Rajwaxic cꞌut chi jachin ri yoꞌm jun ekleꞌn pu kꞌab, chucꞌutu chi 
jicom ranimaꞌ. 3 Are cꞌu ri in man kas tä quinoc il we utz ri quibij chwij 
o man utz taj. Pune quincꞌam bi pa kꞌatbal tzij, cäkꞌat tzij pa nu wiꞌ, 
man quinoc tä il chbil wib. 4 Pune cꞌu quinnaꞌ pa ri wanimaꞌ chi man cꞌo 
tä etzelal nu banom, man rucꞌ tä riꞌ quinbij chi man cꞌo tä nu mac. Ri 
Kajaw Jesús cꞌut are cäkꞌatow na tzij pa nu wiꞌ. 5 Mikꞌat baꞌ tzij ix puwiꞌ 
jachin jun cꞌä mäjaꞌ cꞌu curik ri kꞌij. Chiweyej na chi cäpe ri Kajaw Jesús, 
cäresaj cꞌu na chi sak ri cꞌuꞌtal pa kꞌekum. Cukꞌalajisaj na ri man etamtal 
taj ri cꞌo pa tak ri canimaꞌ ri winak. Chquijujunal cꞌut cäyiꞌ na chque ru 
nimarisaxic qui kꞌij rumal ri Dios xa jas ri takal chque.

6 Kachalal, quinbij waꞌ we tzij riꞌ chiwe rech quirik utzil. Xincoj cꞌu 
wib in, xukujeꞌ ri Apolos che jun cꞌutbal chiwäch. Quinbij waꞌ chiwe rech 
quiwetamaj iwe kucꞌ uj chi man cuyaꞌ taj quiya u wiꞌ ri i chomanic chrij 
ru Lokꞌ Pixab ri Dios ri Tzꞌibtalic, rech man cꞌo tä jun cunimarisaj rib che 
jun chke uj, cäretzelaj cꞌu u wäch ri jun chic. 7 ¿Jachin pu ri cäbanow 
utz chawe chquiwäch niqꞌuiaj winak chic? ¿Jas ri cꞌo awucꞌ ri mat yoꞌm 
chawe rumal ri Dios? We cꞌu are ri Dios ru yoꞌm waꞌ chawe, ¿jas che 
canimarisaj awib jeꞌ ta ne ri xak a tuquiel a rikom waꞌ ri cꞌo awucꞌ?

8 Ri ix quichomaj chi ronojel chic cꞌo iwucꞌ, jeꞌ ta ne chi ya ix kꞌinomab 
chic. Quinaꞌ iwib chi ix nimak tak takanelab chic. Are cꞌu ri uj xak uj 
yoꞌm can jelaꞌ iwumal. Cwaj ta cꞌut chi kas tzij ix nimak tak takanelab 
rech ri uj xukujeꞌ cujtakan junam iwucꞌ. 9 Ri in quinchomaj chi ri uj, ri 
uj apóstoles, ri Dios uj u yoꞌm can qꞌuisbal chque conojel ri winak. Jeꞌ ta 
ne uj winak ri kꞌatom tzij pa ka wiꞌ chi cujcämisaxic. Uj yoꞌm chi sak che 
caꞌyibal rech conojel ri winak ri e cꞌo cho ruwächulew, xukujeꞌ ri ángeles 
cujquilo. 10 Ri uj, chquiwäch ri winak, man cꞌo tä ka patän xa rumal ru 
patänixic ri Cristo. Are cꞌu ri ix quinaꞌ chi cꞌo na i noꞌj chkawäch uj, cꞌo 
cꞌu ri kas iwetam chrij ri Cristo. Ri uj man cꞌo tä ka chukꞌab, are cꞌu ri ix 
quibano chi cꞌo na i chukꞌab chkawäch uj. Ri uj quetzelax ka wäch cumal 
ri winak, are cꞌu ri ix nim quixil wi. 11 Cämic riꞌ xak are tajin cäkarik 
numic, cächakiꞌj ka chiꞌ, sibalaj rajwaxic katzꞌiak. Cujyokꞌ cꞌu cumal ri 
winak, xak cujbinicatic jeꞌ ta ne man cꞌo tä kachoch. 12 Sibalaj cäkacos 
kib che ri chac ri rajwaxic cäkaꞌno. Cujquiyokꞌ ri winak, are cꞌu ri uj man 
cäkatzelej tä u qꞌuexel ri qui tzij rucꞌ yokꞌonic, xane rucꞌ tak tzij re utzil. 
Aretak cäcaꞌn cꞌäx chke xak cäkacuyu. 13 Cꞌäx quechꞌaw ri winak chkij. 
Are cꞌu ri uj rucꞌ utzalaj tak tzij cäkakasaj u wäch ri coyowal. Cämic xak 
are caꞌnom chke chi ri uj jeꞌ ta ne uj mes, jeꞌ ta ne chi ri uj, uj winak ri 
sibalaj cꞌäx cujbantajic, man cꞌo tä ka patän.

14 Man quintzꞌibaj tä waꞌ we tzij riꞌ chiwe che resaxic i qꞌuixbal, xane 
che i pixbexic, jeꞌ ta ne chi ri ix, ix lokꞌalaj tak walcꞌual. 15 Pune e cꞌo 
lajuj mil winak ri quixquitijoj chrij ri Cristo, xa jun ri i tat cꞌolic. In cꞌut 
jeꞌ ta ne ri i tat, rumal chi xixcojon che ri Kajaw Jesús aretak xintzijoj ri 
Utzalaj Tzij re ri Evangelio chiwe. 16 Rumal riꞌ quixinbochiꞌj chi quiban 
iwe jas ri quinban in.

17 Rumal waꞌ tajin quintak bi ri Timoteo iwucꞌ. Ri areꞌ, rumal ri 
Kajaw Jesús, jeꞌ ta ne lokꞌalaj nu cꞌojol waꞌ ri jicom ranimaꞌ. Cunaꞌtaj 
cꞌu na chiwe jas ri nu banom pa ri nu cꞌaslemal, in cojoninak che ri 
Cristo. Cucꞌut na chiwäch jas ri quincꞌutu jawijeꞌ tak quineꞌ wi chquixol 
ri kachalal cojonelab. 18 E cꞌo cꞌu jujun chiwe ri qui nimarisam quib, 
cäquichomaj cꞌut chi man cꞌo tä jumul quinopan iwucꞌ. 19 Quinweyej chi 
quinopan na iwucꞌ chanim, we je riꞌ craj ri Kajaw Jesús. Quinwil cꞌu 
na jas ri kas quecowin chubanic we banal tak nimal riꞌ, man xuwi tä 
cꞌu quinta ri cäquibij. 20 Je riꞌ, rumal chi ru takanic ri Dios man xak tä 
rucꞌ tzij cäkꞌalajinic, xane rucꞌ ru chukꞌab ri Dios. 21 ¿Jas cꞌu quiwaj? ¿A 
quiwaj chi yajanic quinbanaꞌ aretak quinopanic? ¿O a quiwaj chi aretak 
quinopanic lokꞌ quixinwil wi, rucꞌ utzil cꞌut quixinchꞌabej?

Waral cäkil wi jas cäban chukꞌatic tzij puwiꞌ jun cojonel ri cäkaj pa mac

5  1 Elinak u tzijol chi cꞌo jun chiwe ri u banom rixokil che ru nanabal. 
Waꞌ we xbanic riꞌ, are jeꞌ jas ri cäcaꞌn ri tzꞌiꞌ ri xak cäquirik quib, man 

a 5:7 “Pascua”: Chawilaꞌ ri San Mateo 26:2, nota. 

cꞌo tä qui pixab. ¡Sibalaj äwas u banic waꞌ! Man cäcaꞌn tä ne riꞌ chquixol 
ri niqꞌuiaj winak chic ri man kas quetam tä u wäch ri Dios. 2 ¿Jas lo waꞌ 
chi ri ix quinimarisaj iwib? ¿A mat rajwaxic chi xa quixbisonic? ¡Jeꞌ, je riꞌ! 
Rajwaxic baꞌ chi quiwesaj bi chixol ri achi ri xbanow we mac riꞌ. 3 Pune man 
in cꞌo tä iwucꞌ chwinakil, cꞌo cꞌu ri wanimaꞌ iwucꞌ. Nu kꞌatom chi tzij puwiꞌ 
ri xbanow ri mac jeꞌ ta ne ri in cꞌo iwucꞌ chwinakil. 4 Aretak quimulij iwib 
pa ru biꞌ ri Kajaw Jesús, pune ta ne man in cꞌo tä iwucꞌ chwinakil, cäcꞌoji 
cꞌu na ri wanimaꞌ iwucꞌ, xukujeꞌ cäcꞌoji ru chukꞌab ri Kajaw Jesucristo. 5 Ri 
achi riꞌ rajwaxic cäjach pu kꞌab ri Satanás rech cäsach u wäch ru cuerpo. Je 
riꞌ rech ri ranimaꞌ curik ru tobanic ri Dios pa ri kꞌij ri cäpe ri Kajaw Jesús.

6 Man utz taj chi quinimarisaj iwib che ri tajin quibano. ¿A mat iwetam 
ri tzij ri cäbixic: “Ri jubikꞌ chꞌäm cuban chꞌäm che ronojel ri kꞌor?” —
cächaꞌ. 7 Chiwesaj baꞌ apan ri ojer chꞌäm ri cäretzelaj i wäch, rech ix jeꞌ jas 
ri caxlan wa ri man cäyiꞌ tä chꞌäm rucꞌ, ri banom rucꞌ cꞌacꞌ kꞌor, ri cätijow 
pa ri nimakꞌij Pascua a u biꞌ. Kas tzij cꞌut jeꞌ i banic waꞌ. Je riꞌ, rumal chi ri 
Cristo are xcämisax che sipanic cho ri Dios rumal kech, jeꞌ jas ri alaj chij 
ri cäcämisax pa ri nimakꞌij re ri Pascua. 8 Kaꞌna baꞌ ri nimakꞌij re ri Pascua 
rucꞌ ri kas tzij, xukujeꞌ rucꞌ jun kanimaꞌ chꞌajchꞌoj, jas ri caxlan wa ri man 
cäyiꞌ tä chꞌäm rucꞌ. Mäkaꞌn ri ka nimakꞌij rucꞌ ru banic ronojel u wäch mac, 
rucꞌ ru banic etzelal. Junam cꞌu waꞌ rucꞌ ri ojer chꞌäm.

9 Pa ri jun wuj chic ri xintzꞌibaj bi chiwe xinbij chi mixeꞌ chi cucꞌ ri 
niqꞌuiaj winak ri jeꞌ cäcaꞌno jas ri cäcaꞌn ri tzꞌiꞌ ri xak cäquirik quib, man 
cꞌo tä qui pixab. 10 Man quinbij taj chi mat quixchꞌaw chi chque ri winak 
ri jeꞌ cäcaꞌn waꞌ ri e cꞌo cho ruwächulew, ri cäquitzucuj xak xuwi ri quech 
ri e areꞌ, ri elakꞌomab, o ri quequikꞌijilaj tak tiox. We ta je riꞌ, rajwaxic 
riꞌ chi quixel bi cho ruwächulew. 11 Xane xintzꞌibaj bi waꞌ chiwe rech 
man quiwachiꞌlaj tä chi ri winak ri cäquibij chi e areꞌ kachalal, cäcaꞌn 
cꞌu que jas ri cäcaꞌn ri tzꞌiꞌ ri xak cäquirik quib, man cꞌo tä qui pixab, 
o cäquirayij qꞌuia u wäch jastak, o quequikꞌijilaj tak tiox, o cäquiyac 
tzijtal, o quekꞌabaric, o cäcaꞌn ri elakꞌ. Jun ri jeꞌ u banic waꞌ man cuyaꞌ taj 
quiwachiꞌlaj, man quixwiꞌ tä cꞌu rucꞌ jun ri cubij chi are kachalal, cuban 
cꞌu we mac riꞌ. 12 Ri in man cuyaꞌ taj quinkꞌat tzij pa qui wiꞌ ri winak 
ajuwächulew. Are ri Dios ri cäkꞌatow na tzij pa qui wiꞌ. 13 Are cꞌu ri ix, 
rajwaxic quikꞌat tzij pa qui wiꞌ ri kachalal cojonelab. Rumal riꞌ rajwaxic 
quiwesaj bi ri jun banal etzelal riꞌ ri cꞌo iwucꞌ.

Waral cäkil wi chi man yaꞌtal tä chke chi cujeꞌ chquiwäch ri kꞌatal 
tak tzij ri man e cojonelab taj aretak cꞌo ka chꞌoj rucꞌ jun kachalal

6  1 Ri ix, aretak jun chiwe cꞌo u chꞌoj rucꞌ jun kachalal chic, ¿jas che 
quicꞌam bi waꞌ chquiwäch ri kꞌatal tak tzij ri man e cojonelab taj? 

¿Jas che man quicꞌam tä bi waꞌ chquiwäch ri winak ri e rech ri Dios? 
2 ¿A mat iwetam chi ri winak ri e rech ri Dios cäquikꞌat na tzij pa qui wiꞌ 
ri winak ajuwächulew? We cꞌu ri ix quikꞌat na tzij pa qui wiꞌ ri winak 
riꞌ, ¿a mat takal chiwe quikꞌat tzij pa tak ri chꞌoj riꞌ ri man nim tä qui 
banic? 3 ¿A mat iwetam chi cäkakꞌat na tzij uj pa qui wiꞌ ri ángeles? We 
je riꞌ, ¿a mat cꞌu lo cujcowinic cäkakꞌat tzij puwiꞌ ri cäcꞌulmataj pa ri ka 
cꞌaslemal waral cho ruwächulew? ¡Jeꞌ, kas tzij! 4 We cꞌo i chꞌoj xa chrij 
ri cäcꞌulmataj waral pa ri i cꞌaslemal, ¿jas che quixeꞌ chquiwäch ri kꞌatal 
tak tzij ri man e jun tä cucꞌ ri kachalal cojonelab? 5 Quinbij waꞌ chiwe 
rech quixqꞌuixic. ¿A xa man cꞌo tä jun chiwe ri cꞌo u noꞌj chukꞌatic tzij 
pa jun chꞌoj chquixol ri kachalal? 6 We ri kachalal cꞌo u chꞌoj rucꞌ jun 
kachalal chic, ¿a rajwaxic lo riꞌ quebeꞌ chquiwäch ri kꞌatal tak tzij ri man 
e cojonelab taj?

7 Kas tzij quinbij chiwe chi are jun nimalaj tzakic waꞌ chi cꞌo u chꞌoj 
ri jun rucꞌ ri jun chic. ¿A mat are utz na we xak quicuyu ri cꞌäx ri cäban 
chiwe? ¿A mat are utz na we xak quicuyu we quelakꞌax ri jastak iwe? 
8 Ri ix cꞌut man jeꞌ tä waꞌ quibano. Man quiban tä ri jicomal, xane xa 
quiwelakꞌaj ri jastak quech tak ri kas iwachalal, ri cojonelab.

9 ¿A mat iwetam chi ri winak ri man jicom tä canimaꞌ man cꞌo tä que ri 
e areꞌ cucꞌ ri winak ri cätakan ri Dios pa qui wiꞌ? ¡Misub iwib! Ri winak ri 
jeꞌ cäcaꞌno jas ri cäcaꞌn ri tzꞌiꞌ ri xak cäquirik quib, man cꞌo tä qui pixab, ri 
winak ri quequikꞌijilaj tak tiox, ri winak ri cäcaꞌn ri nimalaj mac ri äwas u 
banic rucꞌ ri rixokil o rachajil jun winak chic, ri achijab ri cäcaꞌn ixok che 
jun cach achi, 10 xukujeꞌ ri elakꞌomab, ri winak ri cäquirayij qꞌuia u wäch 
jastak, ri quekꞌabaric, ri queyokꞌonic, ri cäcaꞌn tak cꞌäx chubanic elakꞌ, 
man cꞌo tä que ri e areꞌ cucꞌ ri winak ri cätakan ri Dios pa qui wiꞌ. 11 Jujun 
chiwe jeꞌ i banic waꞌ nabe, cämic cꞌut chꞌajchꞌoj chi ri iwanimaꞌ, i jachom 
chi iwib pu kꞌab ri Dios, banom chi jicom che ri iwanimaꞌ cho ri Dios 
rumal ri Kajaw Jesús, xukujeꞌ rumal ri Espíritu rech ri ka Dios.

Waral cäkil wi chi ri ajchakꞌel ri ka cuerpo are ri Dios
12 Craj ne cubij jun: “Jachique ri cwaj quinbano, cuyaꞌ quinban waꞌ,” —

cächa ne lo. Pune kas tzij, man ronojel tä cꞌut curik utzil jun rumal. Jun 
winak cuyaꞌ cubano jachique ri craj, man yaꞌtal tä cꞌut chi jun winak coc 
che patänil re ri cubano. 13 Kas tzij ri cäbixic chi ri wa are waꞌ che ri ka 
pam, ri ka pam cꞌut are che ri wa. Cäsach cꞌu na qui wäch waꞌ we quieb 
riꞌ rumal ri Dios. Are cꞌu ri ka cuerpo man are tä u patän ri u banic jas ri 
cäcaꞌn ri tzꞌiꞌ ri xak cäquirik quib, man cꞌo tä qui pixab, xane ri u patän 
ri ka cuerpo are u patänixic ri Kajaw Jesús. Ri Kajaw Jesús cꞌut rajwaxic 
ri Areꞌ chutoꞌic ri ka cuerpo. 14 Jas ri xuban ri Dios xucꞌastajisaj ri Kajaw 
Jesús chquixol ri cäminakib, jeꞌ cuban na chke uj, cujucꞌastajisaj na uj 
rucꞌ ru chukꞌab.

15 ¿A mat iwetam chi ri i cuerpo quetoban chubanic tzꞌakat che ru 
cuerpo ri Cristo? ¿A quicꞌam lo chꞌäkap che ru cuerpo ri Cristo chucojic 
waꞌ che u tzꞌakatil ru cuerpo jun ixok ri queuchꞌabej achijab? ¡Man cuyaꞌ 
tä riꞌ! 16 ¿A xa man quichꞌob taj chi jachin ri curik rib rucꞌ jun ixok ri 
queuchꞌabej tak achijab, are jun chi riꞌ rucꞌ ri ixok? Cubij cꞌu ru Lokꞌ 
Pixab ri Dios ri Tzꞌibtalic: “Ri quieb xa e jun chic,” —cächaꞌ. 17 Jachin cꞌu 
ri cuban xa jun rucꞌ ri Kajaw Jesús, xa jun chi ri espíritu riꞌ rucꞌ.

18 Chitasa baꞌ iwib chrij ri mac ri jeꞌ u banic jas ri cäcaꞌn ri tzꞌiꞌ ri xak 
cäquirik quib, man cꞌo tä qui pixab. Apachique jun mac chic ri cuban 
ri winak man cuban tä cꞌäx riꞌ che ru cuerpo. Are cꞌu ri winak ri cuban 
ri mac jeꞌ jas ri cäcaꞌn ri tzꞌiꞌ ri xak cäquirik quib, man cꞌo tä qui pixab, 
cuban ri äwas riꞌ chrij ru cuerpo. 19 ¿A mat quichꞌobo chi ri i cuerpo are 
rachoch ri Lokꞌalaj Espíritu ri cꞌo pa ri iwanimaꞌ, ri yoꞌm chiwe rumal ri 
Dios, chi ri ix man iwech tä iwib? 20 Pakal cꞌu ru lokꞌobem iwe rumal ri 
Dios. Rumal riꞌ rajwaxic chi quiya u kꞌij ri Dios rucꞌ ri i cuerpo xukujeꞌ 
rucꞌ ri espíritu iwech rumal chi e rech ri Dios waꞌ.

Ri apóstol Pablo queupixbaj ri cojonelab chrij ri cꞌulanem

7  1 Are cꞌu che we chanim, quinbij bi chiwe ri xitaꞌ lok chwe chupam ri 
wuj ri xitzꞌibaj lok. Kas tzij are utz we ri achi man cäcꞌuli taj. 2 Rech 

cꞌut man quixtzak tä pa ri mac ri jeꞌ u banic jas ri cäcaꞌn ri tzꞌiꞌ ri xak 
cäquirik quib, man cꞌo tä qui pixab, rajwaxic chi chquijujunal ri achijab cꞌo 
ri quixokil, xukujeꞌ chquijujunal ri ixokib cꞌo ri cachajil. 3 Rajwaxic cꞌut chi 
ri achi cuban rucꞌ ri rixokil jas ri rajwaxic u banic, xukujeꞌ ri ixok cuban 
rucꞌ ri rachajil jas ri rajwaxic u banic. 4 Man yaꞌtal tä che ri ixok ru banic 
xa jas ri craj ri areꞌ rucꞌ ru cuerpo, xane rajwaxic cuchomaj riꞌ ri yaꞌtal che 
ri rachajil. Xukujeꞌ ri achi man yaꞌtal tä che ri areꞌ ru banic xa jas ri craj 
rucꞌ ru cuerpo, xane rajwaxic cuchomaj riꞌ ri yaꞌtal che ri rixokil. 5 Mikꞌatej 
baꞌ i rayibal chbil iwib. Xuwi we junam quichomaj chi man quirik tä na 
iwib quieb oxib kꞌij rumal ru jachic iwib chubanic orar. Te cꞌu riꞌ are utz 
we quirik chi iwib, muban ne ri Satanás chiwe chi quixkaj pa mac rumal 
chi man quichꞌij tä chic ri mat quibano xa jas ri quiwaj ix.

6 Quinbij we tzij riꞌ chiwe xa rumal chi yaꞌtalic quinbij waꞌ. Man are tä 
cꞌu jun takanic ri quinya chiwe. 7 Cwaj ta ne in chi conojel jeꞌ cäcaꞌno jas 
ri in. Chquijujunal cꞌut cꞌo wi ri sipam chque rumal ru tokꞌob ri Dios. Ri 
jun, jun wi ri sipam che, ri jun chic jun chi wi ri sipam che ri areꞌ.

8 Quinbij chque ri achijab ri man e cꞌulan taj, xukujeꞌ chque ri 
malcaꞌnib ixokib chi utz we ta mat quixcꞌuliꞌc jeꞌ jas ri in. 9 We cꞌu man 
quichꞌij tä chic ri mat quibano xa jas ri quiwaj ix, are utz na quixcꞌuliꞌc 
chuwäch ri xa quiqꞌuis iwib rumal ri i rayibal.

10 Are cꞌu ri e cꞌulan chic, quinya we takanic riꞌ chque, man xak tä cꞌu 
in ri quinbinic, xane are ri Kajaw Jesús. Are chi ri ixok mujach can ri 

b 7:18 “Circuncisión”: Chawilaꞌ Hechos 7:8, nota. 

rachajil. 11 We cꞌu ri ixok cujach can ri rachajil, mäcꞌuli chic. We ta mat 
je riꞌ, are utz na we xa cutzir rucꞌ ri rachajil. Je riꞌ xukujeꞌ ri achi mujach 
can ri rixokil.

12 Cwaj cꞌut quinbij jun nu chomanic in chque ri niqꞌuiaj chic, man 
are tä cꞌu u takanic ri Kajaw Jesús. We cꞌo jun kachalal ri cꞌo rixokil ri 
man cojonel taj, craj cꞌu ri ixok cäcꞌoji rucꞌ, ri achi riꞌ man utz tä riꞌ we 
cujach can ri rixokil. 13 We cꞌo jun ixok cojonel ri cꞌo rachajil ri man 
cojonel taj, craj cꞌu ri achi cäcꞌoji rucꞌ, ri ixok riꞌ man utz tä riꞌ we cujach 
can ri rachajil. 14 Je riꞌ, rumal chi ri achi ri man cojonel taj jachom chi 
riꞌ pu kꞌab ri Dios rumal chi cꞌulan rucꞌ ri rixokil cojonel, xukujeꞌ ri ixok 
ri man cojonel taj jachom chi riꞌ pu kꞌab ri Dios rumal chi cꞌulan rucꞌ 
ri rachajil cojonel. We ta mat je riꞌ ri iwalcꞌual e jeꞌ ta riꞌ jas ri calcꞌual 
ri man e cojonelab taj. Rumal cꞌu riꞌ ri iwalcꞌual e jachom riꞌ pu kꞌab ri 
Dios. 15 We cꞌu ri achi ri man cojonel taj craj cujach can ri rixokil, o ri 
ixok ri man cojonel taj craj cujach can ri rachajil, chquijacha baꞌ quib. 
Ri kachalal achi o ri kachalal ixok cuyaꞌ cubano jachique ri craj. Ri 
Dios cꞌut xujusiqꞌuij rech cꞌo utzil chkaxol. 16 Ri at, ixok, ri at cꞌulanic, 
¿a mat awetam at chi awumal at ri awachajil cuyaꞌ curik ru tobanic ri 
Dios? Xukujeꞌ ri at, achi, ri at cꞌulanic, ¿a mat awetam chi awumal at ri 
awixokil cuyaꞌ curik ru tobanic ri Dios? ¡Jeꞌ, je riꞌ!

17 Chijujunal cꞌut jeꞌ chibana pa ri i cꞌaslemal jas ri sipam chiwe rumal 
ri Dios, xukujeꞌ jas ri i banic aretak xixsiqꞌuix rumal ri Dios. Are waꞌ ri 
takanic ri quinya chque conojel ri kachalal cojonelab. 18 We cꞌo jun chiwe 
ix ri cäsiqꞌuix rumal ri Dios, ri cojom retal ri ojer trato che, b jeꞌ chcanajok. 
We cꞌo jun ri cäsiqꞌuix rumal ri Dios ri man cojom tä retal ri ojer trato 
che, mäcoj waꞌ che. 19 We cojom retal ri ojer trato che ri ka cuerpo o man 
cojom taj, man are tä riꞌ ri nim u banic, xane are laꞌ chi cujniman chque 
tak ru takanic ri Dios. 20 Chijujunal jas ri i banic aretak xixusiqꞌuij ri 
Dios, jeꞌ chixcanajok. 21 We at cꞌo pu kꞌab jun patrón aretak xatsiqꞌuixic, 
matoc il rumal. We cꞌu cäyiꞌ chawe chi cawesaj awib pu kꞌab ri a patrón, 
chabana waꞌ. 22 Je riꞌ, rumal chi ri winak ri cꞌo pu kꞌab jun patrón aretak 
xsiqꞌuix rumal ri Dios rech cäcojon che, cämic are jun winak ri kas 
tzokopital chic, cꞌo chi pu kꞌab ri Kajaw Jesús. Xukujeꞌ ri winak ri man 
cꞌo tä pu kꞌab jun u patrón aretak xsiqꞌuixic, cämic chic cꞌo chi pu kꞌab 
jun patrón, are cꞌu ri Cristo. 23 Pakal xlokꞌbex iwe rumal ri Dios. Miya baꞌ 
iwib chi quixkaj pa qui kꞌab niqꞌuiaj winak chic rech quetakan ri e areꞌ pi 
wiꞌ chuqꞌuexwäch ri Cristo. 24 Je riꞌ, kachalal, chijujunal baꞌ jas ri i banic 
aretak xixusiqꞌuij ri Dios, jeꞌ chixcanaj waꞌ chuwäch ri Areꞌ.

25 Are cꞌu ri mäjaꞌ quecꞌuliꞌc, man cꞌo tä jun takanic chque ri yoꞌm chwe 
rumal ri Kajaw Jesús. Cwaj cꞌut quinbij ri quinchomaj in, in riꞌ jun winak 

ri cäcuꞌbi qui cꞌux ri niqꞌuiaj winak chwij rumal chi ri Kajaw Jesús xel u 
cꞌux chwe. 26 In quinchomaj chi utz na chi ri achi xak jeꞌ chcanaj riꞌ jas ri 
u banic rumal rech ri cꞌäx tak kꞌij ri tajin cäkil cämic. 27 We cꞌo awixokil, 
matzucuj u jachic canok. We ta mat cꞌo awixokil, matzucuj chi cꞌut. 28 We 
cꞌu catcꞌuliꞌc, man mac tä waꞌ. We jun kꞌapoj ali cäcꞌuliꞌc, man mac tä cꞌu 
riꞌ ri cubano. Are cꞌu ri quecꞌuliꞌc cäquirik na cꞌäx pa ri qui cꞌaslemal cho 
ruwächulew. Ri in cꞌut cwaj quixintoꞌ rech man quirik tä waꞌ we cꞌäx riꞌ.

29 Kachalal, ri cwaj quinbij chiwe are waꞌ: Ri kꞌij ri cꞌo chkawäch xak kꞌatatal kꞌij 
chic. Rumal riꞌ ri achijab ri e cꞌulan chic rajwaxic cäcaꞌno chi jeꞌ ta ne man cꞌo tä 
quixokil rech quecowinic quepatänin che ri Dios. 30 Ri quebisonic, rajwaxic cäcaꞌno 
chi jeꞌ ta ne quequicotic. Ri quequicotic rajwaxic cäcaꞌno chi jeꞌ ta ne quebisonic. 
Ri quelokꞌomic rajwaxic cäcaꞌno chi jeꞌ ta ne man kas quech taj ri qui lokꞌom. 31 Ri 
quechacun cucꞌ ri jastak rech ruwächulew, rajwaxic chi man xuwi tä cäquichomaj 
waꞌ we jastak riꞌ. Je riꞌ, rumal chi ruwächulew ri cäkilo xa tajin cäqꞌuis u wäch waꞌ.

32 Cwaj cꞌu in chi man cꞌo tä jas ri quixoc wi il. Ri achi ri man cꞌulan taj are coc 
na il riꞌ che ru patänixic ri Kajaw Dios chubanic jachique ri utz cäril wi ri Areꞌ. 
33 Are cꞌu ri achi ri cꞌulan chic, are coc na il chque ri jastak rech ruwächulew 
chubanic jachique ri cäkaj chuwäch ri rixokil. 34 Xukujeꞌ ri ixok ri cꞌulan chic 
rucꞌ ri man cꞌulan taj, man junam tä ri qui cꞌaslemal. Ri man cꞌulan taj are coc 
il chupatänixic ri Kajaw Dios, rumal chi u jachom rib pu kꞌab ri Dios, ru cuerpo 
xukujeꞌ ri espíritu rech ri areꞌ. Are cꞌu ri ixok ri cꞌulanic are coc il che ri jastak rech 
ruwächulew, chubanic jachique ri cäkaj chuwäch ri rachajil.

35 Ronojel waꞌ quinbij chiwe rech utz quixelic. Man xa tä quincoj 
kꞌatebal iwe, xane rech quiban ri takal u banic pa ri i cꞌaslemal, kas 
quijach cꞌu iwib chupatänixic ri Kajaw Dios.

36 We cꞌo jun cuchomaj chi man utz taj xak cärijob ri kꞌapoj u miaꞌl, 
xane chi utz we cäcꞌuliꞌc, chubanaꞌ jachique ri takal u banic. Man 
cämacun tä riꞌ we cäcꞌuliꞌc. 37 We cꞌo jun chic ri man cunaꞌ tä pa ranimaꞌ 
chi rajwaxic cäcꞌuli ri u miaꞌl, cuyaꞌ cubano jachique ri craj. We cuchomaj 
chi kas utz chi ri kꞌapoj u miaꞌl man cuya tä cꞌu che cꞌulanem, utz riꞌ ri 
cubano. 38 Je cꞌu riꞌ jachin ri cuya ri u miaꞌl che cꞌulanem, are utz riꞌ. 
Jachin cꞌu ri man cuya tä ri u miaꞌl che cꞌulanem, are utz na ri cubano.

39 Ri ixok ri cꞌulanic cꞌo riꞌ pu kꞌab ri rachajil rumal ri pixab we cꞌasal 
na ri areꞌ. We cꞌu cäcäm ri rachajil, cꞌä te riꞌ cuyaꞌ cäcꞌuli rucꞌ jachin ri 
craj ri areꞌ, xak xuwi cꞌut we cojonel riꞌ che ri Kajaw Jesús. 40 Sibalaj utz 
cꞌu na re ri ixok riꞌ we man cäcꞌuli tä chic. Are waꞌ ri quinchomaj in, 
xukujeꞌ chi are ri Espíritu rech ri Dios cäyoꞌw waꞌ pa wanimaꞌ.

Ri apóstol Pablo cätzijon chrij ri wa ri yoꞌm 
chquiwäch ri tiox ri xa e banom cumal winak

8  1 Che we chanim are quintzijon chi chrij ri wa ri yoꞌm chquiwäch 
ri tiox ri xa e banom cumal winak. Are kas tzij cꞌut chi konojel cꞌo 

ri ketam chrij waꞌ. Are cꞌu ri ketambal cubano chi xa cäkanimarisaj kib, 
are cꞌu we cäkaj kib cäcꞌoji na u chukꞌab ri ka cojonic. 2 We cꞌo jun winak 
cuchomaj chi cꞌo ri retam, xa mäjaꞌ cäretamaj riꞌ ri rajwaxic cäretamaj. 
3 Jachin cꞌu ri lokꞌ cäril wi ri Dios, etamtal u wäch riꞌ rumal ri Dios.

4 Are cꞌu ri u tijic ri wa ri yoꞌm chquiwäch ri tiox ri xa e banom 
cumal winak, quinbij chiwe chi jun tiox man kas cꞌo tä u banic waꞌ cho 
ruwächulew. Ketam cꞌut chi xa jun kas Dios cꞌolic. 5 Pune ta ne e cꞌo jujun 
ri cäbix dios chque pa ri caj xukujeꞌ cho ruwächulew, pune ta cꞌu e qꞌuia 
ri dios riꞌ e cꞌolic, xukujeꞌ e qꞌuia ri cꞌo takanic pa qui kꞌab. 6 Chke uj xa 
jun Dios cꞌolic, are cꞌu ri ka Tat. Ri Areꞌ, are xbanow conojel ri jastak. Ri 
uj cꞌut, uj cꞌolic xa chupatänixic ri Areꞌ. Xukujeꞌ xa jun kas Kajaw cꞌolic, ri 
Jesucristo. Rumal cꞌu ri Areꞌ e cꞌo conojel ri jastak, xukujeꞌ ne ri uj.

7 Man conojel tä cꞌut quetam waꞌ. E cꞌo jujun cojonelab ri nabe canok 
e nakꞌatalic quequikꞌijilaj tak tiox. Cꞌä cäquitij cꞌu ri riquil ri yoꞌm 
chquiwäch tak tiox. Ri riꞌ cubano chi cäquinaꞌ pa canimaꞌ chi cꞌo äwas ri 
caꞌnom rumal chi mäjaꞌ cꞌo u chukꞌab ri qui cojonic. 8 Kas tzij cꞌut chi ri 
cäkatijo man are tä riꞌ ri cäbanow chke chi utz cujilitaj rumal ri Dios. We 
cujwiꞌc man cuban tä chke chi uj utz na. We man cujwiꞌ taj, man cuban 
tä riꞌ chke chi man uj utz taj. 9 Kas chiwilaꞌ chi mäkaj ne jun kachalal pa 
mac ri mäjaꞌ cꞌo u chukꞌab ru cojonic xa rumal chi cuyaꞌ quibano jachique 
ri quiwaj. 10 We ne ri at ri awetam ronojel waꞌ ri xinbij, cattꞌuyi chiꞌ ri 
mesa pa rachoch jun tiox, cäpe cꞌu jun kachalal ri mäjaꞌ cꞌo u chukꞌab ru 
cojonic, catril chilaꞌ, cuyaꞌ cunaꞌ ri areꞌ pa ranimaꞌ chi utz laꞌ we cutij re 
ri wa ri yoꞌm chquiwäch ri tiox ri xa e banom cumal winak. 11 Je riꞌ ri at 
ri awetam ronojel waꞌ we riꞌ cabano chi cätzak ri kachalal ri man cꞌo tä u 
chukꞌab ru cojonic ri xukujeꞌ rumal ri areꞌ xcäm ri Cristo. 12 Je riꞌ, aretak 
ri ix quibano chi cäquirik cꞌäx ri kachalal ri man cꞌo tä u chukꞌab ri qui 
cojonic, pune cäquinaꞌ pa canimaꞌ chi tajin cäban ri äwas u banic, cäcaꞌn 
cꞌu que ri e areꞌ, are chrij ri Cristo tajin quixmacun wi. 13 Rumal riꞌ, we ri 
quintijo cubano chi cäkaj ri wachalal pa mac, are utz na we man cꞌo tä 
jumul quintij tiꞌj, rech man quinban taj chi cätzak ri wachalal pa mac.

Waral cäkil wi jas ri yaꞌtal che jun apóstol

9  1 Ri in, yaꞌtal chwe ri cuyaꞌ cuban apachique cojonel, xukujeꞌ pa 
nu kꞌab cꞌo wi ri takal u banic rumal jun apóstol. Ri in wilom u 

wäch ri Kajaw Jesús. Ix cꞌut ix cojonelab chic rumal ri chac ri xinban 
chupatänixic ri Kajaw Jesús. 2 Craj ne niqꞌuiaj winak chic man cäquicoj 
taj chi in apóstol, jun chque ru takoꞌn ri Cristo. Are cꞌu ri ix rajwaxic 
quichꞌobo chi in apóstol, rumal chi ix, ix cꞌutbal re ri nu chac. Rumal cꞌu 
wech in xixcojon che ri Kajaw Jesús.

3 Are waꞌ ri quinbij chquiwäch ri winak ri tajin cäquikꞌat tzij pa nu wiꞌ: 
4 Ri in kas yaꞌtal chwe chi quintijo jachique ri cäyiꞌ chnuwäch. 5 Yaꞌtal 

cꞌu chwe in chi quincꞌam jun kachalal ixok che wixokil jas ri cäcaꞌn ri 
niqꞌuiaj apóstoles chic, xukujeꞌ tak ru chakꞌ ri Kajaw Jesús, xukujeꞌ ri 
Pedro. 6 ¿A quichomaj ix chi xak xuwi ri in xukujeꞌ ri Bernabé man yaꞌtal 
taj cäkaya can ri ka chac chutzijoxic ri Evangelio? 7 ¿A cꞌo lo jun soldado 
ri tzare ri areꞌ cätojowic ri cutijo? ¿A cꞌo lo jun winak cutic uva ri mat 
cutij re ri qui wäch? ¿A cꞌo lo jun ajyukꞌ ri mat cutij re ri qui leche ru 
chij? ¡Man cꞌo taj! 8 Michomaj cꞌut chi xak qui chomanic winak ri tajin 
quinbij. Xane are jeꞌ cubij ru Pixab ri Moisés. 9 Tzꞌibtal cꞌu pa ri Pixab ri 
xutzꞌibaj ri ka mam Moisés, cubij: “Macoj chim chutzaꞌm ri wacäx ri tajin 
cuyakꞌ ri trico,” —cächaꞌ. ¿A xa lo e lokꞌ ri wacäx cho ri Dios chi jeꞌ xubij 
waꞌ? ¡Man are taj! 10 Xane xa jun cꞌutbal waꞌ chkawäch uj. Rumal cꞌu 
kech uj xtzꞌibax ri Pixab riꞌ, rumal chi ri winak ri cutajij ri ulew, xukujeꞌ 
ri cäyakꞌow ri trico, yaꞌtal chque chi cuꞌl qui cꞌux chi cäyiꞌ que ri kꞌatoj. 
11 We ri uj xkatic ru Lokꞌ Pixab ri Dios ri cäpe chicaj pa tak ri iwanimaꞌ, 
¿a nim ta cꞌu lo u banic we cäkacꞌam uj chiwe ri cajwataj chke? 12 We e 
cꞌo niqꞌuiaj chic ri cäquicꞌam ri tzukubal que chiwe, ¿a mat yaꞌtal na chke 
uj chi jeꞌ cäkaꞌno? ¡Jeꞌ, je riꞌ!

Pune cꞌu yaꞌtal waꞌ chke, man jeꞌ tä kaꞌnom waꞌ, xane xa ka chꞌijom 
ronojel. Je riꞌ rech man cäkakꞌatej tä u wäch ru tzijoxic ru Lokꞌ Pixab 
ri Dios chrij ri Cristo. 13 Ri ix iwetam chi ri quepatänin pa ri nimalaj 
rachoch Dios cäquitij que ri wa ri cꞌo chilaꞌ. Are laꞌ chi ri quepatänin cho 
ri taꞌbal tokꞌob jawijeꞌ ri cäyiꞌ wi ri sipanic cäquicꞌam que ri cäyiꞌ che 
sipanic cho ri Dios. 14 Je cꞌu waꞌ ri takanic ru yoꞌm ri Kajaw Jesús, chi ri 
cäquitzijoj ri Utzalaj Tzij re ri Evangelio, che waꞌ we chac riꞌ cäquesaj wi 
ri tzukubal quib. 15 Ri in cꞌut pune yaꞌtal chwe, man cꞌo tä jas nu toꞌm 
chiwe, man nu tzꞌibam tä we wuj riꞌ chiwe rech quichap u yaꞌic chwe 
ri rajwaxic, xane are utz chwe in quincämic chuwäch ri quesax chwe ri 
quicotem ri quinnaꞌ pa ri wanimaꞌ rumal chi je waꞌ nu banom.

16 Man yaꞌtal tä chwe in quinban nimal rumal chi quintzijoj ri Utzalaj 
Tzij re ri Evangelio rumal chi in takom chutzijoxic waꞌ. ¡Cꞌäx cꞌu we 
in we man quintzijoj tä riꞌ! 17 Rumal riꞌ, we pa wanimaꞌ cäpe wi chi jeꞌ 
quinbano, cäyiꞌ na riꞌ ri tojbal we. We cꞌu xa in takom chubanic waꞌ, jun 
ekleꞌn cꞌu riꞌ ri yoꞌm pa nu kꞌab rumal ri Dios. 18 Ri tojbal we are laꞌ ri 
quicotemal ri quinnaꞌ pa ri wanimaꞌ chi aretak quintzijoj ri Utzalaj Tzij 
re ri Evangelio, man cꞌo tä cꞌu rajil quintaꞌ che jachin jun. Are laꞌ chi man 
quintokꞌij tä ri yaꞌtal chwe rumal ru tzijoxic ri Evangelio.

19 Je cꞌu riꞌ, pune man cꞌo jun patrón ri cätakan pa nu wiꞌ, nu cojom cꞌu 
wib che qui patänixic conojel, rech e qꞌuia ri queinchꞌac na rech quecojon 
na che ri Cristo. 20 Quinban che wib chi in aj Israel aretak in cꞌo chquixol 
ri winak aj Israel che qui chꞌaquic ri e areꞌ. Pune man in cꞌo pu kꞌab ri 
Pixab ri xutzꞌibaj ri ka mam Moisés, quinban cꞌut chi in cꞌo pu kꞌab rech 
queinchꞌac ri e cꞌo pu kꞌab ri Pixab. 21 Xukujeꞌ quinbano chi man in cꞌo 

tä pu kꞌab ru Pixab ri ka mam Moisés che qui chꞌaquic ri winak ri man e 
cꞌo tä pu kꞌab we Pixab riꞌ. Pune kas tzij in cꞌo pu kꞌab ru Pixab ri Dios, 
quinniman cꞌu che ru Pixab ri Cristo. 22 Aretak in cꞌo chquixol ri man 
cꞌo tä u chukꞌab ri qui cojonic, quinban che wib chi man cꞌo tä u chukꞌab 
ri nu cojonic in che qui chꞌaquic ri e areꞌ xukujeꞌ. Je riꞌ quinbano chi in 
junam cucꞌ chquijujunal ri winak, rech quincowinic quinbano chi jujun 
chque cäquirik ru tobanic ri Dios. 23 Ronojel waꞌ quinbano rumal ru 
tzijoxic ri Utzalaj Tzij re ri Evangelio, rech quinrik we ri utzil ri cucꞌam 
lok ri Utzalaj Tzij riꞌ.

24 Ri ix iwetam chi pa jun etzꞌenem re ticow anim, conojel cäquitic 
anim, xa cꞌu jun ri cächꞌacanic, cucꞌam ri tojbal. Chitica baꞌ anim ix rech 
quixchꞌacanic, quirik ri tojbal. 25 Ronojel ajdeporte cäresaj ronojel ri cuya 
latzꞌ che, man cuban tä cꞌu xa jas ri craj ri areꞌ. Ri e areꞌ cꞌut cäcaꞌn waꞌ 
chuchꞌaquic jun tojbal ri xa jun corona ri banom rucꞌ u xak cheꞌ ri xa 
cäsach u wäch. Are cꞌu ri uj cäkacoj ka chukꞌab chuchꞌaquic jun tojbal ri 
man cäsach tä u wäch. 26 Je cꞌu riꞌ, ri in man in jeꞌ taj jas jun ajdeporte ri 
xak quieb u cꞌux cutic anim. Man in jeꞌ taj jas jun ajdeporte ri man retam 
taj cächꞌojinic, ri man maꞌn tä ri u kꞌab. 27 Xane quinya chi cäban cꞌäx che 
ri nu cuerpo, quinchꞌij cꞌut. Xukujeꞌ quintakan puwiꞌ ri nu cuerpo rech ri 
in ri nu cꞌamom qui be qꞌuia winak, man cꞌä te tä quilitajic chi man cꞌo tä 
chi nu banic, quinesax cꞌu apanok.

Ri apóstol Pablo queupixbaj ri cojonelab chi mequikꞌijilaj tak ri tiox

10  1 Kachalal, cwaj in chi cänaꞌtaj chiwe chi conojel ri ka mam ojer 
xecꞌoji pa ri u muꞌjal ri sutzꞌ ri xuya ri Dios, conojel cꞌut xekꞌax 

pa ri “Quiäk Mar”. 2 Je riꞌ conojel xban qui kasnaꞌ pa ri sutzꞌ xukujeꞌ pa 
ri mar chucꞌutic chi e jun chic rucꞌ ri ka mam Moisés. 3 Conojel junam 
xquitij que ri wa ri xyiꞌ rumal ri Dios. 4 Xukujeꞌ conojel xquitij que ri joron 
ri xuya ri Dios ri xel lok pa ri abaj ri xyiꞌ pa ri qui be rumal ri Dios. Ri 
abaj riꞌ are u qꞌuexwäch ri Cristo ri xeachiꞌlan pa ri qui binem. 5 Pune je 
riꞌ, e qꞌuia chque ri winak riꞌ ri man utz tä xeilitaj wi rumal ri Dios, rumal 
cꞌu riꞌ xecäm can pa ri juyub ri cätzꞌinowic.

6 Ronojel waꞌ xcꞌulmatajic che jun cꞌutbal chkawäch uj, rech man 
cäkarayij tä ri man utz taj jas ri xcaꞌn ri e areꞌ. 7 Rumal riꞌ meikꞌijilaj tak 
tiox jas ri xcaꞌn jujun chque ri e areꞌ, ri tzꞌibtal pa ru Lokꞌ Pixab ri Dios ri 
cubij: “Xecuꞌbi ri winak, xekaj che wiꞌm. Aretak cꞌut xetoꞌtaj che ri wiꞌm, 
xewalijic, xquichaplej cꞌu u banic nimakꞌij,” —cächaꞌ. 8 Mäkaꞌn cꞌu ke jas 
ri cäcaꞌn ri tzꞌiꞌ ri xak cäquirik quib, man cꞌo tä qui pixab. Je cꞌu waꞌ xcaꞌn 
jujun chque ri e areꞌ. Xa pa jun kꞌij cꞌut xecäm juwinak oxib mil winak. 
9 Mäkayac ne royowal ri Dios jas ri xcaꞌn jujun chque ri e areꞌ, xecäm cꞌut 
rumal chi xetiaꞌ cumal ri cumätz. 10 Mibij cꞌäx tak tzij chrij ri Dios jas ri 
xcaꞌn jujun chque ri e areꞌ, xecämisax cꞌu rumal ri ángel re ri cämical.

11 Ronojel waꞌ xquicꞌulmaj ri ka mam ojer. Xtzꞌibax cꞌu can waꞌ pa ru 
Lokꞌ Pixab ri Dios che jun cꞌutbal chkawäch che ka pixbexic uj ri uj cꞌo 
cämic pa ri qꞌuisbal tak kꞌij. 12 Rumal riꞌ, jachin ri cunaꞌ pa ranimaꞌ chi 
kas utz u banom pa ru cꞌaslemal, chrilaꞌ baꞌ chi mätzak pa ri mac. 13 Ri 
cꞌäxcꞌol ri tajin quirik ix, xa junam waꞌ rucꞌ ri tajin cäquirik conojel. Cuyaꞌ 
cꞌut cäcuꞌbi i cꞌux chrij ri Dios chi ri Areꞌ man cuya tä chiwe chi quirik na 
jun cꞌäx ri mat quixcowin chuchꞌijic. Xane aretak cäpe ri cꞌäx chiwij, ri 
Dios quixutoꞌ na rech quixel chupam. Xa je riꞌ quixcowin chuchꞌijic waꞌ.

14 Rumal cꞌu riꞌ, lokꞌalaj tak kachalal, chitasa iwib chrij ru kꞌijilaxic 
tak tiox ri xa e banom cumal winak. 15 Quintzijon iwucꞌ ix, ix winak 
cꞌut ri cäquichꞌobo. Ri ix quixcowinic quichomaj we utz o man utz taj 
ri tajin quinbij. 16 Aretak cäkatij ke ri cꞌo chupam ri vaso ri tewchitalic 
ri cäkayabej maltioxinic che ri Dios, are jeꞌ ta ne ru quiqꞌuel ri Cristo ri 
junam ka wäch tajin cäkatijo. Aretak cäkapir ri caxlan wa, cäkatij cꞌu ke, 
are jeꞌ ta ne ru cuerpo ri Cristo ri junam ka wäch tajin cäkatijo. 17 Rumal 
chi xa jun u banic ri caxlan wa ri cꞌolic, konojel ri uj, pune uj qꞌuia, xa uj 
jun cuerpo rumal chi cäkatij ke ri jun u wäch caxlan wa.

18 Chichomajmpeꞌ ri cäcaꞌn ri winak aj Israel: Ri cäquitij que ri sipanic 
ri yoꞌm cho ri Dios, conojel riꞌ junam qui wäch cäquitij que ri sipanic 
ri yoꞌm cho ri Dios. 19 Man quinbij tä chi ri tiox ri xa e banom cumal 
winak cꞌo qui banic, o ri tiꞌj ri cäyiꞌ chquiwäch ri tiox cꞌo ta na u banic 
chuwäch apachique u wäch tiꞌj. 20 Ri quinbij are laꞌ chi aretak ri winak ri 
man quetam tä u wäch ri Dios cäquiya ri qui sipanic chuwäch jun tiox, 
chquiwäch ri itzel tak espíritus cäquiya wi waꞌ, man chuwäch tä cꞌu ri 
Dios. Ri in cꞌut man cwaj taj chi ri ix, ix jun cucꞌ ri itzel tak espíritus. 
21 Man cuyaꞌ taj quitij iwe ri cꞌo chupam ri vaso ri cuban xa jun chke rucꞌ 
ri Kajaw Jesús, te cꞌu riꞌ quitij iwe ri cꞌo chupam ri qui vaso ri itzel tak 
espíritus. Man cuyaꞌ taj quitij iwe ri wa ri cuban xa jun chke rucꞌ ri Kajaw 
Jesús, te cꞌu riꞌ quitij iwe ri qui wa ri itzel tak espíritus. 22 ¿A are lo xa 
quiwaj quiyac royowal ri Kajaw Dios rumal ru kꞌijilaxic jun tiox? ¿A cꞌo lo 
i chukꞌab ix chuwäch ri Areꞌ? ¡Man cꞌo taj!

Waral cäkil wi jachique ri yaꞌtalic cuban ri cojonel
23 Kas tzij ri cäbixic: “Jachique ri cwaj quinbano, cuyaꞌ quinbano,” —

quecha ri winak. Man ronojel tä cꞌut curik utzil rumal. Jun winak cuyaꞌ 
cubano jachique ri craj, man ronojel tä cꞌut cuya u chukꞌab ri ka cojonic. 
24 Rajwaxic are cäkatzucuj ri u banic utzil chque niqꞌuiaj chic, man xuwi 
tä ru banic utzil chke uj chbil kib.

25 Ronojel ri cäqꞌuiyix pa ri cꞌayibal cuyaꞌ quitijo, mitaꞌ cꞌu che 
jachin jun we yoꞌm chquiwäch ri tiox rech man cꞌo tä jun chiwe cunaꞌ 
pa ranimaꞌ chi mac riꞌ ri tajin cubano. 26 Je riꞌ, rumal chi ronojel 
ruwächulew, xukujeꞌ ronojel ri cꞌo chuwäch rech ri Kajaw Dios waꞌ.

27 We cꞌu ne cꞌo jun ri man cojonel taj cubij chiwe chi quixwiꞌ rucꞌ, 
quiwaj cꞌut quixeꞌc. Chitija ronojel ri cuya chiwäch, mitaꞌ cꞌu che we yoꞌm 
chquiwäch ri tiox rech man cꞌo tä jun chiwe cunaꞌ pa ri ranimaꞌ chi mac 
riꞌ ri tajin cubano. 28 We cꞌu cꞌo jachin jun cubij chiwe: “Ri tiꞌj riꞌ yoꞌm waꞌ 
chquiwäch ri tiox,” —cächaꞌ, mitijo, rech man quiban tä cꞌäx che ri jun 
ri xbinic, xukujeꞌ rech man cꞌo tä jun chiwe cunaꞌ pa ri ranimaꞌ chi mac 
riꞌ ri tajin cubano. 29 Are tajin quinbij ri cunaꞌ jun winak chic pa ranimaꞌ, 
man are tä cꞌu ri canaꞌ at pa ri awanimaꞌ.

Craj cꞌu ne cꞌo jun cubij: “¿Jas che cubij jun winak chic chi cꞌo ri 
man cuyaꞌ taj quinbano xa rumal rech ri cunaꞌ ri areꞌ pa ranimaꞌ? 30 We 
quinmaltioxij na che ri Dios jachique ri quintijo, ¿jas che cäbixic chi 
tajin quinban cꞌäx rumal rech ri quintijo?” —cächa ne lo. 31 Je baꞌ riꞌ 
jachique ri quibano, we quixwiꞌc, we cꞌo jas quitijo, chibana ronojel waꞌ 
chunimarisaxic u kꞌij ri Dios. 32 Mibano chi quetzak niqꞌuiaj chic, we 
ne e areꞌ ri winak aj Israel, we ne e areꞌ niqꞌuiaj winak chic ri man e aj 
Israel taj, o e areꞌ ri kachalal cojonelab che ri Dios. 33 Ri in cꞌut, quintij nu 
chukꞌab rech utz quinilitaj cumal conojel pa ronojel ri quinbano. Man xak 
xuwi tä quintzucuj chi cäban utzil chwe in, xane ri u banic utzil chque 
conojel rech e qꞌuia chque cäquirik na ru tobanic ri Dios.

11  1 Chibana baꞌ iwe ri quinban in pa ri nu cꞌaslemal, jeꞌ jas ri in 
quinban we ri cuban ri Cristo.

Ri apóstol Pablo queupixbaj ri ixokib chrij ri kꞌijilanic
2 Sibalaj quinquicot iwucꞌ, kachalal, rumal chi amakꞌel ronojel kꞌij 

quinnaꞌtaj chiwe, quitakej cꞌu ri tijonic ri nu cꞌutum can chiwäch. 3 Cwaj 
cꞌut quichꞌobo chi ri Cristo are cꞌamal u be ri achi jeꞌ jas ri cuban ri ka 
jolom cꞌo puwiꞌ ri ka cuerpo. Ri achi cꞌut are cꞌamal u be ri ixok, jeꞌ jas ri 
Dios are cꞌamal u be ri Cristo. 4 We ri achi cuchꞌuk ru jolom aretak cuban 
orar, o aretak cukꞌalajisaj ri tzij ri yoꞌm che rumal ri Dios, xa qꞌuixbal 
riꞌ che ri Cristo ri achi riꞌ. 5 Are cꞌu we ri ixok man cuchꞌuk tä ru jolom 
aretak cuban orar o aretak cukꞌalajisaj ri tzij ri yoꞌm che rumal ri Dios, 
xa qꞌuixbal riꞌ ri ixok riꞌ che ri jun ri cätakan puwiꞌ. Xak junam riꞌ we ta 
cusocaj ru wiꞌ. 6 We ri ixok man cuchꞌuk tä ru jolom, are utz na riꞌ cukupij 
ru wiꞌ. We cꞌu qꞌuixbal riꞌ chi ri ixok cukupij ru wiꞌ o cusocaj, are utz na 
cuchꞌuk ru jolom. 7 Are cꞌu ri achi man utz tä riꞌ we cuchꞌuk ru jolom, 
rumal chi are u wächbal ri Dios xukujeꞌ rumal ri areꞌ cäkꞌalajinic chi 
nim u kꞌij ri Dios. Are cꞌu rumal ri ixok cäkꞌalajinic chi nim u kꞌij ri achi. 
8 Aretak cꞌut ri Dios xuban ri achi, man xresaj tä ri areꞌ che ri ixok, xane 
are ri ixok xesax che ri achi. 9 Ri ixok xbanic che rachiꞌl ri achi, man are 
tä cꞌu ri achi xbanic che rachiꞌl ri ixok. 10 Rumal cꞌu quech ri ángeles, 
ri ixok rajwaxic cäcꞌoji jun chꞌukbal u jolom. Etal cꞌu waꞌ chi cꞌo jun ri 
cätakan puwiꞌ. 11 Pa ri ka cꞌaslemal uj, ri uj cojonelab che ri Cristo, ri achi 

man cꞌo tä u banic we man cꞌo tä ri ixok, xukujeꞌ ri ixok man cꞌo tä u 
banic we man cꞌo tä ri achi. 12 Pune kas tzij chi ri ixok xesax che ri achi, 
xukujeꞌ are kas tzij chi ri achi quil u wäch rumal ri ixok. Ronojel cꞌut 
petinak waꞌ rucꞌ ri Dios.

13 Chichomaj baꞌ ix we takal che ri ixok chi man cuchꞌuk tä ru jolom 
aretak cuban orar cho ri Dios. 14 Ketam cꞌu waꞌ pa ke wi chi qꞌuixbal che 
ri achi we nimak ru wiꞌ. 15 Are cꞌu ri ixok sibalaj cäyiꞌ u kꞌij we nimak 
ru wiꞌ, yoꞌm cꞌu ri nimak u wiꞌ che ri areꞌ rumal ri Dios che chꞌukbal re 
ru jolom. 16 We cꞌu cꞌo jachin jun craj cächꞌojin chrij waꞌ we tijonic riꞌ, 
chretamaj chi ri uj, xukujeꞌ ri kachalal cojonelab che ri Dios, man cꞌo tä 
chi jun tijonic chic ri uj nakꞌatal wi.

Ri apóstol Pablo cubij chque ri cojonelab jachique ri man utz 
tä u banic chupam ri wiꞌm ri xucꞌut can ri Kajaw Jesús

17 Pa we wuj riꞌ ri quintzꞌibaj chi bi chiwe, man quinbij taj chi sibalaj 
utz i banom. Aretak cꞌut quimulij iwib man are tä chubanic utzil chbil 
tak iwib, xane xa cꞌäx quiriko. 18 Ri nabe are waꞌ: Xbix chwe chi aretak 
quimulij iwib che tak ri i kꞌijilanic, xa quitasala tak iwib. Ri in cꞌut 
quincoj ne lo jubikꞌ chi kas tzij je waꞌ quibano. 19 Kas cꞌu tzij ne lo chi 
rajwaxic quitasala tak iwib pa tak mulaj rech quekꞌalajinic jachin tak ri 
kas tzij e cojonelab. 20 Ri cäbantajic rumal ri tasow ib ri quibano, are laꞌ 
chi aretak quimulij iwib che ri i wiꞌm, man are tä chic ri wiꞌm quibano 
ri xucꞌut can ri Kajaw Jesús. 21 Rumal chi aretak quixwiꞌc, chijujunal 
quixnabej chutijic ri i wa. Niqꞌuiaj quecanaj can pa numic. Are cꞌu ri 
niqꞌuiaj chic cäquiya u wiꞌ cꞌä quekꞌabar na pa ri wiꞌm. 22 ¿A xa lo man cꞌo 
tä iwachoch ri quixwiꞌ wi? Aretak jeꞌ quiban waꞌ, quiwetzelaj qui wäch 
ri kachalal cojonelab che ri Dios. Xa cꞌu quiwesaj qui qꞌuixbal ri man cꞌo 
tä qui wa. ¿Jas ta cꞌu lo quichomaj chi quinbij na chiwe? ¿A utz lo riꞌ xa 
quinya i kꞌij rumal ri quibano? ¡Man utz taj!

Ri apóstol Pablo cächꞌaw chrij ri wiꞌm ri xucꞌut can ri Kajaw Jesús
23 Tzare cꞌu ri Kajaw Jesús xyoꞌw waꞌ we tijonic chwe ri xinya in 

chiwe: Chi pa ri akꞌab riꞌ ri xjach can ri Kajaw Jesús, xucꞌam ri caxlan 
wa. 24 Aretak xmaltioxitaj rumal, xupiro, xuya cꞌu chquiwäch. Te cꞌu riꞌ 
xubij: “Chicꞌama iwe, chitijaꞌ. Jeꞌ ta ne are nu cuerpo waꞌ ri cäban na cꞌäx 
che rech quirik utzil rumal. Amakꞌel cꞌut aretak quitijo chibana waꞌ che 
naꞌtabal we,” —xchaꞌ. 25 Xukujeꞌ aretak xquelej xucꞌam ri vaso, xubij: “We 
vaso riꞌ are cꞌutbal re ri cꞌacꞌ trato ri cäjiquibax na rumal ri nu quiqꞌuel. 
Ronojel mul ri quitij ri cꞌo chupam ri vaso, chibana waꞌ che naꞌtabal we,” 
—xcha ri Areꞌ. 26 Je cꞌu riꞌ, ronojel mul ri quitij we caxlan wa riꞌ, xukujeꞌ 
ronojel mul ri quitij ri cꞌo pa ri vaso, are ru cämical ri Kajaw Jesús tajin 
quitzijoj apanok cꞌä cäpe na ri Areꞌ jumul chic.

Ri apóstol Pablo cubij ri rajwaxic u banic aretak 
cäban ri wiꞌm ri xucꞌut can ri Kajaw Jesús

27 Je cꞌu riꞌ, apachin ri cutij ri caxlan wa, xukujeꞌ cutij ri cꞌo pa ri vaso, 
we man chꞌajchꞌoj tä ri ranimaꞌ cho ri Dios, cuban ri äwas riꞌ chrij ru 
cuerpo ri Kajaw Jesús, xukujeꞌ chrij ru quiqꞌuel. 28 Rumal riꞌ chijujunal 
rajwaxic chiwila iwib jas i banom pa ri i cꞌaslemal, xukujeꞌ jas ri cꞌo pa 
ri iwanimaꞌ. Te cꞌu riꞌ cuyaꞌ quitij ri caxlan wa, xukujeꞌ ri cꞌo pa ri vaso. 
29 We cꞌo jun cutij ri caxlan wa xukujeꞌ ri cꞌo pa ri vaso, man cuchomaj 
tä cꞌu na chi are jeꞌ ta ne ru cuerpo ri Kajaw Jesús ri cutijo, xukujeꞌ jeꞌ 
ta ne are u quiqꞌuel cutijo, xa cutzucuj riꞌ chi cäkꞌat na tzij puwiꞌ chi 
cäcꞌäjisax na u wäch. 30 Rumal riꞌ e qꞌuia ri yawabib chixol, e qꞌuia cꞌu ri 
man cꞌo tä qui chukꞌab, xukujeꞌ e cꞌo jujun ri ya xecämic. 31 We ta cꞌu kas 
cäkachomaj na jas ri tajin cäkaꞌno, mat cäkꞌat na tzij riꞌ pa ka wiꞌ rumal 
ri Kajaw Dios. 32 Aretak cꞌut cäkꞌat tzij pa ka wiꞌ rumal ri Kajaw Dios, 
cucꞌäjisaj ka wäch riꞌ rech man cäkꞌat tä tzij pa ka wiꞌ chi cäsachisax ka 
wäch junam cucꞌ ri winak ajuwächulew.

33 Rumal riꞌ, kachalal, aretak quimulij iwib che ri wiꞌm, chiweyej 
na iwib rech junam quixwiꞌc. 34 We cꞌo jun cänumic, utz cäwiꞌ lok cho 
rachoch, rech man cäcꞌäjisax tä i wäch rumal ri Dios rumal chi man utz 
tä ri quibano aretak quimulij iwib. Ri niqꞌuiaj chic ri cwaj chi cäbanic, cꞌä 
teꞌ quinban u banic waꞌ aretak quinopan iwucꞌ.

Waral cäkil wi jas riꞌ ri cusipaj ri Lokꞌalaj Espíritu chke chkajujunal

12  1 Kachalal, cꞌo ri cwaj chi quiwetamaj chrij tak ri cuinem ri 
cusipaj ri Lokꞌalaj Espíritu chke chkajujunal.

2 Ri ix kas iwetam chi aretak mäjaꞌ quixcojonic xak utz chiwe quixcꞌam 
bi je waꞌ je riꞌ cumal tak ri tiox ri man quechꞌaw taj ri xa e banom cumal 
winak. 3 Rumal riꞌ cwaj chi quiwetamaj chi man cꞌo tä jun ri cuyaꞌ cubij 
ri äwas u bixic chrij ri Jesús rumal ru chukꞌab ri Lokꞌalaj Espíritu rech ri 
Dios. Xukujeꞌ man cꞌo tä jun ri cuyaꞌ cubij chi ri Jesús are ri Kajaw we ta 
mat rumal ru chukꞌab ri Lokꞌalaj Espíritu.

4 Cꞌo jalajoj tak cuinem ri cusipaj ri Lokꞌalaj Espíritu che jun winak, xa 
cꞌu jun ri Espíritu ri cäyoꞌwic. 5 Cꞌo jalajoj tak u wäch patäninic, xa cꞌu jun 
ri Kajaw Jesús ri cäkapatänij. 6 Xukujeꞌ cꞌo jalajoj u wäch qui banic tak 
ri chac, xa cꞌu jun ri Dios cꞌolic. Tzare cꞌu waꞌ ri cäyoꞌw qui noꞌj ri winak 
chquijujunal chubanic waꞌ we chac riꞌ. 7 Ri Dios cuya chque ri cojonelab 
chquijujunal jas ri cäcꞌutuwic chi cꞌo ri Lokꞌalaj Espíritu pa canimaꞌ. Yoꞌm 
cꞌu waꞌ chque rech conojel cäquirik utzil. 8 Rumal ri Lokꞌalaj Espíritu jujun 
cojonelab sipam chque chi quechꞌaw rucꞌ noꞌj, jujun chi cꞌut sipam chque 
rumal ri Espíritu riꞌ chi quechꞌaw rucꞌ nimalaj etambal. 9 Jujun chic sipam 
chque rumal ri Lokꞌalaj Espíritu chi sibalaj quecojon na, jujun chi cꞌut 

sipam chque chi quecowinic che qui cunaxic ri yawabib. 10 Jujun chic sipam 
chque chi quecowinic cäcaꞌn tak cajmabal, jujun chic sipam chque chi 
cäquikꞌalajisaj tzij ri yoꞌm chque rumal ri Dios. Jujun chi cꞌut sipam chque 
chi quecowinic cäquichꞌobo jachique ri Espíritu ri kas rech ri Dios, jachique 
cꞌut ri man e areꞌ taj. Niqꞌuiaj chic sipam chque chi quecowinic quechꞌaw 
pa jalajoj tak chꞌabal, niqꞌuiaj chi cꞌut sipam chque chi quecowinic 
cäquikꞌalajisaj ri cäbix pa ri juleꞌ tak chꞌabal riꞌ. 11 Ronojel cꞌu waꞌ xa Jun 
cäbanowic, tzare ri Lokꞌalaj Espíritu. Are cꞌu ri Areꞌ ri cäsipan chque ri 
cojonelab chquijujunal ri jalajoj tak cuinem xa jas ri craj cuya chque.

Waral cäkil wi chi konojel ri uj cojonelab cäkanucꞌ ru cuerpo ri Cristo
12 Ri Cristo are jeꞌ jas jun cuerpo ri qꞌuia ru tzꞌakatil cꞌolic. Pune cꞌu 

qꞌuia ru tzꞌakatil cꞌolic, cäquinucꞌ xa jun cuerpo. 13 Konojel ri uj, we aj 
Israel, we man aj Israel taj, we cꞌo ka patrón, we man cꞌo tä ka patrón, 
aretak xban ka kasnaꞌ xkanucꞌ xa jun cuerpo rumal ri jun Espíritu. 
Konojel cꞌut ka cꞌamom ke che ri jun Espíritu riꞌ.

14 Ri ka cuerpo man xa tä jun u wäch, xane qꞌuia ru tzꞌakatil cꞌolic. 
15 We ta cäcowinic cächꞌaw ri kakan cubij: “Ri in man in rech tä ri cuerpo 
rumal chi man in kꞌabaj taj,” —cächa ta ne. Man rucꞌ tä riꞌ mat rech ri 
cuerpo. 16 We ta cäcowinic cächꞌaw ri ka xiquin cubij: “Ri in man in rech 
tä ri cuerpo rumal chi man in wakꞌächaj taj,” —cächa ta ne. Man rucꞌ tä 
riꞌ mat rech ri cuerpo. 17 We ta ronojel ri ka cuerpo are wakꞌächaj, ¿jas 
ta cäkaꞌn riꞌ rech cujtatabenic? We ta ronojel ri ka cuerpo are xiquinaj, 
¿jas ta cäkaꞌn riꞌ rech cujsikonic? 18 Ri Dios cꞌut u cojom ru tzꞌakatil ri ka 
cuerpo jawijeꞌ chiꞌ ri xraj xucoj wi. 19 We ta ronojel ri ka cuerpo xa jun u 
wäch, ¿jas ta lo ri ka banic riꞌ? 20 Man xa tä cꞌu jun u wäch ronojel ri ka 
cuerpo, xane qꞌuia u tzꞌakatil cꞌolic. Pune je riꞌ, xa cꞌu jun ri ka cuerpo.

21 We ta cäcowinic cächꞌaw ri ka wakꞌäch, man cuyaꞌ taj cubij che ri ka 
kꞌab: “Man at rajwaxic tä chwe,” —cächa ne. Xukujeꞌ ri ka jolom, we ta 
cäcowinic cächꞌawic, man cuyaꞌ taj cubij che ri kakan: “Man ix rajwaxic 
tä chwe,” —cächa ta ne. 22 Xane ru tzꞌakatil ri ka cuerpo ri jeꞌ ta ne chi 
sibalaj man cꞌo tä qui chukꞌab, e are waꞌ ri sibalaj rajwaxic na chke. 23 Ru 
tzꞌakatil ri ka cuerpo ri man kas tä nim quekil wi, are sibalaj utz cäkaꞌn 
na che qui chajixic. Ru tzꞌakatil ri ka cuerpo ri cäkilo chi man kas tä e 
jeꞌlic, are sibalaj lokꞌ na quekil wi pune quechꞌukic. 24 Are cꞌu ru tzꞌakatil 
ri ka cuerpo ri e jeꞌlic, man rajwaxic taj quechꞌukic. Ri Dios cꞌut je waꞌ 
xuban che ri ka cuerpo, rech ru tzꞌakatil ri ka cuerpo ri man kas tä nim 
quekil wi, are nim na qui banic waꞌ. 25 Je riꞌ xuban ri Dios chke rech man 
cutas tä rib ri ka cuerpo, xane ru tzꞌakatil ri ka cuerpo quechacun junam 
che qui toꞌic quib ri jun rucꞌ ri jun chic. 26 We jun u tzꞌakatil ri ka cuerpo 
curik cꞌäx, conojel cäquirik cꞌäx junam rucꞌ. We jun u tzꞌakatil ri ka 
cuerpo nim quil wi, are jeꞌ ta ne chi conojel quequicot rucꞌ.

27 Ix cꞌu riꞌ i nucꞌum ru cuerpo ri Cristo waral cho ruwächulew. 
Chijujunal ix, ix u tzꞌakatil ru cuerpo ri Areꞌ. 28 Ri Dios cꞌut u yoꞌm 
quekleꞌn jujun chque ri kachalal cojonelab. Ri nabe e areꞌ ri apóstoles, 
ri u cab cꞌut e areꞌ ri cäquikꞌalajisaj tzij ri yoꞌm chque rumal ri Dios. Ri 
u rox e areꞌ ri cäquiya tijonic, te cꞌu riꞌ ri winak ri cäcaꞌn tak cajmabal, 
te cꞌu riꞌ ri quequicunaj yawabib, xukujeꞌ ri kas quetoban chque niqꞌuiaj 
chic, ri cꞌamal tak be, xukujeꞌ ri sipam chque chi quecowinic quechꞌaw 
pa juleꞌ tak chꞌabal chic. 29 ¿A conojel cꞌut e apóstoles? ¿A conojel 
cäquikꞌalajisaj tzij ri yoꞌm chque rumal ri Dios? ¿A conojel cäquiya 
tijonic? ¿A conojel cäcaꞌn tak cajmabal? 30 ¿A conojel sipam chque ri 
cuinem chi quecunanic? ¿A conojel quechꞌaw pa juleꞌ tak chꞌabal? ¿A 
conojel quecowin chukꞌalajisaxic ru bim pa juleꞌ tak chꞌabal? ¡Man jeꞌ tä 
riꞌ! 31 Chicojo baꞌ i chukꞌab che qui rikic ri cuinem ri queusipaj ri Dios ri 
kas e utz na. Cꞌo cꞌu ri quincꞌut in chiwäch ri nim na u banic chuwäch 
ronojel.

Waral cäkil wi chi we cäkaj kib are kas nim u banic waꞌ cho ri Dios

13  1 We ta ri in quincowinic quinchꞌaw pa ri jalajoj tak qui chꞌabal 
ri winak cho ruwächulew, xukujeꞌ pa ri qui chꞌabal ri ángeles, te 

cꞌu riꞌ man queinwaj tä ri winak, in jeꞌ jas jun tambor ri cätanlajic. In jeꞌ 
jas jun campana ri xa cächꞌarnajic. 2 We ta quinkꞌalajisaj tzij ri yoꞌm chwe 
rumal ri Dios, we ta wetam ronojel ri man etamtal tä cumal ri niqꞌuiaj 
winak chic, xukujeꞌ wetam ronojel u wäch noꞌj, we ta cꞌo nimalaj nu 
cojonic chi quincowinic queinslabisaj tak ri juyub, te cꞌu riꞌ man queinwaj 
tä ri winak, man kas cꞌo tä nu banic riꞌ. 3 We ta quinjach conojel ri jastak 
we chque ri mebaꞌib, we ta xukujeꞌ quinjach ri nu cuerpo rech cäporoxic 
xa rumal ri nu cojonic che ri Cristo, te cꞌu riꞌ man queinwaj tä ri winak, 
man kas cꞌo tä u patän riꞌ chwe.

4 Ri winak ri queraj niqꞌuiaj winak chic, cuchajij paciencia, cächꞌawic, 
man cꞌäx tä cunaꞌ chrij jun winak chic xa rumal ri jastak re, man cunaꞌ 
tä rib chi nim u banic, man cuban tä cꞌu nimal. 5 Man cuban tä riꞌ ri man 
takal tä u banic, ri xa cuya cꞌäx chque niqꞌuiaj chic. Man cutzucuj tä xuwi 
ri utz che ri areꞌ, man xak tä rucꞌ jubikꞌ cäyactaj royowal, man cucꞌol tä 
cꞌu pa ranimaꞌ ri cꞌäx ri cäban che. 6 Man cäquicot tä riꞌ aretak cäril ri 
etzelal cäbanic, xane are cäquicot riꞌ rucꞌ ru banic ri kas tzij. 7 Ronojel 
u wäch cꞌäx cuchꞌijo, cäcojon che ri Dios, cuꞌl u cꞌux chrij, cuchajij cꞌu 
paciencia pa ronojel.

8 Ri rutzil kanimaꞌ chbil tak kib man cäqꞌuis tä u wäch. Cäpe cꞌu na 
ri kꞌij aretak man cꞌo tä chi jun cukꞌalajisaj tzij ri cäyiꞌ che rumal ri 
Dios, man cꞌo tä chi jun cächꞌaw pa juleꞌ tak chꞌabal chic, xukujeꞌ ri 
etamanic xa cäqꞌuis na u wäch waꞌ. 9 Ri ketam uj xa jubikꞌ waꞌ, xukujeꞌ 
we cäkakꞌalajisaj tzij ri cäyiꞌ chke rumal ri Dios, xa jubikꞌ waꞌ cujcowin 

chukꞌalajisaxic. 10 Aretak cꞌut cäpe ri kꞌij ri cäketamaj na ronojel, ri jubikꞌ 
ri ketam uj cäsach na u wäch waꞌ.

11 Ri in aretak in acꞌal na, jeꞌ xinchꞌawic jas jun acꞌal, jeꞌ ri nu chomanic 
jas jun acꞌal, jeꞌ xukujeꞌ nu noꞌj are noꞌj rech acꞌal. Aretak cꞌut in achi 
chic, xinya can riꞌ ri cuban jun acꞌal. 12 Je cꞌu riꞌ cämic riꞌ jeꞌ ta ne ri xak 
pa jun espejo tajin cujcaꞌy wi, xak jubikꞌ kꞌalaj, man kꞌalaj tä ronojel 
chkawäch. Cäpe cꞌu na ri kꞌij aretak kas cäkil na ronojel chi sak. Cämic 
riꞌ xak jubikꞌ wetam, cäpe cꞌu na ri kꞌij aretak kas quinwetamaj na ronojel 
jeꞌ jas ri Dios retamam nu wäch in. 13 Je baꞌ riꞌ ri ka cojonic, ri cuꞌlbal ka 
cꞌux, xukujeꞌ ri rutzil kanimaꞌ chbil tak kib man cꞌo tä qui qꞌuisic waꞌ. Are 
cꞌu ri nim na u banic chque we oxib riꞌ, are ri rutzil kanimaꞌ chbil tak kib.

Waral cäkil wi jas riꞌ ri chꞌawem pa juleꞌ tak chꞌabal chic

14  1 Chicojo baꞌ i chukꞌab rech quiwaj iwib, xukujeꞌ chirayij chi ri 
Dios queuya na ri cuinem chiwe ri queusipaj ri Lokꞌalaj Espíritu. 

Are cꞌu sibalaj utz na chi cäyaꞌtaj chiwe chi quikꞌalajisaj tzij ri yoꞌm rumal 
ri Dios. 2 Ri winak ri cächꞌaw pa juleꞌ tak chꞌabal chic, are rucꞌ ri Dios ri 
cächꞌaw wi, man cucꞌ tä ri winak, rumal chi man cꞌo tä jun cächꞌobow ri 
cubij. Are cꞌu ri Lokꞌalaj Espíritu riꞌ cäyoꞌw ri tzij ri cubij, ri man etamtal 
tä cumal ri winak. 3 Are cꞌu ri jun ri cukꞌalajisaj tzij ri yoꞌm che rumal ri 
Dios, cucꞌ ri winak riꞌ cächꞌaw wi. Ri areꞌ cuya u chukꞌab ri qui cojonic, 
cuwalijisaj ri canimaꞌ, cucuꞌbisaj cꞌu qui cꞌux. 4 Ri winak ri cächꞌaw pa 
juleꞌ tak chꞌabal, xak u tuquiel riꞌ cutoꞌ rib pa ru cojonic. Are cꞌu ri jun 
ri cukꞌalajisaj tzij ri cäyiꞌ che rumal ri Dios, are cuya u chukꞌab ri qui 
cojonic ri kachalal cojonelab.

5 Cwaj ta ne in chi iwonojel sipam chiwe chi quixcowinic quixchꞌaw 
pa juleꞌ tak chꞌabal. Are cꞌu sibalaj cwaj chi iwonojel quixcowinic 
quikꞌalajisaj tzij ri cäyiꞌ chiwe rumal ri Dios. Je riꞌ, rumal chi are nim na 
u banic waꞌ chuwäch ri cächꞌaw jun pa juleꞌ tak chꞌabal. Are utz cꞌu na 
riꞌ we cꞌo jun cäkꞌalajisan pa ka chꞌabal ri cubij pa juleꞌ chꞌabal rech cuya 
u chukꞌab ri qui cojonic ri kachalal cojonelab. 6 Rumal riꞌ, kachalal, we 
quinopan in iwucꞌ, te cꞌu riꞌ quixinchꞌabej pa juleꞌ tak chꞌabal, ¿a cꞌo lo 
cupatänij riꞌ chiwe ri quinbij? Man cꞌo tä riꞌ we man quinbij tä chiwe ri 
cubij ri Dios, we man quinbij tä jun tzij chiwe ri rajwaxic quiwetamaj. We 
man quinkꞌalajisaj tä chiwäch ri tzij ri yoꞌm chwe rumal ri Dios, we man 
quinya jun tijonic chiwe, man cꞌo tä cupatänij waꞌ chiwe.

7 Kesajmpeꞌ ka noꞌj chquij tak ri kꞌojom ri man e cꞌasal taj, we ne are ri 
suꞌ, we ne are jun arpa. We man cꞌo u beyal ri kꞌojom ri quesax chupam, 
¿a cächꞌobtaj lo riꞌ jas u wäch bix? ¡Man cächꞌobtaj tä riꞌ! 8 Aretak cokꞌsax 
ri trompeta che qui siqꞌuixic ri winak che ri chꞌoj, we man cꞌo u beyal 
cäban che, ¿a cꞌo lo jun winak riꞌ cuyac rib che ri chꞌoj? ¡Man cꞌo taj! 9 Jeꞌ 
cꞌu cäcꞌulmataj waꞌ iwucꞌ ix. We man quicoj ri iwakꞌ che qui bixic tzij ri 

quechꞌobtajic, ¿a cächꞌobtaj lo riꞌ ri quibij? ¡Man cächꞌobtaj taj! Xane xak 
pa ri quiäkikꞌ riꞌ cäsach wi ri i tzij. 10 Cho ruwächulew, kas tzij qꞌuia u 
wäch ri quechꞌaw wi ri winak, chquijujunal cꞌut cꞌo ri quel cubij ri qui tzij. 
11 We cꞌu ri in man quinchꞌob tä ru chꞌabal jachin ri tajin cätzijon wucꞌ, 
man junam tä ri ka tinimit riꞌ rucꞌ. Jun wi riꞌ ru tinimit ri areꞌ, xukujeꞌ 
jun wi riꞌ ri nu tinimit in. 12 Je cꞌu riꞌ we ri ix sibalaj quel i cꞌux che tak ri 
cuinem ri queusipaj ri Lokꞌalaj Espíritu, chicojo baꞌ i chukꞌab rech cäyaꞌtaj 
chiwe ri cuinem ri cäquiya u chukꞌab ri qui cojonic ri kachalal cojonelab.

13 Rumal riꞌ jachin ri cächꞌaw pa juleꞌ tak chꞌabal chutaꞌ che ri Dios chi 
cäyiꞌ ri cuinem che ri areꞌ chukꞌalajisaxic ri quel cubij ri tzij. 14 We ri in 
quinban orar pa juleꞌ chꞌabal, are ri wanimaꞌ riꞌ cächꞌaw rucꞌ ri Dios. Are 
cꞌu ri tzij ri tajin quinbij man cuchꞌob tä nu jolom. 15 ¿Jas cꞌu ri rajwaxic 
quinbano? Rajwaxic quinban orar rucꞌ ri wanimaꞌ xukujeꞌ quinban 
orar rucꞌ ri nu chomabal. Rajwaxic quinbixon rucꞌ ri wanimaꞌ xukujeꞌ 
quinbixon rucꞌ ri nu chomabal. 16 We ri at tajin caya u kꞌij ri Dios xak 
rucꞌ ri awanimaꞌ, ri jun chic ri man cꞌo tä retam ri tajin cutatabej man 
cäcowin tä riꞌ cuya maltioxinic junam awucꞌ rumal chi man cuchꞌob tä 
ri cabij. 17 Pune ta ne kas utz tajin caban chuyaꞌic ri maltioxinic, are ru 
cojonic ri jun chic man curik tä chukꞌab. 18 Quinmaltioxij che ri Dios chi 
quincowin na quinchꞌaw pa juleꞌ tak chꞌabal chiwäch ix iwonojel. 19 Are 
cꞌu chquiwäch ri kachalal cojonelab, are utz na chwe quinbij quieb oxib 
tzij ri cächꞌobtajic rech qui tijoxic niqꞌuiaj chic, chuwäch ri quinbij lajuj 
mil tzij pa jun chꞌabal ri man cächꞌobtaj taj.

20 Kachalal, mixchomanic jeꞌ jas ri quechoman ri acꞌalab ri man cꞌo tä 
quetam. Are cꞌu chibana iwe jas ri cäcaꞌn ri acꞌalab ri man quetam taj 
cäcaꞌn ri etzelal. Chixchoman cꞌut jas ri riꞌjab chubanic ri utzil. 21 Cubij 
cꞌu pa ru Lokꞌ Pixab ri Tzꞌibtalic: “Pa juleꞌ tak chꞌabal queinchꞌabej na we 
winak riꞌ, queincoj cꞌu na winak ri man qui winakil taj che qui tzijobexic. 
Pune cꞌu je riꞌ man cäquita tä wi ri quinbij, cubij ri Kajaw Dios,” —cächaꞌ. 
22 Je cꞌu riꞌ ri chꞌawem pa juleꞌ tak chꞌabal are jun cꞌutbal chque ri man e 
cojonelab taj, man are tä riꞌ chque ri cojonelab. Are cꞌu ru kꞌalajisaxic tzij 
ri yoꞌm rumal ri Dios are jun cꞌutbal waꞌ chque ri cojonelab, man are tä riꞌ 
chque ri man e cojonelab taj. 23 Aretak qui mulim quib conojel ri kachalal 
cojonelab, we cꞌu conojel tajin quechꞌaw pa juleꞌ tak chꞌabal, queboc cꞌu 
bi jujun ri man cꞌo tä quetam, we ne jujun ri man e cojonelab taj, ¿a mat 
cäquibij na ri e areꞌ chi xa ix chꞌujarinak chic? ¡Jeꞌ, je riꞌ! 24 We cꞌu conojel 
tajin cäquikꞌalajisaj tzij ri yoꞌm chque rumal ri Dios, aretak coc bi jun ri 
man cojonel taj, we ne jun ri man cꞌo tä retam, cuchꞌob rib riꞌ chi ajmac, 
cunaꞌ riꞌ pa ranimaꞌ ri mac ru banom aretak cutatabej ri tajin cäquibij 
conojel. 25 Je riꞌ ri cꞌo pa ranimaꞌ ri man quetam tä niqꞌuiaj winak chic 
quel na waꞌ chi sak. Cäxuqui cꞌu na, cäkꞌijilan na che ri Dios, cubij cꞌu na 
chi kas tzij cꞌo ri Dios iwucꞌ.

Ronojel ri quibano, chibana pa cholajil, utz cꞌu u banic waꞌ quibano
26 Je cꞌu riꞌ, kachalal, ri u beyal are je waꞌ: Aretak quimulij iwib e cꞌo 

jujun chiwe ri cäquibixoj salmos, niqꞌuiaj chic cäquiya tijonic, e cꞌo cꞌu jujun 
cäquikꞌalajisaj tzij ri yoꞌm chque rumal ri Dios. Jujun chic cäquiya tzijonem 
pa juleꞌ chꞌabal, jujun chi cꞌut cäquikꞌalajisaj ri bim pa ri juleꞌ chꞌabal riꞌ. 
Ronojel baꞌ ri quibano, chibana waꞌ chuyaꞌic u chukꞌab ri qui cojonic ri 
kachalal cojonelab. 27 Aretak quixchꞌaw pa juleꞌ tak chꞌabal, rucꞌ quieb 
quechꞌawic, we ne oxib, xak xuwi riꞌ. Rajwaxic cꞌut chijujunal quixchꞌawic, 
te cꞌu riꞌ rajwaxic chi jun chic cukꞌalajisaj ri quibij. 28 We cꞌu man cꞌo tä jun 
ri cäcowin chukꞌalajisaxic ri tzij ri quibij pa juleꞌ tak chꞌabal, cꞌo jas mibij pa 
juleꞌ tak chꞌabal chquixol ri qui mulim quib, xane chijujunal chitzijobej iwib, 
xukujeꞌ chixchꞌaw rucꞌ ri Dios. 29 Je riꞌ xukujeꞌ ri cäquikꞌalajisaj tzij ri yoꞌm 
chque rumal ri Dios, xa quieb, we ne oxib quechꞌawic, are cꞌu ri niqꞌuiaj 
chic quitatabej we utz ri cäbixic. 30 We cꞌu cꞌo jas ri cukꞌalajisaj ri Dios 
chuwäch jun chic ri tꞌuyulic, ri jun ri tajin cächꞌawic rajwaxic riꞌ cutänaba 
chꞌawem. 31 Je riꞌ iwonojel ix ri quikꞌalajisaj tzij ri yoꞌm chiwe rumal ri 
Dios, quixcowinic quixchꞌaw chijujunal rech conojel cꞌo cäquetamaj xukujeꞌ 
cäwalijisax ri canimaꞌ. 32 Ri cäquikꞌalajisaj tzij ri yoꞌm chque rumal ri Dios 
rajwaxic chi quenimanic, man cäcaꞌn tä cꞌu xa jas ri cäcaj ri e areꞌ. 33 Je riꞌ, 
rumal chi ri Dios are cuban ronojel pa ru cholajil, man xa tä cuban jechꞌ che.

Chitakej u banic jas ri cäcaꞌn ri kachalal cojonelab pa conojel tak ri 
tinimit. 34 Ri ixokib, mechꞌaw riꞌ pa ri kꞌijilanic aretak cäquimulij quib ri 
kachalal cojonelab rumal chi man yaꞌtal tä chque. Rajwaxic quenimanic 
jas ri cätakan wi ru Pixab ri Dios. 35 Ri ixok we cꞌo jas craj cäretamaj, 
chutaꞌ waꞌ che ri rachajil cho ja, rumal chi qꞌuixbal waꞌ chi cächꞌaw jun 
ixok pa ri kꞌijilanic.

36 Rajwaxic quichꞌobo chi ru Lokꞌ Pixab ri Dios man iwucꞌ ix taj 
xchaptaj wi u tzijoxic, xukujeꞌ man xak xuwi tä ri ix ri i cꞌamom waꞌ. 
37 We cꞌo jun cuchomaj chi cäcowinic cukꞌalajisaj tzij ri yoꞌm che rumal 
ri Dios, o cuchomaj chi are ri Lokꞌalaj Espíritu ri cächꞌaw rucꞌ pa ranimaꞌ, 
rajwaxic cuchꞌobo chi ri tajin quintzꞌibaj bic chiwe are u takanic ri Kajaw 
Jesús. 38 We cꞌu man cuchꞌob tä riꞌ chi are u takanic ri Kajaw Jesús, utz laꞌ 
we man cätatabex tä ri cubij ri areꞌ.

39 Je cꞌu riꞌ, kachalal, chicojo i chukꞌab chukꞌalajisaxic tzij ri yoꞌm 
chiwe rumal ri Dios, meikꞌatej cꞌu ri quechꞌaw pa juleꞌ tak chꞌabal chic. 
40 Ronojel cꞌu ri quibano, chibana waꞌ pa cholajil, utz cꞌu u banic quibano.

Ri apóstol Pablo cujiquiba u bixic chi ri Cristo 
kas tzij xcꞌastaj chquixol ri cäminakib

15  1 Kachalal, che we chanim are cwaj chi cänaꞌtaj chiwe ri Utzalaj 
Tzij re ri Evangelio ri nu tzijom chiwe. Are cꞌu waꞌ ri tzij ri i 

cꞌamom pa ri iwanimaꞌ, ri kas i takem u banic. 2 Xukujeꞌ rumal we Tzij riꞌ 
ri ix i rikom ru tobanic ri Dios, we quitakej u banic ri nu tzijom chiwe, 
we man xak tä lokꞌ ix cojoninak che rumal chi man kas tä xichꞌobo.

3 Ri nu yoꞌm chiwe are ri tijonic ri nim na u banic ri yoꞌm chwe in. 
Xincꞌut chiwäch chi ri Cristo xcämisax cho ri cruz rumal rech ri ka mac, 
jas ri cubij ru Lokꞌ Pixab ri Dios ri Tzꞌibtalic. 4 Xinbij chi xmuktajic, te 
cꞌu riꞌ xcꞌastaj churox kꞌij chquixol ri cäminakib, jas ri xukujeꞌ cubij ru 
Lokꞌ Pixab ri Dios ri Tzꞌibtalic. 5 Xucꞌut cꞌu rib chuwäch ri Pedro, te cꞌu riꞌ 
chquiwäch conojel ri cablajuj apóstoles. 6 Te cꞌu riꞌ xucꞌut rib chquiwäch 
más na chquiwäch job cientos kachalal ri qui mulim quib. E qꞌuia cꞌu 
chque waꞌ e cꞌasal na cämic, pune niqꞌuiaj chi cꞌut e cäminak chic. 7 Te cꞌu 
riꞌ xucꞌut rib chuwäch ri Jacobo, te cꞌu riꞌ chquiwäch conojel ri apóstoles.

8 Qꞌuisbal re, aretak u cꞌutum chi rib chquiwäch conojel ri niqꞌuiaj chic, 
xucꞌut rib chnuwäch in jeꞌ ta ne in jun acꞌal ri jun chi wi rilic nu wäch 
xbanic. 9 Je riꞌ, rumal chi ri in man nim tä nu banic chquixol ri apóstoles, 
man takal tä cꞌut cäbix apóstol chwe rumal chi xinban cꞌäx chque ri 
kachalal cojonelab rech ri Dios. 10 Xa cꞌu rumal ru tokꞌob ri Dios pa nu wiꞌ 
je waꞌ nu banic. Man xak tä cꞌu lokꞌ u tokꞌobisam nu wäch ri Dios, xane 
utz xelic rumal chi sibalaj in chacuninak na chquiwäch conojel. Man in 
tä cꞌut nu tuquiel wi xinbanow ronojel waꞌ, xane are ri Dios ru tokꞌobisam 
nu wäch are cꞌolinak wucꞌ. 11 Man cꞌo tä cꞌu we in che, we rumal ri nu tzij 
in ix cojoninak, we cꞌu ne rumal ri qui tzij ri niqꞌuiaj chic. Are waꞌ ru Lokꞌ 
Pixab ri Dios ri cäkatzijoj, are cꞌu waꞌ ri ix cojoninak che.

Waral cäkil wi chi quecꞌastaj na ri cäminakib
12 We cꞌu ri cäkatzijoj are laꞌ chi ri Cristo xcꞌastaj chquixol ri 

cäminakib, ¿jas che e cꞌo jujun chiwe cäquibij chi man quecꞌastaj tä chi ri 
cäminakib? 13 We cꞌu man quecꞌastaj ri cäminakib, mat baꞌ xcꞌastaj riꞌ ri 
Cristo chquixol ri cäminakib. 14 We ta cꞌu mat xcꞌastaj ri Cristo chquixol 
ri cäminakib, mat baꞌ cꞌo u patän riꞌ ru Lokꞌ Pixab ri Dios ri cäkatzijoj, 
xukujeꞌ mat cꞌo u patän riꞌ chi ix cojoninak che ri Cristo. 15 We ta kas tzij 
je riꞌ, kꞌalaj riꞌ chi xak uj banal tak tzij chrij ri Dios, rumal chi ka bim 
chi ri Dios xucꞌastajisaj ri Cristo chquixol ri cäminakib. We man kas tzij 
chi quecꞌastaj na ri cäminakib, man kas tzij tä riꞌ chi ri Dios xucꞌastajisaj 
ri Cristo chquixol ri cäminakib. 16 We cꞌu man quecꞌastaj tä chi ri 
cäminakib, mat cꞌu xcꞌastaj riꞌ ri Cristo chquixol ri cäminakib. 17 We ta 
cꞌu mat xcꞌastaj ri Cristo chquixol ri cäminakib, man cꞌo tä u patän riꞌ chi 
ix cojoninak. Cꞌä ix sachinak riꞌ rumal ri i mac. 18 We ta cꞌu je riꞌ, xukujeꞌ 
quel cubij chi ri cojonelab che ri Cristo ri e cäminak chic, xukujeꞌ xsach 
ta qui wäch riꞌ. 19 We ta xak xuwi pa ri ka cꞌaslemal cho ruwächulew cꞌo u 
patän chi cäcuꞌbi ka cꞌux chrij ri Cristo, uj ta riꞌ ri sibalaj bisobal ka wäch 
chquiwäch conojel ri winak.

1 CORINTIOS 15

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



386

20 Cämic cꞌut ketam chi kas tzij xcꞌastaj ri Cristo chquixol ri cäminakib. 
Are cꞌutbal re waꞌ chi kas tzij quecꞌastaj na ri cäminakib. 21 Xa cꞌu 
rumal jun winak xpe ri cämical pa qui wiꞌ conojel ri winak, je riꞌ 
xukujeꞌ rumal jun winak quecꞌastaj na conojel ri cäminakib. 22 Rumal 
cꞌu ri Adán conojel ri winak quecämic, je riꞌ xukujeꞌ conojel ri e rech 
ri Cristo cäquirik na ri kas cꞌaslemal ri man cꞌo tä u qꞌuisic. 23 Ronojel 
cꞌu waꞌ cäcꞌulmataj na pa ru cholajil: Nabe xcꞌastaj ri Cristo chquixol 
ri cäminakib. Te cꞌu riꞌ ri e rech ri Cristo quecꞌastaj na aretak cäpetic. 
24 Aretak bantajinak chi waꞌ, cäpe na ru qꞌuisbal ronojel. Are chiꞌ ri 
Cristo cusach na qui wäch ri cꞌo qui takanic, ri kꞌatal tak tzij, xukujeꞌ ri 
niqꞌuiaj takanelab ajchicaj. Cujach cꞌu na ronojel u wäch takanic pu kꞌab 
ri Dios ka Tat. 25 Tzrajwaxic cꞌut chi cätakan na ri Cristo, cꞌä cäyiꞌ na che 
rumal ri Dios chi cächꞌacanic, kas cꞌu cätakan pa qui wiꞌ conojel ri cäcaꞌn 
qui cꞌulel che. 26 Ri qꞌuisbal cꞌulel ri cäsach na u wäch, are ri cämical. 
27 Ronojel cꞌut u jachom ri Dios pu kꞌab ri Cristo rech cätakan puwiꞌ. 
Aretak cubij ru Lokꞌ Pixab ri Dios ri Tzꞌibtalic chi ronojel jachom pu kꞌab 
ri Cristo, kꞌalaj chi man coc tä ri Dios pa cuenta rumal chi are ri Areꞌ ri 
xjachow ronojel pu kꞌab. 28 Aretak ronojel jachom chi pu kꞌab ri Cristo 
rech cätakan puwiꞌ, te cꞌu riꞌ ri Areꞌ cꞌut, ri u Cꞌojol ri Dios, cujach na rib 
pu kꞌab ru Tat ri xjachow ronojel pu kꞌab ri Areꞌ. Je riꞌ ri Dios are ri Areꞌ 
ri cätakan na puwiꞌ ronojel ri cꞌolic.

29 We ta mat cꞌo ri cꞌastajibal chquixol ri cäminakib, ¿jas che e cꞌo jujun 
ri cäban qui kasnaꞌ che qui qꞌuexwäch ri ya e cäminak chic? ¿Jas che jeꞌ 
cäcaꞌn waꞌ? We man quecꞌastaj tä chi ri cäminakib, ¿jas u patän waꞌ chi 
cäban qui kasnaꞌ che qui qꞌuexwäch ri cäminakib? ¡Man cꞌo taj!

30 ¿Jas cꞌu che ri uj ronojel kꞌij xa uj cꞌo cho ronojel u wäch cꞌäx? 31 Ri in 
ronojel kꞌij xak in cꞌo cho ri cämical. Are kas tzij ri quinbij, kachalal, pune 
je riꞌ nim cꞌu ri quicotemal ri quinnaꞌ pa ri wanimaꞌ iwumal ix rumal 
chi ix cojoninak chic che ri Kajaw Jesucristo. 32 Ri in je waꞌ ri quinbij chi 
xintij nu chukꞌab cucꞌ ri winak aj Éfeso. Jeꞌ ta ne cucꞌ awaj aj pa tak juyub 
xinchꞌojin wi. ¿Jas cꞌu xinchꞌac che waꞌ? We kas tzij chi man quecꞌastaj tä 
chi ri cäminakib, kas tzij ta riꞌ ri cäquibij ri winak: “Chujwok, katijaꞌ cꞌu 
jachique ri cäkaj rumal chi chuwek cujcämic,” —quecha riꞌ.

33 Cꞌo jachin jun winak mixsubuwic. Jeꞌ jas ri cubij ri tzij: “Ri jun ri 
querachiꞌlaj ri itzel tak winak, quetzeletaj na ri utzalaj u noꞌj cumal,” —
cächaꞌ. 34 Chiqꞌuexa ri i chomanic, chibana cꞌu ri jicom pa ri i cꞌaslemal, 
mixmacunic. E cꞌo cꞌu jujun chiwe ri man kas quetam tä u wäch ri Dios. 
Quinbij waꞌ chiwe rech quixqꞌuixic.

Waral cäkil wi jas qui banic ri cäminakib aretak quecꞌastajic
35 We cꞌu ne cꞌo jun cutaꞌ chke, cubij: “¿Jas cäbantaj na rech ri 

cäminakib quecꞌastajic? ¿Jas lo u banic riꞌ ri qui cuerpo?” —cächa riꞌ. 

36 Jachin ri jeꞌ cutaꞌ waꞌ xa con riꞌ. Rumal chi aretak jun ijaꞌ cätiquic, ri 
ijaꞌ riꞌ rajwaxic cäkꞌay ri rij rech cätuxic, cäqꞌuiy cꞌu ri ticoꞌn. 37 Ri cämuk 
can pa rulew man are tä ri ticoꞌn ri qꞌuiyinak chi lok, xane xa are ri ijaꞌ, 
we are trico, o we ne are jun u wäch ijaꞌ chic jas ri ixim. 38 Ri Dios cꞌut 
cuban na che ri ijaꞌ riꞌ jas ru banic ri craj, chquijujunal cꞌut queuqꞌuiyisaj 
jas ri craj cuban chque. 39 Man conojel tä ri cuerpos xak junam qui wäch. 
Xane jun wi ri qui cuerpo ri winak, jun wi ri que ri awaj, jun wi ri que 
ri cär, xukujeꞌ jun chi wi ri que ri chicop ajuwocaj. 40 Je riꞌ xukujeꞌ e cꞌo 
cuerpos ajchicaj, e cꞌo cꞌu cuerpos ajuwächulew. Jun chi wi ri qui jeꞌlal ri 
cuerpos ajchicaj, jun chi wi cꞌut ri qui jeꞌlal ri cuerpos ajuwächulew. 41 Ru 
juluwem ri kꞌij man junam tä rucꞌ ru juluwem ri icꞌ, xukujeꞌ man junam 
tä rucꞌ ri qui juluwem ri chꞌimil. Chquixol ri chꞌimil cꞌut jalajoj wi ri qui 
juluwem ri jun rucꞌ ri jun chic. 42 Are cꞌu je waꞌ cäcꞌulmataj na aretak 
quecꞌastaj ri cäminakib. Cämuk can jun cuerpo ri cäkꞌayic, cäcꞌastaj cꞌu 
na jun cuerpo ri man cäkꞌay tä chic, ri man cäcäm taj. 43 Cämuk can 
jun cuerpo ri tzel quilitajic, cäcꞌastaj cꞌu na jun cuerpo ri jeꞌlic, ri nim 
na u kꞌij. Cämuk jun cuerpo ri man kas cꞌo u chukꞌab, cäcꞌastaj cꞌu na 
jun cuerpo ri kas cꞌo u chukꞌab. 44 Cämuk can jun cuerpo ajuwächulew, 
cäcꞌastaj cꞌu na jun cuerpo ajchicaj. We cꞌo riꞌ ri cuerpo ajuwächulew, 
xukujeꞌ cꞌo riꞌ ri cuerpo ajchicaj.

45 Jeꞌ jas ri cubij ru Lokꞌ Pixab ri Dios ri Tzꞌibtalic: “Ri nabe achi, ri 
Adán, xban che chi are jun winak ri cꞌo u cꞌaslemal,” —cächaꞌ. Are cꞌu 
ri qꞌuisbal Adán are ri Espíritu ri cuya cꞌaslemal. 46 Man are tä cꞌu xpe 
ri ajchicaj nabe, xane are nabe xpe ri ajuwächulew. Te cꞌu riꞌ xpe chi ri 
ajchicaj. 47 Ri nabe achi ri xban rucꞌ ulew are jun ajuwächulew. Ri ucab 
achi, ri Kajaw Jesús, pa ri caj xpe wi. 48 Ri cuerpos ajuwächulew, e are jeꞌ 
jas ru cuerpo ri nabe winak ri xban rucꞌ ulew. Are cꞌu ri cuerpos ajchicaj 
e are jeꞌ jas ru cuerpo ri Jun ri xpe chicaj. 49 Ri ka banic cämic are jeꞌ jas 
ri achi ri xban rucꞌ ulew, copan cꞌu na ri kꞌij aretak jeꞌ cujbantaj na jas ri 
Jun ri ajchicaj.

50 Ri quel cubij ri tajin quinbij chiwe, kachalal, are laꞌ chi uj rucꞌ ri ka 
cuerpo riꞌ ri xa re tiꞌj, re bak man cuyaꞌ taj cujopan chilaꞌ chicaj jawijeꞌ 
ri cätakan wi ri Dios pa ka wiꞌ. Ri xa cäkꞌayic man cuyaꞌ taj chi mat cꞌo 
u qꞌuisic. 51 Cwaj cꞌut chi quiwetamaj ri man etamtal taj. Man konojel tä 
ri uj cujcäm na, konojel cꞌut cäqꞌuextaj na ri ka banic. 52 Xa cꞌu pa jun 
rat cäcꞌulmataj waꞌ, jeꞌ jas ri cuban jun winak cuyubaꞌ u wakꞌäch, aretak 
cäban ri qꞌuisbal trompeta. Cätataj cꞌu na chi cokꞌsax ri trompeta. Te cꞌu 
riꞌ quecꞌastaj na ri cäminakib rech man quecäm tä chic. Are cꞌu ri uj, 
konojel cäqꞌuextaj na ri ka banic. 53 Rajwaxic cꞌut chi we ka cꞌaslemal 
riꞌ ri xa cäqꞌuis u wäch, are cäqꞌuextaj waꞌ, cäcꞌoji cꞌu na ri ka cꞌaslemal 
ri man cꞌo tä u qꞌuisic. We ka cuerpo riꞌ ri xa cäcämic cäqꞌuextaj na waꞌ 
rech cäcꞌoji na jun ka cuerpo ri man cäcäm taj. 54 Aretak we ka cꞌaslemal 

c 16:8 “Pentecostés”: Chawilaꞌ Hechos 2:1, nota. 

riꞌ ri xa cäqꞌuis u wäch are qꞌuextajinak chic, cäcꞌoji cꞌu ri ka cꞌaslemal ri 
man cꞌo tä u qꞌuisic. Aretak we cuerpo riꞌ ri xa cäcämic qꞌuextajinak chic 
rech cäcꞌoji na jun cuerpo ri man cäcäm taj, jeꞌ quel na waꞌ jas ri cubij 
ru Lokꞌ Pixab ri Dios ri Tzꞌibtalic: “¡Sachinak u wäch ri cämical, tzꞌakat 
cꞌu ri chꞌacanic!” —cächaꞌ. 55 “Ri at, cämical, ¡man yaꞌtal tä chic chawe 
ru banic cꞌäx chke! Cämical, cabij chi catcowinic catchꞌacan pa ka wiꞌ, 
man catchꞌacan tä cꞌu na,” —cächa riꞌ. 56 Ri cäyoꞌw u chukꞌab ri cämical 
chubanic cꞌäx chke, tzare ri mac. Are cꞌu ri cäyoꞌw u chukꞌab ri mac tzare 
ri ojer Pixab. 57 Maltiox cꞌu che ri Dios chi cuya chke chi cujchꞌacan na 
rumal ri Kajaw Jesucristo.

58 Rumal cꞌu riꞌ, lokꞌalaj tak kachalal, chibana jicom che ri iwanimaꞌ, 
chijiquiba cꞌu i cꞌux rech quitakej na u patänixic ri Kajaw Jesús 
amakꞌel ronojel kꞌij. Je riꞌ, rumal chi ri ix iwetam chi ri chac ri quiban 
chupatänixic ri Kajaw Jesús, man xak tä lokꞌ quiban waꞌ.

Waral cäkil wi jas cäban chumulixic ri puak 
che qui toꞌic ri kachalal cojonelab

16  1 Aretak quimulij ri puak che qui toꞌic ri kachalal cojonelab, 
chibana ix jas ri xinbij chque ri kachalal cojonelab ri e cꞌo pa tak 

ri tinimit re Galacia. 2 Pa tak ri nabe kꞌij rech ronojel semana chijujunal 
rajwaxic quitas can jubikꞌ che ri xichꞌaco. Jampaꞌ ri quixutoꞌ wi ri 
Dios chutasic are riꞌ quicꞌol canok, rech aretak quinopan in iwucꞌ man 
rajwaxic taj chi cꞌo puak cämulic. 3 Aretak in cꞌo chi iwucꞌ, queintak na 
bi pa Jerusalén jachin tak ri e chaꞌtal chi iwumal. E are waꞌ quecꞌamow 
na bi ri puak ri i mulim rucꞌ ri wuj ri quinya bi pa qui kꞌab. 4 We cꞌu 
cäkachomaj chi rajwaxic quineꞌ in, quebeꞌ na junam wucꞌ.

Ri apóstol Pablo cuchomaj jas cubano aretak copan pa ri tinimit Corinto
5 Aretak quinopan iwucꞌ chilaꞌ pa Corinto, rajwaxic chi nabe quinocꞌow 

pa Macedonia. Te cꞌu riꞌ quinopan iwucꞌ ix. 6 We ne quincꞌoji na quieb 
oxib icꞌ iwucꞌ, we cꞌu ne quincꞌoji na chilaꞌ ronojel ri sakꞌij. We je riꞌ 
quinbano, ri ix quixcowinic quinitoꞌ che ri nu binem jawijeꞌ ri rajwaxic 
quineꞌ chi wi na. 7 Man cwaj tä cꞌut chi xak jun rat quinwil i wäch, 
xane are cwaj quincꞌoji na quieb oxib icꞌ iwucꞌ, we are waꞌ craj ri 
Dios. 8 Quincanaj cꞌu na pa ri tinimit Éfeso cꞌä curika na ri nimakꞌij re 
Pentecostés. c 9 Je riꞌ quinban na rumal chi quinwilo chi yoꞌm chwe chi 
cuyaꞌ quintzijoj ru Lokꞌ Pixab ri Dios rech qꞌuia quecojon na, pune cꞌu e 
qꞌuia xukujeꞌ ri cäcaꞌn qui cꞌulel chwe.

10 We copan ri Timoteo iwucꞌ, chitoꞌ pa ronojel rech cäquicot na iwucꞌ, 
man cꞌo tä cꞌu jas cubisoj. Jeꞌ chibana waꞌ che rumal chi ri areꞌ cächacun 

chutzijoxic ru Lokꞌ Pixab ri Dios jeꞌ jas ri quinban in. 11 Cꞌo jun chiwe 
märetzelaj u wäch. Xane chitoꞌ rech cäcowinic cutakej ru be rucꞌ utzil, 
rech cätzelej chi na lok wucꞌ rumal chi ri in weyeꞌm ri areꞌ junam cucꞌ ri 
niqꞌuiaj kachalal chic.

12 Ri in sibalaj xinbochiꞌj ri kachalal Apolos chi queꞌ ri areꞌ junam cucꞌ 
ri niqꞌuiaj kachalal che rilic jas i banom. Ri areꞌ cꞌut man xraj taj xeꞌ 
cämic. Queꞌ cꞌu na ri areꞌ aretak cäcowinic.

Ri apóstol Pablo cuya apan rutzil qui wäch ri cojonelab
13 Chcꞌastaj baꞌ ri i chomanic, chijiquiba ri iwanimaꞌ rech quitakej ri 

cojonic chrij ri Cristo. Mixej cꞌu iwib, xane chiwilaꞌ chi cꞌo i chukꞌab. 
14 Ronojel ri quibano, chibana waꞌ rumal chi queiwaj conojel.

15 Kachalal, ri ix iwetam chi ri rachalaxic ri Estéfanas, e areꞌ ri 
nabe chque ri winak chilaꞌ pa Acaya ri xecojon che ri Utzalaj Tzij re ri 
Evangelio. Ri e areꞌ cꞌut qui jachom quib che qui patänixic ri kachalal 
cojonelab. 16 Cwaj cꞌut chi ri ix queinimaj ri winak ri jeꞌ cäcaꞌno jas ri e 
areꞌ, xukujeꞌ chi queinimaj conojel ri quetobanic, ri quechacunic jas ri e 
areꞌ. 17 Quinquicotic rumal chi xepe ri Estéfanas, ri Fortunato, xukujeꞌ ri 
Acaico. Ri e areꞌ xcaꞌno jachique ri man xixcowin tä ix chubanic rumal 
chi man ix cꞌo tä waral. 18 Ri e areꞌ xquiwalijisaj ri wanimaꞌ in xukujeꞌ ri 
iwanimaꞌ ix. Nim baꞌ cheiwila wi ri winak ri e jeꞌ jas ri e areꞌ.

19 Ri kachalal cojonelab ri e cꞌo pa tak ri tinimit re Asia cäquiya bi 
rutzil i wäch. Ri Aquila rucꞌ ri Priscila, xukujeꞌ ri cojonelab ri cäquimulij 
quib cho cachoch, cäquiya bi nimalaj rutzil i wäch pa ru biꞌ ri Kajaw 
Jesús. 20 Conojel ri kachalal cäquiya bi rutzil i wäch. Chiya baꞌ rutzil i 
wäch ix chbil tak iwib. Chitzꞌumaj iwib chuwäch ri Dios. Retal cꞌu waꞌ chi 
kas quiwaj iwib.

21 In waꞌ, ri Pablo, quintzꞌibaj bi waꞌ we rutzil i wäch riꞌ rucꞌ ri nu kꞌab 
in.

22 Jachin ri man lokꞌ tä cäril wi ri Kajaw Jesucristo, chpe ta na cꞌäx 
puwiꞌ rumal ri Dios. ¡Chpeta na la, Kajaw Jesús!

23 Are ta baꞌ ri Kajaw Jesucristo cätokꞌobisan i wäch. 24 Pa ru biꞌ ri 
Kajaw Jesús, quintak bi u bixic chiwe chi quixwaj ix nimalaj iwonojel. 
Amén. 

Ri apóstol Pablo cuchap u tzꞌibaxic jun carta chic 
chque ri kachalal cojonelab aj Corinto

1  1 In waꞌ, ri Pablo, in apóstol. In jun chque ru takoꞌn ri Jesucristo. 
Je waꞌ nu banic rumal chi are u rayibal ri Dios. Ri in, wachiꞌl 

ri kachalal Timoteo, quintzꞌibaj bi waꞌ we wuj riꞌ chque ri kachalal 
cojonelab che ri Dios ri e cꞌo pa ri tinimit Corinto, xukujeꞌ chque conojel 
ri e rech ri Dios ri e cꞌo pa tak ri tinimit re Acaya. 2 Are ta baꞌ ri Dios ka 
Tat xukujeꞌ ri Kajaw Jesucristo cutokꞌobisaj i wäch, cubano chi cuxlan ri 
iwanimaꞌ.

Ri apóstol Pablo cucuꞌbi u cꞌux chrij ri Dios chupam ri cꞌäxcꞌol
3 Kaya baꞌ u kꞌij ri Dios ru Tat ri Kajaw Jesucristo. Ri Areꞌ are ka Tat 

ri quel u cꞌux chke, are ri ka Dios ri amakꞌel cucuꞌbisaj ka cꞌux. 4 Ri Dios 
cucuꞌbisaj ka cꞌux chupam ronojel ri cꞌäx ri cäkariko rech ri uj xukujeꞌ 
cujcowinic cäkacuꞌbisaj qui cꞌux ri tajin cäquirik cꞌäx. Jas ru cuꞌbisaxic ka 
cꞌux uj u banom ri Dios, jeꞌ cäkaꞌn uj chucuꞌbisaxic qui cꞌux ri e areꞌ. 5 Jeꞌ 
jas ri uj sibalaj tajin cäkarik ke ri cꞌäx ri xurik ri Cristo, are cꞌu rumal ri 
Cristo xukujeꞌ sibalaj cäcuꞌbisax na ka cꞌux uj. 6 Rumal riꞌ we ri uj cäkarik 
cꞌäx, cäkarik waꞌ rech ri ix cäcuꞌbisax i cꞌux, xukujeꞌ quirik ru tobanic 
ri Dios. We cꞌu cäcuꞌbisax ka cꞌux rumal ri Dios, je cꞌu riꞌ cäban chke 
rech ri ix xukujeꞌ cäcuꞌbisax i cꞌux, quirik cꞌu na ru tobanic ri Dios. Je riꞌ 
quixcowinic quichꞌij ri cꞌäxcꞌol rucꞌ paciencia junam jas ri cꞌäxcꞌol ri tajin 
cäkarik uj. 7 Sibalaj cuꞌl ka cꞌux chiwij rumal chi ketam chi jas ri ix tajin 
quirik iwe ri cꞌäxcꞌol, je riꞌ xukujeꞌ quirik na iwe ri cuꞌlbal cꞌux ri cuya ri 
Dios.

RI UCAB CARTA RI 
XUTZꞌIBAJ RI SAN PABLO 

CHQUE RI COJONELAB 
AJ CORINTO

 

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



391

8 Kachalal, cäkaj chi quiwetamaj chi sibalaj nim ri cꞌäx ri xkarik pa 
Asia. Sibalaj nim cꞌut ri cꞌäx ri xkariko chi man cꞌo tä chi ka chukꞌab 
chuchꞌijic waꞌ. Ri uj man cuꞌl tä chi ka cꞌux chi cujcꞌasiꞌc, xane xkachomaj 
chi cujcäm wi na. 9 Xkanaꞌ chi jeꞌ ta ne kꞌatom tzij chkij chi cujcämisaxic. 
Xkacꞌulmaj cꞌu waꞌ we cꞌäx riꞌ rech cäketamaj cäcuꞌbi ka cꞌux chrij ri 
Dios ri queucꞌastajisaj ri cäminakib. Man cäcuꞌbi tä cꞌu ka cꞌux chbil kib 
uj. 10 Ri Dios xujutoꞌ chuwäch ri cꞌäxalaj cämical, xukujeꞌ cujutoꞌ na. 
Ka cuꞌbam ka cꞌux chrij ri Areꞌ chi cutakej na ka toꞌic. 11 Je waꞌ cuban 
na chke we ri ix cujitoꞌ rucꞌ ri oración ri quiban pa ka wiꞌ. We e qꞌuia ri 
cäcaꞌn orar pa ka wiꞌ, e qꞌuia riꞌ xukujeꞌ ri quemaltioxin na che ri Dios 
rumal ri nimak tak u tewchibal pa ka wiꞌ.

Ri apóstol Pablo cubij jas che man xeꞌ tä chic pa ri tinimit Corinto
12 Cꞌo ri sibalaj cuya quicotemal chke. Are laꞌ chi cäkanaꞌ pa kanimaꞌ 

chi chꞌajchꞌoj ri ka cꞌaslemal xukujeꞌ chi kas utz ri ka chomanic waral 
cho we uwächulew. Más cꞌu na jeꞌ ri ka banic waꞌ chixol ix xukujeꞌ. Man 
xak tä cꞌu rucꞌ ri ka noꞌj uj jeꞌ kaꞌnom waꞌ, xane are ri Dios uj u toꞌm rucꞌ 
ri nimalaj u tokꞌob. 13 Ri ka tzꞌibam bi chiwe chupam tak ri ka wuj are 
xak xuwi ri quixcowinic quisiqꞌuij, ri quixcowinic quichꞌobo. Cuꞌl cꞌu 
nu cꞌux chi kas quixcowinic quichꞌob na ronojel ri ka tzꞌibam bic, 14 jeꞌ 
jas ri i chꞌobom jubikꞌ cämic, rech pa ri kꞌij ri cäpe ri Kajaw Jesús, ri ix 
quixcowinic quixquicot na kumal uj, jeꞌ jas ri uj cujquicot na iwumal ix.

15 Xcuꞌbi cꞌu nu cꞌux chrij ronojel waꞌ, je riꞌ chi ri in nabe canok xinchomaj 
quinopan iwucꞌ ix, rech je riꞌ kas quixquicotic rumal chi camul quinopan 
iwucꞌ. 16 Xinchomaj chi quinopan iwucꞌ aretak quineꞌ pa Macedonia. 
Xinchomaj cꞌut chi aretak quintzelej lok pa Macedonia quinopan chi na 
iwucꞌ jumul chic. Je riꞌ ri ix xixcowin ta xinutoꞌ rech quintakej chi ri 
nu be, quineꞌ pa Judea. 17 ¿A xa lo man kas utz tä u chomaxic xinbano 
aretak xinchomaj u banic waꞌ? ¿A quichomaj ix chi xak quinban ri nu 
chomanic jas ri cuban jun winak ajuwächulew ri cubij: “Je riꞌ quinbano,” 
te cꞌu riꞌ cubij chic: “Man jeꞌ taj”? —cächa riꞌ. 18 Ri Dios cꞌut quilowic chi 
ri uj man cäkabij tä chiwe: “Je riꞌ cäkaꞌno,” te cꞌu riꞌ cäkabij chic: “Man jeꞌ 
taj,” —mujcha ne lo. 19 Je riꞌ, rumal rech ri Cristo Jesús ru Cꞌojol ri Dios ri 
cäkatzijoj uj chiwe, ri in, ri Silvano xukujeꞌ ri Timoteo. Ri Areꞌ cꞌut man 
cꞌo tä jumul ri cubij: “Jeꞌ,” te cꞌu riꞌ cubij chic: “Man jeꞌ taj,” —man cächa 
tä riꞌ. Ru Lokꞌ Pixab ri Dios rumal ri Cristo amakꞌel ronojel kꞌij are ri kas 
tzij. 20 Ronojel cꞌu ri u bim ri Dios, jeꞌ quel na rumal ri Cristo. Rumal riꞌ 
aretak cäkaya u kꞌij ri Dios cäkabij: “¡Amén!” —cujchaꞌ, rumal ri Cristo 
Jesús. 21 Tzare cꞌu ri Dios ri xbanow chke chi ri ix xukujeꞌ ri uj ka jiquibam 
ri kanimaꞌ chrij ri Cristo, xukujeꞌ xujutaso rech cäkajach kib pu kꞌab ri 
Areꞌ. 22 Xucoj ketal chi ri uj rech ri Areꞌ. Ri Lokꞌalaj Espíritu cꞌut ri xuya pa 
kanimaꞌ, are cꞌutbal waꞌ chi kas tzij cuya na ronojel ri xuchiꞌj chke.

23 Cꞌä mäjaꞌ cꞌu quinopan iwucꞌ pa Corinto jas ri xinchomaj nabe. Are ri 
Dios ri quilowic, retam cꞌu ri Areꞌ ri kas cꞌo pa wanimaꞌ, chi xa rumal chi 
quintokꞌobisaj i wäch man xinopan taj. 24 Man xa tä cꞌu cäkaj cujtakan pi 
wiꞌ rech quicojo jachique ri cäkaj uj. Kilom cꞌut chi i jiquibam iwanimaꞌ, 
kas ix cojoninak. Xane ri uj xa cäkaj cujtoban iwucꞌ rech kas quixquicotic.

2  1 Rumal riꞌ xinchomaj in chi man quinopan tä iwucꞌ jumul chic ri 
xa ta bis quinya chiwe aretak quinopanic. 2 We cꞌu ri in quinya bis 

chiwe, ¿jachin ta chic ri cuya quicotemal chwe in? Xak xuwi ri ix riꞌ ri 
xa nu yoꞌm bis chiwe quixcowin chubanic waꞌ. 3 Rumal riꞌ xintzꞌibaj bi ri 
jun wuj chic chiwe. Are laꞌ chi man cwaj taj quineꞌc rech xa quinrika bis 
iwumal, xane rajwaxic quibano chi cäquicot wanimaꞌ. Cuꞌl cꞌu nu cꞌux 
chi aretak quinquicot na in, ri ix xukujeꞌ quixquicot na wucꞌ. 4 Aretak cꞌut 
xintzꞌibaj bi ri jun wuj chic chiwe, sibalaj in oquinak il, sibalaj xinbisonic, 
tajin cꞌu quinokꞌic. Man xintzꞌibaj tä cꞌu bic rech xa quixbisonic, xane are 
cwaj chi quiwetamaj chi sibalaj quixwaj nimalaj iwonojel.

Ri apóstol Pablo cusach u mac ri jun ri 
banowinak cꞌäx chquixol ri cojonelab

5 We cꞌo jun chiwe u yoꞌm bis chwe, man xuwi tä chwe in riꞌ u yoꞌm wi, xane 
u yoꞌm jubikꞌ riꞌ chiwe ix iwonojel. “Jubikꞌ,” —quinchaꞌ. Jeꞌ quinbij waꞌ rech 
man quinban tä sibalaj nim ri cꞌäx che ri ajmac. 6 Ri cꞌäjisabal u wäch ri achi riꞌ 
ri xiya che aretak ximulij iwib, xak rucꞌ baꞌ laꞌ. 7 Cämic cꞌut, xa chisacha u mac, 
chicuꞌbisaj cꞌu u cꞌux. We ne man cuchꞌij tä chic, cuya cꞌu can ronojel rumal ri 
nimalaj u bis. 8 Rumal riꞌ quixinbochiꞌj chi quicꞌut chi jumul ri utzil iwanimaꞌ 
che ri areꞌ jas ri i banom petinak lok. 9 Xa cꞌu rumal waꞌ xintzꞌibaj bi ri nabe 
wuj chiwe chrij waꞌ. Je riꞌ xinbano che rilic, xukujeꞌ che retamaxic we ri ix 
kas tzij quinimaj ronojel ri quinbij chiwe. 10 Jachin cꞌu ri quisach u mac ix, che 
apachique mac ru banom, ri in xukujeꞌ quinsach u mac. We cꞌo jun nu sachom 
u mac, nu sachom u mac riꞌ chuwäch ri Cristo rumal chi quintokꞌobisaj i wäch 
ix, we kas tzij cꞌo mac ri rajwaxic quinsacho. 11 Jeꞌ kaꞌna waꞌ rech ri Satanás 
man cujuchꞌac taj. Kas ketam cꞌut jas ri tajin cuchomaj u banic ri areꞌ.

Ri apóstol Pablo xbisonic aretak xopan pa ri tinimit 
Troas rumal chi man xurik tä ri Tito

12 Aretak xinopan pa ri tinimit Troas chutzijoxic ri Utzalaj Tzij re ri Evangelio 
chrij ri Cristo, xyiꞌ chwe chi cuyaꞌ quintzijoj na ru Lokꞌ Pixab ri Dios chilaꞌ. 
13 Pune je riꞌ, sibalaj xinoc il rumal chi man xinrik tä ri kachalal Tito. Rumal riꞌ 
xinel bi cucꞌ ri kachalal cojonelab chilaꞌ, xineꞌ cꞌu pa Macedonia.

Waral cäkil wi chi cujchꞌacan na rumal ri Cristo
14 Maltiox baꞌ che ri Dios ri cuya chke chi amakꞌel ronojel kꞌij 

cujchꞌacan na rumal ri Cristo Jesús. Rumal cꞌu kech uj quel u tzijol ru 

Lokꞌ Pixab ri Areꞌ jeꞌ jas jun cꞌocꞌalaj cunabal ri cäjabun ri ruxlab. 15 Je 
riꞌ, rumal chi ri uj jeꞌ ka banic jas u cꞌocꞌal ri incienso ri cäyiꞌ che sipanic 
cho ri Dios rumal ri Cristo. Cäjabun cꞌu ri ruxlab chquixol ri winak ri 
cäquirik ru tobanic ri Dios, xukujeꞌ chquixol ri winak ri xa cäsach na qui 
wäch. 16 Chque ri winak ri xa cäsach na qui wäch we incienso riꞌ are jeꞌ 
jas ri ruxlab jun cunabal ri cäcämisanic. Chque cꞌu ri winak ri cäquirik ru 
tobanic ri Dios are jeꞌ jas ri ruxlab jun cꞌocꞌalaj cunabal ri cuya cꞌaslemal. 
¿Jachin ta cꞌu lo ri kas cäcowin chubanic waꞌ we chac riꞌ chutzijoxic ru 
Lokꞌ Pixab ri Dios? 17 Ri uj man xa tä chꞌacoj tajin cäkaꞌn chrij ru Lokꞌ 
Pixab ri Dios, jas ri cäcaꞌn qꞌuia winak, cäquiyuj cꞌut rucꞌ ri man kas tzij 
taj. Xane rucꞌ ri jicomal kanimaꞌ cäkatzijoj ri kas tzij chuwäch ri Dios 
rumal chi uj u takoꞌn ri Areꞌ, uj patänil tak re ri Cristo.

Ri uj are cäkatzijoj ri cꞌacꞌ trato ri xuban ri Dios kucꞌ uj

3  1 Aretak jeꞌ cäkabij waꞌ, ¿a quichomaj ix chi xa tajin cäkachaplej chi 
jumul u yaꞌic ka kꞌij chbil kib? ¿A rajwaxic ne lo cäkaya jujun tak 

wuj chiwe ri cubij wi chi uj utz? ¿A rajwaxic chi cäkataꞌ bi jujun tak ka 
wuj chiwe ri cubij wi chi uj utz, junam jas ri cäcaꞌn jujun winak chic? 
2 Man jeꞌ tä riꞌ, rumal chi xak xuwi ix riꞌ ri ix ri wuj ri cajwataj chke. 
Ix jeꞌ ta ne jun wuj ri tzꞌibtal pa tak ri kanimaꞌ. Conojel cꞌu ri winak 
quecowinic cäquetamaj waꞌ, cäquisiqꞌuij cꞌu u wäch. 3 Ri ix, ix jeꞌ jas jun 
wuj ri tzꞌibam rumal ri Cristo ri jachom kumal uj. We wuj riꞌ man tzꞌibam 
tä u wäch rucꞌ tinta, xane rucꞌ ri Lokꞌalaj Espíritu rech ri cꞌaslic Dios. 
Man e are tä tzꞌib ri xa cho tzꞌalam tak abaj e tzꞌibam wi, xane pa tak ri 
canimaꞌ winak.

4 Cuꞌl cꞌu ka cꞌux chrij ri Dios rumal ri Cristo chi kas tzij waꞌ ri cäkabij. 
5 Man xak tä cꞌu uj pa ke wi cujcowin chubanic ri cäkaꞌno, xane ronojel 
ri cujcowin chubanic, are ri Dios ri cäyoꞌw chke chi cujcowinic chubanic 
waꞌ. 6 Tzare cꞌu ri Dios xyoꞌw chke chi cujcowinic cujpatänin che ri Areꞌ 
rucꞌ jun cꞌacꞌ trato. Man are tä ru nimaxic jun takanic ri xa tzꞌibtalic, 
xane jun cꞌaslemal waꞌ ri cuya ri Lokꞌalaj Espíritu chke. Ri Pixab ri 
Tzꞌibtalic cukꞌat tzij puwiꞌ jun chi cäcämisaxic. Are cꞌu ri Lokꞌalaj Espíritu 
cuya cꞌaslemal.

7 We Pixab riꞌ ri xutzꞌibaj ri ka mam Moisés, xtzꞌibax waꞌ cho tzꞌalam 
tak abaj. Xpe cꞌu rucꞌ ri jeꞌlalaj u juluwem ri Dios ri sibalaj cꞌo u chukꞌab, 
je riꞌ chi ri winak aj Israel man xecowin tä chic xecaꞌy chupalaj ri ka 
mam Moisés, rumal chi sibalaj cäjuluw ru palaj. Pune je riꞌ, nojim cꞌut 
xtäni waꞌ we juluwem riꞌ. We ri Pixab riꞌ ri cukꞌat tzij puwiꞌ jun chi 
cäcämisaxic, sibalaj nim u kꞌij waꞌ xpetic, 8 ¿a mat cꞌu sibalaj nim chi na 
u kꞌij waꞌ ru Lokꞌ Pixab ri Dios ri cuya ri Lokꞌalaj Espíritu chke? ¡Jeꞌ, je 
riꞌ! 9 Quel cubij waꞌ: We ri Pixab ri xa xucꞌam lok cämical pa ka wiꞌ sibalaj 
xnimar u kꞌij, ¿a mat sibalaj nim chi na u kꞌij waꞌ ru Lokꞌ Pixab ri Dios ri 

a 4:4 “Ri dios re we uwächulew riꞌ” quel cubij ri Itzel, ri Satanás. 

cubij chi cuyaꞌ cäjicomataj ri kanimaꞌ cho ri Dios? 10 Je riꞌ, rumal chi ri 
Pixab ri sibalaj xnimar u kꞌij nabe, cämic man nim tä chi u kꞌij waꞌ. Are 
sibalaj nim chi na u kꞌij we jun chic riꞌ chuwäch ri jun ri cꞌo nabe. 11 We 
cꞌu sibalaj xnimar u kꞌij ri ojer trato ri xa quieb oxib kꞌij xuban u patän, 
sibalaj nim chi baꞌ na u kꞌij waꞌ ri cꞌacꞌ trato ri man cäqꞌuis tä na u wäch.

12 Rumal cꞌu rech chi chrij waꞌ cuꞌl wi ka cꞌux, xa je riꞌ man cäkaxej 
tä kib cujchꞌawic. 13 Man jeꞌ taj cäkaꞌno jas ri xuban ri ka mam Moisés ri 
xucoj jun chꞌukbal u palaj rech ri winak aj Israel man cäquil taj aretak 
cätäni ri juluwem ri sibalaj cätunun chupalaj, ri juluwem ri xa tajin 
cäsach u wäch. 14 Are cꞌu ri winak aj Israel man xquichꞌob taj. Mäjaꞌ 
cꞌu cäquichꞌob waꞌ cämic. Rumal riꞌ aretak cäquisiqꞌuij ri ojer trato, 
ri chꞌukbal ri xucoj ri ka mam Moisés are banowinak chque chi man 
cäquichꞌob taj, man esam tä cꞌu ri chꞌukbal riꞌ chquiwäch. Xuwi cꞌu rumal 
ri Cristo are quesax na waꞌ. 15 Cꞌä pa we kꞌij cämic riꞌ, aretak cäquisiqꞌuij 
tak ri wuj ri xutzꞌibaj ri ka mam Moisés, jeꞌ ta ne cꞌo jun chꞌukbal ri 
cuban jechꞌ che ri qui chomanic. 16 Aretak cꞌut jun winak cätzelej rucꞌ 
ri Kajaw Jesús, are jeꞌ ta ne quesax ri chꞌukbal riꞌ, cul cꞌu ru chomanic 
pa sak. 17 Ri Kajaw Jesús cꞌut, are ri Espíritu. Jachin cꞌu ri cꞌo ri Lokꞌalaj 
Espíritu rech ri Kajaw Jesús pa ranimaꞌ man cꞌo tä chi riꞌ pu kꞌab ri ojer 
Pixab. 18 Rumal cꞌu riꞌ konojel ri uj man chꞌuktal tä chi ri ka palaj, xane uj 
jeꞌ jas jun espejo ri cäkꞌalajin wi ri jeꞌlalaj u juluwem ri Kajaw Jesús. Je riꞌ 
ri uj nojim jeꞌ tajin cujel na jas ri Cristo, rumal chi ronojel kꞌij cäkꞌalajin 
na jubikꞌ chic che ri jeꞌlalaj u juluwem pa ri ka cꞌaslemal. Are waꞌ ri 
cuban ri Lokꞌalaj Espíritu re ri Kajaw Dios.

4  1 Man cäqꞌuistaj tä baꞌ ka cꞌux rumal chi ri Dios u yoꞌm pa ka 
kꞌab chi cäkatzijoj ru Lokꞌ Pixab ri Areꞌ chrij ri cꞌacꞌ trato rumal 

chi xel u cꞌux chke. 2 Ketzelam u wäch ri qꞌuixbal u banic xukujeꞌ ri xa 
cäban chi cꞌuyal. Man quekasub tä ri winak, man cäkaqꞌuex tä ru Lokꞌ 
Pixab ri Dios, xane xuwi cäkabij ri kas tzij. Je riꞌ cäkaꞌno rech conojel ri 
winak cuyaꞌ cäquinaꞌ na pa canimaꞌ chi utz ri cäkaꞌn cho ri Dios. 3 We 
cꞌu ri Utzalaj Tzij re ri Evangelio ri cäkatzijoj are chꞌuktalic, xak xuwi 
chquiwäch ri winak ri xa cäsach na qui wäch are chꞌuktal wi. 4 Rumal 
chi man quecojon taj, ri dios re we uwächulew riꞌ a are banowinak chque 
chi sachinak ri qui chomabal, jeꞌ ta ne chi man quecowin taj quecaꞌyic. 
Je riꞌ u banom chque rech man cäquil tä ri sakil re ri Utzalaj Tzij re ri 
Evangelio chrij ri Cristo ri sibalaj nim u kꞌij. Are cꞌu ri Cristo, are ri kas 
u wächbal ri Dios. 5 Aretak cäkatzijoj ru Tzij ri Dios, man uj taj cäkatzijoj 
kib, xane are cäkatzijoj ri Jesucristo chi are Kajaw. Are cꞌu ri uj xuwi 
cäkakꞌalajisaj kib chi uj patänil tak iwe rumal chi lokꞌ cäkil wi ri Jesús. 
6 Ri Dios cꞌut ri xtakanic chi cätunun ri sakil pa ri kꞌekum, are cꞌu waꞌ ri 

xubano chi cätunun ru sakil ri Areꞌ pa tak ri kanimaꞌ rech rucꞌ we sakil 
riꞌ cäketamaj chi sibalaj cänimarisax u kꞌij ri Dios. Kꞌalaj waꞌ chupalaj ri 
Jesucristo.

Chujcojon che ri Dios pa ronojel
7 We kꞌinomal riꞌ ajchicaj cꞌo pa ri ka cuerpo ri jeꞌ ta ne e boꞌj banom 

rucꞌ ulew. Je riꞌ rech kꞌalaj chi we nimalaj chukꞌab riꞌ ri cꞌo kucꞌ, rucꞌ ri 
Dios cäpe wi, man kech tä cꞌu uj. 8 Pune cäkarik cꞌäx je waꞌ je riꞌ, amakꞌel 
cujel chupam. Pune sibalaj cujoc il, man cäqꞌuistaj tä can ka cꞌux. 9 Pune 
cäban cꞌäx chke cumal ri winak, man uj wonobam tä canok. Pune 
cujkasax cho rulew, cujsoctaj cꞌut, man cäsach tä ka wäch. 10 Apawijeꞌ 
ta ne ri cujeꞌ wi cꞌo ri retal ru cämical ri Jesús che ri ka cuerpo, are waꞌ 
ri cꞌäx ri tajin cäkariko. Je riꞌ rech xukujeꞌ kꞌalaj ru cꞌaslemal ri Jesús pa 
tak ri ka cꞌaslemal uj. 11 Ri uj ri cꞌä uj cꞌasal na, ronojel kꞌij uj cꞌo cho ri 
cämical rumal rech ri Jesús, rech ru cꞌaslemal ri Jesús cäkꞌalajin pa tak 
ri ka cuerpo uj ri xa cäsach qui wäch. 12 Ri uj, rumal ru tzijoxic ru Lokꞌ 
Pixab ri Dios, xa jubikꞌ man cäpe ri cämical pa ka wiꞌ. Are cꞌu ri ix xa 
tajin quirik na ri cꞌaslemal.

13 Ru Lokꞌ Pixab ri Dios ri Tzꞌibtalic cubij: “Xincojon che ri Dios. Rumal 
cꞌu riꞌ xintzijonic,” —cächaꞌ. Ri uj xukujeꞌ jeꞌ cäkaꞌno. Cujcojon che ri 
Dios, rumal cꞌu riꞌ cujtzijonic. 14 Ketam cꞌut chi ri Dios ri xucꞌastajisaj 
ri Kajaw Jesús chquixol ri cäminakib, ri uj xukujeꞌ cujucꞌastajisaj na 
chquixol ri cäminakib junam rucꞌ ri Jesús. Cujucꞌam cꞌu na bi chuwäch ri 
Areꞌ junam iwucꞌ ix. 15 Ronojel waꞌ xbantajic chubanic utzil chiwe. Je riꞌ 
rech we e qꞌuia ri cäquirik ri nimalaj u tokꞌob ri Dios, e qꞌuia xukujeꞌ ri 
cäquiya na maltioxinic che ri Areꞌ rech cänimarisax cꞌu na u kꞌij ri Dios.

16 Rumal riꞌ man cäqꞌuistaj tä ka cꞌux. Pune we ka cuerpo riꞌ xa tajin 
cärijobic, ri kanimaꞌ cꞌut tajin cuban na cꞌacꞌ ronojel kꞌij. 17 Ri cꞌäxcꞌol ri 
cäkarik pa we cꞌaslemal riꞌ man nim tä waꞌ, xane xa re quieb oxib kꞌij. 
Cuya cꞌu chke chi cäkarik na ke ri nimarisabal u kꞌij ri Dios ri man cꞌo 
tä u qꞌuisic, ri sibalaj nim na chuwäch ri cꞌäxcꞌol. 18 Mäcuꞌbi baꞌ ka cꞌux 
chquij ri jastak ri queilitajic, xane are cuꞌl ka cꞌux chquij ri man queilitaj 
taj, rumal chi ri jastak ri queilitajic xa cäsach qui wäch, are cꞌu ri man 
queilitaj taj man cꞌo tä qui qꞌuisic.

5  1 Ketam cꞌut chi we cäsach u wäch ri ka cuerpo ri jeꞌ jas jun ja ri 
man naj taj cuchꞌijo, cꞌo chi na jun kachoch ri u banom u banic ri 

Dios pa ri caj ri man cäsach tä u wäch. Are jun ja ri man xa tä banom 
cumal winak. 2 Kas tzij ri uj, ri cꞌä uj cꞌo na pa ri ka cuerpo riꞌ, cujel chꞌuj 
rumal chi are sibalaj cäkaj cujkꞌax pa ri kachoch ri cꞌo chilaꞌ chicaj. 3 Ri 
kachoch jelaꞌ are jun cꞌacꞌ cuerpo waꞌ ri jeꞌ ta ne jun atzꞌiak ri cujuchꞌuk 
na rech man cujchꞌani tä canok. 4 Ri uj, ri cꞌä uj cꞌasal na pa we ka cuerpo 
ri jeꞌ ta ne jun ja, cujel chꞌuj, cäkanaꞌ cꞌu cꞌäx pa kanimaꞌ. Man are tä chi 

cäkaj chi cäsach u wäch ri ka cuerpo ajuwächulew, xane are cäkaj jun ka 
cuerpo chic ri cujuchꞌuku jeꞌ jas jun cꞌacꞌ atzꞌiak rech ri ka cuerpo ri xa 
cäsach u wäch cäquꞌextaj na waꞌ rumal ri jun cꞌaslemal chic ri man cꞌo tä 
u qꞌuisic. 5 Are cꞌu ri Dios xbanow chke chi jeꞌ ka banic waꞌ. U yoꞌm cꞌu ri 
Lokꞌalaj Espíritu pa kanimaꞌ. Are cꞌutbal waꞌ chi kas tzij cuya na ronojel ri 
xuchiꞌj chke.

6 Rumal riꞌ amakꞌel ronojel kꞌij cäcuꞌbi ka cꞌux chrij ri Dios. Ketam chi 
ri uj, ri cꞌä uj cꞌo pa we cuerpo riꞌ, jeꞌ ta ne man uj cꞌo tä cho kachoch 
rumal chi mäjaꞌ uj cꞌo rucꞌ ri Kajaw Jesús. 7 Ri cäkaꞌn ronojel kꞌij, cäkaꞌn 
waꞌ rucꞌ cojonic. Man are tä cäcuꞌbi ka cꞌux chrij ri cäkilo. 8 Sibalaj 
cäcuꞌbi cꞌu ka cꞌux chrij ri Dios. Cäkaj ta ne chi mat uj cꞌo chi waral pa 
we ka cuerpo riꞌ rech cuyaꞌ cujecꞌol cho ja rucꞌ ri Kajaw Jesús. 9 Rumal 
riꞌ are cäkaj cäkaꞌn ronojel kꞌij jachique ri utz cäril wi ri Kajaw Jesús, 
we uj cꞌo waral pa ri ka cuerpo o man uj cꞌo tä chi waral. 10 Konojel 
cꞌut rajwaxic cujetacꞌal na chuwäch ri Cristo rech cukꞌat tzij pa ka wiꞌ. 
Chkajujunal cꞌut cäkacꞌam na ri tojbal re ri xkaꞌn pa ri ka cꞌaslemal waral 
cho we uwächulew, we are utz o man utz tä riꞌ ri xkaꞌno.

Waral cäkil wi chi ru Lokꞌ Pixab ri Dios ri cäkatzijoj 
cuya utzil chquixol ri winak rucꞌ ri Dios

11 Rumal cꞌu riꞌ ri uj ri ketam chi rajwaxic cäkaxej kib cho ri Dios, 
cäkacoj ka chukꞌab rech cäquicoj ri winak chi kas tzij ri cäkabij. Ri Dios 
cꞌut retam jas ri ka banic. Cwaj ta na chi ri ix xukujeꞌ quinaꞌ pa iwanimaꞌ 
chi utz ka banic. 12 Man xa tä tajin cäkaya ka kꞌij chbil kib jumul chic, 
xane tajin cäkaya chiwe ix chi cꞌo jas che cuyaꞌ cäcuꞌbi i cꞌux chkij pa 
ronojel. Je riꞌ rech cꞌo ri quibij chutoꞌic iwib chquiwäch ri cäcaꞌn nimal 
xa rumal ri qui banic ri winak, man rumal tä ri cꞌo pa ri canimaꞌ. 13 We 
quichomaj ix chi xa cujel chꞌuj chupam ri cäkaꞌno, are chuyaꞌic u kꞌij ri 
Dios riꞌ. We cꞌu quichomaj chi man cujel tä chꞌuj, utz ri ka chomanic, are 
chubanic utzil riꞌ chiwe ix. 14 Are cꞌu ri rutzil ranimaꞌ ri Cristo cätakan pa 
kanimaꞌ. Ketam cꞌut chi xa jun ri xcäm che ka qꞌuexwäch konojel. Rumal 
riꞌ are jeꞌ ta ne chi ri uj konojel xujcämic aretak xcäm ri Areꞌ rumal kech. 
15 Ri Cristo xcäm rumal quech conojel ri winak, rech ri e cꞌaslic man 
cäcaꞌn tä chic xa jas ri cäcaj ri e areꞌ, xane are cäcaꞌno jas ri craj ri Cristo 
ri xcämic, ri xukujeꞌ xcꞌastaj chquixol ri cäminakib rumal quech. 16 Rumal 
riꞌ ri ka chomanic uj cämic chquij ri winak man junam tä chi rucꞌ ri qui 
chomanic ri winak ajuwächulew. Pune nabe canok jeꞌ ka chomanic waꞌ 
chrij ri Cristo jas ri qui chomanic ri winak ajuwächulew, man jeꞌ tä chi 
cꞌu ka chomanic waꞌ chrij ri Areꞌ cämic. 17 Je cꞌu riꞌ ri winak ri xa jun 
chic rucꞌ ri Cristo, jeꞌ ta ne chi xil na u wäch jumul chic. Jun chi wi ru 
cꞌaslemal. Ri ojer u cꞌaslemal xsach u wäch, cämic cꞌut ronojel are cꞌacꞌ 
chic.

18 Ronojel waꞌ are ri Dios cäbanowic, ri xuya utzil chkaxol rucꞌ Areꞌ 
rumal ri Cristo. Xuya cꞌu pa ka kꞌab ru tzijoxic chi cuyaꞌ queutzir ri winak 
rucꞌ ri Areꞌ. 19 Quel cubij chi rumal ri Cristo ri Dios tajin querutzirisaj 
conojel ri winak rucꞌ ri Areꞌ rech man cucoj tä chi pa cuenta ri qui mac. 
Xuya cꞌu pa ka kꞌab uj ru tzijoxic ru Lokꞌ Pixab chque ri winak rech 
queutzir rucꞌ ri Dios. 20 Rumal riꞌ uj petinak, uj u takoꞌn ri Cristo, jeꞌ ta 
ne chi are ri Dios tajin cäbochiꞌn chiwe rumal kech uj. Quixkabochiꞌj baꞌ 
rumal ri Cristo: ¡Chixutzir rucꞌ ri Dios! —cujchaꞌ. 21 Ri Cristo man cꞌo tä 
jun mac xubano. Xa cꞌu rumal kech uj xban che rumal ri Dios chi jeꞌ ta ne 
ajmac, rech ri uj rumal chi xa uj jun chic rucꞌ ri Cristo cäjicomataj na ri 
kanimaꞌ cho ri Dios.

6  1 Je cꞌu riꞌ ri ix ri junam quixchacun kucꞌ chupatänixic ri Dios, 
quixkabochiꞌj chi nim chiwila wi ri tokꞌob ri xuban ri Dios chiwe, 

miwetzelaj cꞌu u wäch waꞌ. 2 Cubij cꞌu ri Areꞌ pa ru Lokꞌ Pixab ri Tzꞌibtalic:
Xinto aretak xaban orar pa jun kꞌij

ri kas utz chubanic waꞌ.
Pa ri kꞌij ri xacꞌam ri nu tobanic

xinto ri xabij, xatintoꞌ cꞌut,
—cächaꞌ. Cämic cꞌut are waꞌ ri utzalaj kꞌij riꞌ, cämic cꞌu riꞌ ri kꞌij ri 
quixcowinic quirik ru tobanic ri Dios.

3 Cꞌo baꞌ jas mäkaꞌno ri xa cubano chi jun chic cätzakic, rech man 
cäbix tä ri man utz taj chrij ri cäkaꞌno chupatänixic ri Dios. 4 Xane cäkaj 
cäkakꞌalajisaj kib pa ronojel chi uj patänil tak re ri Dios. Kꞌalaj waꞌ aretak 
sibalaj cäkachajij paciencia chuchꞌijic ri cꞌäx, ri mebaꞌil, xukujeꞌ qꞌuia 
u wäch cꞌäxcꞌol. 5 Uj chꞌayom, xukujeꞌ uj cojom pa cheꞌ. Qui walijisam 
quib ri winak chkij, xukujeꞌ kaꞌnom cꞌäx tak chac. Qꞌuia mul elinak ka 
waram, xukujeꞌ ka rikom numic. 6 Xukujeꞌ ka kꞌalajisam chi uj patänil re 
ri Dios rumal chi chꞌajchꞌoj ri ka cꞌaslemal, rumal chi ketam ri kas tzij, 
cꞌo ka paciencia, cäkaꞌn utzil, xukujeꞌ rumal chi cꞌo ri Lokꞌalaj Espíritu 
pa kanimaꞌ, kas cꞌu quekaj nimalaj conojel. 7 Xukujeꞌ kꞌalaj waꞌ aretak 
cäkatzijoj ri kas tzij, cꞌo cꞌu ru chukꞌab ri Dios pa kanimaꞌ. Ri kanimaꞌ 
ri jicom ru yoꞌm ri Dios chke are waꞌ cäkacoj pa ri chꞌoj rucꞌ ri Itzel, 
xukujeꞌ che ka toꞌic kib. 8 Cꞌo jutak mul ri cäyiꞌ ka kꞌij, cꞌo cꞌu jutak mul 
ri xa tzel cujil wi. Cꞌo jutak mul ri utz ka tzijoxic cäbanic, cꞌo cꞌu jutak 
mul ri xa cujyokꞌic. Xukujeꞌ cꞌo jutak mul ri cäbix chke chi xa uj banal 
tak tzij, cꞌo cꞌu jutak mul ri cäbix chke chi cäkabij ri kas tzij. 9 Cꞌo jutak 
mul ri cäbix chke chi man etamtal tä ka wäch, pune kas tzij etamtal ka 
wäch. Cꞌo jutak mul ri cujopan cho ri cämical, xak cꞌu are uj cꞌasal na. 
Pune cäcꞌäjisax ka wäch, man uj cämisam tä cꞌut. 10 Pune cꞌo ri cuya 
bis chke, cujquicot amakꞌel ronojel kꞌij. Pune uj mebaꞌ, e qꞌuia cꞌut ri e 
kꞌinomarinak kumal. Pune are jeꞌ ta ne chi man cꞌo tä ri jastak ke, ronojel 
cꞌut tzꞌakat u wäch cꞌo kucꞌ.

11 Kachalal aj Corinto, ka bim ronojel chiwe chi sakil. Kas ka kꞌalajisam 
chiwäch ix ronojel ri cꞌo pa kanimaꞌ. 12 Ri uj man cꞌo tä chi jas ri mat ka 
bim chiwe ri cꞌo pa kanimaꞌ. Ix cꞌu riꞌ cꞌo na jas ri man i bim tä chke ri cꞌo 
pa iwanimaꞌ. 13 Quixinbochiꞌj, jeꞌ jas ri cuban jun tataꞌ chque ri ralcꞌual. 
Chikꞌalajisaj chnuwäch ri kas cꞌo pa ri iwanimaꞌ jeꞌ jas ri xinban in iwucꞌ 
ix.

Ri apóstol Pablo cubij chi uj riꞌ ri nimalaj rachoch ri Dios
14 Miban iwachiꞌl chque winak ri man e cojonelab taj, mixcꞌuli cꞌu cucꞌ. 

We je riꞌ quibano, man junam tä i wäch riꞌ quixcꞌojiꞌc. ¿A cärachiꞌlaj lo 
rib ri jicomal rucꞌ ri etzelal? ¿A rachiꞌl lo rib ri sakil rucꞌ ri kꞌekumal? 
¡Man jeꞌ tä riꞌ! 15 ¿A cäjunamataj lo u wäch ri Cristo rucꞌ ri Satanás? 
¿A cäjunamataj lo u wäch ri cojonel rucꞌ ri man cojonel taj? ¡Man jeꞌ 
taj! 16 ¿A cuyaꞌ lo cucꞌulaj rib ri nimalaj rachoch Dios cucꞌ ri tiox ri xa e 
banom cumal winak? ¡Man cuyaꞌ taj! Ix cꞌu riꞌ ri ix nimalaj rachoch ri 
cꞌaslic Dios, jeꞌ jas ri xubij ri Areꞌ:

Quincꞌoji na cucꞌ, quinwacat cꞌu na chquixol.
Quinoc na che ri qui Dios,
ri e areꞌ cꞌut queboc na che ri nu winak in,

—cächaꞌ.
17 Rumal riꞌ xukujeꞌ cubij ri Kajaw Dios:

Chixel cucꞌ we winak riꞌ,
chitasa cꞌu iwib chquij.

Cꞌo jas michapo ri äwas u chapic chiwe,
quixincꞌulaj cꞌu na.

 18 Quinoc cꞌu na che ri i Tat,
ri ix cꞌut quixoc na che tak

ri nu cꞌojol, nu miaꞌl,
—cächa ri Kajaw Dios ri cꞌo ronojel u wäch chukꞌab rucꞌ.

7  1 Je cꞌu riꞌ, lokꞌalaj tak kachalal, are waꞌ ri cuchiꞌj ri Dios chke. 
Rumal riꞌ rajwaxic cäkatas kib chrij ronojel äwas ri cutzꞌiloj ri ka 

cuerpo, xukujeꞌ ri kanimaꞌ. Kas kajacha ri ka cꞌaslemal pu kꞌab ri Dios, 
nim kila wi ri Areꞌ, kaxej cꞌu kib chuwäch.

Ri apóstol Pablo cäquicot cumal ri cojonelab aj Corinto
2 ¡Kas chujcꞌol baꞌ pa iwanimaꞌ! Man cꞌo tä yaꞌ jun ri kaꞌnom cꞌäx che, 

man cꞌo tä jun ri mat kaꞌnom ri utz rucꞌ, man cꞌo tä cꞌu jun ri ka subum. 
3 Man quinbij tä waꞌ chiwe chubixic chi cꞌo i mac. Nu bim cꞌu chiwe nabe 
canok chi ix cꞌäx pa wanimaꞌ. We cujcꞌasiꞌc, junam cujcꞌasiꞌc, we cꞌu 
cujcämic, junam cujcämic. 4 Cäcuꞌbi nu cꞌux chiwij. Sibalaj quinquicot 
iwumal. Chupam ronojel ri cꞌäx ri cäkariko xa sibalaj cäwalijisax ri 
wanimaꞌ, nim cꞌu ri quicotemal quinnaꞌ iwumal.

5 Tzaretak xujopan pa Macedonia man cꞌo tä jubikꞌ uxlanem ka rikom, 
xane ka rikom cꞌäx pa ronojel. Cꞌäxcꞌol je riꞌ, cꞌäxcꞌol je waꞌ, xukujeꞌ 
xpe chꞌoj cucꞌ niqꞌuiaj chic. Xak cꞌu ka xeꞌm kib. 6 Are cꞌu ri ka Dios 
ri cuwalijisaj canimaꞌ ri quebisonic, xuwalijisaj ri kanimaꞌ uj rumal ri 
ropanic ri Tito. 7 Man xuwi tä cꞌu rumal ri ropanic ri areꞌ, xane xukujeꞌ 
rumal chi ri ix iwalijisam ri ranimaꞌ ri areꞌ. Ri areꞌ xutzijoj chke chi 
sibalaj quiwaj quiwil ka wäch. Xukujeꞌ xubij chke chi sibalaj quixbisonic, 
chi sibalaj quixoc il wumal in. Rumal cꞌu riꞌ sibalaj xinquicot na.

8 Pune cꞌu ri wuj ri xintzꞌibaj bic xuya bis chiwe, man quinbison tä cꞌu 
in cämic chi xintzꞌibaj waꞌ chiwe. We cꞌu xinbison jubikꞌ, man naj tä riꞌ, 
rumal chi xinwilo chi man naj taj xixbison ix rumal ri wuj. 9 Cämic cꞌut 
quinquicotic, man rumal tä rech chi xinya bis chiwe, xane rumal chi 
ri bis ri xinaꞌ xubano chi xiqꞌuex ri i chomanic, xiqꞌuex cꞌu ri iwanimaꞌ. 
Ri ix xichꞌij ri bis, je riꞌ chi utz xilitaj waꞌ cho ri Dios. Je riꞌ man xa tä 
are jun cꞌäx ri xkaꞌn uj chiwe. 10 Ri bis ri cuchꞌij jun ri utz quilitaj cho 
ri Dios cubano chi jun winak cuqꞌuex ru chomanic, cuqꞌuex ri ranimaꞌ, 
curik cꞌu ru tobanic ri Dios. Man cuyaꞌ tä cꞌu cäkabisoj waꞌ. Are cꞌu ri 
bis ri cuya ruwächulew xa cucꞌam lok ri cämical. 11 Ri ix xichꞌij ri bis 
je riꞌ chi utz xilitaj waꞌ cho ri Dios. ¡Chiwilampe cꞌut ri xucꞌam lok waꞌ 
pa ri i cꞌaslemal! Xubano chi xichomaj rij ri xbanic, xikꞌalajisaj cꞌut jas 
ri i banom. Xubano chi xpe iwoyowal che ri ajmac, xukujeꞌ xixej iwib. 
Xubano chi quiwaj quiwil nu wäch. Xiya cꞌu i tzij chucꞌäjisaxic u wäch 
ri xbanow ri mac. Pa ronojel waꞌ xikꞌalajisaj chi man cꞌo tä i mac ix che 
ronojel ri xbantajic. 12 Je cꞌu riꞌ, aretak xintzꞌibaj bi ri wuj chiwe, man 
kas tä are tajin quinchomaj ri winak ri xmacunic, man are tä cꞌu ri xurik 
cꞌäx rumal, xane are cwaj chi kas quiwetamaj chuwäch ri Dios chi sibalaj 
quixoc il chke. 13 Rumal riꞌ cuꞌl ka cꞌux cämic.

Man xuwi tä waꞌ ri cuꞌl wi ka cꞌux, xane sibalaj cujquicot na aretak 
cäkilo chi nim ri quicotemal ri cꞌo pa ranimaꞌ ri Tito. Ri ix iwonojel 
sibalaj xitoꞌ rech man cꞌo tä bis xunaꞌ aretak xcꞌoji iwucꞌ. 14 Man xak tä 
cꞌu lokꞌ ri xinbij che ri Tito chi sibalaj quinquicot iwumal. Xane ronojel 
ri ka bim chiwe ix are kas tzij, jeꞌ cꞌut xukujeꞌ ri xkabij chiwij che ri Tito 
are kas tzij. Are laꞌ chi sibalaj cujquicot iwumal. 15 Más ix lokꞌ cꞌu na 
chuwäch ri Tito aretak cänaꞌtaj che chi iwonojel ix xibano jas ri xixutak 
wi, xukujeꞌ chi nim xiwil wi aretak xopan iwucꞌ, xicꞌulaj, man xiban tä 
cꞌu nimal chuwäch. 16 Sibalaj quinquicot na rumal chi cuyaꞌ kas cäcuꞌbi 
nu cꞌux chiwij.

Chiya ri cajwataj chque ri kachalal mebaꞌib

8  1 Cämic cꞌut, kachalal, cäkaj cäkabij chiwe jas u banom ri nimalaj 
u tokꞌob ri Dios pa qui wiꞌ ri kachalal cojonelab pa tak ri tinimit re 

Macedonia. 2 Ri e areꞌ, pune sibalaj qui rikom cꞌäx, sibalaj cꞌut xeboc il 

rumal, nim ri quicotemal cꞌo pa canimaꞌ. Pune sibalaj e mebaꞌ, qui yoꞌm 
qꞌuia sipanic ri xpe pa canimaꞌ jeꞌ ta ne e kꞌinomab. 3 Quinbij ri xinwilo, chi 
ronojel ri xecowin chuyaꞌic, are pa canimaꞌ xpe wi. Man xuwi tä cꞌu xquiya 
jampaꞌ ri xecowin che, xane xquicoj qui chukꞌab chuyaꞌic jubikꞌ chic. 4 Sibalaj 
xujquibochiꞌj chi cäkaya chque chi ri e areꞌ xukujeꞌ quetob chque ri kachalal 
ri cꞌo qui rajwaxic. 5 ¡Nim na ri xcaꞌno chuwäch ri xkachomaj uj chi quecowin 
che! Nabe xquijach quib pu kꞌab ri Kajaw Dios, te cꞌu riꞌ xquijach quib chke 
uj chunimaxic ri xkabij chque junam jas ru rayibal ri Dios. 6 Rumal riꞌ xkataꞌ 
tokꞌob che ri Tito chi cutakej u banic ru chaplem lok, are ru mulixic chixol 
ri tobanic ri cäpe pa iwanimaꞌ. 7 Ri ix cꞌut nim ri i banom pa ronojel: sibalaj 
quixcojonic, sibalaj quixnaꞌwic queitijoj ri winak, sibalaj cꞌo iwetambal, 
sibalaj quixoc il che ronojel, xukujeꞌ sibalaj cujiwaj. Rumal riꞌ rajwaxic baꞌ 
xukujeꞌ chi nim chibana che qui toꞌic ri kachalal ri cꞌo qui rajwaxic.

8 Man are tä jun takanic waꞌ ri tajin quinya chiwe. Xuwi cwaj chi 
quiwetamaj ri tajin cäcaꞌn niqꞌuiaj cojonelab chic ri sibalaj cäcaj 
quetobanic rech cäkꞌalajinic we kas tzij queiwaj ix ri kachalal. 9 Iwetam 
chi cꞌu ix ri nimalaj tokꞌob ri xuban ri Kajaw Jesucristo chiwe. Ri Areꞌ 
kꞌinom, xuban cꞌu mebaꞌ che rib chubanic utzil chiwe, rech rumal ru 
mebaꞌil ri Areꞌ ri ix quixkꞌinomaric.

10 Chubanic utzil chiwe quinya ri nu chomanic chrij ronojel waꞌ. Ri ix 
junabir utz xibano xichap lok u banic we utzil riꞌ. Man xak tä cꞌu xichap u 
banic waꞌ, xane rucꞌ nimalaj quicotemal xiban waꞌ. 11 Cämic cꞌut chitakej 
u banic waꞌ cꞌä quiqꞌuis na u wäch rucꞌ nimalaj quicotemal jas ri i banom 
petinak lok. Chiya baꞌ jas ri quixcowin che, jas ri cꞌo iwucꞌ. 12 We jun 
winak kas cꞌo ru rayibal chuyaꞌic ri tobanic, ri Dios cucꞌamowaj riꞌ ri 
sipanic joropaꞌ ri cꞌo rucꞌ. Ri Areꞌ man cutaꞌ tä ri man cꞌo tä rucꞌ jun.

13 Man are tä cwaj chi xa ix quixcanaj can pa mebaꞌil rumal ri qui toꞌic 
niqꞌuiaj chic. 14 Ri cwaj in are laꞌ chi junam ri jastak iwe cꞌolic. Cämic 
ri ix cꞌo ri jastak iwe che qui toꞌic niqꞌuiaj chic chupam ri qui rajwaxic. 
Cäpe cꞌu na ri kꞌij aretak cꞌo na ri i rajwaxic ix. Ri e areꞌ cꞌut quixquitoꞌ 
na ix aretak cꞌo i rajwaxic. Je riꞌ junam ri tewchibal quiriko. 15 Are je waꞌ 
jas ri cubij ru Lokꞌ Pixab ri Dios ri Tzꞌibtalic: “Ri jun ri qꞌuia xuriko, man 
xocꞌow tä u wiꞌ ri xcanaj rucꞌ. E cꞌu ri jun ri man qꞌuia taj xuriko, xak are 
xubana che,” —cächaꞌ.

Waral cäkil wi jachin tak ri xetak bi che rachiꞌl ri Tito
16 Maltiox che ri Dios rumal chi xuya pa ranimaꞌ ri Tito chi sibalaj coc 

il chiwe jas ri quinban in. 17 Ri are cꞌut xunimaj jas ri xintak wi. Rumal 
chi ri areꞌ xukujeꞌ sibalaj coc il chiwe, are craj cäril chi na i wäch. Rumal 
riꞌ cämic pa ranimaꞌ cäpe wi ri queꞌc, copan na iwucꞌ.

18 Junam rucꞌ ri Tito tajin cäkatak bi jun kachalal chic. Ri kachalal riꞌ 
sibalaj utz quechꞌaw conojel ri kachalal cojonelab chrij rumal chi sibalaj 

utz u banom chutzijoxic ri Utzalaj Tzij re ri Evangelio. 19 Man xuwi tä 
waꞌ, xane xukujeꞌ are ri areꞌ ri xquichaꞌ ri kachalal cojonelab che kachiꞌl 
pa ri ka binem che ka toꞌic pa we chac riꞌ ri tajin cäkaꞌno chunimarisaxic 
u kꞌij ri Dios xukujeꞌ chucꞌutic chi sibalaj quixquicot chubanic ri utzil. 
Waꞌ we chac riꞌ are ru yaꞌic ri cäpe pa ranimaꞌ jun che qui toꞌic ri cꞌo qui 
rajwaxic. 20 Je riꞌ tajin cäkaꞌno rech man cꞌo tä jun cubij tzij chkij rumal 
rech we nimalaj sipanic riꞌ ri tajin cäkamulij. 21 Tajin cäkacoj ka chukꞌab 
chubanic ri kas takal u banic, man xuwi tä chuwäch ri Dios, xane xukujeꞌ 
chquiwäch ri winak.

22 Cucꞌ ri e areꞌ tajin cäkatak bi jun kachalal chic ri kilom chi sibalaj 
coc il chubanic ronojel. Cämic cꞌut sibalaj cäquicotic rumal chi kas 
cäcuꞌbi u cꞌux chiwij. 23 We cꞌo jachin jun cꞌo jas cutaꞌ chrij ri Tito, chibij 
che chi are wachiꞌl ri junam cächacun wucꞌ che i patänixic ix. We cꞌo jun 
cꞌo jas cutaꞌ chquij tak ri niqꞌuiaj kachalal chic, chibij che chi ri e areꞌ e 
takowinak bi ri kachalal cojonelab, xukujeꞌ chi cäquinimarisaj u kꞌij ri 
Cristo. 24 Rumal riꞌ, chicꞌutu baꞌ chi kas tzij queiwaj ri e areꞌ. Je riꞌ rech 
cäquetamaj conojel ri kachalal cojonelab. Xukujeꞌ rech quetam chi man 
xak tä lokꞌ cäkabij chi cujquicot uj iwucꞌ.

Ri cojonelab aj Corinto quetob chque ri kachalal ri cꞌo qui rajwaxic

9  1 Chrij cꞌu ri puak ri cämulix che qui toꞌic ri kachalal cojonelab, kas 
tzij chi man rajwaxic tä chi cꞌo na ri quintzꞌibaj bi chiwe. 2 Je riꞌ, 

rumal chi wetam chic chi cꞌo ri utzalaj i rayinic che qui toꞌic. Amakꞌel 
cꞌut quinquicot chubixic waꞌ chque ri cojonelab aj Macedonia chi ri ix, ri 
ix aj Acaya, sibalaj quiwaj quixtobanic. Junabir cꞌut i chaplem lok u banic 
waꞌ. E qꞌuia cꞌut chque ri aj Macedonia ri sibalaj xyactaj canimaꞌ rumal 
ri nimalaj quicotemal ri cꞌo pa iwanimaꞌ ix. 3 Pune je riꞌ, e nu takom cꞌu 
bi ri kachalal riꞌ iwucꞌ rech kas jeꞌ quelic jas ri utz ri nu bim chiwij chrij 
we tobanic riꞌ. Quel cubij chi kas tzij quiban u banic iwib che qui toꞌic 
ri kachalal jas ri nu bim canok. 4 We ne e cꞌo jujun aj Macedonia quebeꞌ 
wucꞌ in, te cꞌu riꞌ aretak cujopanic mäjaꞌ quimulij we tobanic riꞌ. We je riꞌ, 
xa quel na ka qꞌuixbal uj riꞌ rumal chi sibalaj ka cuꞌbam ka cꞌux chiwij. 
E ta cꞌu lo ri ix, ¿a mat quel na i qꞌuixbal riꞌ? 5 Rumal riꞌ tzrajwaxic wi 
xintaꞌ tokꞌob chque ri kachalal chi queopan iwucꞌ nabe rech quixquitoꞌ 
chumulixic apan ri sipanic ri i bim chi quiya petinak lok. Je riꞌ ri sipanic 
ri quimulij cꞌo chic aretak cujopanic, kꞌalaj cꞌut chi xpe pa ri iwanimaꞌ, 
man xa tä cäkatokꞌij na chiwe.

6 Chnaꞌtaj waꞌ chiwe: Jachin ri man nim taj cutico, man nim tä riꞌ ri 
cuyaco. Jachin cꞌu ri nim cutico, nim na riꞌ ri cuyaco. 7 Chijujunal baꞌ 
chiya jampaꞌ ri cäpe pa iwanimaꞌ, man rucꞌ tä bis, man xa tä cätokꞌix 
chiwe, rumal chi ri Dios lokꞌ cäril wi jachin ri cuya rucꞌ quicotemal. 8 Ri 
Dios cäcowinic cuya ronojel u wäch nimak tak tewchibal chiwe rech je 

riꞌ amakꞌel cꞌo ronojel ri cajwataj chiwe, xukujeꞌ rech sibalaj cꞌo na iwe 
ronojel ri rajwaxic chubanic ronojel u wäch utzil. 9 Ru Lokꞌ Pixab ri Dios 
ri Tzꞌibtalic cubij:

U yoꞌm qꞌuia u wäch tobanic
chque ri mebaꞌib.

Ri utzil ri cubano man cꞌo tä u qꞌuisic,
—cächaꞌ. 10 Ri Dios ri cuya ri ijaꞌ ri cätiquic, ri cuya ronojel u wäch 
ri cätijic, cuya na ronojel ri cajwataj chiwe che tak ri i ticoꞌn, xukujeꞌ 
queuqꞌuiyisaj na rech sibalaj quewächinic. Je riꞌ rech quixcowinic quiban 
ronojel u wäch utzil. 11 Je riꞌ ri ix cꞌo na ronojel u wäch kꞌinomal iwucꞌ rech 
quixcowinic quisipaj ri cäpe pa iwanimaꞌ. Rumal cꞌu kech uj ri cujcꞌamow 
bi ri puak, ri kachalal ri cäquicꞌam na ri sipanic ri quitak bic sibalaj 
cäquiya na maltioxinic che ri Dios. 12 Je riꞌ, rumal chi aretak cäkaya we 
tobanic riꞌ chque ri kachalal man xuwi taj cäkaya ri rajwaxic chque, xane 
rumal waꞌ tajin cäkaꞌno chi ri e areꞌ sibalaj cäquiya na maltioxinic che ri 
Dios. 13 Ri e areꞌ cäquiya na u kꞌij ri Dios. We tobanic riꞌ cucꞌut chquiwäch 
ri e areꞌ chi ri ix sibalaj quixniman che ri Utzalaj Tzij re ri Evangelio ri 
cätzijox chrij ri Cristo. Xukujeꞌ cäquinimarisaj na u kꞌij ri Dios rumal ri 
tobanic ri xpe pa iwanimaꞌ chque ri e areꞌ, xukujeꞌ chque conojel. 14 Cäcaꞌn 
cꞌu na orar pi wiꞌ, sibalaj lokꞌ cꞌut quixquil na rumal chi kꞌalaj ri nimalaj u 
tokꞌob ri Dios ri i rikom. 15 Kamaltioxij baꞌ che ri Dios ri u sipam chke, ri 
sibalaj lokꞌ, ri man cꞌo tä jeꞌ wi, ri man cäkarik tä tzij chumaltioxixic.

Ri apóstol Pablo cubij chi yoꞌm takanic pu kꞌab rumal ri Kajaw Dios

10  1 In waꞌ, ri Pablo, quixinbochiꞌj rumal ri nimalaj u tokꞌob ri 
Cristo, xukujeꞌ rumal ri nimalaj rutzil ranimaꞌ. Cäbixic chi aretak 

in cꞌo iwucꞌ sibalaj man quinban tä nimal. Cäbix cꞌut chi aretak man in 
cꞌo tä iwucꞌ co quixinchꞌabej bi pa tak ri nu wuj ri quintzꞌibaj bi chiwe. 
2 Quixinbochiꞌj baꞌ chi aretak quinopan iwucꞌ, micoj i chukꞌab chwe rech 
cꞌäx quinchꞌaw chque jujun chiwe ix ri cäquibij chi man utz tä ri cäkaꞌn 
pa ri ka cꞌaslemal. Cäquibij chi xa are cäkaꞌno jas ri cäcaꞌn ri winak 
ajuwächulew. Quinya cꞌu nu tzij in chi quintacꞌaba wib chquiwäch waꞌ 
we winak riꞌ. 3 Kas tzij chi ri uj xak uj winak. Man cujchꞌojin tä cꞌut jas 
ri winak ajuwächulew. 4 Je riꞌ, rumal chi aretak cujchꞌojinic man jeꞌ tä 
cujchꞌojinic jas ri quechꞌojin ri winak, xane are cäkacoj ri chukꞌab ri u 
yoꞌm ri Dios chke chusachic u wäch apachique ri cäquicoj ri winak che 
qui toꞌic quib. 5 Je riꞌ cujcowinic cäkasach u wäch apachique tzijtal ri 
cäquiyac ri winak chkij, xukujeꞌ apachique u wäch kꞌatebal ri rucꞌ nimal 
cäquicojo rech ri winak man kas tä cäquetamaj u wäch ri Dios. Cäkachap 
na ronojel ri qui chomanic ri winak, cäkaya cꞌu pu kꞌab ri Cristo rech 
queniman che ri Areꞌ. 6 Aretak cꞌut ri ix iwetam chic jas riꞌ ri kas cojonic, 
cäkaya ka tzij chucꞌäjisaxic qui wäch ri man queniman taj.

7 Ri ix are queiwil ri winak jas ri qui bantajic. We cꞌo jun cunaꞌ pa 
ranimaꞌ chi kas rech ri Cristo, kas cuchomaj baꞌ chi jas ri areꞌ rech ri 
Cristo ri uj xukujeꞌ uj rech ri Cristo. 8 Pune baꞌ quinya jubikꞌ u wiꞌ ri 
takanic ri cꞌo pa ka kꞌab, man quinqꞌuix taj. Yoꞌm cꞌu we takanic riꞌ pa 
ka kꞌab rumal ri Kajaw Dios rech cäcꞌoji u chukꞌab ri i cojonic. Man are 
tä cꞌu chusachic i wäch. 9 Man cwaj taj chi quichomaj chi xa quixinxibij 
cumal tak ri nu wuj. 10 Cäbixic chi sibalaj cꞌäx quinchꞌaw chiwe pa tak ri 
nu wuj, chi sibalaj cꞌäx cätak ri tzij ri cꞌo chupam. Cäbix cꞌut chi aretak 
in cꞌo iwucꞌ man cꞌo tä nu chukꞌab, xukujeꞌ ri nu tzij xa tzel cätatajic. 
11 Jachin cꞌu ri cäbin waꞌ we tzij riꞌ rajwaxic cäretamaj chi jas ri cujchꞌaw 
pa tak ri ka wuj ri ka takom bi chiwe aretak naj uj cꞌo wi, je riꞌ xukujeꞌ 
cujchꞌaw na aretak uj cꞌo iwucꞌ chwinakil.

12 Man cucochꞌ tä kanimaꞌ cäkajunamaj kib cucꞌ jujun ri xa cäquiya 
qui kꞌij chbil quib o cäkaꞌn ke jas ri cäcaꞌn ri e areꞌ. We winak riꞌ xa qui 
conil cäcaꞌno aretak xak e areꞌ quebinic chi utz ri tajin cäcaꞌno, aretak 
cäquijunamaj quib ri jun rucꞌ ri jun chic. 13 Ri uj man cäkaꞌn tä nimal che 
jachique ri man yaꞌtal tä chke. Ri Dios are cäcꞌutuw na chkawäch jawijeꞌ 
rajwaxic cujtäni wi chutzijoxic ru Lokꞌ Pixab ri Areꞌ. Are cꞌu yoꞌwinak 
chke chi cujopan iwucꞌ ix pa Corinto. 14 Rumal riꞌ man xujel tä chrij ri 
yaꞌtal chke. Are ta je riꞌ, we ta mat uj riꞌ ri uj cꞌolinak chic iwucꞌ. Are cꞌu 
ri uj ri xujopan iwucꞌ nabe chutzijoxic ri Utzalaj Tzij re ri Evangelio chrij 
ri Cristo. 15 Man cäkaꞌn tä nimal che ri chac ri caꞌnom niqꞌuiaj chic, ri jeꞌ 
ta ne ri uj, uj banowinak waꞌ. Xane cäkayej chi ri ix quixcojon na más. 
Rumal chi we je riꞌ quibano, cujcowinic cujchacun na más chixol. Man 
cujel tä cꞌu chrij ri yaꞌtal wi chke. 16 Te cꞌu riꞌ cäkachomaj cujel chi na 
apan rech cäkatzijoj na ri Utzalaj Tzij re ri Evangelio pa tak ri niqꞌuiaj 
tinimit chic ri e cꞌo apan jelaꞌ chiwe ix. Man cäkaꞌn tä cꞌu nimal che ri 
chac ri u banom jun chic.

17 Jachin ri kas craj cunimarisaj rib, are chunimarisaj rib rumal ri u 
banom ri Kajaw Dios. 18 Je riꞌ, rumal chi ri winak ri utz quilitaj wi man 
are tä riꞌ ri utz cächꞌaw chrij chbil rib, xane are ri cäyiꞌ u kꞌij rumal ri 
Dios.

Ri apóstol Pablo cächꞌaw chquij ri juleꞌ winak 
ri cäcaꞌn che quib chi e apóstoles

11  1 ¡Cwaj ta ne in chi quinicuy na jubikꞌ, pune baꞌ jeꞌ quinchꞌawic 
jas jun conalaj winak! Chibana baꞌ tokꞌob, chinicuyu baꞌ. 2 Sibalaj 

quinnaꞌ cꞌäx pa wanimaꞌ chiwe. Are cꞌu ri Dios yoꞌwinak waꞌ we cꞌäx riꞌ 
pa wanimaꞌ. Je riꞌ, rumal chi ri ix, ix nu yoꞌm chi che cꞌulanem rucꞌ ri 
Cristo. Are cꞌu cwaj quixintacꞌaba chuwäch ri Areꞌ jeꞌ jas jun kꞌapoj ali ri 
xuwi rucꞌ Areꞌ cäcꞌuli wi. 3 Quinxej cꞌu wib we ne jeꞌ quibano jas ri xuban 
ri Eva ri xsub rumal ri cumätz rucꞌ ri itzel u noꞌj. We ne rucꞌ jubikꞌ quiya 

iwib pa subic, man rucꞌ tä cꞌu ri i chomanic, man rucꞌ tä ronojel iwanimaꞌ 
quixpatänin che ri Cristo. 4 Ri ix cꞌut sibalaj utz quiban che qui cꞌulaxic 
ri winak ri cäquitzijoj jun Jesús chic ri man junam tä rucꞌ ri cäkatzijoj 
uj chiwe. Xukujeꞌ sibalaj utz u cꞌamic jun espíritu chic quibano ri man 
junam tä rucꞌ ri i cꞌamowam chic. Xukujeꞌ quixcojon che jun evangelio 
chic ri man junam tä rucꞌ ri Utzalaj Tzij re ri Evangelio chrij ru tobanic ri 
Dios ri ka tzijom uj chiwe. 5 Quinchomaj cꞌut chi man are tä nim na qui 
banic chnuwäch in we juleꞌ apóstoles riꞌ ri man kas e apóstoles, ri ix teren 
chquij. 6 Pune baꞌ ri in man kas tä rucꞌ utzil quinchꞌawic, ri wetamanic 
cꞌut man jeꞌ tä riꞌ. Ka cꞌutum cꞌu waꞌ chiwäch ix amakꞌel pa ronojel ri 
kaꞌnom.

7 ¿A xa ta cꞌu lo man utz tä xinbano aretak xintzijoj ri Utzalaj Tzij re ri 
Evangelio chiwe, man cꞌo tä jas xintokꞌij chiwe? ¡Man jeꞌ taj! Xinkasaj cꞌu 
nu kꞌij in chbil wib chubanic utzil chiwe, rech cänimar i kꞌij ix. 8 Xincꞌam 
puak chque niqꞌuiaj kachalal cojonelab chic aretak xintoj cumal rech 
quincoj waꞌ che i patänixic ix. 9 Aretak xincꞌoji iwucꞌ, man cꞌo tä latzꞌ 
xinya che jachin jun chiwe aretak cꞌo nu rajwaxic. Ri xajwataj chwe are 
cꞌu xeyoꞌw ri kachalal ri xepe pa Macedonia. Je riꞌ xinchajij wib rech man 
cꞌo tä latzꞌ xinya chiwe. Jeꞌ cꞌu quintakej na u banic waꞌ. 10 Kas jiquil ri 
wanimaꞌ, jeꞌ jas ri kas tzij chrij Cristo ri wetamam, chi pa tak ri tinimit re 
ri Acaya man cꞌo tä jun ri cäcowinic quesan na chwe ri quicotemal riꞌ ri 
quinnaꞌ pa ri wanimaꞌ. 11 ¿Jas che jeꞌ quinbij waꞌ? ¿A xa lo man quixwaj 
taj? ¡Man jeꞌ tä riꞌ! Ri Dios retam chi sibalaj quixwaj.

12 Ri tajin quinbano, quintakej cꞌu na u banic waꞌ, rech man quinya tä 
chque ri niqꞌuiaj winak chic ri teꞌ xinbij chiwe chi cäcaꞌn que jas ri cäkaꞌn 
uj. Je riꞌ rech man cꞌo tä cäcaꞌn wi nimal, rech man quequicot tä na jas ri 
cujquicot wi uj. 13 E areꞌ cꞌu tak waꞌ ri xak cäquibij chi e apóstoles, winak 
ri xak quequisub niqꞌuiaj chic, ri cäcaꞌn che quib chi e apóstoles, chi e 
areꞌ u takoꞌn ri Cristo. 14 Man cajmabal tä cꞌu waꞌ, rumal chi ri Satanás 
cuban che rib chi are jun ángel re sakil. 15 Rumal riꞌ man cajmabal tä riꞌ 
chi ri patänil tak re ri Satanás xukujeꞌ cäcaꞌn che quib chi e banal tak 
utzil. Aretak cꞌut cäpe ri qꞌuisbal re ri qui cꞌaslemal we winak riꞌ, ri tojbal 
re ri cäcaꞌno are coc na chquij.

Ri apóstol Pablo cutzijoj ri cꞌäx ri u rikom rumal ru patänixic ri Dios
16 Jumul chic quinbij chiwe: Cꞌo jun muchomaj chi xa in elinak chꞌuj. 

We cꞌu je waꞌ quichomaj, chiya baꞌ chwe chi quinchꞌaw iwucꞌ jeꞌ jas jun 
chꞌuj achi, rech ri in cuyaꞌ quinnimarisaj jubikꞌ wib. 17 Ri tajin quinbij 
chanim riꞌ man are tä ri Dios in takowinak chubixic, xane rucꞌ nu chꞌujlal 
tajin quinbij waꞌ, jeꞌ ta ne chi kas tzij xa tajin quinnimarisaj wib. 18 Rumal 
chi e qꞌuia ri cäquinimarisaj quib che ri jastak rech ruwächulew, ri in 
xukujeꞌ quinnimarisaj na wib. 19 Rumal chi ri ix sibalaj cꞌo ri i noꞌj, utz 

cꞌu quiban che qui cꞌulaxic ri winak ri xa e chꞌuj. 20 Ri ix sibalaj utz 
quiban che qui cꞌulaxic ri winak ri quixquitak che qui patänixic, ri xak 
cäquichꞌac puak chiwij, ri quesubun chiwe rucꞌ nimal rech cäcaꞌn que 
chiwe, ri tzel quixquil wi, ri xukujeꞌ quixquichꞌay chipalaj. 21 Pune baꞌ 
quinqꞌuixic, quinbij chi ri uj man cꞌo tä ri ka cꞌaꞌnal chubanic waꞌ.

Apachique cꞌu ri man cäquixej tä wi quib ri e areꞌ che, ri in xukujeꞌ 
man quinxej tä wib che. Xa baꞌ quinchꞌaw jas jun chꞌuj. 22 ¿A hebreos ri e 
areꞌ? Ri in xukujeꞌ in hebreo. ¿A e winak aj Israel ri e areꞌ? Ri in xukujeꞌ 
in aj Israel. ¿A are ri Abraham qui mam ri e areꞌ? Ri in xukujeꞌ are nu 
mam ri Abraham. 23 ¿A e patänil tak re ri Cristo ri e areꞌ? Ri in sibalaj 
quinpatänij na ri Cristo chquiwäch ri e areꞌ, pune baꞌ jeꞌ quinchꞌaw jas jun 
chꞌuj aretak jeꞌ quinbij waꞌ. Nim na ri chac nu banom chquiwäch ri e areꞌ, 
qꞌuia mul cꞌut nu rikom chꞌayic chquiwäch ri e areꞌ, qꞌuia mul in cojom 
pa cheꞌ chquiwäch ri e areꞌ, qꞌuia mul cꞌut tzucum nu cämisaxic cumal 
ri winak. 24 Job mul xintij ri juwinak belejlajuj chꞌayic cumal ri winak aj 
Israel. 25 Oxmul in chꞌayom rucꞌ cheꞌ cumal ri romanos, jumul cꞌut xinban 
chabaj. Oxmul xkaj ri barco ri in benak wi chuxeꞌ ri jaꞌ. Jumul riꞌ xincꞌoji 
jun kꞌij rucꞌ jun akꞌab puwiꞌ ri nimalaj uwojaꞌ re ri mar. 26 Qꞌuia mul nu 
banom binem. Xa jubikꞌ cꞌut man in cäminak pa tak nimak tak jaꞌ, xa 
jubikꞌ man in cäminak cumal tak elakꞌomab, cumal ri nu winakil in o 
cumal estranjerab. Xa jubikꞌ man in cäminak pa tak tinimit, pa tak juyub, 
pa ri mar, xukujeꞌ cumal ri winak ri xak cäquibij chi e kachalal. 27 Sibalaj 
nu rikom cꞌäx pa tak chac ri cuya nimalaj cosic, qꞌuia mul cꞌut elinak nu 
waram. Nu rikom numic, xukujeꞌ chakiꞌj chiꞌ. Qꞌuia mul man cꞌo tä nu 
wa. Nu rikom cꞌäx rumal ri tew, man xuban tä cꞌu ri watzꞌiak.

28 Man xuwi tä cꞌu waꞌ ri cꞌäx ri nu rikom, xane ronojel kꞌij sibalaj 
quinoc il chque tak conojel ri kachalal cojonelab. 29 We cꞌo jachin jun 
ri man cꞌo tä u chukꞌab, quinnaꞌ waꞌ pa wanimaꞌ chi jeꞌ ta ne in riꞌ man 
cꞌo tä nu chukꞌab. We cꞌo jachin jun ri xban che chi cätzakic xa rumal ri 
cuban jun chic, ri in quinqꞌuixic, xukujeꞌ cäpe woyowal. 30 We rajwaxic 
quinnimarisaj wib, quinnimarisaj na wib rumal ri cäcꞌutuwic chi man cꞌo 
tä nu chukꞌab. 31 Ri Dios, ru Tat ri Kajaw Jesucristo, ri takal che chi cäyiꞌ 
u kꞌij amakꞌel ronojel kꞌij pa tak ri kꞌij ri junab ri quepetic, ri Areꞌ retam 
chi kas tzij ri quinbij. 32 Aretak xincꞌoji pa ri tinimit Damasco, ri kꞌatal 
tzij ri cäpatänin che ri tat Aretas ri nim takanel xeucoj chajinelab chiꞌ ri 
u chiꞌ tak be re ri tinimit Damasco che nu cꞌamic bi pa cheꞌ. 33 Xinkasax 
cꞌu bi pa jun chicäch rucꞌ jun colob pa jun wentana ri cꞌo pa ri tapya ri cꞌo 
chrij ri tinimit. Xa je riꞌ man xinkaj tä pa qui kꞌab.

Ri apóstol Pablo cutzijoj ri cꞌutum chuwäch rumal ri Dios

12  1 Man cꞌo tä cuchꞌac jun we cunimarisaj rib. Pune je riꞌ, rajwaxic 
wi chi quintzijon chrij ri xucꞌut ri Kajaw Jesús chnuwäch, ri 

b 12:2 Ri achi riꞌ are ri Pablo mismo. 

xkꞌalajisax rumal. 2 Wetam u wäch jun achi b ri cojonel che ri Cristo, xqueꞌ 
cajlajuj junab waꞌ xcꞌam bi cꞌä pa ri urox caj. Man wetam tä cꞌut we xcꞌam 
bi chwinakil o man chwinakil taj. Xuwi ri Dios retam. 3 Wetam cꞌut chi ri 
achi riꞌ xcꞌam bi chicaj. We chwinakil xcꞌam bic o man chwinakil taj, man 
wetam tä waꞌ. Xuwi ri Dios retam. 4 Xcꞌam cꞌu bi we achi riꞌ pa ri jeꞌlalaj 
cꞌolibal “paraíso” u biꞌ, jawijeꞌ xeuta wi tzij ri man etamtal taj, ri man 
yaꞌtal tä che jun winak cubij. 5 Ri in quincowinic quinnimarisaj wib che 
jun achi jas ri achi riꞌ, ri in cꞌut man quinnimarisaj tä wib, xane xak xuwi 
quinnimarisaj wib che ronojel ri cäcꞌutuwic chi man cꞌo tä nu chukꞌab. 
6 Pune ta cꞌu ri in cwaj quinnimarisaj wib, man xa tä cꞌu jun conil riꞌ 
rumal chi xuwi are tajin quinbij ri kas tzij. Man quinban tä cꞌut rech 
man cꞌo tä jun cuchomaj chi sibalaj nim na nu banic chuwäch ri cärilo 
quinbano o ri cuto chi quinbij.

7 Rech man quinnimarisaj tä wib che ri xukꞌalajisaj ri Dios chnuwäch, 
ri sibalaj e cajmabal waꞌ, xyaꞌtaj jun cꞌäxalaj yabil chwe ri jeꞌ ta ne jun 
qꞌuix ri chꞌiquil che ri nu cuerpo. Jun yabil waꞌ, ru takom lok ri Satanás 
chubanic cꞌäx chwe. 8 Oxmul nu bochiꞌm ri Dios. Xintaꞌ che chi cäresaj 
waꞌ we cꞌäx riꞌ pa ri nu cuerpo. 9 U bim cꞌu ri Dios chwe: “Ri nu tokꞌob 
ri cꞌo pa wiꞌ xuwi waꞌ ri rajwaxic chawe. Kas kꞌalaj cꞌu na ri nu chukꞌab 
aretak ri winak man cꞌo tä u chukꞌab ri areꞌ,” —xcha chwe. Rumal riꞌ 
quinquicotic chi man cꞌo tä nu chukꞌab, rech cäkꞌalajin ru chukꞌab ri 
Cristo pa ri nu cꞌaslemal. 10 Rumal riꞌ quinquicotic chi man cꞌo tä nu 
chukꞌab, quinquicotic pune quinyokꞌic, pune man cꞌo ri cajwataj chwe, 
pune cäban cꞌäx chwe cumal ri winak, pune quinrik cꞌäxcꞌol rumal ru 
patänixic ri Cristo. Je riꞌ, rumal chi aretak man cꞌo tä nu chukꞌab are chiꞌ 
quinnaꞌ chi kas cꞌo nu chukꞌab.

Ri apóstol Pablo sibalaj coc il chque ri kachalal cojonelab aj Corinto
11 Jeꞌ xinbantaj jun chꞌuj aretak xinnimarisaj wib chbil wib. Ix cꞌut 

xinitakchiꞌj chi jeꞌ quinbano. Are cꞌu ix riꞌ ri rajwaxic quinimarisaj nu 
kꞌij. Man are tä cꞌu nim na qui banic chnuwäch in ri juleꞌ tak apóstoles 
riꞌ ri i terenem ix, pune baꞌ man nim tä nu banic in chiwäch ix. 12 Ri 
chac ri xinban iwucꞌ rucꞌ nimalaj paciencia, are xbantaj waꞌ cucꞌ nimak 
tak cꞌutbal, etal, xukujeꞌ cajmabal ri xcꞌutuwic chi kas tzij in apóstol. 
13 Man are tä cꞌu nim na xeinwil wi ri niqꞌuiaj tak kachalal cojonelab 
chic chiwäch ix. ¿A xa cꞌäx quinaꞌ ix chwe rumal chi man xintaꞌ tä ri nu 
rajwaxic chiwe? We cꞌu are je riꞌ, xa baꞌ chisacha nu mac che ri cꞌäx ri 
xinban chiwe.

14 Cämic cꞌut nu banom chi u banic wib rech quinopan iwucꞌ 
churoxmul. Man quinya tä cꞌu latzꞌ chiwe. Man are tä cꞌu quintzucuj 

2 CORINTIOS 12

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



407

ri cꞌo iwucꞌ, xane ix riꞌ ri quintzucuj. Are cꞌu ri nan tat ri rajwaxic 
cäquichꞌac puak che qui tzukic ri calcꞌual, man are tä ri alcꞌualaxelab ri 
rajwaxic cäquichꞌac puak che ri qui nan qui tat. 15 Ri in rucꞌ quicotemal 
quinsach na ri cꞌo wucꞌ. Quinya cꞌu nu tzij, quinrik na in apachique u 
wäch cꞌäx chubanic utzil chiwe. Pune baꞌ quinwilo chi aretak sibalaj 
quixwaj na, ri ix man kas tä quiniwaj in.

16 E cꞌo cꞌu jujun ri pune cäquichꞌobo chi man xinya tä latzꞌ chiwe, 
cäquibij chi xa xixinsubu rech quixkaj pa nu kꞌab. 17 ¿A xa ta cꞌu xixinsub 
rumal jun chque ri xeintak bi iwucꞌ? ¡Man jeꞌ taj! 18 Xintaꞌ tokꞌob che ri 
Tito chi copan na iwucꞌ, xukujeꞌ xintak bi ri jun kachalal chic rucꞌ. ¿A 
xa ta cꞌu xixusub ri Tito? ¿A mat kas tzij chi junam ka noꞌj ri uj quieb, 
xukujeꞌ junam ri kanimaꞌ? ¡Jeꞌ, je riꞌ!

19 We ne ri ix quichomaj chi xa tajin cäkatoꞌ kib chiwäch. ¡Man jeꞌ tä 
cꞌu riꞌ! Xane chuwäch ri Dios tajin cujtzijon wi pa ru biꞌ ri Cristo. Lokꞌalaj 
tak kachalal, ronojel cꞌu waꞌ ri cäkaꞌno, cäkaꞌn waꞌ rech ri ix cäcꞌoji 
u chukꞌab ri i cojonic. 20 Quinoc il chiwe chi aretak quinopan iwucꞌ 
quinriko chi man jeꞌ tä i banom jas ri cwaj in, xukujeꞌ chi ri in man jeꞌ tä 
nu banic in jas ri quiwaj ix. Quinoc il chiwe chi quinrik ne chi cꞌo chꞌoj 
chixol, chi cꞌäx quinaꞌ chbil tak iwib, chi cꞌo iwoyowal, chi quinrik ne chi 
xuwi quitzucuj ri utz chiwe ix, man quitzucuj tä cꞌu ri utz chque niqꞌuiaj 
chic, chi quiyac tzijtal, chi quibij tzij chbil tak iwib, chi quiban i nimal, 
chi i tuquim cꞌu iwib. 21 Quinoc il chiwe chi aretak quinopan chi jumul 
iwucꞌ, ri nu Dios cäresaj nu qꞌuixbal rumal iwech, quinokꞌ cꞌu riꞌ rumal 
chi e qꞌuia chiwe ri tzojer lok e macuninak, man qui yoꞌm tä cꞌu can u 
banic ronojel u wäch mac ri äwas u banic cho ri Dios xukujeꞌ chquiwäch 
ri winak, xane xak are cäcaꞌn na jas ri cäcaꞌn ri tzꞌiꞌ ri xak cäquirik quib, 
man cꞌo tä qui pixab, cäcaꞌn cꞌu que ronojel u wäch etzelal jachique ri utz 
cäquil wi.

Ri apóstol Pablo queupixbaj ri cojonelab, cuya cꞌu bi rutzil qui wäch

13  1 Are baꞌ urox mul waꞌ ri quinopan iwucꞌ. Ronojel ri cächomax 
rij rajwaxic cächomax waꞌ rucꞌ ri qui tzij quieb o we ne oxib 

kachalal ri cäquikꞌalajisaj ri xbanic (jeꞌ jas ri cubij ru Lokꞌ Pixab ri Dios 
ri Tzꞌibtalic). 2 Chque ri e macuninak can nabe, xukujeꞌ chque conojel, 
cämic ri naj in cꞌo wi, quinbij chi na jumul ri pixab ri xinya chiwe 
aretak xinopan iwucꞌ chucamul, chi we quinopan chi jumul iwucꞌ man 
quintokꞌobisaj tä na i wäch. 3 Te cꞌu riꞌ quiwil na ri tajin quitzucuj, chi ri 
Cristo, are cächꞌaw iwucꞌ rumal wech in. Ri Cristo cꞌut man are tä jun 
winak ri man cꞌo tä u chukꞌab aretak cächꞌaw iwucꞌ, xane ri Areꞌ cucꞌut 
na ru chukꞌab chixol. 4 Pune kas tzij chi ri Cristo xcämisax cho ri cruz jeꞌ 
ta ne chi man cꞌo tä u chukꞌab, cꞌasal ri Areꞌ cämic rumal ru chukꞌab ri 
Dios. Ri uj xukujeꞌ, pune ta ne man cꞌo tä ka chukꞌab junam jas ru banic 

ri Cristo, uj cꞌasal cꞌut junam rucꞌ ri Areꞌ rumal ru chukꞌab ri Dios rech 
cujcowinic cujpatänin chiwe ix.

5 Chichomaj baꞌ pa ri iwanimaꞌ we kas ix cojoninak che ri Cristo. Kas 
chinaꞌ iwib jas ri i banic. ¿A mat quichꞌobo chi ri Jesucristo cꞌo pa ri 
iwanimaꞌ, o we ne xak quibij chi ix cojoninak? 6 Cwaj cꞌut chi quiwetamaj 
chi ri uj man xak tä cäkabij chi uj cojoninak. 7 Cäkaꞌn cꞌu orar pi wiꞌ 
cho ri Dios rech ri ix man quiban tä ri man utz taj. Man are tä cꞌu cäkaj 
cujilitajic chi ri uj cꞌo ka noꞌj, xane xak are cäkaj chi ri ix quiban ri 
kas utz, pune cäbixic chi xa man cꞌo tä ka noꞌj uj. 8 Man cꞌo tä cꞌu jas 
cujcowinic cäkaꞌn chrij ri kas tzij, xane xuwi are cäkatoꞌ u wiꞌ ri kas tzij. 
9 Rumal riꞌ ri uj cujquicotic aretak man cꞌo tä ka chukꞌab, rech ri ix cäcꞌoji 
i chukꞌab. Cäkatakej cꞌu u banic orar pi wiꞌ rech kas jeꞌ quixel na jas ri 
craj ri Dios. 10 Quintzꞌibaj cꞌu bi we wuj riꞌ chiwe mäjok quinopan iwucꞌ, 
rech aretak quinopanic man rajwaxic taj quinyajan chiwe aretak quincoj 
ri takanic ri cꞌo pa nu kꞌab. Are takanic waꞌ ru yoꞌm ri Kajaw Dios chwe 
chuyaꞌic u chukꞌab ri i cojonic, man are tä chusachic i wäch ix.

11 ¡Chꞌabej chic, kachalal! Chuqꞌuisbal ronojel quinbij chiwe chi chicojo 
i chukꞌab rech kas jeꞌ quixel na jas ri craj ri Dios, chicuꞌbisala i cꞌux, xa 
jun chixchomanok, cꞌol utzil chixol. We je riꞌ quibano, ri Dios ri cuya 
uxlanem che ri iwanimaꞌ, ri xukujeꞌ sibalaj quixraj, cäcꞌoji na iwucꞌ. 
12 Chiyala rutzil i wäch chijujunal. Chitzꞌumaj iwib chuwäch ri Dios 
chucꞌutic chi quiwaj iwib. 13 Conojel ri kachalal cojonelab cäquiya bi 
rutzil i wäch.

14 Are ta baꞌ ri Kajaw Jesucristo cutokꞌobisaj i wäch. Chcꞌol ta na ri 
rutzil ranimaꞌ ri Dios iwucꞌ, chcuꞌbisax ta cꞌu i cꞌux iwonojel rumal ri 
Lokꞌalaj Espíritu ri cꞌo iwucꞌ amakꞌel ronojel kꞌij. Amén. 

2 CORINTIOS 13

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



409

Ri apóstol Pablo cuchap u tzꞌibaxic jun carta 
chque ri kachalal cojonelab aj Galacia

1  1 In waꞌ, ri Pablo, in apóstol. In jun chque ru takoꞌn ri Jesucristo. 
Man in cojom tä cumal winak, man in takom tä cumal winak, 

xane rumal ri Jesucristo, xukujeꞌ rumal ri Dios ka Tat ri xcꞌastajisan ri 
Jesucristo chquixol ri cäminakib. 2 Ri in, wachiꞌl conojel ri kachalal ri e 
cꞌo wucꞌ, quintzꞌibaj bi waꞌ we wuj riꞌ chiwe ix, ix riꞌ ri kachalal cojonelab 
ri ix cꞌo pa tak ri tinimit re Galacia. 3 Are ta baꞌ ri Dios ka Tat, xukujeꞌ 
ri Kajaw Jesucristo cutokꞌobisaj i wäch, cubano chi cuxlan ri iwanimaꞌ. 
4 Ri Kajaw Jesucristo xujach rib rech cäcämisax rumal kech chutojic ri 
ka mac, che ka toric pu kꞌab we uwächulew riꞌ re etzelal. Jeꞌ xuban waꞌ 
rumal chi are waꞌ u rayibal ri Dios ka Tat. 5 ¡Chnimarisax ta baꞌ u kꞌij ri 
Dios cämic, xukujeꞌ pa tak ri kꞌij ri junab ri quepe na! Amén.

Rajwaxic chi xa jun u wäch ri Utzalaj Tzij re ri Evangelio cätzijoxic
6 Sibalaj quincajmaj waꞌ chi chanim tajin quiya can ri Dios, ri 

xixusiqꞌuij rumal ri tokꞌob ri xuban Cristo chke, tajin cꞌu quitakej u 
tzijoxic jun “evangelio” chic ri jun chi wi. 7 Man quinbij taj chi kas tzij 
cꞌo chi jun kas “evangelio” chic, xane xa e cꞌo jujun ri quixquisacho. E 
areꞌ cäcaj cäquiqꞌuex ri Utzalaj Tzij re ri Evangelio chrij ri Cristo. 8 Pune 
ta ne jun chke uj, we ne jun ángel ri cäpe chicaj ri cutzijoj chiwe jun 
evangelio chic ri man junam tä rucꞌ ri Utzalaj Tzij re ri Evangelio ri ka 
tzijom uj chiwe, cäkꞌat ta na tzij puwiꞌ rumal ri Dios chi cäcꞌäjisax u wäch 
ri areꞌ. 9 Jas ri ka bim nabe, xukujeꞌ cämic quinbij chi jumul: We cꞌo jun 
cutzijoj jun evangelio chic chiwe ri man junam tä rucꞌ ri Utzalaj Tzij re 
ri Evangelio ri ix cojoninak wi, cäkꞌat na tzij puwiꞌ rumal ri Dios chi 
cäcꞌäjisax u wäch ri areꞌ.

RI CARTA RI XUTZꞌIBAJ 
RI SAN PABLO CHQUE RI 
COJONELAB AJ GALACIA

a 1:19 Ri Jacobo riꞌ are cꞌamal qui be ri kachalal cojonelab pa Jerusalén. 

10 ¿A are lo cwaj chi utz quinil wi cumal ri winak chi jeꞌ quinbij wa? 
¡Man are taj! Ri cwaj in are laꞌ chi utz quinil wi rumal ri Dios. ¡We ta kas 
tzij waꞌ chi are cwaj chi nim quinil wi cumal ri winak, man in tä baꞌ jun 
kas patänil re ri Cristo!

Ri apóstol Pablo cutzijoj ri xubano aretak xoc che apóstol
11 Chiwetamaj baꞌ, kachalal, chi ri Utzalaj Tzij re ri Evangelio ri 

quintzijoj chiwe, man are tä qui chomanic winak. 12 Man xa tä jun winak 
xyoꞌw waꞌ chwe, man xa tä xintijox che rumal jachin jun, xane are ri 
Jesucristo xkꞌalajisan waꞌ chnuwäch.

13 Ri ix i tom jas jeꞌ ri xinban pa ri nu cꞌaslemal nabe canok, aretak 
xintakej na ri e cojoninak wi ri winak aj Israel. Iwetam chi sibalaj xinban 
cꞌäx chque ri winak ri e rech ri Dios, e are cꞌu waꞌ ri kachalal cojonelab. 
Are ta xwaj xinsach qui wäch. 14 Aretak xintakej na ri e cojoninak wi ri 
winak aj Israel, ri in cꞌo na más nu noꞌj chrij waꞌ we cojonic riꞌ chquiwäch 
qꞌuia chque ri nu winakil ri junam qui junab wucꞌ pa tak ri kꞌij riꞌ. Je 
riꞌ, rumal chi sibalaj xincoj nu chukꞌab in chubanic ri qui nakꞌatisam wi 
quib ri nu mam ojer. 15 Are cꞌu ri Dios xinuchaꞌ tzaretak mäjok quil nu 
wäch, xinusiqꞌuij chupatänixic rumal chi xutokꞌobisaj nu wäch. 16 Aretak 
xuchomaj chi utz jeꞌ cubano, xubano chi quinwetamaj u wäch ri u Cꞌojol 
pa wanimaꞌ, rech quintzijoj ru Lokꞌ Pixab chrij ru tobanic ri Areꞌ chque 
ri niqꞌuiaj winak chic ri man e aj Israel taj. Aretak jeꞌ xbantaj waꞌ, man 
xintaꞌ tä u noꞌj jachin jun winak chic. 17 Man xineꞌ tä pa Jerusalén chutaꞌic 
qui noꞌj ri xeboc che tak apóstoles nabe chnuwäch in, xane chanim xineꞌ 
pa Arabia, te cꞌu riꞌ xintzelej chi jumul pa ri tinimit Damasco.

18 Ocꞌowinak chi oxib junab, te cꞌu riꞌ xineꞌ pa ri tinimit Jerusalén. 
Are chiꞌ xinwetamaj u wäch ri Pedro, olajuj kꞌij cꞌut xincꞌoji na rucꞌ ri 
areꞌ. 19 Man cꞌo tä cꞌu jun apóstol chic xinwil u wäch chilaꞌ, xane xuwi ri 
Jacobo ru chakꞌ ri Kajaw Jesús. a 20 Quinjiquibaꞌ u bixic cho ri Dios chi ri 
tajin quintzꞌibaj bi chiwe are ri kas tzij.

21 Aretak xinel bi pa Jerusalén, xineꞌ pa tak ri juyub re Siria xukujeꞌ re 
Cilicia. 22 Man etamtal tä cꞌu nu wäch cumal ri kachalal cojonelab che ri 
Cristo ri e cꞌo pa tak ri tinimit re Judea pa tak ri kꞌij riꞌ. 23 Ri e areꞌ xuwi 
qui tom u tzijol: “Ri achi ri xuban cꞌäx chke nabe, cämic cutzijoj ru Lokꞌ 
Pixab ri Dios chrij ri cojonic ri xraj xusach u wäch nabe,” —xecha riꞌ. 
24 Xquiya cꞌu u kꞌij ri Dios rumal wech in.

Ri apóstol Pablo cäcꞌulax cumal ri niqꞌuiaj apóstoles chic

2  1 Ocꞌowinak chi cajlajuj junab, te cꞌu riꞌ xineꞌ chi jumul pa ri tinimit 
Jerusalén, wachiꞌl ri Bernabé. Xukujeꞌ xincꞌam bi ri Tito wucꞌ. 2 Xineꞌ 

b 2:12 “Circuncisión”: Chawilaꞌ ri Hechos 7:8, nota. 

pa Jerusalén rumal chi ri Dios xucꞌut chnuwäch chi rajwaxic quineꞌ 
jelaꞌ. Chilaꞌ pa Jerusalén xeintzijobej ri cꞌamal tak qui be ri cojonelab pa 
qui tuquiel wi, xincꞌut cꞌu ri Utzalaj Tzij re ri Evangelio chquiwäch jas 
ri quintzijoj in chque ri niqꞌuiaj winak chic ri man e aj Israel taj. Je waꞌ 
xinbano rech cäquilo chi man xak tä lokꞌ ri chac nu banom o ri quinban 
na chutzijoxic ru Lokꞌ Pixab ri Dios. 3 ¡Utz baꞌ xquita ri xinbij! Che ri Tito 
ri cꞌo wucꞌ man xquicoj tä qui chukꞌab chubixic chi rajwaxic coc retal ri 
ojer trato che ru cuerpo, pune ri areꞌ man aj Israel taj. 4 E cꞌo cꞌu jujun ri 
cäcaꞌn che quib chi e cojonelab ri xak chcꞌuyal xeboc chkaxol. Are ta xcaj 
chi xoc retal ri ojer trato che ri Tito. Ri e areꞌ xeboc chkaxol xak che rilic 
jas cäkaꞌn uj, ri uj tzokopital chi rumal ri Cristo pu kꞌab ri ojer Pixab. Are 
cꞌu cäcaj chi cujkꞌax chi jumul pu kꞌab waꞌ. 5 Man jubikꞌ tä xkaya kib pa 
subic chque, rech ri ix cuyaꞌ quitakej ri Kas Tzij re ri Evangelio.

6 Ri tataꞌib cꞌamal tak qui be ri cojonelab ri e cꞌo pa Jerusalén, man cꞌo 
tä jun tijonic chic ri xquiya chwe in. Ri e areꞌ, pune nimak qui banic, man 
cꞌo tä we in chque. Ri Dios cꞌut xak junam queril wi conojel ri winak. 
7 Man cꞌo tä jun tijonic chic ri xquiya chwe, xane xquichꞌobo chi kas tzij 
yoꞌm pa nu kꞌab ru tzijoxic ri Utzalaj Tzij re ri Evangelio chque ri niqꞌuiaj 
winak chic ri man e aj Israel taj, jeꞌ jas ri Pedro yoꞌm pu kꞌab ru tzijoxic 
ri Utzalaj Tzij re ri Evangelio chque ri winak aj Israel. 8 Are cꞌu ri Dios ri 
xtakow bi ri Pedro rech coc che apóstol chquixol ri winak aj Israel, are ri 
Areꞌ xintakow bi in xukujeꞌ rech quinoc che apóstol chquixol ri niqꞌuiaj 
winak chic ri man e aj Israel taj.

9 Ri Jacobo, ri Pedro, ri Juan, ri qui nimakil ri kachalal cojonelab, 
aretak xquichꞌobo chi kas tzij ri Dios u yoꞌm waꞌ pa nu kꞌab we chac riꞌ 
ri nim u banic, xquichap ri ka kꞌab, ri in wachiꞌl ri Bernabé, chucꞌutic 
chi cujcaj, xukujeꞌ chucꞌutic chi utz cäquilo chi ri uj cäkatzijoj ri Utzalaj 
Tzij re ri Evangelio chque ri niqꞌuiaj winak chic ri man e aj Israel taj. Are 
cꞌu ri e areꞌ cäquitzijoj na waꞌ we Evangelio riꞌ chque ri winak aj Israel. 
10 Xuwi xquibij chi rajwaxic quenaꞌtaj ri mebaꞌib chke. Are cꞌu waꞌ xukujeꞌ 
ri nu cojom nu chukꞌab chubanic.

Ri apóstol Pablo cuyaj ri apóstol Pedro pa ri tinimit Antioquía
11 Aretak cꞌut xopan ri Pedro pa Antioquía, xajwataj na chi xinyaj 

chquiwäch conojel rumal chi kas tzij man utz tä ri tajin cubano. 12 Ri 
areꞌ cäwiꞌ cucꞌ ri niqꞌuiaj winak chic ri man e aj Israel taj. Aretak xeopan 
jujun winak aj Israel ri e takom bi rumal ri Jacobo, ri apóstol Pedro xutas 
rib chquij ri niqꞌuiaj winak, man xwiꞌ tä chi cucꞌ. Jeꞌ xubano rumal chi 
xuxej rib chquiwäch ri winak aj Israel ri e nakꞌatalic chi coc retal ri ojer 
trato che ri qui cuerpo. b 13 Xukujeꞌ ri niqꞌuiaj cojonelab chic aj Israel 

xcaꞌn que ri xuban ri Pedro, xak quieb chi qui wäch xcaꞌno. Xukujeꞌ ne ri 
Bernabé xuta ri xquibij, xuban re ri xcaꞌn ri e areꞌ. 14 Aretak cꞌut xinwilo 
chi ri Pedro cucꞌ ri niqꞌuiaj cojonelab chic man kas tä utz cäcaꞌno, chi 
man jeꞌ tä cäcaꞌno jas ri cubij ri Kas Tzij re ri Evangelio, xinbij che ri 
Pedro chquiwäch conojel ri e cꞌolic: “We ri at, at riꞌ kas at jun winak aj 
Israel, caban awe jas ri cäcaꞌn ri niqꞌuiaj winak chic ri man e aj Israel 
taj, ri man jeꞌ taj jas ri cäcaꞌn ri winak aj Israel, ¿jas che cacoj a chukꞌab 
chubixic chque ri niqꞌuiaj winak chic chi cäcaꞌn que jas ri e nakꞌatal wi ri 
winak aj Israel?” —xincha che.

Waral cäkil wi chi ri winak aj Israel cäquirik na ru tobanic 
ri Dios rumal ri cojonic jeꞌ jas ri niqꞌuiaj winak chic

15 Ri uj, uj winak aj Israel rumal chi jeꞌ ka banic waꞌ xil ka wäch. Ri 
uj, pune ta ne uj ajmaquib, man uj ajmaquib taj jeꞌ jas ri niqꞌuiaj winak 
chic ri man e aj Israel taj ri quepe pa niqꞌuiaj tinimit chic. 16 Pune ta 
ne je riꞌ, ketam chi jun winak man jicom tä ri ranimaꞌ riꞌ cho ri Dios 
rumal ru banic ri cubij ri Pixab ri xutzꞌibaj ri ka mam Moisés, xane xuwi 
cäjicomataj ri ranimaꞌ rumal chi cäcojon che ri Jesucristo. Rumal riꞌ ri 
uj xukujeꞌ uj cojoninak che ri Jesucristo rech cäjicomataj ri kanimaꞌ cho 
ri Dios xa rumal chi uj cojoninak che ri Cristo, man rumal tä ru banic ri 
cubij ri Pixab. Man cꞌo tä cꞌu jun winak ri cäjicomataj ri ranimaꞌ cho ri 
Dios rumal ru banic ri cubij ri Pixab.

17 We cꞌu aretak cäkaj chi cäjicomataj ri kanimaꞌ cho ri Dios rumal 
ri Cristo, quel cꞌu chi sak chi ri uj, uj ajmaquib, ¿a quel cubij lo riꞌ chi 
ri Cristo are cäbanow ajmaquib chke? ¡Man jeꞌ tä cꞌu riꞌ! 18 We cꞌu ri in 
quinyac chi lok jumul ri tijonic ri xinsach u wäch, queintijoj chi jumul 
ri winak che, mac riꞌ ri quinbano. 19 Ri in cꞌut, jeꞌ ta ne in cäminak chic 
chuwäch ri u Pixab ri Moisés. ¡Tzare ri Pixab xincämisanic! Jeꞌ xincꞌulmaj 
rech kas quincꞌasi na chupatänixic ri Dios. 20 Jeꞌ ta ne in cäminak chic, in 
ripil cho ri cruz junam rucꞌ ri Cristo. We je riꞌ, man in tä chic in cꞌaslic, 
xane are ri Cristo cꞌasal chi pa ri wanimaꞌ. Ri nu cꞌaslemal cämic cho 
we uwächulew, are waꞌ ri cꞌaslemal ri xinriko rumal chi xincojon che ri 
Cristo ru Cꞌojol ri Dios, ri xinraj, ri xujach rib pa ri cämical rumal wech. 
21 Ri in sibalaj nim quinwil wi chi ri Dios xutokꞌobisaj ka wäch. Kas tzij 
man cwaj taj quinwetzelaj waꞌ. We ta cuyaꞌ cäjicomataj ri kanimaꞌ cho ri 
Dios rumal ru banic ri cubij ri Pixab, xak ta baꞌ lokꞌ riꞌ xcämisax ri Cristo.

Xuwi rumal chi cujcojonic cꞌo ri Lokꞌalaj 
Espíritu rech ri Dios pa kanimaꞌ

3  1 Ri ix, ix aj Galacia, ¡sibalaj man quita tä tzij! ¿Jachin lo ri xuban 
subunic chiwe, ri xixsubuwic rech man quinimaj tä ri Kas Tzij? 

Aretak xkatzijoj ru Lokꞌ Pixab ri Dios chiwe, kas utz xkaꞌn chukꞌalajisaxic 

waꞌ chiwäch jas ri xuban ri Jesucristo, jas ri xcämisax ri Areꞌ cho ri cruz. 
2 Xuwi baꞌ cwaj chi quibij chwe: ¿A cꞌo ri Lokꞌalaj Espíritu pa iwanimaꞌ 
rumal ru banic ri cubij ri Pixab ri xutzꞌibaj ri ka mam Moisés? ¡Man jeꞌ 
tä riꞌ! ¿A mat rumal chi xicoj ri Utzalaj Tzij re ri Evangelio ri xito? ¡Jeꞌ, 
je riꞌ! 3 ¿A are cꞌu quichomaj u qꞌuisic xak rucꞌ ri i chukꞌab ix ri xichaplej 
u banic rucꞌ ru chukꞌab ri Lokꞌalaj Espíritu? ¡Sibalaj baꞌ man coc tä tzij 
riꞌ pa i jolom! 4 ¿A xak lokꞌ i chꞌijom qꞌuia cꞌäxcꞌol pa ri i cꞌaslemal? Cwaj 
baꞌ chi kas tzij cꞌo u patän waꞌ chiwe. 5 Aretak ri Dios cuya ri Lokꞌalaj 
Espíritu chiwe xukujeꞌ cuban tak cajmabal chixol, ¿jas che jeꞌ cuban waꞌ? 
Man cuban tä riꞌ xa rumal chi quibano jas ri cubij ri Pixab ri xutzꞌibaj 
ri ka mam Moisés, xane rumal chi quita ri Utzalaj Tzij re ri Evangelio, 
xukujeꞌ quicojo.

6 Ri ka mam Abraham xcojon che ri Dios, rumal cꞌu riꞌ xkꞌalajisax 
rumal ri Dios chi jicom ranimaꞌ ri areꞌ. 7 Kas rajwaxic baꞌ chi quiwetamaj 
chi ri kas ralcꞌual ri ka mam Abraham, e areꞌ waꞌ conojel ri quecojonic. 
8 Chupam ru Lokꞌ Pixab ri Dios ri Tzꞌibtalic u bim lok ri Dios ojer chi 
cuban na jicom che ri canimaꞌ ri niqꞌuiaj winak chic ri man e aj Israel taj 
we quecojonic. Rumal riꞌ xuya u bixic we utzalaj tzij riꞌ che ri ka mam 
Abraham: “Ronojel qui wäch winak ri e cꞌo cho ruwächulew quetewchitaj 
na rumal awech,” —xcha che. 9 Ri ka mam Abraham xcojonic, xurik cꞌu 
ru tewchibal ri Dios. Xak je riꞌ conojel ri quecojonic quetewchitaj na 
junam jas ri xban che ri areꞌ.

10 Conojel ri qui jiquibam qui cꞌux chrij ri Pixab ri xutzꞌibaj ri ka mam 
Moisés, cäkꞌat na tzij waꞌ pa qui wiꞌ rumal ri Dios chi cäcꞌäjisax qui 
wäch. Tzꞌibtal cꞌu pa ru Lokꞌ Pixab ri Dios, cubij: “Jachin ri man cuban tä 
ronojel ri tzꞌibtal chupam ri wuj re ri Pixab amakꞌel ronojel kꞌij, cäcꞌäjisax 
na u wäch waꞌ,” —cächaꞌ. 11 Kas elinak cꞌu chi sak chi man cꞌo tä jun 
winak ri cäjicomataj ri ranimaꞌ cho ri Dios rumal ru banic ri cubij ri 
Pixab ri xutzꞌibaj ri ka mam Moisés. Cubij cꞌu pa ru Lokꞌ Pixab ri Dios ri 
Tzꞌibtalic: “Ri winak ri jicom ranimaꞌ cho ri Dios curik na ri cꞌaslemal ri 
man cꞌo tä u qꞌuisic rumal chi cäcojonic,” —cächa riꞌ. 12 Are cꞌu ri Pixab 
ri xutzꞌibaj ri ka mam Moisés man cubij taj chi rajwaxic cäcojon jun, xane 
cubij: “Jachin ri cunimaj ronojel we Pixab riꞌ cäcꞌoji na riꞌ ru cꞌaslemal 
rumal waꞌ,” —cächaꞌ.

13 Ri Cristo xujutoro, xujutoꞌ rech man cuyaꞌ taj cäkꞌat tzij pa ka wiꞌ chi 
cäcꞌäjisax ka wäch xa rumal rech ri Pixab. Ri Areꞌ xurik waꞌ we cꞌäx riꞌ 
rumal kech uj. Tzꞌibtal cꞌu pa ru Lokꞌ Pixab ri Dios, cubij: “Cäcꞌäjisax na 
u wäch ronojel winak ri cäxecbax cho jun cheꞌ,” —cächaꞌ. 14 Je riꞌ xuban 
ri Dios rech rumal ri Cristo Jesús cäyaꞌtaj chque ri winak ri man aj Israel 
taj ri tewchibal ri xuchiꞌj ri Dios che ri ka mam Abraham. Je riꞌ rech 
konojel ri cujcojonic cäcꞌoji pa kanimaꞌ ri Lokꞌalaj Espíritu ri xuchiꞌj ri 
Dios.

c 3:15 Pa ru Lokꞌ Pixab ri Dios xak e junam ri quieb tzij “trato” rucꞌ “testamento”. d 3:20 
Quel cubij waꞌ chi nim na u banic ri xuchiꞌj ri Dios che ri mam Abraham chuwäch ri Pixab 
ri xutzꞌibaj ri mam Moisés. 

Waral cäkil wi ru jalbem rib ri Pixab rucꞌ ri tewchibal ri xuchiꞌj ri Dios
15 Kachalal, kesajmpe ka noꞌj chrij ri cäcaꞌn ri winak: Aretak jun winak 

cuban jun trato o jun testamento, c cutzꞌibaj can ru biꞌ chupam, man cꞌo 
tä cꞌu jun winak chic ri cäcowinic cäturuwic, o cuya u wiꞌ. 16 Je cꞌu riꞌ ri 
Dios xubij chi cutewchij na ri ka mam Abraham xukujeꞌ jun rachalaxic 
ri quil na u wäch pa tak ri kꞌij ri quepe na. Man cubij tä ru Lokꞌ Pixab 
ri Dios ri Tzꞌibtalic: “Queutewchij na xukujeꞌ ri rachalaxic ri quil na qui 
wäch,” jeꞌ tä ne e qꞌuia ri tajin cubij, xane cubij: “Jun rachalaxic ri quil 
na u wäch,” ri quel cubij waꞌ chi are “xa jun”. Are cꞌu ri Cristo waꞌ. 17 Ri 
cwaj quinbij are waꞌ: Ri Dios xuban jun trato rucꞌ ri ka mam Abraham, 
xujiquiba cꞌu u bixic waꞌ. Rumal waꞌ ri Pixab ri xutzꞌibaj ri ka mam 
Moisés ri cꞌä te xpe waꞌ ocꞌowinak chi quiejeb cientos rucꞌ juwinak lajuj 
junab, man cäcowin tä chusachic u wäch waꞌ we trato riꞌ. Man cäcowin 
tä cꞌu waꞌ cubano chi mat cꞌo chi u patän ri xuchiꞌj lok ri Dios. 18 We ta je 
riꞌ ri cuya ri Dios chke, Are cuya waꞌ xa rumal chi cujniman che ri Pixab 
ri xutzꞌibaj ri ka mam Moisés, man xa tä baꞌ are rumal chi ri Dios xuchiꞌj 
lok waꞌ. Ri Dios cꞌut xa rumal chi xuchiꞌj waꞌ che ri ka mam Abraham, 
Are xusipaj waꞌ che.

19 We je riꞌ, ¿jas cꞌu u patän ri Pixab ri xutzꞌibaj ri ka mam Moisés? 
Are xyiꞌ waꞌ chucꞌutic ri qui mac ri winak. Xuwi cꞌu cꞌo xupatänij waꞌ 
cꞌä xpe na ri Cristo ri rachalaxic ri ka mam Abraham ri xbixic chi quil 
na u wäch rumal chi che ri Areꞌ xyiꞌ wi ri xuchiꞌj ri Dios. Ri Dios cꞌut 
xtakan chuyaꞌic ri Pixab cumal ri ángeles pu kꞌab jun ri cächꞌaw pa qui 
wiꞌ ri winak rucꞌ ri Areꞌ. Are waꞌ ri ka mam Moisés. 20 Aretak ri Dios cꞌo 
ri xuchiꞌj che ri ka mam Abraham, xak xuwi che ri areꞌ xubij wi waꞌ. 
Man cꞌo tä jun kꞌaxal tzij xucojo, man cꞌo tä jun ángel, man cꞌo tä cꞌu jun 
winak. d

Waral cäkil wi ru patän ri Pixab ri xtzꞌibax rumal ri ka mam Moisés
21 ¿A quel lo cubij waꞌ chi ri Pixab ri xutzꞌibaj ri ka mam Moisés 

cucꞌulelaj ri xuchiꞌj lok ri Dios? ¡Man jeꞌ tä riꞌ! We ta ri Pixab ri xyiꞌc 
cäcowinic cuya cꞌaslemal, te cꞌu riꞌ kas cäjicomataj na riꞌ ri kanimaꞌ cho 
ri Dios rumal ru banic ri cubij ri Pixab. 22 Are cꞌu ru Lokꞌ Pixab ri Dios ri 
Tzꞌibtalic cubij chi conojel ri e cꞌo cho ruwächulew jeꞌ ta ne e tzꞌaptal pa 
cheꞌ xa rumal ri qui mac. (Quel cubij waꞌ chi e cꞌo pu kꞌab ri qui mac.) Je 
riꞌ rech ri winak ri quecojon che ri Jesucristo cuyaꞌ cäyiꞌ na chque ronojel 
ri xuchiꞌj ri Dios xa rumal ri qui cojonic.

GÁLATAS 3

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



415

23 Aretak mäjaꞌ cäpe ri Jun ri cujcojon na che, jeꞌ ta ne chi uj tzꞌaptal 
pa cheꞌ rumal ri Pixab, keyeꞌm cꞌut chi cäpe ri Areꞌ, cucꞌut rib chkawäch. 
24 Je riꞌ ri Pixab are chajil ke petinak lok chucꞌamic ka be cꞌä xpe na ri 
Cristo, rech aretak cujcojon che ri Areꞌ cäjicomataj na ri kanimaꞌ cho ri 
Dios. 25 Cämic cꞌut rumal chi petinak ri Jun ri cujcojon na che, ya man uj 
cꞌo tä chi pu kꞌab ri Pixab ri chajil ke ri xucꞌam ka be.

26 Iwonojel cꞌut, ix ralcꞌual ri Dios rumal chi ix cojoninak che ri Cristo 
Jesús. 27 Iwonojel ri ix banom i kasnaꞌ rech xa ix jun chic rucꞌ ri Cristo, 
chꞌuktal cꞌu iwij rumal ri Areꞌ jeꞌ jas ri quibano quichꞌuk iwib rucꞌ ri i 
kꞌuꞌ. 28 Man nim tä u banic cämic we jun winak are aj Israel, o are jun u 
wäch winak chic, we cächacunic, cꞌo pu kꞌab jun u patrón o we ne man 
cꞌo tä u patrón. Man nim tä u banic we are achi o are ixok, rumal chi 
iwonojel xa ix jun chic rucꞌ ri Cristo Jesús. 29 We ri ix, ix rech ri Cristo, 
kas tzij baꞌ riꞌ ix rachalaxic can ri ka mam Abraham, quiwechbej cꞌu na 
ru bim ri Dios chi cuya na.

4  1 Ri cwaj quinbij are waꞌ: Aretak ri ralcꞌual jun winak cꞌä acꞌal na, 
cäyiꞌ cꞌu can rechbal, xak junam riꞌ rucꞌ jun chque ri patäninelab 

ri e cꞌo pa ri ja, pune cꞌu are rajaw conojel ri jastak. 2 We acꞌal riꞌ, e cꞌo 
winak ri quechajinic, ri xukujeꞌ queilow ri jastak re ri areꞌ cꞌä quel na pa 
qui kꞌab ri chajil tak re pa ri kꞌij ru bim can ru tat ri acꞌal. 3 Je cꞌu riꞌ ri uj 
xukujeꞌ. Aretak jeꞌ ta ne uj acꞌalab, uj cꞌo pu kꞌab ri qui takanic ri winak 
ajuwächulew, jas ri xquichomaj ri e areꞌ. 4 Aretak cꞌut xopan ri kꞌij, ri Dios 
xutak lok ru Cꞌojol ri xil u wäch rumal jun ixok. Are ri Areꞌ jun aj Israel 
xqꞌuiyic, xunimaj cꞌu ri qui Pixab ri winak riꞌ. 5 Je riꞌ xubano rech ri uj, ri 
uj cꞌo pu kꞌab ri Pixab riꞌ, cujtzokopitajic, cujoc cꞌu che ralcꞌual ri Dios.

6 Chucꞌutic cꞌut chi ix ralcꞌual chi ri Dios, ri Areꞌ xutak lok ri Espíritu 
rech ri u Cꞌojol pa ri iwanimaꞌ. Ri Lokꞌalaj Espíritu co curak u chiꞌ, cubij: 
“¡Abba!” ri quel cubij: “¡Nu Tat!” —cächaꞌ. 7 Rumal cꞌu riꞌ ri ix, ix ralcꞌual 
chi ri Dios, man xak tä ix patäninel chic. Rumal chi ix ralcꞌual ri Dios, ri 
Areꞌ cuya na ri iwechbal rumal ri Cristo.

Ri apóstol Pablo coc il chque ri cojonelab
8 Ri ix nabe canok aretak man kas tä iwetam u wäch ri Dios, xa i cojom 

iwib che qui patänixic tak tiox ri man kas e dios taj. 9 Are cꞌu ri cämic kas 
iwetam chi u wäch ri Dios, o ri jicom na u bixic are chi ri ix kas etamtal chi 
i wäch rumal ri Dios. ¿Jas cꞌu che quiwaj quixtzelej chi jumul rucꞌ ri ojer 
tak i chomanic ri man cꞌo tä qui patän, ri man cꞌo tä cächꞌac chquij? ¿Jas 
cꞌu che quiwaj quiya chi jumul iwib chunimaxic ri ojer tak i chomanic, jeꞌ 
ta ne chi ix patänil tak que? 10 Ri ix xak are quiban nimakꞌij, quichajij jujun 
tak kꞌij, jujun tak icꞌ, jujun tak ajilabal, xukujeꞌ jujun tak junab. (Quichomaj 
chi are waꞌ cubano chi ix utz quixil wi rumal ri Dios.) 11 Quinxej wib we ne 
xak lokꞌ in chacuninak chixol chutzijoxic ru Lokꞌ Pixab ri Dios.

12 Kachalal, quixinbochiꞌj chi quiban iwe jas ri nu banom in, miya cꞌu 
iwib pu kꞌab ri Pixab. Ri in xukujeꞌ nu banom we jas ri ix (ri man ix aj 
Israel taj, man ix cꞌo tä cꞌu pu kꞌab ri Pixab). Ri ix, man cꞌo tä jumul i 
banom cꞌäx chwe. 13 Ri ix cꞌut iwetam chi xa rumal jun yabil xincanaj 
iwucꞌ, xintzijoj ri Utzalaj Tzij re ri Evangelio chiwe nabe mul. 14 Sibalaj 
cꞌäx cꞌu ri yabil ri xinriko. Man rucꞌ tä cꞌu riꞌ chi cꞌo cꞌäx chwe xiwetzelaj 
ta nu wäch, xinipakchij ta apanok. Xane xinicꞌulaj jeꞌ ta ne in jun ángel 
rech ri Dios, jeꞌ ta ne chi in, in riꞌ ri Jesucristo. 15 ¿Jas xibano chi man cꞌo 
tä chic ri quicotemal ri xinaꞌ nabe? Cuyaꞌ quinbij chi kas tzij xinwilo jas ri 
rutzil iwanimaꞌ chwe aretak xincꞌoji iwucꞌ. We ta xixcowinic xiwesaj ta riꞌ 
ri i wakꞌäch, xiya ta riꞌ chwe che nu toꞌic. 16 ¿A xa ta cꞌu xinban nu cꞌulel 
chiwe rumal chi xinbij ri kas tzij?

17 E cꞌo juleꞌ winak ri jeꞌ ta ne sibalaj quixcaj, man utzil tä cꞌut ri cäcaj 
chiwe. Are cäcaj quixquitas chkij, rech ri ix queꞌ iwanimaꞌ cucꞌ ri e areꞌ. 
18 Utz cꞌut aretak e cꞌo ri cäcaj cäcaꞌn utzil chiwe rucꞌ ri rutzil canimaꞌ, 
man xuwi tä cꞌu aretak in cꞌo iwucꞌ, xane rajwaxic waꞌ amakꞌel. 19 Ix, ri ix 
jeꞌ ta ne alaj tak walcꞌual, jumul chic quinnaꞌ cꞌäx iwumal, jeꞌ jas ri cꞌäx ri 
curik jun yawab ixok. Quintakej cꞌu na u chꞌijic ri cꞌäx riꞌ rech jeꞌ quixel 
na jas ri Cristo, kas cätakan cꞌu na ri Areꞌ pa iwanimaꞌ. 20 Cwaj ta na 
chi in cꞌo iwucꞌ chanim riꞌ rech jun chi wi ri i chꞌabexic cuyaꞌ quinbano. 
¡Sibalaj cꞌu quinoc il rumal ri tajin quibano!

Ri quieb u trato ri Dios quejunamax cucꞌ ri 
nan Sara rachiꞌl ri nan Agar ojer

21 Chibijmpe chwe, ix ri quiwaj quixcꞌoji pu kꞌab ri Pixab ri xutzꞌibaj ri 
ka mam Moisés, ¿a mat cꞌo jumul ri xoc pa i jolom jas ri cubij ri Pixab riꞌ? 
22 Tzꞌibtal chupam chi ri ka mam Abraham xecꞌoji quieb u cꞌojol, jun rucꞌ 
ri ajicꞌ, ri ixok ri u cojom che patänil re, ri jun chic rucꞌ ri kas rixokil ri 
man xak tä patänil re. 23 Ri ral ala ri ajicꞌ xil u wäch ri areꞌ jeꞌ jas ri quil u 
wäch apachique acꞌal. Are cꞌu ri ral ala ri kas rixokil ri ka mam Abraham 
xil u wäch ri areꞌ rech jeꞌ quelic jas ri xuchiꞌj lok ri Dios. 24 Are cꞌu jun 
cꞌutbal waꞌ chkawäch uj cämic. We quieb ixokib riꞌ quinjunamaj cucꞌ 
quieb trato. Ri nan Agar, ri ajicꞌ, quinjunamaj rucꞌ ri trato ri xuban ri Dios 
rucꞌ ri ka mam Moisés puwiꞌ ri nim juyub, Sinaí u biꞌ. Ri winak ri quil 
qui wäch chupam we trato riꞌ, jeꞌ ta ne chi xa e cojom che patäninelab 
jas ri nan Agar. 25 Ri nan Agar quinjunamaj rucꞌ ri ojer trato ri xbantaj 
chilaꞌ puwiꞌ ri nim juyub Sinaí ri cꞌo pa Arabia. Ri winak ri e cꞌo pu kꞌab 
waꞌ we trato riꞌ, e are jeꞌ jas ri caꞌnom ri winak aj Jerusalén cämic. Ri e 
areꞌ cachiꞌl ri calcꞌual jeꞌ ta ne e cojom che patäninelab rumal chi e cꞌo 
pu kꞌab ru Pixab ri Moisés. 26 Are cꞌu ri uj, uj riꞌ rech ri cꞌacꞌ Jerusalén 
ajchicaj, man uj cꞌo tä chi pu kꞌab ri ojer Pixab riꞌ. Are cꞌu ri kas ka 
tinimit waꞌ. 27 Cubij cꞌu ru Lokꞌ Pixab ri Dios ri Tzꞌibtalic:

Chatquicotok, nan, at riꞌ
ri man catalcꞌualan taj,
ri man cꞌo tä awal.

Sibalaj chatquicotok, co carak a chiꞌ
rumal ri a quicotemal,
pune man cꞌo tä jumul a rikom
ri cꞌäx ri curik jun yawab ixok.

Je riꞌ, rumal chi queqꞌuiar na
ri ral ri ixok ri xjach canok
chuwäch ri ixok ri cꞌo rachajil,

—cächa ri tzꞌibtal canok.
28 Je cꞌu riꞌ, kachalal, jeꞌ jas ri ka mam Isaac ri xuchiꞌj ri Dios chi quil 

na u wäch, je riꞌ ri uj, uj riꞌ ri ralcꞌual ri Dios rumal ri xuchiꞌj ri Areꞌ. 29 Jeꞌ 
jas ri xcꞌulmataj ojer, ri ala ri xil u wäch jeꞌ jas ri quil u wäch apachique 
acꞌal cuban cꞌäx che ri jun ri xil u wäch rumal ru chukꞌab ri Espíritu 
rech ri Dios. Are cꞌu je waꞌ tajin cäcꞌulmataj cämic. 30 ¿Jas cꞌu cubij 
ru Lokꞌ Pixab ri Dios ri Tzꞌibtalic? Cubij: “Chawesaj bi ri ajicꞌ ri cojom 
che patäninel rachiꞌl ri ral, rumal chi ri ral ri ixok ajicꞌ riꞌ man cäyiꞌ tä 
rechbal junam rucꞌ ri ral ri ixok ri kas cꞌo rachajil,” —cächaꞌ. 31 Je riꞌ, 
kachalal, man uj jeꞌ taj jas ri ral ri ixok ajicꞌ ri xak cojom che patäninel, 
xane uj junam jas ri ral ri kas rixokil ri ka mam Abraham ri man xak tä 
patänil re.

Miya chi iwib jumul pu kꞌab ri ojer Pixab re ri ka mam Moisés

5  1 Man uj cꞌo tä chi pu kꞌab ri ojer Pixab. Ri Cristo cꞌut Are xujesan 
pu kꞌab waꞌ. Chitakej baꞌ ri u banom ri Jesucristo chiwe. Chiwila 

baꞌ chi miya chi iwib jumul chic pu kꞌab ri ojer Pixab jeꞌ ta ne chi xak ix 
cojom chic che patäninelab.

2 ¡Chitampe ri quinbij! In waꞌ, ri Pablo, quintzijon iwucꞌ. Quinbij chiwe 
chi we ri ix quiya iwib chi coc retal ri ojer trato che ri i cuerpo jas ri 
cäcaꞌn ri winak aj Israel, man cꞌo tä u patän riꞌ chi ix cojoninak che ri 
Cristo. 3 Jumul chic cwaj quinbij chque conojel ri achijab, chi we cäquiya 
quib chi coc ri retal ri ojer trato chque, tzrajwaxic wi riꞌ cäcaꞌn ronojel 
ri cubij ri Pixab ri xutzꞌibaj ri ka mam Moisés. 4 Ix ri quicojo chi rumal 
ru banic ri cubij ri Pixab cäjicomataj ri iwanimaꞌ cho ri Dios, i tasom 
chi iwib chrij ri Cristo. I yoꞌm can ri nimalaj u tokꞌob ri Dios. 5 Ri uj cꞌut, 
rumal ri Lokꞌalaj Espíritu ka cuꞌbam ka cꞌux chi ri Dios cuban na jicom 
che ri kanimaꞌ rumal chi uj cojoninak che ri Cristo. 6 We cꞌu xa uj jun 
chic rucꞌ ri Cristo Jesús, man cꞌo tä u patän riꞌ we cäcoj ri retal ri ojer 
trato che ri ka cuerpo o we man cäcoj tä riꞌ. Ri cꞌo u patän are laꞌ chi uj 
cojoninak che ri Cristo. Are cꞌu waꞌ cäbanow chke chi kas quekaj conojel 
ri winak.

7 Ri ix utz i banom petinak lok. ¿Jachin lo ri xcojow i cꞌux rech man 
quinimaj tä chi ri kas tzij? 8 Man are tä ri Dios ri xbanow waꞌ rumal 
chi are ri Areꞌ ri xixusiqꞌuij rech quixcꞌoji rucꞌ. 9 Iwetam cꞌut chi “xa 
rucꞌ jubikꞌ chꞌäm cächꞌämirisax juntir ri kꞌor re caxlan wa, cäwalij cꞌu u 
wäch,” —cächaꞌ. (Je riꞌ xukujeꞌ ri jubikꞌ tijonic ri man utz taj cäretzelaj na 
u wäch ronojel ri utzalaj tijonic.) 10 Ri in cꞌut cuꞌl nu cꞌux chrij ri Kajaw 
Jesús, chi ri ix man quiqꞌuex tä ri i chomanic. Are cäcꞌäjisax cꞌu na u 
wäch rumal ri Dios jachin riꞌ ri tajin cubano chi cäsach i cꞌux, apachin ta 
ne ri areꞌ.

11 Ri in, kachalal, we ta xak are tajin quintakej u tzijoxic chi rajwaxic 
coc ri retal ri ojer trato che ri qui cuerpo ri achijab, mat cätzucux u banic 
cꞌäx chwe in cumal ri winak aj Israel. We ta je riꞌ, mat tzel cäquita ri 
winak riꞌ ri u tzijoxic ru cämical ri Cristo cho ri cruz. 12 Jachin cꞌu tak ri 
cäquicoj qui chukꞌab chiwe rech coc ri retal ri ojer trato che ri i cuerpo, 
banom ta wi chi cäquikꞌat apan ri qui cuerpo ri e areꞌ.

13 Ri ix cꞌut, kachalal, ix siqꞌuim rech quixtzokopitaj pu kꞌab ri ojer 
Pixab. We je riꞌ, xuwi baꞌ michomaj chi cuyaꞌ quiban ri xak i rayibal ix, 
xane chitoꞌla iwib rumal chi quiwaj iwib. 14 Je riꞌ, rumal chi ronojel ri 
cubij ri Pixab cuban tzꞌakat waꞌ rumal we takanic riꞌ: “Chawaj ri awach 
winak jas ri at cawaj awib,” —cächaꞌ. 15 We cꞌu jeꞌ quibano jas ri cäcaꞌn ri 
tzꞌiꞌ xa cäquipakꞌ quib, chiwila baꞌ iwib chi miqꞌuis ne iwib pa tak ri chꞌoj.

Ri ka rayibal ri man utz taj cucꞌulelaj u wäch ri Lokꞌalaj Espíritu
16 Ri cwaj quinbij in chiwe, are waꞌ: Chiya che ri Lokꞌalaj Espíritu 

chi cätakan ri Areꞌ pa ri iwanimaꞌ rech man quiban tä ri i rayibal ri 
man utz taj. 17 Ri ka rayibal ri man utz taj cucꞌulelaj u wäch ri Lokꞌalaj 
Espíritu rech ri Dios. Ri Lokꞌalaj Espíritu cꞌut cucꞌulelaj u wäch ri ka 
rayibal ri man utz taj. We quieb riꞌ cäquicꞌulelaj quib. Rumal riꞌ ri ix man 
quixcowin taj quibano jachique ri quiwaj. 18 We cꞌu are ri Lokꞌalaj Espíritu 
cätakan pa ri iwanimaꞌ, man ix cꞌo tä riꞌ pu kꞌab ri Pixab ri xutzꞌibaj ri ka 
mam Moisés.

19 Kꞌalaj ri cäcaꞌn ri winak ri qui jachom quib chubanic xak jas ri qui 
rayibal ri e areꞌ. Jeꞌ cäcaꞌno jas ri cäcaꞌn ri tzꞌiꞌ ri xak cäquirik quib, man 
cꞌo tä qui pixab. Cäcaꞌn cꞌu ri etzelal ri sibalaj äwas u banic cho ri Dios 
xukujeꞌ chquiwäch ri winak. Cäcaꞌn cꞌu ronojel u wäch ri man utz taj ri 
cäquirayij, ri xa qꞌuixbal u banic. 20 Man xuwi tä waꞌ, xane cäquikꞌijilaj 
tak tiox, xukujeꞌ cäcaꞌn itzinic. Cäcaꞌn qui cꞌulel chbil tak quib, amakꞌel 
cꞌut cäquiyac tak chꞌoj. Cꞌäx cäquinaꞌ chquij niqꞌuiaj winak chic, chanim 
cäpe coyowal. Xuwi cäquitzucuj ri quech ri e areꞌ, man cäquichomaj 
tä ri quech niqꞌuiaj chic. Man curik tä rib ri qui chomanic, xane xak 
cäquitasala quib chbil tak quib. 21 Xukujeꞌ cäquirayij ri quech niqꞌuiaj 
winak chic, quecämisanic, quekꞌabaric, cäquiya u wiꞌ ri cäquitijo. Xukujeꞌ 

GÁLATAS 5

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



419

cꞌo niqꞌuiaj chic ri junam rucꞌ waꞌ ri cäcaꞌno. Quinbij chi cꞌu apan chiwe 
jas ri nu bim can nabe, chi ri quebanow waꞌ we riꞌ man queopan tä na 
rucꞌ ri Dios rech cätakan ri Areꞌ pa qui wiꞌ.

22 Are cꞌu ri Lokꞌalaj Espíritu cubano chi cäkaj kib, chi kas cujquicotic, 
chi cuxlan na ri kanimaꞌ, chi cäkachajij paciencia, chi cujchꞌawic, cäkaꞌn 
utzil chque niqꞌuiaj, chi utz ri ka cꞌaslemal, chi jicom ri kanimaꞌ, man 
xak tä quieb ka chomanic. 23 Ri Lokꞌalaj Espíritu xukujeꞌ cubano chi man 
cäkanimarisaj tä kib, chi man cäkaꞌn tä xa jas ri cäkaj uj. Man cꞌo tä 
cꞌu jun pixab ri cubij chi man cuyaꞌ taj queban waꞌ we riꞌ. 24 Ri e rech ri 
Cristo, jeꞌ ta ne qui ripom cho ri cruz ronojel ri qui rayinic ri man utz taj, 
ronojel ri man utz taj ri craj ri canimaꞌ. 25 We yoꞌm ri ka cꞌaslemal rumal 
ri Lokꞌalaj Espíritu, kaya baꞌ chi ri Areꞌ cätakan pa ka wiꞌ pa ronojel ri 
cäkaꞌno.

26 Man cuyaꞌ taj cäkanimarisaj kib, rumal chi we je riꞌ cäkaꞌno, xa 
cäkayac koyowal chbil tak kib. Mäkanaꞌ cꞌu cꞌäx chrij jun cojonel chic 
aretak curik utzil pa ru cꞌaslemal.

Rajwaxic cäkatoꞌla kib ri jun rucꞌ ri jun chic

6  1 Kachalal, we cꞌo jun cojonel cäriktaj pa mac, ix riꞌ ri kas cätakan 
ri Lokꞌalaj Espíritu pa ri iwanimaꞌ, rajwaxic quitoꞌ waꞌ we cojonel 

riꞌ rucꞌ jun utzalaj iwanimaꞌ rech cuban chi na ri kas utz pa ru cꞌaslemal. 
Aretak quiban waꞌ, are minimarisaj baꞌ iwib, xane chinaꞌ pa iwanimaꞌ chi 
man nim tä i banic. Chiwila cꞌu iwib chijujunal chi mixkaj ne ix pa mac 
xukujeꞌ. 2 Chitoꞌla iwib ri jun rucꞌ ri jun chic jeꞌ jas ri cuban jun winak 
cutoꞌ ri rachiꞌl che ri rekaꞌn. We jeꞌ quiban ix, quinimaj riꞌ ru Pixab ri 
Cristo.

3 We cꞌo jun cuchomaj chi kas nim u banic, ketam chi man kas tzij tä 
cꞌu riꞌ. Ri winak riꞌ xa tajin cusub rib. 4 Rumal riꞌ rajwaxic chi chiwila 
iwib chijujunal jas ri i banom pa ri i cꞌaslemal. We i banom ri kas utz, 
te cꞌu riꞌ cäcuꞌbi na i cꞌux rumal ri i banom ix. Man are tä quiwilo jas ri 
caꞌnom niqꞌuiaj chic. 5 Chijujunal cꞌut rajwaxic quichꞌokobej ronojel ri 
cäpe na pa ri i cꞌaslemal.

6 Ri tajin cätijox che ru Lokꞌ Pixab ri Dios, rajwaxic riꞌ cuya jubikꞌ re jas 
ri cꞌo rucꞌ, cuban cꞌu ronojel u wäch utzil che ri tajin cuya ri tijonic.

7 ¡Misub iwib! Ri Dios man cuya tä chque ri winak chi xa cäquetzꞌbej 
u wäch ri Areꞌ. Ronojel cꞌu ri cutic jun winak, cäyac na ru wäch waꞌ 
rumal. 8 We jun winak xa are cuban ri etzelal ri cꞌo pa ri ranimaꞌ, are 
jeꞌ ta ne ri tajin cutic jun itzel ticoꞌn ri man utz tä u wäch, cuyac cꞌu na 
riꞌ jun cosecha re cämical. We cꞌu jun winak are cubano jachique ri craj 
ri Espíritu rech ri Dios, are jeꞌ ta ne chi tajin cutic jun utzalaj ticoꞌn riꞌ. 
Ri Lokꞌalaj Espíritu cubano chi cuyac na jun cosecha ri man cäsach tä u 
wäch, are waꞌ ri cꞌaslemal ri man cꞌo tä u qꞌuisic. 9 Mujcos baꞌ chubanic 

GÁLATAS 5 ,  6

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



420

ri utzil. Curik cꞌu na jun kꞌij ri cäkayac na ru wäch ri kaꞌnom we man 
cäqꞌuistaj tä ka cꞌux rucꞌ, cäkaya cꞌu can u banic waꞌ. 10 Rumal riꞌ, joropaꞌ 
mul ri cujcowinic, kaꞌna utzil chque conojel winak, más cꞌu na chque ri 
kach tak cojonelab.

Ri apóstol Pablo cuya ri qꞌuisbal u pixbenic, 
xukujeꞌ cuya rutzil qui wäch ri cojonelab

11 Chiwilampe ri nimak tak tzꞌib ri quinbano aretak quincoj ri nu 
kꞌab in chutzꞌibaxic waꞌ we tzij riꞌ chiwe. 12 Conojel ri cäquicoj qui 
chukꞌab chiwe rech coc ri retal ri ojer trato che ri i cuerpo, cäcaꞌn waꞌ 
xa rumal chi are cäcaj chi utz queil wi cumal ri winak, rech man cꞌo tä 
jun cꞌäx cäban chque pune cäquitzijoj ru cämical ri Cristo cho ri cruz. 
13 Xukujeꞌ ne ri winak ri cojom ri retal ri ojer trato che ri qui cuerpo, 
man quecowin taj cäcaꞌn ronojel ri cubij ri Pixab. Are xa cäcaj chi coc 
ri retal ri ojer trato chiwe rech cäquinimarisaj quib chiwij chubixic chi 
xecowinic xcaꞌno chi xixniman che ri cäquibij. 14 Are cꞌu ri in, man cwaj 
taj quinnimarisaj wib xak pa we wi, xane xuwi rumal ru cämical ri Kajaw 
Jesucristo. Rumal cꞌu ru cämical ri Areꞌ cho ri cruz, jeꞌ ta ne cäminak 
chi ruwächulew chwe in, xukujeꞌ ri in, jeꞌ ta ne in cäminak chic chuwäch 
ruwächulew. 15 We kas tzij xa uj jun chic rucꞌ ri Cristo Jesús, pune cojom 
retal ri ojer trato che ri ka cuerpo o man cojom taj, man are tä riꞌ ri nim 
u banic, xane ri kas nim u banic are we banom cꞌacꞌ tak winak chke 
rumal ri Dios. 16 Conojel baꞌ ri cäcaꞌno jas ri cubij we takanic riꞌ, chuban 
ta ri Dios chque chi cuxlan ri canimaꞌ, xukujeꞌ chi quel ta u cꞌux chque ri 
e areꞌ, xukujeꞌ chque conojel ri kas e rech ri Areꞌ.

17 Xuwi chi baꞌ waꞌ we cämic, are cꞌu ri chuwek cäbij man cwaj tä chic 
chi cꞌo jun cuya latzꞌ chwe, o cuban jun u wäch cꞌäx chwe, rumal chi 
ri yuc ri e cꞌo che ri nu cuerpo kas cäquicꞌutu chi in patänil re ri Kajaw 
Jesús.

18 Kachalal, are ta baꞌ ri Kajaw Jesucristo cätokꞌobisan na i wäch ix 
nimalaj iwonojel. Amén. 

Ri apóstol Pablo cuchap u tzꞌibaxic jun carta 
chque ri kachalal cojonelab aj Éfeso

1  1 In waꞌ, ri Pablo, in apóstol. In jun chque ru takoꞌn ri Jesucristo. 
Je waꞌ nu banic rumal chi are u rayibal ri Dios. Quintzꞌibaj bi waꞌ 

we wuj riꞌ chque ri winak ri e rech ri Dios, ri e cꞌo pa ri tinimit Éfeso, ri 
cojonelab ri kas jicom ri canimaꞌ, ri xa e jun rucꞌ ri Cristo Jesús. 2 Are ta 
baꞌ ri Dios ka Tat xukujeꞌ ri Kajaw Jesucristo cutokꞌobisaj i wäch, cubano 
chi cuxlan ri iwanimaꞌ.

Ri Dios uj u tewchim rumal chi xa uj jun rucꞌ ri Cristo
3 Kaya baꞌ u kꞌij ri Dios, ru Tat ri Kajaw Jesucristo, rumal chi uj u 

tewchim. U banom qꞌuia u wäch tokꞌob chke rumal chi xa uj jun rucꞌ ri 
Cristo. U yoꞌm chke ronojel u wäch utzil ri cäpe chilaꞌ chicaj. 4 Tzojer 
lok uj chaꞌtal rumal ri Dios, uj ri uj cꞌo pu kꞌab ri Cristo, cꞌä mäjok 
cäban ruwächulew rumal. Xujuchaꞌ rech chꞌajchꞌoj ri kanimaꞌ chuwäch 
ri Areꞌ, rech man cꞌo tä etzelal pa ri ka cꞌaslemal. 5 Xa cꞌu rumal chi uj 
lokꞌ chuwäch, rumal riꞌ xuchomaj lok ojer chi cujucoj che ralcꞌual rumal 
ri Jesucristo. Pa ranimaꞌ cꞌut xpe wi chi jeꞌ cubano, rumal chi are ru 
rayinic. 6 Rumal cꞌu riꞌ cämic cäkaya u kꞌij ri Dios rumal ru tokꞌob ri 
sibalaj nim u kꞌij ri xuban chke. Rumal cꞌu we nimalaj tokꞌob riꞌ, ri uj, xa 
uj jun chic rucꞌ ri lokꞌalaj u Cꞌojol. 7 ¡Ri Dios sibalaj nim ri tokꞌob ri xuban 
chke aretak xujutoro, xujutzokopij pu kꞌab ri Itzel! Are cꞌu xa rumal ru 
cämical ru Cꞌojol chi ri Dios xcowinic xusach ri ka mac. 8 Sibalaj man 
cꞌo tä cꞌu jeꞌ ri tokꞌob ri xuban ri Dios chke, xuya cꞌu ronojel u wäch 
ketambal, xukujeꞌ xuya ri ka noꞌj. 9 Xukꞌalajisaj chkawäch jas ri cꞌo pa 
ranimaꞌ ojer, ri u chomam lok pa re wi, ri man cꞌo tä jun retam nabe. 10 U 
chomam lok chi aretak copan ri kꞌij, cuban na ri xuchiꞌj lok. Are laꞌ chi 

RI CARTA RI XUTZꞌIBAJ 
RI SAN PABLO CHQUE RI 

COJONELAB AJ ÉFESO

a 1:20 Ri cätꞌuyi jun pu wiquiäkꞌab jun nim takanel, we are ri Dios o jachin jun ri cꞌo 
takanic pu kꞌab, quel cubij chi ri jun ri tꞌuyul pu wiquiäkꞌab, are cäyiꞌ nim takanic pu kꞌab 
ri areꞌ xukujeꞌ. 

cuban na xa jun che ronojel, are ronojel ri cꞌo chilaꞌ chicaj xukujeꞌ ri cꞌo 
cho ruwächulew, cuya cꞌu na pu kꞌab ri Cristo rech cätakan ri Areꞌ puwiꞌ.

11 Tzojer lok uj chaꞌtal rumal ri Dios, uj ri uj cꞌo pu kꞌab ri Cristo rech 
cäkarik ke ri echbal junam rucꞌ ri Areꞌ. Are ri u chomam lok chi cuya 
na chke. Je waꞌ xuban ri Dios ri cuban ronojel. Are jeꞌ jas ru chomam 
petinak lok, ri utz cärilo. 12 Je riꞌ xuban ri Areꞌ rech ri uj, ri xkajiquiba 
ri kanimaꞌ chrij ri Cristo nabe, cäkaya na u kꞌij ri Dios rech sibalaj 
cänimarisax na u kꞌij. 13 Ri ix xukujeꞌ, aretak xita ri Kas Tzij, ri Utzalaj 
Tzij re ri Evangelio ri xtzijox chiwe rech rumal waꞌ quirik na ru tobanic ri 
Dios, xixcojon che ri Cristo. Are chiꞌ xcoj iwetal chi ix rech ri Dios rucꞌ ri 
Lokꞌalaj Espíritu ri xuchiꞌj lok nabe. 14 Aretak ri Lokꞌalaj Espíritu cätakan 
pa ranimaꞌ jun cojonel, are cꞌutbal chi kas tzij cuya na ri Dios ronojel ri 
xuchiꞌj chque ri winak ri e rech ri Areꞌ aretak kas cätzꞌakat qui toric. Je 
riꞌ rech cäkaya na u kꞌij ri Dios, rumal chi sibalaj nim u kꞌij ri Areꞌ.

Ri apóstol Pablo cutaꞌ che ri Dios chi cuya quetambal ri cojonelab
15 Ri in xinta u tzijol chi sibalaj quixcojon che ri Kajaw Jesús, xukujeꞌ 

chi sibalaj queiwaj conojel ri winak ri e rech ri Dios. 16 Rumal cꞌu riꞌ, 
aretak xinta waꞌ, xintakej u yaꞌic maltioxinic che ri Dios iwumal. Amakꞌel 
ronojel kꞌij quixnaꞌtaj chwe, quinban cꞌu orar pi wiꞌ. 17 Je riꞌ quinbano 
rech ru Dios ri Kajaw Jesucristo, ri ka Tat ri sibalaj nim u kꞌij, cuban ta na 
chiwe chi ri Lokꞌalaj Espíritu cuya na ri i noꞌj, xukujeꞌ cukꞌalajisaj ri Dios 
chiwäch rech kas quiwetamaj na u wäch ri Areꞌ. 18 Quintaꞌ che ri Dios chi 
cuya na sakil pa ri i chomabal rech kas quiwetamaj jas riꞌ ri quicuꞌba wi 
i cꞌux ri xixusiqꞌuij wi. Jeꞌ quintaꞌ che rech quiwetamaj chi sibalaj nim, 
sibalaj jeꞌlic ri cäquechbej na conojel ri winak ri e rech ri Areꞌ. 19 Xukujeꞌ 
quintaꞌ waꞌ che ri Dios rech quiwetamaj chi sibalaj nim ru chukꞌab ri Areꞌ, 
man cꞌo tä cꞌu cäjunamataj wi waꞌ. Are waꞌ ri chukꞌab ri u yoꞌm chke uj 
ri uj cojoninak che. ¡Waꞌ we riꞌ are ri nimalaj u chukꞌab ri kas cajmabal! 
20 Kas are cꞌu waꞌ ri chukꞌab ri xucꞌut ri Areꞌ aretak xucꞌastajisaj ri Cristo 
chquixol ri cäminakib, xutꞌuyuba cꞌu pa ru wiquiäkꞌab chilaꞌ chicaj. a 
21 Are ri Cristo, ri xyiꞌ che chi cätakan pa qui wiꞌ conojel ri cꞌo takanic 
pa qui kꞌab, pune ta ne e ángeles. Xukujeꞌ xyiꞌ che chi cätakan pa qui wiꞌ 
conojel ri takanelab ri sibalaj cꞌo qui chukꞌab, ri kꞌatal tak tzij, ri cꞌamal 
tak qui be ri winak, xukujeꞌ puwiꞌ ronojel u wäch takanic, man xuwi tä 
pa tak we kꞌij riꞌ, xane pa tak ri kꞌij ri junab ri quepe na. 22 Ri Dios xubano 
chi ri Cristo cätakan puwiꞌ nimalaj ronojel ri cꞌolic, xukujeꞌ xucoj ri Areꞌ 
pa qui wiꞌ ri kachalal cojonelab che Cajaw ri e areꞌ, junam jas ri ka jolom 

b 2:11 Che retamaxic jubikꞌ na chrij ri circuncisión, chawilaꞌ Hechos 7:8, nota. 

cꞌo puwiꞌ ri ka cuerpo. 23 Conojel ri kachalal cojonelab e areꞌ quenucꞌuw 
ru cuerpo ri Cristo waral cho we uwächulew. Je riꞌ chi cumal ri cojonelab 
ri Cristo kas tzꞌakat chic. Ri Areꞌ cꞌut kas cuban tzꞌakat che ronojel ri 
cꞌolic.

Xa rumal ru tokꞌob ri Dios cꞌo ri tobanic chke

2  1 Ri ix nabe canok jeꞌ ta ne ix cäminak rumal ri iwetzelal, rumal 
ri i mac. Xpe cꞌu ri Dios, xuya ri kas cꞌaslemal chiwe junam rucꞌ 

ri Cristo. 2 Nabe canok xiban iwe ri mac jas ri cäcaꞌn ri winak cho 
ruwächulew, xiban cꞌu u rayibal ri jun ri cäbin pa ri sutzꞌ mayul, ri cꞌo 
u takanic pa qui wiꞌ ri itzel tak espíritus. Are waꞌ ri Itzel ri xa cuban u 
rayibal pa canimaꞌ ri winak ri man queniman tä che ri Dios. 3 Konojel 
ri uj xukujeꞌ jeꞌ xkaꞌn waꞌ nabe canok, xkaꞌno jachique ri xkaj, xkanimaj 
ronojel ri xraj ri kanimaꞌ rech cäkaꞌn ri man utz taj, xukujeꞌ xkaꞌn 
apachique ri xkachomaj u banic. Rumal riꞌ nabe canok are yaꞌtal chke uj 
chi cäpe ri nimalaj royowal ri Dios pa ka wiꞌ, cäcꞌäjisax na ka wäch jas 
ri yaꞌtal chque ri niqꞌuiaj winak chic. 4 Are cꞌu ri Dios, rumal ri nimalaj 
rutzil ranimaꞌ, sibalaj xel u cꞌux chke. 5 Sibalaj lokꞌ xujrilo, pune ta ne 
nabe canok ri uj jeꞌ ta ne uj cäminakib chuwäch ri Dios rumal ri ka mac. 
Xuya chke ri kas cꞌaslemal junam rucꞌ ri Cristo. Xa rumal ri nimalaj 
u tokꞌob ri Dios ka rikom ru tobanic ri Areꞌ. 6 Man xuwi tä cꞌu waꞌ ru 
banom ri Dios chke, xane xukujeꞌ xujucꞌastajisaj junam rucꞌ ri Cristo 
Jesús, xukujeꞌ xuya chke chi cujtakan junam rucꞌ Areꞌ chilaꞌ chicaj. 7 Je 
riꞌ xuban chke rech pa tak ri kꞌij ri quepe na cuyaꞌ cucꞌutu chi sibalaj 
nim ru tokꞌob pa ka wiꞌ. Cuban cꞌu na ronojel waꞌ rucꞌ ri nimalaj rutzil 
ranimaꞌ ri xucꞌut chkawäch rumal ri Cristo Jesús. 8 Xa rumal ru tokꞌob ri 
Dios ix toꞌtajinak, rumal chi xixcojon che ri Cristo. Man rumal tä ri utzil 
ri i banom ix, xane xa u sipam ri Dios waꞌ chiwe. 9 Man are tä rumal ri 
utzil ri quibano chi ri Dios xuban tokꞌob chiwe. Je riꞌ rech man cꞌo tä jun 
ri cuyaꞌ cunimarisaj rib. 10 Ri Dios cꞌut, Are xujbanowic. Rumal ri Cristo 
Jesús xuban cꞌacꞌ che ri ka cꞌaslemal rech cäkaꞌn ronojel u wäch utzil. 
Ojer cꞌu waꞌ xuchomaj lok chi jeꞌ cäkaꞌno.

Rumal ru cämical ri Cristo cꞌo utzil chkaxol
11 Chnaꞌtaj baꞌ chiwe jas ri i banic nabe. Ri ix man ix aj Israel taj, rumal 

cꞌu riꞌ ri winak aj Israel ri cojom ri retal ri ojer trato chque cäquibij chbil 
quib: “Uj waꞌ, uj rech ri circuncisión,” —quechaꞌ. b Cäquibij cꞌu chiwe 
chi ri ix man ix jun tä cucꞌ, man cojom tä ri retal ri ojer trato chiwe, —
quecha riꞌ. 12 Nabe canok man ix cojoninak tä che ri Cristo. Man ix jun tä 
cucꞌ ri winak aj Israel. Man cꞌo tä iwetam chrij ri xuchiꞌj ri Dios chque ri 

winak ri e chaꞌtal rumal ri Areꞌ, man cꞌo tä cꞌu iwe che ri xubij ri Dios pa 
tak ri ojer tak tratos ri xuban cucꞌ. Man naꞌtal tä ri Dios chiwe, man cꞌo tä 
ri cuꞌl wi i cꞌux waral cho we uwächulew. 13 Cämic cꞌut ri ix xa ix jun rucꞌ 
ri Cristo Jesús, ix ri nabe naj ix cꞌo wi che ri Dios. Banom chiwe chi nakaj 
chic ix cꞌo wi che ri Areꞌ cämic xa rumal ru cämical ri Cristo. 14 Ri Cristo 
Are cäyoꞌw utzil chkaxol. Xuban xa jun tinimit chque ri quieb tinimit, ri 
winak aj Israel cachiꞌl ri winak ri man e aj Israel taj. Xresaj ri kꞌatebal 
ri tasowinak qui xoꞌl, jeꞌ ta ne jun tapya. 15 Aretak xuya rib pa cämical 
cho ri cruz are chiꞌ xusach u wäch ri cujcꞌulelanic. Ri cujcꞌulelanic are 
ri qui Pixab ri winak aj Israel ri cujutak chubanic qꞌuia jastak. Ri Areꞌ 
cꞌut xuya utzil chquixol ri quieb tinimit. Xuban xa jun tinimit chque, jun 
cꞌacꞌ tinimit ri xa jun rucꞌ ri Cristo Jesús. 16 Rumal ru cämical cho ri cruz 
xerutzirisaj ri quieb tinimit rucꞌ ri Dios, xuban chque chi xa e jun chic, 
xusach cꞌu u wäch ri chꞌoj chquixol.

17 Xpe cꞌu ri Cristo, xutzijoj ri Utzalaj Tzij re ri Evangelio ri cubano chi 
cꞌo utzil, cuban cꞌut chi cuxlan ri canimaꞌ conojel. Xutzijoj waꞌ chiwe ix 
ri man ix aj Israel taj ri naj xixcꞌoji wi che ri Dios nabe, xukujeꞌ xutzijoj 
waꞌ chque ri winak aj Israel ri más nakaj xecꞌoji wi che. 18 Rumal cꞌu ri 
Cristo ri uj nimalaj konojel, we uj aj Israel o man uj aj Israel taj, junam 
cuyaꞌ cujoc cho ri Dios ka Tat xa rumal ri Espíritu rech ri Areꞌ. 19 Rumal 
riꞌ, ri ix ri man ix aj Israel taj, cämic ix ajtinimit chic, man xak tä ix aj 
que niqꞌuiaj tinimit, man ix estranjerab tä chic, xane ix ajtinimit junam 
cucꞌ conojel ri e rech ri Dios. Ri ix, nimalaj iwonojel ri ix, ix achalaxic 
chic rech ri Dios. 20 Ix jeꞌ jas jun ja. Ix yacom puwiꞌ ri tacꞌalibal ri xquicoj 
ri apóstoles xukujeꞌ ri kꞌalajisal tak re ru Lokꞌ Pixab ri Dios. Ri abaj ri 
xcoj rumal ri Dios che tokꞌebal re ri esquina rech ri ja, are ri Jesucristo. 
Are waꞌ we abaj riꞌ sibalaj nim u banic. 21 Puwiꞌ cꞌu waꞌ we tacꞌalibal riꞌ, 
ri Cristo, tajin cäyac wi waꞌ we ja riꞌ rumal ri Dios. Utz cꞌu u banic tajin 
cäban che qui nutic ru tzꞌakatil. Rumal ri Cristo conojel ri cojonelab, jeꞌ 
ta ne e xan, tajin cäquinucꞌ quib chubanic jun nimalaj ja ri tastalic rech 
chilaꞌ cuyaꞌ cäkꞌijilax wi ri Kajaw Jesús. 22 Ri ix xukujeꞌ, ri xa ix jun rucꞌ 
ri Cristo, tajin quinucꞌ iwib cucꞌ ri niqꞌuiaj cojonelab chic chubanic jun ja 
jawijeꞌ cäjeki wi na ri Dios rumal ri Lokꞌalaj Espíritu rech ri Areꞌ.

Ri apóstol Pablo cutzijoj ri Utzalaj Tzij re ri Evangelio 
chque ri winak ri man e aj Israel taj

3  1 Xa rumal waꞌ, ri in Pablo, chanim riꞌ in cꞌo pa cheꞌ xa rumal chi 
xintzijoj ri Utzalaj Tzij chrij ri Cristo Jesús chiwe ix, ri man ix aj 

Israel taj. Tajin cꞌu quinban orar pi wiꞌ cho ri Dios. 2 Ri ix iwetam chi waꞌ 
chi ri Dios xel u cꞌux chwe, xutokꞌobisaj nu wäch, xuya cꞌu pa nu kꞌab 
rutzijoxic ru Lokꞌ Pixab chiwe. 3 Ri Dios xucꞌut chnuwäch ri u chomam 
lok, ri man etamtal tä nabe. Nu tzꞌibam chi cꞌu waꞌ chiwe rucꞌ quieb oxib 

tzij. 4 Aretak quisiqꞌuij u wäch ri xintzꞌibaj chiwe, quiwetamaj na riꞌ jas ru 
chomanic ri Dios chrij ri Cristo ri man etamtal tä nabe, ri teꞌ xkꞌalajisax 
chnuwäch. 5 Are cꞌu waꞌ, ri man xyiꞌ tä can retamaxic waꞌ chque ri winak 
ojer, cämic cꞌut kꞌalajisam chic rumal ri Dios chquiwäch ri lokꞌalaj tak 
apóstoles, ri u takoꞌn ri Areꞌ, xukujeꞌ chquiwäch ri lokꞌalaj tak kꞌalajisal 
tak re ru Lokꞌ Pixab rumal ri Espíritu rech ri Dios. 6 Are cꞌu waꞌ ri man 
etamtal taj nabe: Rumal ri Utzalaj Tzij re ri Evangelio, ri winak ri man e 
aj Israel taj junam cäquechbej que ri cuya ri Dios chque ri winak aj Israel. 
Xukujeꞌ xa e jun chi cucꞌ, cäquicꞌam cꞌu na que ri xuchiꞌj ri Dios rumal ri 
Cristo Jesús.

7 Pune man takal tä chwe, xel u cꞌux ri Dios chwe. Rumal ri nimalaj 
u tokꞌob ri Areꞌ, xuya pa nu kꞌab chi quinpatänin che, quintzijoj ru Lokꞌ 
Pixab ri Areꞌ. Je riꞌ ri xuban chwe rumal ri nimalaj u chukꞌab. 8 Ri in 
kas man nim tä nu banic chuwäch apachique cojonel ri man nim tä u 
kꞌij chquixol conojel ri winak ri e chaꞌtal rumal ri Dios. Pune ta ne je riꞌ, 
ri Dios xutokꞌobisaj nu wäch, xuya chwe chi quintzijoj chque ri winak 
ri man e aj Israel taj ri Utzalaj Tzij re ri Evangelio ri cubij ri nimak tak 
utzil ri sibalaj cajmabal na ri queriktaj na rucꞌ ri Cristo. 9 Yoꞌm cꞌu chwe 
chi quinkꞌalajisaj chquiwäch conojel ri winak ru chomam lok ri Dios ri 
banowinak conojel ri jastak. Man etamtal tä cꞌu waꞌ nabe pa ri ojer tak 
kꞌij. 10 Je riꞌ xbantajic rech cämic cumal ri kachalal cojonelab quetamax ri 
qꞌuia u wäch u noꞌj, u chomabal ri Dios. Rumal riꞌ conojel ri cꞌo takanic 
pa qui kꞌab pune ta ne e ángeles, xukujeꞌ conojel ri kꞌatal tak tzij ri cꞌo 
qui takanic chicaj cäquetamaj na waꞌ. 11 Petinak lok ri Dios xuchomaj waꞌ 
rech jeꞌ cäban na riꞌ rumal ri Cristo Jesús ri Kajaw. 12 Rumal chi xa uj jun 
rucꞌ ri Cristo cuyaꞌ cujoc cho ri Dios, man cäkaxej tä kib, cuꞌl cꞌu ka cꞌux 
chi je riꞌ rumal chi uj cojoninak che ri Areꞌ. 13 Rumal riꞌ quinbij chiwe chi 
mixbison rumal ri cꞌäx ri tajin quinrik rumal iwech. Are tajin quinrik waꞌ 
xa rech ri ix quirik utzil, rumal chi cänimar na i kꞌij rumal.

Waral ri apóstol Pablo cucꞌut chkawäch nimalaj 
konojel chi sibalaj uj lokꞌ cho ri Dios

14 Rumal cꞌu riꞌ quinxuqui chubanic orar chuwäch ru Tat ri Kajaw 
Jesucristo. 15 Chrij cꞌu ri ka Tat esam wi qui biꞌ conojel ri e cꞌo pa ri caj, 
xukujeꞌ ronojel achalaxic ri cꞌo cho ruwächulew. 16 Quintaꞌ che ri Dios 
chi rucꞌ ri qꞌuialaj u wäch tewchibal ri cꞌo rucꞌ ri Areꞌ ri quenimarisan 
u kꞌij, cuya ta na ri nimalaj i chukꞌab, cuwalijisaj ta cꞌu na ri iwanimaꞌ 
rumal ri Lokꞌalaj Espíritu. 17 Je riꞌ rech kas cäjeki na ri Cristo pa tak 
ri iwanimaꞌ rumal chi quixcojon che, rech ri ix kas jicom ri iwanimaꞌ 
quiwaj iwib nimalaj iwonojel, quitakej cꞌu na u banic waꞌ. 18 We je riꞌ 
quibano, kas quixcowin na quichꞌobo junam cucꞌ conojel ri cojonelab 
chi ri Cristo sibalaj cujraj, chi sibalaj nim ri rutzil ranimaꞌ ri Areꞌ. Man 

cꞌo tä jeꞌ wi, rumal chi sibalaj jeꞌlic. Man cꞌo tä jun chic ri junam rucꞌ, 
man cuyaꞌ taj cächꞌobtaj waꞌ kumal uj ri xa uj winak. 19 Cwaj ta baꞌ chi 
kas quiwetamaj ri rutzil ranimaꞌ ri Cristo ri sibalaj nim na waꞌ chuwäch 
ronojel ri cujcowinic cäkachomaj. Je riꞌ rech are ri Dios ri kas cätakan pa 
ri iwanimaꞌ, man cꞌo tä chi jun chic.

20 Chnimarisax ta baꞌ u kꞌij ri Dios ri cꞌo nimalaj u chukꞌab chubanic 
ronojel ri cäkataꞌ che. Man xuwi tä cꞌu waꞌ ri cäkataꞌ che cäcowin ri Areꞌ 
chubanic, xane xukujeꞌ cäcowin ri Areꞌ chubanic más na chuwäch ri 
cujcowin uj cäkachomaj. Rumal ri nimalaj u chukꞌab ri Lokꞌalaj Espíritu 
ri cꞌo pa ri kanimaꞌ cuban na ronojel waꞌ. 21 ¡Chnimarisax ta baꞌ u kꞌij ri 
Dios cumal ri kachalal cojonelab amakꞌel ronojel kꞌij, kumal uj nimalaj 
konojel ri ya uj jun rucꞌ ri Cristo Jesús, man xak xuwi tä cämic, xane 
xukujeꞌ pa tak ri kꞌij ri junab ri quepe na! Amén.

Ri Lokꞌalaj Espíritu cuban xa jun chke

4  1 Rumal waꞌ in cꞌo pa cheꞌ rumal chi tajin quintzijoj ri Utzalaj Tzij 
chrij ri Kajaw Jesús. Quixinbochiꞌj chi quiban ri utzil ri takal u 

banic pa ri i cꞌaslemal jas ri rajwaxic cäcaꞌn ri winak ri e siqꞌuim rumal ri 
Dios jeꞌ jas ri ix. 2 Minimarisaj iwib, xane quixchꞌawic, utz cꞌu iwanimaꞌ 
cucꞌ conojel. Chichajij paciencia, chisacha cꞌu i mac chbil tak iwib. 
Chicꞌutuꞌ chi quiwaj iwib rucꞌ ru toꞌic ri jun rucꞌ ri jun chic. 3 Chicojo 
i chukꞌab rech cꞌo utzil chixol, rech xa ix jun chic rumal ru tobanic 
ri Lokꞌalaj Espíritu. 4 Xa uj jun nimalaj konojel, xa cꞌu jun ri Lokꞌalaj 
Espíritu. Je riꞌ xukujeꞌ are xa jun ri cäcuꞌbi ka cꞌux chrij, ri uj siqꞌuim wi 
rumal ri Dios. 5 Xa jun ri Kajaw cꞌolic, xa cꞌu jun ri cujcojon che, xukujeꞌ 
xa jun ri ka kasnaꞌ. 6 Xa jun ri ka Dios cꞌolic, are cꞌu ka Tat nimalaj 
konojel. Ronojel cꞌo pu kꞌab ri Areꞌ. Cujucoj cꞌu chubanic ronojel ri craj ri 
Areꞌ, xukujeꞌ ri Areꞌ cꞌo pa kanimaꞌ nimalaj konojel.

7 Yoꞌm chke rumal ri Cristo jas ri cujcowin chubanic. Are jeꞌ jas ri u 
chomam ri Areꞌ pa ka wiꞌ uj chkajujunal. 8 Rumal riꞌ cubij ru Lokꞌ Pixab ri 
Dios ri Tzꞌibtalic:

Aretak xpaki chicaj, xeucꞌam bi
rucꞌ Areꞌ ri xeutoro,

xeuya cꞌu can sipanic
chque ri winak waral,

—cächaꞌ.
9 ¿Jas quel cubij waꞌ chi xpaki chicaj? Quel cubij chi nabe xkaj bi cꞌä 

chuxeꞌ ri ulew ri sibalaj naj kajinak. 10 Ri xkaj bi xeꞌ ri ulew, are waꞌ ri 
xpaki bi sibalaj chicaj, más jelaꞌ puwiꞌ ronojel ri caj chucꞌutic chquiwäch 
conojel chi ri Areꞌ, man cꞌo tä cꞌolibal ri mat cäriktaj wi. 11 Tzare cꞌut 
xyoꞌw ri qui chac ri cojonelab chquijujunal. Jujun xeucoj che apóstoles, 
jujun chic xeucoj che kꞌalajisal tak re ru Lokꞌ Pixab ri Dios, jujun chic 

xuya chque chi cäquitzijoj ri Utzalaj Tzij re ri Evangelio. Niqꞌuiaj chic 
xeucoj che cꞌamal tak qui be ri cojonelab, jujun chi cꞌut xeucoj che ajtijab. 
12 Je riꞌ xuban chque ri cojonelab rech e cꞌo ri quepatänin che ri Dios rucꞌ 
ri quecowin chubanic. E are waꞌ ri quebanow ri chac che qui qꞌuiyisaxic 
ri cojonelab ri quenucꞌuw ru cuerpo ri Cristo waral cho we uwächulew. 
13 Je riꞌ rech nimalaj konojel cäjunamataj ka wäch rumal ri ka cojonic, 
kas cäketamaj cꞌu na u wäch ri Cristo ru Cꞌojol ri Dios. Kas cätzꞌakat 
na ri ka chomabal, utz quel na ri ka cꞌaslemal cho ri Dios, rech cujel ta 
na junam rucꞌ ri Cristo. 14 Man uj jeꞌ tä chic jas ri acꞌalab ri man xak tä 
jun quecꞌoji wi, quebeꞌ je waꞌ je riꞌ. Man cäkaj tä riꞌ chi xak cujcꞌam bi 
jawijeꞌ chiꞌ cumal niqꞌuiaj winak ri quecꞌutuw juleꞌ tak tijonic chic ri xak 
quech achijab. We winak riꞌ xak cäcaꞌn subunic, cꞌo ri itzel tak qui noꞌj, 
cäquitzucuj jas cäcaꞌno chi ri winak cäquicoj ri qui tijonic ri man kas 
tzij taj. 15 Chuqꞌuexwäch waꞌ are rajwaxic chi cäkatzijoj ri kas tzij, cäkaj 
kib nimalaj konojel. Jas ri acꞌalab queqꞌuiyic, jeꞌ rajwaxic cäkaꞌn uj pa 
ronojel. Cätzꞌakat cꞌu na ri ka chomabal cho ri Dios, rech cujel ta na jas ri 
Cristo ri xa uj jun rucꞌ. Are cꞌu ri Areꞌ cätakan pa ka wiꞌ jeꞌ jas ri ka jolom 
cꞌo puwiꞌ ri ka cuerpo. 16 Rumal ri Cristo utz cäcaꞌn conojel ru tzꞌakatil ru 
cuerpo che qui rikic quib. Conojel cäquitoꞌla quib, cäcaꞌn cꞌu ri qui chac 
chquijujunal. Je riꞌ chquijujunal ru tzꞌakatil ri cuerpo queqꞌuiyic, conojel 
cäcaj quib, cäquitoꞌla quib. (E are waꞌ ri kachalal cojonelab ri quenucꞌuw 
ru cuerpo ri Cristo waral cho we uwächulew.)

Waral cäkil wi ri cꞌacꞌ cꞌaslemal ri cuya ri Cristo chque ri cojonelab
17 Pa ru biꞌ ri Kajaw Jesús are quinbij waꞌ chiwe, quixinpixbaj cꞌut chi 

miban chi iwe jas ri cäcaꞌn ri niqꞌuiaj winak chic ri man e cojoninak tä 
che ri Dios. Ri e areꞌ xa cäquichomaj u banic ri man cꞌo tä u patän. 18 Jun 
wi ri qui chomabal, jeꞌ ta ne chi e sachinak pa ri kꞌekum. Man cꞌo tä cꞌu 
que ri cꞌaslemal ri cuya ri Dios rumal chi man cꞌo tä quetam. Abajarinak 
ri canimaꞌ, man coc tä cꞌu tzij pa qui jolom. 19 We winak riꞌ man cꞌo tä chi 
qui qꞌuixbal chquipalaj, qui jachom quib chubanic ronojel u wäch etzelal, 
jachique ri utz cäquil wi. Rucꞌ sacꞌajil xekaj chubanic ronojel u wäch mac, 
pune äwas u banic waꞌ cho ri Dios, xukujeꞌ chquiwäch ri winak. 20 Ri 
ix cꞌut man jeꞌ tä waꞌ ri xiwetamaj rucꞌ ri Cristo. 21 We kas xita ri xbix 
chiwe chrij ri Areꞌ, iwetam cꞌu ri kas tijonic. Are waꞌ ri tijonic chrij ri kas 
tzij ri cäriktaj xak xuwi rucꞌ ri Cristo. 22 Miban chi baꞌ jas ri xiban can 
ojer. Chiya can ri ojer i cꞌaslemal, ronojel ri man utz taj ri ix nakꞌatal wi 
nabe aretak ix sachinak rumal ru banic ri itzel tak i rayinic. 23 Chiya baꞌ 
chi cäban cꞌacꞌ che ri iwanimaꞌ, xukujeꞌ ri i chomabal. 24 Chiqꞌuexa ri i 
cꞌaslemal jeꞌ ta ne ri quicoj jun cꞌacꞌ atzꞌiak. Are waꞌ ri cꞌacꞌ i cꞌaslemal ri 
yoꞌm chiwe rumal ri Dios rumal chi are u rayibal ri Areꞌ. Jun cꞌaslemal 
waꞌ ri kas jicom, xukujeꞌ chꞌajchꞌoj.

25 Chiya baꞌ can u banic ri banow tzij, chibij ri kas tzij chbil tak iwib 
rumal chi ri uj nimalaj konojel, uj cojonelab ri cujnucꞌuw ru cuerpo ri 
Cristo, cämic cꞌut xa uj jun chic.

26 We cäpe iwoyowal, miyaꞌ chi cuban chiwe chi quixmacunic. Chocꞌow 
ri iwoyowal chanim, cꞌä mäjaꞌ queꞌ ri kꞌij. 27 Miya che ri Itzel chi cꞌo jas ri 
cäcowin chubanic chiwe.

28 Quinbij chque ri cäcaꞌn ri elakꞌ chi mäquiban chi waꞌ, xane 
chquitzucuj qui chac. Chquicojo ri qui kꞌab, ri quetambal chubanic jun 
chac rech cäquichꞌac ri cäquitijo, xukujeꞌ rech cꞌo ri cäquiya chque ri cꞌo 
qui rajwaxic.

29 Mibij tzij ri man utz taj, xane chicojo ri tzij ri utz cätatajic, ri quetob 
chque jachin tak ri quetowic, xukujeꞌ cuya utzil pa ri qui cꞌaslemal. 
30 Miya bis che ri Lokꞌalaj Espíritu rech ri Dios. Are cꞌu ri Lokꞌalaj 
Espíritu, are ri cꞌutbal chi ri ix kas tzij ix rech ri Dios, chi cätzꞌakat cꞌu na 
ri kꞌij aretak quixtor na rumal ri Areꞌ.

31 Chiwesaj ronojel ri cꞌäx ri cꞌo pa tak ri iwanimaꞌ, ronojel ri oyowal, 
ri cꞌaꞌnal, ri yajanic, ri yokꞌonic, xukujeꞌ ronojel u wäch etzelal. 32 Xane 
chichꞌabej iwib rucꞌ utzil, chel i cꞌux chbil tak iwib, chusachala rib i mac 
chbil tak iwib, jas ri Dios xusach i mac ix rumal ri Cristo.

Ri apóstol Pablo cubij jas ri rajwaxic pa ri qui cꞌaslemal ri cojonelab

5  1 Rumal chi ri ix, ix ralcꞌual ri Dios, ix lokꞌ chuwäch, rajwaxic chi 
quitij i chukꞌab chubanic iwe jas ri cuban ri Areꞌ. 2 Chiwaj baꞌ iwib 

jas ri Cristo cujraj uj, xujach cꞌu rib pa ri cämical che ka qꞌuexwäch, jas 
jun alaj chij ri cäcämisax cho ri Dios che sipanic, ri sibalaj jeꞌl cunaꞌ wi ri 
Areꞌ, jas ri ruxlab ri cꞌocꞌalaj cunabal ri cäporox chuwäch.

3 Miban iwe jas ri cäcaꞌn ri tzꞌiꞌ ri xak cäquirik quib, man cꞌo tä qui 
pixab. Miban apachique u wäch mac ri äwas u banic cho ri Dios, o 
chquiwäch ri winak, mirayij qꞌuia u wäch jastak ajuwächulew. Moc waꞌ 
we chomanic riꞌ pa ri i jolom. Man takal tä waꞌ chiwe rumal chi ri ix, ix 
ralcꞌual ri Dios. 4 Micoj itzel tak tzij ri qꞌuixbal qui bixic, mibij tzij ri man 
cꞌo tä qui patän, o ri tzij ri man utz taj ri yacbal tzeꞌ. Man yaꞌtal tä cꞌu waꞌ 
chiwe, xane are utz na ri quibij tzij re maltioxinic che ri Dios. 5 Iwetam 
cꞌut chi conojel ri jeꞌ cäcaꞌno jas ri cäcaꞌn ri tzꞌiꞌ ri xak cäquirik kib, man 
cꞌo tä qui pixab, conojel ri cäcaꞌn ri etzelal ri xa cuban tzꞌil che ri qui 
cꞌaslemal, xukujeꞌ conojel ri cäquirayij qꞌuia u wäch jastak ajuwächulew 
ri e junam cucꞌ ri juleꞌ winak chic ri quekꞌijilaj ri tiox ri xa e banom 
cumal winak, waꞌ we winak riꞌ man cuyaꞌ taj queopan rucꞌ ri Dios rech 
cätakan ri Cristo, ri Dios pa qui wiꞌ. 6 Cꞌo baꞌ jun mixsubuwic rucꞌ tak tzij 
ri man cꞌo tä qui patän. Rumal cꞌu waꞌ cäpe na ri nimalaj royowal ri Dios 
pa qui wiꞌ ri winak ri man queniman tä che, cäcꞌäjisax cꞌu na qui wäch ri 
e areꞌ. 7 Miban baꞌ iwe jas ri cäcaꞌn waꞌ we winak riꞌ.

8 Nabe canok jun wi ri i chomabal, jeꞌ ta ne chi ix sachinak pa ri 
kꞌekum. Cämic chi cꞌut ix rech ri Kajaw Jesús. Rumal waꞌ i qꞌuexom ri 
i chomanic, quixcowin chic quixcaꞌyic. Jeꞌ ta ne chi xsakiric, ix cꞌo chi 
pa ri sakil. Chibana baꞌ jas ri takal u banic cumal ri winak ri e cꞌo chic 
pa ri sakil. 9 Jeꞌ jas ri kꞌij cuya ri sakil, cuban sak che ronojel, xukujeꞌ ri 
ranimaꞌ jun winak ri ya qꞌuexom chic, cuban riꞌ ri utzil, ri jicomal, ri kas 
tzij. 10 Chicojo i chukꞌab che retamaxic jachique ri utz cäril wi ri Kajaw 
Jesús. 11 Miban iwe ri man cꞌo tä u patän, jas ri cäcaꞌn ri winak ri jeꞌ ta 
ne e sachinak pa ri kꞌekum, ri jun wi ri qui chomabal. Cheipixbaj cꞌu ri 
winak ri jeꞌ cäcaꞌn waꞌ, chikꞌalajisaj chquiwäch chi man utz taj ri tajin 
cäcaꞌno. 12 Qꞌuixbal cꞌu u bixic chi sak ri cäcaꞌn we winak riꞌ chicꞌuyal. 
13 Aretak cꞌut quesax chi sak ronojel, kas cäkꞌalajin na waꞌ. Je riꞌ, rumal 
chi ri sakil cukꞌalajisaj na ronojel. 14 Rumal riꞌ cäbixic:

At riꞌ ri jeꞌ ta ne catwaric, chatcꞌastajok,
chatwalij chquixol ri winak
ri jeꞌ ta ne e cäminakib
rumal ri qui mac,

ri Cristo cꞌut cuya na sakil chawe,
—cächaꞌ.

15 Rumal riꞌ kas chiwila na jas ri quibano. Miban iwe jas ri cäcaꞌn ri 
winak ri man cꞌo tä quetam, xane kas quichomaj na jas quibano, jeꞌ jas 
ri cäcaꞌn ri ajnoꞌjab. 16 Xak mitzak ri i kꞌij, rumal chi cꞌäx tak kꞌij chic uj 
cꞌolic. 17 Man xak tä ix con, mäsach cꞌu ri i chomanic, xane kas chitzucuj 
u chꞌobic jas ru rayibal ri Dios. 18 Mixkꞌabaric rumal chi xak quixucꞌam 
bi waꞌ pa ri cꞌäx. Xane chiya che ri Lokꞌalaj Espíritu chi cätakan pa ri 
iwanimaꞌ. 19 Chitzijobela iwib rucꞌ tak tzij ri e cꞌo pa tak ri salmos, ri e cꞌo 
pa tak himnos, ri cäquiya u kꞌij ri Dios, xukujeꞌ rucꞌ tak ronojel u wäch 
tak bix ri cuya ri Dios chiwe. ¡Chixbixon che ri Dios! Chiya baꞌ u kꞌij ri 
Kajaw Jesús pa tak ri iwanimaꞌ. 20 Amakꞌel chimaltioxij ronojel che ri 
Dios ka Tat pa ru biꞌ ri Kajaw Jesucristo.

Waral cäkil wi jas ri rajwaxic pa ri qui cꞌaslemal 
ri cojonelab pa tak ri cachoch

21 Chixniman chbil tak iwib rumal chi nim quiwil wi ri Cristo.
22 Ri ixokib ri e cꞌulan chic cheniman baꞌ chque ri cachajil, junam jas 

ri cäcaꞌno, queniman che ri Kajaw Jesús. 23 Je riꞌ, rumal chi ri achi are 
cꞌamal u be ri ixok, jeꞌ jas ri ka jolom cꞌo puwiꞌ ri ka cuerpo, cucꞌam cꞌu 
ri ka be. Ri Cristo are cꞌo pa qui wiꞌ conojel ri cojonelab ri quenucꞌuw 
ru cuerpo waral cho we uwächulew. Are Toꞌl Ke nimalaj konojel ri 
uj cojonelab ri cujnucꞌuw ru cuerpo. 24 Jeꞌ jas ri kachalal cojonelab 
queniman che ri Cristo, je riꞌ xukujeꞌ ri ixokib ri e cꞌulan chic rajwaxic 
queniman chque ri cachajil pa ronojel.

25 Ri achijab ri e cꞌulan chic lokꞌ chquila wi ri quixokil jeꞌ jas ri Cristo lokꞌ 
queril wi ri kachalal cojonelab, xujach cꞌu rib pa ri cämical rumal quech. 
26 Je riꞌ xubano rech cuban chꞌajchꞌoj che ri qui cꞌaslemal, queutas cꞌut rech 
queuya pu kꞌab ri Dios. Jeꞌ ta ne rucꞌ joron xeuchꞌaj wi aretak xuban sak che 
ri qui cꞌaslemal rucꞌ ru Lokꞌ Pixab ri Dios. 27 Je riꞌ rech queuya ri kachalal 
cojonelab chuwäch ri Areꞌ chbil tak quib, sibalaj jeꞌl na quebelic, chꞌajchꞌoj 
ri canimaꞌ, man cꞌo tä qui mac, man cꞌo tä jas jun u wäch etzelal, xane 
sibalaj jeꞌl ri qui cꞌaslemal. 28 Je cꞌu waꞌ ri rajwaxic cäcaꞌn ri achijab ri e 
cꞌulanic, lokꞌ cäquil ri quixokil, jas ri cuban jun winak lokꞌ cäril rib. Jachin 
ri lokꞌ cäril wi ri rixokil, lokꞌ cꞌu cäril rib ri areꞌ chbil rib. 29 Man cꞌo tä cꞌu 
jun winak ri tzel cäril wi ru cuerpo, xane cutzuku, cärilij. Je cꞌu waꞌ cuban 
ri Cristo chque ri kachalal cojonelab. 30 Je riꞌ, rumal chi ri uj cujnucꞌuw ru 
cuerpo ri Areꞌ waral cho we uwächulew. Jeꞌ ta ne uj u tiꞌjal, uj u bakil. 31 Jas 
ri cubij ru Lokꞌ Pixab ri Dios ri Tzꞌibtalic: “Rumal waꞌ jun achi queuya can ru 
nan u tat, cätuni cꞌu rucꞌ ri rixokil. Ri quieb riꞌ xa e jun chic,” —cächaꞌ. 32 Ri 
tajin quinbij sibalaj nim u banic waꞌ. Man cꞌo tä jun etamaninak waꞌ nabe. 
Are cꞌu ri quinbij, are quinbij chrij ri Cristo xukujeꞌ ri kachalal cojonelab. 
33 Xukujeꞌ quel cubij waꞌ chi chijujunal ix rajwaxic lokꞌ chiwila wi ri iwixokil 
jas ri quiban che iwib. Xukujeꞌ baꞌ ri ixok nim chrila wi ri rachajil.

6  1 Ri ix, acꞌalab, chixniman chque ri i nan i tat rumal chi ix cojoninak 
che ri Kajaw Jesús. Takal cꞌu waꞌ chi jeꞌ quibano. 2 Ri nabe takanic 

ri cubij ri Dios chi cꞌo cuya chke we cäkanimaj are waꞌ: “Nim cheawila wi 
ra nan a tat, 3 rech carik utzil, xukujeꞌ naj catcꞌasi na cho we uwächulew,” 
—cächa riꞌ pa ru Lokꞌ Pixab ri Dios ri Tzꞌibtalic.

4 Xukujeꞌ ri ix, nan tat, xak miyac coyowal ri iwalcꞌual, xane cheipixbaj 
lok pa ri qui nuchꞌal, chicꞌutu utzalaj noꞌj chquiwäch rech quecojon che ri 
Kajaw Jesús.

5 Ri ix, ajchaquib, chixniman chque ri i patrón waral cho we 
uwächulew. Nim cheiwila wi junam jas ri quibano, quixej iwib cho ri 
Dios. Muban quieb ri iwanimaꞌ chubanic ri i chac, xane chibanaꞌ jas ri 
quiban chupatänixic ri Cristo.

6 Man xuwi tä utz quiban che qui patänixic aretak quixquilo rech utz 
quixquil wi, xane chichꞌoboꞌ chi ix patänil re ri Cristo. Chibana ru rayibal 
ri Dios ri cäpe pa iwanimaꞌ. 7 Cheipatänij cꞌu ri i patrón rucꞌ quicotemal, 
man xak tä quiqꞌueyo. Chibana waꞌ jeꞌ ta ne are quipatänij ri Kajaw Jesús, 
man are tä ri winak. 8 Iwetam cꞌut chi ri Kajaw Jesús cuya na ru qꞌuexel ri 
utzil ri cuban jun winak, we ri areꞌ cuban ru chac, cꞌo pu kꞌab jun patrón, 
o cächacun jawijeꞌ ri craj wi, rucꞌ apachinok.

9 Ri ix xukujeꞌ, ri ix patrón, chibana ri utz cucꞌ ri patänil tak iwe. Xak 
miban cꞌäx chque. Chnaꞌtaj chiwe chi ri Cajaw ri e areꞌ xukujeꞌ Are ri 
Iwajaw ix. Cꞌo chilaꞌ chicaj, cätakan cꞌu pa ka wiꞌ uj nimalaj konojel. Ri 
Areꞌ cꞌut junam queril wi conojel ri winak.

Waral cäkil wi ronojel ri cuya ri Dios chke, 
ri cäkacoj pa ri chꞌoj chrij ri Itzel

10 Cämic, kachalal, are chitzucuj ri i chukꞌab rucꞌ ri Kajaw Jesús rech 
cꞌo iwe ri nimalaj u chukꞌab ri Areꞌ. 11 Chicojo ri toꞌbal iwib ri cuya ri 
Dios, junam jas ri quicoj jun atzꞌiak, rech man quixtzak tä rumal ri 
subunic ri cuban ri Itzel chiwe. 12 Man uj cꞌo tä che chꞌoj chquij winak, 
xane are chquij itzel tak espíritus ajuwocaj ri quebin pa ri sutzꞌ mayul, 
ri cꞌo takanic pa qui kꞌab. E areꞌ ri nimak tak kꞌatal tak tzij, ri nimak tak 
takanelab, ri quetakan puwiꞌ ruwächulew. E areꞌ itzel tak espíritus waꞌ 
ri tajin quetakan pa tak we kꞌij riꞌ re kꞌekum. 13 Rumal riꞌ chicꞌama baꞌ 
ronojel ri toꞌbal iwib ri cuya ri Dios cämic, jas ri cuban jun soldado cucoj 
ri atzꞌiak re chꞌichꞌ chutoꞌic rib pa ri chꞌoj. Je riꞌ rech quixcowinic quitoꞌ 
iwib chuwäch ri ka cꞌulel pa ri cꞌäxalaj tak kꞌij aretak cäpe ri chꞌoj. Je 
wa riꞌ, aretak cocꞌow ronojel co quixjeki na canok. 14 ¡Co baꞌ chixjekelok! 
Chicojo ri Kas Tzij jeꞌ ta ne chi are ri pas ri ximibal i pam. Chibana 
ri jicomal pa ri i cꞌaslemal jeꞌ ta ne jun toꞌbal uwo i cꞌux waꞌ quicojo. 
15 Chibana baꞌ u banic iwib chutzijoxic ri Utzalaj Tzij re ri Evangelio ri 
cuya utzil, jeꞌ ta ne jun chic u wäch i xajäb ri quicojo. 16 Rajwaxic baꞌ 
xukujeꞌ chi sibalaj quixcojonic, rumal chi are waꞌ jeꞌ ta ne jun nimalaj 
perepic chꞌichꞌ ri toꞌbal iwib ri quiwucꞌaj. Rucꞌ waꞌ quixcowinic quichup 
na ronojel ri qꞌuiäkbal ri quenicowic ri cuqꞌuiäk ri Itzel chiwij. 17 Ru 
tobanic ri Dios are waꞌ chicojo che toꞌbal i jolom. Ru Lokꞌ Pixab ri Dios 
are chicojo jeꞌ ta ne are jun espada (machete) ri cuya ri Lokꞌalaj Espíritu 
chiwe. 18 Chibana ronojel waꞌ rucꞌ oración. Chitaꞌ ru tobanic ri Dios, 
chibochiꞌj cꞌu ri Dios amakꞌel ronojel kꞌij, junam jas ri u cꞌamic i be ri 
cuban ri Lokꞌalaj Espíritu. Rech quixcowin chubanic waꞌ, chixcꞌascꞌatok, 
mixej baꞌ iwib. Chitakej cꞌu u banic oración. Chibana orar pa qui wiꞌ ri 
winak ri e rech ri Dios, ri cojonelab. 19 Chibana orar pa nu wiꞌ in xukujeꞌ, 
rech aretak quinchꞌawic ri Dios cuya ru tzij pa ri wanimaꞌ, man quinxej 
tä cꞌu wib quinkꞌalajisaj ri Utzalaj Tzij re ri Evangelio ri man etamtal tä 
can nabe. 20 In takom rumal ri Dios, in petinak chuqꞌuexel ri Areꞌ rech 
quintzijoj ri Evangelio, pune ta ne in cꞌo pa cheꞌ cämic riꞌ xa rumal waꞌ. 
Chibana baꞌ orar rech man quinxej tä wib quintzijoj waꞌ we tzij riꞌ jas ri 
rajwaxic quinbano.

Ri apóstol Pablo cuya apan rutzil qui wäch ri cojonelab
21 Ronojel ri nu banom xukujeꞌ ri tajin quinbano, are ri kachalal 

Tíquico cubij na waꞌ chiwe. Ri areꞌ, are jun lokꞌalaj kachalal, utz cuban 
chupatänixic ri Kajaw Jesús pa ru chac ri Areꞌ. 22 Rumal riꞌ tajin quintak 
bi ri areꞌ iwucꞌ rech cukꞌalajisaj na ronojel chiwe. Je riꞌ kas quiwetamaj 
jas ri kaꞌnom uj waral, cäwalijisax ta cꞌu na ri iwanimaꞌ ix rumal waꞌ.

23 Are ta baꞌ ri Dios ka Tat xukujeꞌ ri Kajaw Jesucristo cäyoꞌw uxlanem 
che ri canimaꞌ ri kachalal, cubano chi cäcaj quib, chi kas tzij quecojonic. 
24 Are ta baꞌ ri Dios cätokꞌobisan qui wäch conojel ri kas cäcaj ri Kajaw 
Jesucristo rucꞌ ri rutzil ranimaꞌ ri man cäqꞌuextaj taj, are laꞌ chi sibalaj 
lokꞌ cujril wi ri Areꞌ. Amén. 

Ri apóstol Pablo cꞌo pa cheꞌ, cuchap u tzꞌibaxic bi jun 
carta chque ri kachalal cojonelab aj Filipos

1  1 In waꞌ, ri Pablo, wachiꞌl ri Timoteo, uj patänil tak re ri Jesucristo. 
Cäkatzꞌibaj bi waꞌ we wuj riꞌ chque conojel ri kachalal ri e rech 

ri Dios ri e cꞌo pa ri tinimit Filipos, ri xa e jun rucꞌ ri Cristo Jesús. 
Cäkatzꞌibaj bi waꞌ we wuj riꞌ chiwe ix iwonojel junam cucꞌ ri cꞌamal tak 
i be, ri obispos a xukujeꞌ ri diáconos. b 2 Are ta baꞌ ri Dios ka Tat xukujeꞌ ri 
Kajaw Jesucristo cutokꞌobisaj i wäch, cubano chi cuxlan ri iwanimaꞌ.

Ri apóstol Pablo cuban orar pa qui wiꞌ ri cojonelab
3 Amakꞌel aretak quixnaꞌtaj chwe, quinya maltioxinic che ri Dios. 

4 Aretak quinban orar, amakꞌel quinbochiꞌj ri Dios pi wiꞌ ix nimalaj 
iwonojel rucꞌ quicotemal. 5 Je riꞌ quinbano rumal chi ri ix, ix chacuninak 
wucꞌ chutzijoxic ri Utzalaj Tzij re ri Evangelio tzpa ri kꞌij ri xinchap u 
banic waꞌ cꞌä xopan na we cämic riꞌ. 6 Kas wetam in chi ri Dios ri xuchap 
u banic we kas utzil riꞌ pa ri iwanimaꞌ cutakej na u banic waꞌ cꞌä copan 
na ri kꞌij ri cätzelej lok ri Kajaw Jesucristo. 7 Yaꞌtalic chi je waꞌ ri nu 
chomanic chiwij rumal chi sibalaj ix lokꞌ chnuwäch in, xukujeꞌ rumal 
chi junam tajin cäkacochij ronojel u wäch u tokꞌob ri Dios pa ka wiꞌ. 
Je riꞌ pune ta ne in cꞌo pa cheꞌ, pune ta ne in cꞌo chquiwäch ri kꞌatal 
tak tzij chukꞌalajisaxic chi ri Utzalaj Tzij re ri Evangelio are ri kas tzij. 
8 Cho ri Dios cꞌo wi waꞌ chi sibalaj quixwaj nimalaj iwonojel, jeꞌ jas ri 
Jesucristo cujraj uj. 9 Aretak quinban orar pi wiꞌ quintaꞌ che ri Dios chi 
sibalaj quiwaj na más iwib, xukujeꞌ chi cäcꞌoji na nimalaj i noꞌj, nimalaj 

RI CARTA RI XUTZꞌIBAJ 
RI SAN PABLO CHQUE RI 
COJONELAB AJ FILIPOS

 

 

a 1:1a “Obispo”: Chawilaꞌ ri Tito 1:7, nota. b 1:1b “Diácono”: Chawilaꞌ ri 1 Timoteo 3:8, 
nota. 

iwetambal, rech quixnaꞌw chubanic ronojel. 10 Je riꞌ ri quintaꞌ che ri Dios 
rech quixcowin chuchaꞌic jachique ri utz na u banic cho ri Dios. We je riꞌ 
quibano, utz na ri i cꞌaslemal, chꞌajchꞌoj riꞌ, man cꞌo tä etzelal chupam. 
Aretak cꞌut cäpe ri Cristo, man cꞌo tä mac riꞌ cäriktaj na chiwij. 11 We je riꞌ 
quibano, ri Jesucristo cuban na chi ri i cꞌaslemal are jeꞌ ta ne jun utzalaj 
jachꞌ ri sibalaj qꞌuia chomak tak jal queyac na chrij. Je riꞌ ri i cꞌaslemal 
we cꞌo qꞌuia u wäch utzil i banom. Cänimarisax baꞌ u kꞌij ri Dios, cäyiꞌ cꞌu 
na u kꞌij iwumal.

Ri nu cꞌaslemal are quincoj na chupatänixic ri Cristo
12 Kachalal, cwaj chi quiwetamaj chi ri cꞌäx ri nu rikom in, kas 

tobaninak waꞌ chukꞌalajisaxic ri Utzalaj Tzij re ri Evangelio chquiwäch ri 
niqꞌuiaj winak chic. 13 Je riꞌ, rumal chi conojel ri soldados re ri nimalaj 
kꞌatbal tzij, xukujeꞌ ri niqꞌuiaj winak chic ri e cꞌo waral quetam chi in cꞌo 
pa cheꞌ xa rumal chi quinpatänin che ri Cristo. 14 Rumal cꞌu rech waꞌ xa 
jubikꞌ man conojel ri kachalal qui jiquibam qui cꞌux chrij ri Kajaw Jesús 
rech man cäquixej tä chi quib, xane cäquicoj qui chukꞌab chutzijoxic ru 
Lokꞌ Pixab ri Dios.

15 Kas tzij e cꞌo jujun ri cäquitzijoj ri Utzalaj Tzij re ri Evangelio chrij 
ri Cristo xa rumal chi cꞌäx cäquinaꞌ chwe, cäcaj cäquinimarisaj quib 
chnuwäch. Xa chꞌoj cäcaj ri e areꞌ. Juleꞌ chic cäcaꞌn waꞌ rucꞌ utzalaj qui 
chomanic. 16 E cꞌo jujun chic ri cäquitzijoj ri Utzalaj Tzij chrij ri Cristo xa 
rumal chi qui tasom quib chkij, xa cꞌu cꞌo ri cäcaj ri e areꞌ chbil tak quib, 
man utz tä cꞌu ri qui chomanic. Xak are cäcaj chi quinrik chi na niqꞌuiaj 
bis chic waral pa cheꞌ. 17 Are cꞌu ri juleꞌ kachalal chic sibalaj quincaj, 
cäquitzijoj ri Utzalaj Tzij re ri Evangelio rumal chi quetam chi ri in, in 
cꞌo waral pa cheꞌ chukꞌalajisaxic chi ri Evangelio are ri kas tzij. 18 ¿Jas 
ta cꞌu ne ri cäbanic? Ri in quinbij: Utz laꞌ chi cätzijox ri Utzalaj Tzij re 
ri Evangelio chrij ri Cristo chquiwäch ri winak, —quinchaꞌ. We utz ri 
qui chomanic, we man utz taj, ¡quinquicot cꞌu rumal waꞌ, chi cätzijox ri 
Evangelio!

Xukujeꞌ sibalaj quintakej na quicotemal. 19 Je riꞌ, rumal chi wetam in 
chi utz quinel na pa ronojel, xukujeꞌ chi quintzokopix na. Je riꞌ, rumal 
chi tajin quiban orar pa nu wiꞌ, xukujeꞌ rumal chi ri Lokꞌalaj Espíritu 
rech ri Kajaw Jesús quinutoꞌ na pa ronojel. 20 Je riꞌ, rech cäbantaj ri 
quinweyej, ri kas nu rayinic. Are laꞌ chi man quinqꞌuix tä che ri Cristo, 
xane chi quintzijoj ru banic ri Areꞌ waral junam jas ri nu banom amakꞌel, 
man quinxej tä wib. Je riꞌ cwaj quinbano rech cänimarisax na u kꞌij 
ri Cristo wumal in. Je riꞌ we ri Dios cuya na ri nu cꞌaslemal, we cꞌu ne 
xa quincämic. 21 Ri nu cꞌaslemal cämic, are quincoj che ru patänixic ri 
Jesucristo. We quincämic, man cꞌäx tä riꞌ rumal chi xa utzil quinriko. 
22 We cꞌu cꞌo na ri nu cꞌaslemal waral cho we uwächulew, are utz riꞌ rech 

quincoj waꞌ che ru tzijoxic ri Utzalaj Tzij re ri Evangelio. Man wetam 
taj jachique ri utz na u chaꞌic, we are ri quincämic, we cꞌu ne are ri 
quincꞌasiꞌc. 23 Cꞌäx chwe ru chaꞌic jachique ri utz na. Cwaj quincꞌoji na 
iwucꞌ, xukujeꞌ cwaj quincämic, quinel cho ruwächulew rech quinecꞌol 
rucꞌ ri Cristo. ¡Are sibalaj utz na quinwil waꞌ! 24 Pune ta ne je riꞌ, are 
utz na chiwe ix we cꞌo na nu cꞌaslemal waral, quincanaj cꞌu na iwucꞌ. 
25 Wetam in chi kas tzij quincanaj na canok, quincꞌoji na iwucꞌ cho we 
uwächulew che i toꞌic rech quitakej na ri i cojonic che ri Cristo, xukujeꞌ 
rech quixquicot na rumal waꞌ. 26 Aretak quinopan na iwucꞌ jumul chic, 
cuyaꞌ quinimarisaj na u kꞌij ri Cristo Jesús rumal wech in.

27 Chiwila baꞌ iwib rech ri i cꞌaslemal ronojel kꞌij kas cukꞌalajisaj chi i 
cojom ri Utzalaj Tzij re ri Evangelio, rech yaꞌtalic chi cäbix chiwe chi ix 
cojoninak che ri Cristo. Je riꞌ, we quinopan na iwucꞌ jelaꞌ che iwilic, we 
ne naj in cꞌo wi chiwe, cwaj quinta u tzijol chi jicom ri iwanimaꞌ chrij 
ri Cristo, man cuban tä quieb i cꞌux, man cꞌo tä cꞌu chꞌoj chixol. Cwaj 
quinta u tzijol chi ri ix junam tajin quixchacunic chutzijoxic ri Kas Tzij re 
ri Evangelio. 28 Xukujeꞌ cwaj chi man quixej tä iwib chquiwäch ri winak 
ri cäcaꞌn qui cꞌulel chiwe. Je riꞌ quikꞌalajisaj chquiwäch ri e areꞌ chi xa 
cäsach na qui wäch. We je riꞌ quibano, man quixej tä iwib, are etal waꞌ 
chiwe rumal ri Dios chi quirik na ru tobanic ri Areꞌ. 29 Yaꞌtal cꞌu chiwe 
ix rumal ri Cristo chi quixcojon che ri Areꞌ, quixpatänin che. Man xuwi 
tä cꞌu waꞌ, xane xukujeꞌ chi quirik cꞌäx rumal rech ri Areꞌ. 30 Ri ix, ri in, 
junam tajin cujchacunic, tajin cujchꞌojin rucꞌ ri Itzel. Iwilom ix petinak 
lok jas ri nu banom, nu tijom nu chukꞌab quinchacunic, quinchꞌojinic. 
Cämic cꞌut tajin quitatabej u tzijol chi cꞌä tajin quinrik cꞌäx pa we chꞌoj riꞌ 
ri in cꞌo wi.

Ri Cristo man nim tä xril rib, nimarisam cꞌu u kꞌij rumal ri Dios

2  1 Je cꞌu riꞌ iwetamam baꞌ jas ri cuban ri Cristo cuwalijisaj ri 
iwanimaꞌ, cucuꞌbisaj i cꞌux, rumal chi ix lokꞌ chuwäch. Iwetam 

xukujeꞌ chi ri Lokꞌalaj Espíritu rech ri Cristo cꞌo pi wiꞌ. We kas iwetamam 
chi kas cäpax u cꞌux ri Cristo chiwe, cutokꞌobisaj i wäch, 2 chibana baꞌ 
chi sibalaj quinquicotic. Chiwaj baꞌ iwib. Chixchacun junam rech man 
cꞌo tä chꞌoj chixol, rech quinaꞌ pa ri iwanimaꞌ chi xa ix jun, xa jun ri i 
chomanic. Xa je riꞌ quiya quicotemal chwe. 3 Mitzucuj xak xuwi ri iwe ix, 
minimarisaj baꞌ iwib. Nim cꞌu cheiwila wi ri niqꞌuiaj chic. Chibana ix chi 
man nim taj quiwil wi iwib. 4 Cꞌo jun chiwe mutzucuj xak xuwi ri utz che 
ri areꞌ, xane are chutzucuj u banic utzil chque ri niqꞌuiaj chic.

5 Chcꞌol ta iwucꞌ ri chomanic ri xcꞌoji rucꞌ ri Kajaw Jesucristo. 6 Ri Areꞌ 
man xuchomaj tä u banic che rib chi junam rucꞌ ri Dios, pune jeꞌ kas 
tzij chi ri Areꞌ junam rucꞌ. 7 Xane xuya can ri kas u banic, xil u wäch 
junam jas jun winak ajwaral, xoc che patänil que ri winak ajuwächulew. 

8 Aretak kas winak chi ri Areꞌ, ri Jesús man nim tä xril rib. Xniman che 
ri Dios ru Tat pa ronojel, xurik cꞌu ri qꞌuixbal cämical cho ri cruz jeꞌ ta 
ne chi are jun banal etzelal. 9 Rumal waꞌ ri Dios xuya che ri Jesús chi 
nim na u kꞌij chquiwäch conojel, xukujeꞌ xuya che chi nim quil wi na ru 
biꞌ ri Areꞌ chuwäch ri qui biꞌ conojel. 10 Jeꞌ xubano rech aretak cäquito 
chi cäbix ru biꞌ ri Jesús, conojel quexuquiꞌc, conojel ri e cꞌo chilaꞌ chicaj, 
conojel ri e cꞌo cho ruwächulew, xukujeꞌ conojel ri e cꞌo chuxeꞌ rulew. 
11 Je riꞌ rech conojel cäquichꞌobo, cäquibij chi ri Jesucristo are ri Kajaw, je 
riꞌ cꞌut cänimarisax na u kꞌij ri Dios ka Tat.

Ri quecojon che ri Cristo cäquiya sakil cho we uwächulew
12 Je riꞌ, lokꞌalaj tak kachalal, jas ri i banom amakꞌel aretak in cꞌo iwucꞌ, 

chixniman chwe pa ronojel, pune naj in cꞌo wi chiwe cämic. Chibana 
baꞌ ri cukꞌalajisaj chi kas tzij i rikom ru tobanic ri Dios. Jeꞌ chibana waꞌ, 
nim chiwila wi ri Dios, chixej iwib chuwäch. ¡Minimarisaj baꞌ iwib! 13 Je 
riꞌ, rumal chi are ri Dios ri tajin cuya ri lokꞌalaj u rayibal pa ri iwanimaꞌ. 
Tajin cubano chi quiwaj quiban utzil, quixutoꞌ cꞌu na rech quixcowin 
chubanic jas ri u chomam lok.

14 Chibana ronojel rucꞌ utzil, man rucꞌ tä chꞌoj, man rucꞌ tä oyowal. 
15 Je riꞌ rech ri winak man xa tä ne jubikꞌ mac cäquirik chiwij. We je riꞌ 
quibano, kꞌalaj chquiwäch chi kas tzij ix ralcꞌual ri Dios ri quiban utzil 
chquixol ri winak ri cäcaꞌn etzelal, ri man queniman tä che ri Dios. We 
quiban ronojel rucꞌ utzil, quiya na sakil chque ri winak jas ri chꞌimil 
ri quejuluw chakꞌab pa ri kꞌekum. 16 Je wa riꞌ quicꞌut na chquiwäch 
ri winak ri Utzalaj Tzij re ri Evangelio ri cuya qui cꞌaslemal. We jeꞌ 
quibano, quincowinic quinquicot na in iwumal pa ri kꞌij ri cäpe na ri 
Kajaw Jesucristo. Je riꞌ quinwetamaj na chi man xak tä lokꞌ xinchacun 
iwucꞌ, man xak tä cꞌu lokꞌ xinya ri tijonic re ri evangelio chiwe. 17 Pune 
quincämisaxic, cäturuwisax ne ri nu quiqꞌuel cho ri Dios, quinquicot na. 
Quinquicot iwucꞌ ix iwonojel we ri nu cꞌaslemal cäcoj na chubanic tzꞌakat 
che ri patäninic ri tajin quiban ix cho ri Dios jeꞌ ta ne chi are jun sipanic 
ri quiya che rumal chi quixcojonic. 18 Cwaj cꞌut chi xukujeꞌ quixquicot ix 
wucꞌ in we ri Dios cuya chwe chi je riꞌ nu cämisaxic cäbanic.

Waral cäkil wi jas ri qui banic ri Timoteo rachiꞌl ri Epafrodito
19 We are ru rayinic ri Kajaw Jesús, cwaj quintak bi ri Timoteo iwucꞌ 

cämic riꞌ. Quinquicot cꞌu na aretak ri areꞌ cutzijoj chwe ronojel ri i banom 
jelaꞌ. 20 Cwaj quintak bi ri Timoteo rumal chi man cꞌo tä chi jun ri junam 
u chomanic wucꞌ in, ri kas coc il chiwe. 21 Conojel ri niqꞌuiaj chic xak 
xuwi cäquitzucuj ri quech ri e areꞌ, man cäquichomaj tä riꞌ ru rayinic ri 
Kajaw Jesucristo. 22 Iwetam cꞌut ri utzalaj chac ri u banom ri Timoteo. 
Ri areꞌ chacuninak wucꞌ in chutzijoxic ri Utzalaj Tzij re ri Evangelio. 

c 3:2 Che retamaxic jubikꞌ na chrij ri circuncisión, chawilaꞌ Hechos 7:8, nota. 

Kas cächacun ri areꞌ wucꞌ jas ri cuban ri u cꞌojol jun tataꞌ cätob che ru 
tat. 23 Rumal waꞌ cwaj quintak bi ri areꞌ iwucꞌ aretak quinwetamaj jas ri 
cäbantaj na wucꞌ in waral pa ri cheꞌ. 24 Nu jiquibam cꞌu nu cꞌux chrij ri 
Kajaw Jesús chi cuya chwe chi kas quineꞌ in, quinopan iwucꞌ jelaꞌ. Craj xa 
quieb oxib kꞌij chic quinban in waral.

25 Quinchomaj in chi xukujeꞌ rajwaxic quintak bi ri kachalal Epafrodito 
iwucꞌ. Are ri areꞌ cächacun wucꞌ jas jun wachiꞌl pa ri chꞌoj, ri xitak lok 
rech cätob wucꞌ chupam ri nu rajwaxic. 26 Ri areꞌ cꞌut sibalaj cäbison 
chiwe, craj cäril i wäch ix iwonojel. Coc il chiwe rumal chi xito chi 
xyawajic. 27 Tzij riꞌ chi sibalaj xyawajic, xak jubikꞌ xraj man xcämic. Ri 
Dios cꞌut xel u cꞌux che, xutokꞌobisaj u wäch. Xel u cꞌux ri Dios chwe in 
xukujeꞌ, rech man rajwaxic taj quinrik niqꞌuiaj bis chic rucꞌ ri cꞌäx ri nu 
rikom in waral. 28 Rumal waꞌ cwaj quintak bi ri Epafrodito iwucꞌ, rech 
quixquicot na che rilic u wäch jumul chic. Quinutoꞌ waꞌ che ri nu bis in 
xukujeꞌ aretak ri in wetam chi quixquicot chic. 29 Chicꞌamowaj ri areꞌ 
rucꞌ nimalaj quicotemal pa ru biꞌ ri Kajaw Jesús. Nim chiwila wi ri areꞌ, 
xukujeꞌ conojel ri kachalal ri cuban junam jas ri cuban ri areꞌ. 30 Je riꞌ, 
rumal chi xa jubikꞌ xraj man xcäm ri Epafrodito. Xurik cꞌäx chupatänixic 
ri Cristo. Xuya ranimaꞌ churikic cꞌäx chuyaꞌic ri tobanic chwe ri man 
xixcowin tä ix chubanic.

Waral cäkil wi jas riꞌ ri kas utzil, ri kas jicomal

3  1 Cämic cꞌut, wachalal, chixquicot rumal ri Kajaw Jesús. Man 
quincos tä in chubixic waꞌ chiwe jumul chic, jas ri nu tzꞌibam, 

rumal chi xak are utz chiwe ru tatabexic waꞌ. 2 Chichajij iwib chquiwäch 
ri lawalo tak winak, ri jeꞌ quepe “chꞌuj tzꞌiꞌ”, ri cäcaj cäquisoc ri 
kachalal, cäquicoj ri retal ri ojer trato che ri qui cuerpo. (Are waꞌ ri 
cäbix “circuncisión” che.) c 3 Uj riꞌ ka banom ri kas “circuncisión”, rumal 
chi cujkꞌijilan che ri Dios pa kanimaꞌ rucꞌ ri chukꞌab ri cäyiꞌ chke rumal 
ri Lokꞌalaj Espíritu. Uj riꞌ cujquicotic rumal chi uj rech ri Cristo, man 
cäcuꞌbi tä ka cꞌux chrij ri cäkaꞌn uj pa ri ka cꞌaslemal. 4 We cꞌo jun ri kas 
takal che chi cäcuꞌbi u cꞌux chrij ri u banom pa ru cꞌaslemal, in riꞌ ri 
winak ri takal chwe. Man cꞌo tä jun winak chic ri más u banom tzꞌakat 
che ri ojer Pixab chnuwäch in. 5 Aretak xil nu wäch, chuwajxak kꞌij xcoj 
ri retal ri ojer trato che ri nu cuerpo. In kas winak aj Israel re ri juchꞌob 
winak ri xcꞌoji ri ka mam Benjamín che qui nimal pa ojer tak kꞌij. In riꞌ 
jun kas hebreo rumal chi ri nu tat, nu nan e areꞌ hebreos. Xintijox chrij 
ri qui Pixab ri winak aj Israel jeꞌ jas ri cäcaꞌn ri tataꞌib fariseos. 6 Xinya 
ri wanimaꞌ che ri tijonic chrij ri Pixab, je riꞌ chi sibalaj cꞌäx xinban nabe 
chque ri kachalal cojonelab. Xinniman che ronojel ri Pixab, man cꞌo tä 

jun ri cuyaꞌ cubij chi man xinniman taj. 7 Ronojel cꞌu waꞌ ri xinbano, man 
utz tä chic quinwil cämic, rumal chi lokꞌ na quinwil ri Cristo chuwäch 
ronojel waꞌ. 8 Je waꞌ quinwil ronojel ri nu banom, conojel ri jastak 
we xukujeꞌ, chi man cꞌo tä chi cꞌu qui patän chnuwäch rumal chi kas 
xinwetamaj u wäch ri Kajaw Jesucristo. Rumal ri Cristo nu tzakom can 
ronojel. Quinwil in chi xa mes chic ri jastak we ri xecꞌoji nabe, xukujeꞌ 
ronojel ri ojer nu cꞌaslemal. Je riꞌ ri nu chomanic rumal chi ri Cristo Are 
wech in, lokꞌ cꞌu na quinwil wi ri Areꞌ chuwäch ronojel. 9 Cwaj quincꞌoji 
junam rucꞌ ri Cristo. Man cwaj taj chi cäbix chwe chi in utz, chi jicom ri 
wanimaꞌ xa rumal ri nu banom in, o rumal chi nu nimam ri Pixab. Xane 
cwaj ri kas utzil, ri kas jicomal ri cuya ri Dios chwe rumal chi quincojon 
che ri Kajaw Jesucristo. Are ri Dios ri cubij na chi in utz, chi jicom ri 
wanimaꞌ rumal chi quincojon che. 10 Ri cwaj in cämic, are chi kas tzij 
quinwetamaj na u wäch ri Cristo, xukujeꞌ chi cäcꞌoji na ri nu chukꞌab 
junam jas ri xucoj ri Dios aretak xucꞌastajisaj ri Jesucristo chquixol ri 
cäminakib. Cwaj quinrik cꞌäx junam rucꞌ ri Cristo. Cwaj chi junam ri 
wanimaꞌ in rucꞌ ri ranimaꞌ ri Cristo aretak xcäm ri Areꞌ rumal wech. 
11 Cuꞌl nu cꞌux chi quincꞌastaj na bi chquixol ri cäminakib, jas ri xuban ri 
Cristo.

Kacojo ka chukꞌab churikic ri yoꞌm chkawäch rumal ri Cristo
12 Man quinbij taj chi ya nu rikom chi ronojel, chi ya in tzꞌakat chic, 

chi man cꞌo tä chi ri rajwaxic chwe. Cꞌo ri craj na chwe. Quintakej cꞌu 
na u ternexic ri Cristo rumal chi cuꞌl nu cꞌux chi jeꞌ quinel na jas ri 
utzalaj achi ri xuchomaj ri Cristo Jesús aretak xinutoꞌ pu kꞌab ri Itzel. 
13 Kachalal, man quinbij taj chi ya nu banom chic ronojel ri craj ri Dios 
chwe. Ri quinban cämic are ru sachic can ronojel waꞌ ri ya xocꞌowic, 
quintij nu chukꞌab chubanic ri cꞌä cꞌo na chnuwäch, ri mäjaꞌ quinbano. 
14 Jeꞌ quinbano, quintij nu chukꞌab rech quinrika ri cꞌä cꞌo na chnuwäch, 
quinchꞌacanic. Ri Dios cusipaj na chwe ri cäyiꞌ chque ri quechꞌacanic, 
ri cꞌaslemal pa ri caj ri man cꞌo tä u qꞌuisic. Are laꞌ ri cäyiꞌ chke uj, ri uj 
rech ri Cristo Jesús.

15 Konojel ri uj, ri uj cojonelab ri cꞌo chi ri ka noꞌj ri yoꞌm rumal ri 
Cristo, rajwaxic chi jeꞌ cäkachomaj waꞌ. We jun chi wi ri i chomanic ix, ri 
Dios cuban na chiwe chi cäkꞌalajin na ri kas tzij chiwäch. 16 We cꞌo qꞌuia 
ri ketam, we cꞌu ne xa jubikꞌ ri ka noꞌj, tzrajwaxic wi chi cujniman che ri 
Dios pa ronojel jas ri u cꞌutum chkawäch, ri ya ketam chic.

17 Kachalal, chibanaꞌ jas ri quinban in. Chitakej u banic xak xuwi ri 
cäcaꞌn ri winak ri jeꞌ cäcaꞌno jas ri cäkaꞌn uj, jas ri ka cꞌutum chiwäch. 
18 Jas ri nu bim chiwe qꞌuia mul, quinbij chi na jumul cämic, rumal cꞌu 
waꞌ sibalaj quinbisonic quinbij chi e cꞌo qꞌuia winak ri xa cäcaꞌn qui cꞌulel 
che ri Cristo, tzel cꞌut cäquil wi ri Utzalaj Tzij re ri Evangelio ri cutzijoj wi 

ru cämical ri Cristo cho ri cruz. 19 Chuqꞌuisbal ronojel cäsach na qui wäch 
waꞌ we winak riꞌ. Nim cꞌu cäquil wi ri itzel qui rayinic, cäquicoj waꞌ che 
ri qui dios. Cäquinimarisaj quib rumal ri qꞌuixbal ri qui banom, jeꞌl cꞌu 
cäquilo. Cäquichomaj xak xuwi ri ajuwächulew. 20 Ri uj cꞌut, jelaꞌ pa ri caj 
cꞌo wi ri kas ka tinimit. Rumal waꞌ tajin cujeyen che ri Toꞌl Ke, ri Kajaw 
Jesucristo, ri cäpe na pa ri caj. 21 Ri Jesucristo cuqꞌuex na ri ka cuerpo 
ri cäkarik wi cꞌäx amakꞌel. Cuban na che ri ka cuerpo chi sibalaj jeꞌl na 
quelic junam jas ri rech ri Areꞌ. Jeꞌ cuban na rucꞌ ri nimalaj u chukꞌab ri 
yoꞌm che rech cätakan na pa qui wiꞌ conojel, cꞌo cꞌu ri cajulew pu kꞌab.

Chixquicot amakꞌel ronojel kꞌij rumal ri Kajaw Jesús

4  1 Je riꞌ, lokꞌalaj tak wachalal, ri sibalaj cwaj quinwil i wäch, 
chijiquiba i cꞌux chrij ri Kajaw Jesús. Sibalaj quinquicot iwumal. Ix 

riꞌ ri tojbal re ri nu chac. Mäsach chiwe chi sibalaj ix lokꞌ chnuwäch.
2 Quinbochiꞌn che ri nan Evodia xukujeꞌ che ri nan Síntique chi xak 

jun e cꞌol wi pa ri qui chomanic, man cꞌo tä cꞌu chꞌoj chquixol, rumal 
chi e cachalal quib rumal ri Kajaw Jesús. 3 Xukujeꞌ quintaꞌ tokꞌob chawe, 
wach ajchac, rumal chi jicom ri awanimaꞌ pa ronojel, chi cattob chque we 
kachalal ixokib riꞌ. Xechacun wucꞌ, xinquitoꞌ chutzijoxic ri Utzalaj Tzij re 
ri Evangelio junam rucꞌ ri Clemente, xukujeꞌ ri niqꞌuiaj chic ri xechacun 
wucꞌ. Tzꞌibam cꞌu ri qui biꞌ pa ri wuj re cꞌaslemal rumal ri Dios.

4 Chixquicot amakꞌel ronojel kꞌij rumal ri Kajaw Jesús. Quinbij chi na 
waꞌ jumul chic chiwe: ¡Chixquicotok! —quinchaꞌ. 5 Chibanaꞌ chi conojel 
quetam chi quixchꞌawic, chi lokꞌ queiwil wi conojel ri winak. Mäsach pa 
iwanimaꞌ chi xa jubikꞌ man cäpe ri Kajaw Jesús.

6 Mixej baꞌ iwib chuwäch apachique ri cäpetic. Xane xa chibana orar, 
chibij ronojel waꞌ che ri Dios. Chixbochiꞌn che ri Dios amakꞌel rucꞌ 
maltioxinic. 7 We jeꞌ quibano, ri Dios cuban na chi cuxlan ri iwanimaꞌ. Je 
riꞌ chi ri winak cäquicajmaj na waꞌ chi man quixej tä iwib. Ri uxlanem riꞌ 
ri cuya ri Dios chiwe cuchajij na ri iwanimaꞌ xukujeꞌ ri i chomanic, rumal 
chi cäcuꞌbi na i cꞌux chrij ri Cristo Jesús.

Chichomaj baꞌ xak xuwi ri kas utz
8 Kachalal, chuqꞌuisbalil ronojel cwaj quinbij chiwe chi pa ronojel 

ri quichomaj, chixchoman chrij ri kas tzij, xukujeꞌ chrij ri kas utzil. 
Chixchoman chrij ri kas jicom, xukujeꞌ chrij ri man äwas tä u banic. 
Chixchoman na chrij ri jeꞌlic xukujeꞌ chrij ri utz cäquita wi ri winak, ri 
utz u banic, ri nim quil wi cumal.

9 Chibana ri nu cꞌutum chiwäch, ri nu bim chiwe chi rajwaxic quibano. 
Chibana ronojel ri i tom pa nu chiꞌ, xukujeꞌ ri iwilom chi quinbano. We 
quiban ronojel waꞌ ri ka Dios ri cubano chi cuxlan ri iwanimaꞌ cäcꞌoji na 
iwucꞌ.

Waral cäkil wi ri xquiya ri Filipenses chutoꞌic ri apóstol Pablo
10 Sibalaj quinquicot rumal ri Kajaw Jesús chi ya xixchoman chi na 

jumul chic chwij. Man quinbij taj chi xa xinsach chiwe. Wetam chi xa 
man xixcowin tä che nu toꞌic, pune xixoc il wumal. 11 Man are tä rumal 
chi cꞌo rajwaxic chwe chi quinbij waꞌ chiwe. Quincowinic quinquicot rucꞌ 
ri jubikꞌ ri cꞌo wucꞌ. 12 Wetam in ri mebaꞌil, ri xak jubikꞌ cꞌolic. Wetam 
xukujeꞌ ri kꞌinomal, ri cꞌo qꞌuia jastak we. Ri in wetamam ronojel u wäch 
cꞌaslemal, we are cꞌo ri nu wa, we ne are laꞌ chi quinnumic, man cꞌo tä 
nu wa. Xinwetamaj jas quinbano we cꞌo qꞌuia ri jastak we, xukujeꞌ we cꞌo 
mebaꞌil, cꞌo cꞌu ri cajwataj chwe. 13 Quincowin chuchꞌijic ronojel rumal ri 
Cristo ri cuya nu chukꞌab. 14 Pune je riꞌ, utz i banom che nu toꞌic pa ri cꞌäx 
ri nu rikom.

15 Jeꞌ jas ri iwetam ix, ri ix aj Filipos, xak xuwi ri ix cꞌo ri xitak bi chwe 
chumaltioxixic ri tobanic ri xinya chiwe. Man cꞌo tä xquiya ri niqꞌuiaj 
cojonelab chic. Are waꞌ ri xiban chwe aretak xinchap u tzijoxic ri Utzalaj 
Tzij re ri Evangelio, xineꞌ pa ri tinimit Macedonia. 16 Xukujeꞌ aretak in 
cꞌo pa ri tinimit Tesalónica, cꞌo ri xitak bi che nu toꞌic. Man xak xuwi 
tä jumul xitak bi ri rajwaxic chwe. 17 Ri in cꞌut man xa tä quintzucuj 
ri cäsipax chwe, xane quintzucuj ru banic utzil chiwe, rech cꞌo na ri 
cutzꞌibaj ri Dios pa ri i cuenta chicaj. 18 Nu cochim baꞌ ronojel. Man kas 
tä rajwaxic ronojel waꞌ ri xitak lok chwe rumal ri Epafrodito. Tzij riꞌ chi 
qꞌuia waꞌ ri xiya ix chwe. Quinnaꞌ in chi jeꞌ ta ne are jun cꞌocꞌalaj cunabal 
sipam cho ri Dios. Wetam chi ri Dios sibalaj jeꞌl cäril waꞌ. 19 Ri Kajaw 
Dios cꞌut cuya na ronojel ri rajwaxic chiwe, rumal chi qꞌuia ri jeꞌlalaj u 
kꞌinomal cꞌolic rumal ri Cristo Jesús. 20 ¡Chnimarisax ta baꞌ u kꞌij ri Dios 
ka Tat cämic, xukujeꞌ pa tak ri kꞌij ri junab ri quepe na! Amén.

Qꞌuisbal re ri carta
21 Chiya rutzil qui wäch conojel ri quecojon che ri Kajaw Jesucristo, ri 

e rech ri Dios. Ri kachalal ri e cꞌo wucꞌ in waral cäquitak bi rutzil i wäch 
ix nimalaj iwonojel. 22 Conojel ri niqꞌuiaj cojonelab chic ri e cꞌo waral, ri e 
rech ri Dios, xukujeꞌ cäquitak bi rutzil i wäch, más na ri e cꞌo pa rachoch 
ri César, ri nimalaj takanel.

23 Are ta baꞌ ri Kajaw Jesucristo cätewchin chiwe, cutokꞌobisaj ta na i 
wäch ix nimalaj iwonojel. Amén. 

Ri apóstol Pablo cuchap u tzꞌibaxic jun carta 
chque ri kachalal cojonelab aj Colosas

1  1 In waꞌ, ri Pablo, in apóstol. In jun chque ru takoꞌn ri Jesucristo. 
Je waꞌ nu banic rumal chi are u rayibal ri Dios. 2 Ri in, wachiꞌl ri 

kachalal Timoteo, quintzꞌibaj bi waꞌ we wuj riꞌ chque ri winak ri jicom 
canimaꞌ, ri e rech ri Dios, ri kachalal rumal ri Cristo ri e cꞌo pa ri tinimit 
Colosas. Are ta baꞌ ri Dios ka Tat cutokꞌobisaj i wäch, cubano chi cuxlan 
ri iwanimaꞌ.

Ri apóstol Pablo cuban orar pa qui wiꞌ ri cojonelab
3 Amakꞌel aretak cäkaꞌn orar pi wiꞌ, cäkaya maltioxinic che ri Dios ru 

Tat ri Kajaw Jesucristo. 4 Je riꞌ cäkaꞌno rumal chi ka tom u tzijol chi kas ix 
cojoninak che ri Cristo Jesús, xukujeꞌ chi kas queiwaj conojel ri e rech ri 
Dios. 5 Jeꞌ quiban waꞌ rumal chi cuꞌl i cꞌux chi cꞌo ri cꞌolotal chiwe chilaꞌ 
chicaj. Are xcuꞌbi i cꞌux chrij waꞌ aretak xita ri kas tzij. Are waꞌ ri Utzalaj 
Tzij re ri Evangelio ri xtzijox chiwe. 6 We Utzalaj Tzij riꞌ re ri Evangelio 
tajin cubano jas ri cuban jun cheꞌ cäqꞌuiyic, ri cuya u wäch pa ronojel 
ruwächulew jeꞌ jas ri xbantaj na iwucꞌ ix, tzpa ri kꞌij ri xita u tzijol waꞌ, 
xiwetamaj cꞌut chi kas tzij ri Dios cutokꞌobisaj qui wäch conojel. 7 Are cꞌu 
waꞌ ri xucꞌut ri lokꞌalaj kachalal Epafras chiwäch. Ri areꞌ, are jun kach 
ajchac ri cꞌo kucꞌ, jun patänil re ri Cristo ri kas jicom ranimaꞌ. 8 Ri areꞌ u 
yoꞌm u tzijol chke chi kas quiwaj iwib rumal ri Lokꞌalaj Espíritu.

9 Rumal riꞌ ri uj, tzpa ri kꞌij ri xkata u tzijol ri tajin quibano, man 
cujtäni tä chubanic orar pi wiꞌ. Cäkataꞌ che ri Dios chi cukꞌalajisaj ru 
rayibal chiwäch, chi cuya ronojel u wäch noꞌj chiwe, xukujeꞌ ronojel u 
wäch etamanic ri cuya ri Lokꞌalaj Espíritu. 10 Je riꞌ rech jeꞌ quiban na pa 
ri i cꞌaslemal jas ri takal u banic cumal ri e cojoninak che ri Kajaw Jesús, 

RI CARTA RI XUTZꞌIBAJ 
RI SAN PABLO CHQUE RI 
COJONELAB AJ COLOSAS

xukujeꞌ rech amakꞌel quiban na ri utz cäril wi ri Areꞌ pa ronojel, chi 
quiban na ronojel u wäch utzil, rech xukujeꞌ cäcꞌoji na más ri iwetambal 
chrij ri Dios. 11 Cäkataꞌ che ri Dios chi cuya na iwe ru chukꞌab ri Areꞌ, 
ri sibalaj nim u kꞌij. Je riꞌ rech rucꞌ paciencia quichꞌij na ronojel u wäch 
cꞌäx ri cäpe pi wiꞌ, quixquicotic, 12 xukujeꞌ quixmaltioxin ta na che ri 
Dios rumal chi u yoꞌm chke chi cäkacꞌam ke ri cuya na chque conojel ri 
e rech ri Areꞌ ri e cꞌo pa ri sakil re ru takanic. 13 Ri Dios xujutoꞌ pu kꞌab 
ri Satanás ri cätakan pa ri kꞌekum, xujukꞌaxaj cꞌu jawijeꞌ ri cätakan wi 
ri lokꞌalaj u Cꞌojol. 14 Rumal cꞌu ru cämical ru Cꞌojol xujutoro, xusach cꞌu 
ronojel ri ka mac.

Ru cämical ri Cristo cubano chi cuyaꞌ queutzir ri winak rucꞌ ri Dios
15 Ru Cꞌojol ri Dios ri xpe waral cho we uwächulew, are jeꞌ u banic waꞌ 

jas ri Dios ri man quilitaj taj. Ri Areꞌ, cꞌä mäjok cäban ronojel ri cꞌolic, 
nabe cꞌo ri Areꞌ. 16 Rumal cꞌu ri Areꞌ ri Dios xuban ronojel ri cꞌo chicaj 
xukujeꞌ ronojel ri cꞌo cho ruwächulew. Xban cꞌu ronojel ri quilitajic, 
xukujeꞌ ri man quilitaj taj. Conojel ri cꞌo takanic pa qui kꞌab, pune ta ne 
e ángeles, ronojel u wäch takanic ri nim u banic, conojel ri kꞌatal tak tzij, 
nimalaj conojel ri xyiꞌ chque chi cꞌo qui takanic, conojel tak waꞌ xeban 
rumal ri Cristo. Xeban cꞌu waꞌ che ri Areꞌ rech cänimarisax u kꞌij. 17 Ri 
Cristo, tzcꞌo wi ri Areꞌ cꞌä mäjok cäban ronojel ri cꞌolic. Rumal cꞌu ri Areꞌ 
ronojel ri xbanic cꞌo qui cꞌolibal, cꞌo qui cholajil. 18 Xukujeꞌ ri Cristo are 
Cajaw conojel ri kachalal cojonelab ri quenucꞌuw ru cuerpo waral cho 
we uwächulew, junam jas ri cuban ri ka jolom cꞌo puwiꞌ ri ka cuerpo. 
Are ri Areꞌ cäyoꞌw ri ka cꞌaslemal. Are cꞌu waꞌ ri nabe chquixol conojel 
ri cäminakib ri xecꞌastajic, rech nim na u kꞌij ri Areꞌ pa ronojel. 19 Are 
cꞌu waꞌ ru rayibal ri Dios ri xuchomaj ri Areꞌ, chi are xak junam ri Cristo 
rucꞌ ri Areꞌ pa ronojel. 20 Xukujeꞌ xuchomaj ri Dios chi rumal ri Cristo 
cärutzirisaj ta na ronojel ri cꞌolic, ronojel ri cꞌo cho ruwächulew, xukujeꞌ 
ronojel ri cꞌo chicaj. Ri Dios cꞌut xrutzirisaj ronojel ri cꞌolic rucꞌ ri Areꞌ 
rumal ru cämical ri Cristo cho ri cruz.

21 Ri ix nabe canok i xutum can ri Dios, i banom cꞌu i cꞌulel che pa ri 
iwanimaꞌ rumal ri man utz taj ri xiban na, xukujeꞌ ri xichomaj. Cämic cꞌut 
ri Dios ix rutzirisam chic rucꞌ ri Areꞌ. 22 Xixrutzirisaj rucꞌ ri Areꞌ rumal ri 
cämical ri xurik ri Cristo cho ri cruz waral cho we uwächulew. Jeꞌ xuban 
waꞌ ri Cristo rech quixuya chuwäch ri Dios, chꞌajchꞌoj ri i cꞌaslemal, man 
cꞌo tä chi etzelal quibano, man cꞌo tä cꞌu i mac chuwäch ri Areꞌ. 23 Rajwaxic 
cꞌut chi kas tzij quixcojonic. Ri ix jeꞌ jas jun ja ri utz banom chuyaquic, ri 
man cäslabtaj taj, ri co jekelic. Man quiya tä cꞌu can ri cuꞌl wi i cꞌux. Are 
cꞌu waꞌ ri Tzij ri xito aretak xtzijox ri Utzalaj Tzij re ri Evangelio chiwe. Are 
cꞌu waꞌ we Tzij riꞌ ri tajin cätzijox cämic cho ronojel ruwächulew. In waꞌ, ri 
Pablo, in jun chque ri quetoban chutzijoxic waꞌ we Utzalaj Tzij riꞌ.

Cäyiꞌ che ri apóstol Pablo chi cäpatänin chque ri kachalal cojonelab
24 Cämic cꞌut quinquicotic rumal ri cꞌäx ri tajin quinriko rumal iwech. 

Xak je riꞌ ri in quintoban chubanic tzꞌakat che ri cꞌäx ri rajwaxic cäquirik 
na ri kachalal cojonelab ri quenucꞌuw ru cuerpo ri Cristo waral cho 
we uwächulew. 25 Ri in, in jun chque ri e cojom che patänil tak que ri 
kachalal cojonelab. Are ri Dios ri xyoꞌw waꞌ pa nu kꞌab, ru banic waꞌ we 
chac riꞌ che i patänixic ix, rech kas tzꞌakat quinban chukꞌalajisaxic ru 
Lokꞌ Pixab ri Dios chiwäch. 26 Are cꞌu waꞌ ri man etamtal tä can nabe, 
ri man u yoꞌm tä retamaxic ri Dios pa tak ri kꞌij ri junab ri e ocꞌowinak, 
aretak e cꞌasal ri ojer tak winak. Cämic cꞌut kꞌalajisam chi waꞌ chquiwäch 
ri e rech ri Dios, e areꞌ conojel ri quecojon che. 27 Utz cꞌu xril wi ri Dios 
chi chquiwäch ri e rech ri Areꞌ cukꞌalajisaj wi ri man etamtal tä can nabe, 
ri sibalaj nim u kꞌij, ri xukujeꞌ sibalaj jeꞌlic. Are cꞌu waꞌ ru chomam lok 
chi cuya na chque conojel winak, ri winak aj Israel xukujeꞌ ri winak ri 
man e aj Israel taj. Ri man etamtal taj are waꞌ chi ri Cristo cäcꞌoji na pa ri 
iwanimaꞌ. Tzare cꞌu waꞌ ri jeꞌlalaj cuꞌlbal i cꞌux ri sibalaj nim u kꞌij.

28 Ri uj cäkatzijoj ri Utzalaj Tzij chrij ri Cristo. Quekapixbaj conojel 
winak, xukujeꞌ quekatijoj rech kas cäquichꞌobo, rech kas tzꞌakat ri qui 
chomanic ri cojonelab ri xa e jun chic rucꞌ ri Cristo. 29 Rumal cꞌu riꞌ 
quinchacunic, quintij nu kꞌij, quincoj ronojel ri nu chukꞌab ri yoꞌm chwe 
rumal ri Cristo.

2  1 Cwaj cꞌut chi quiwetamaj chi sibalaj quintij nu kꞌij rumal iwech, 
sibalaj quinoc il chiwe, xukujeꞌ chque ri e cꞌo pa ri tinimit Laodicea, 

xukujeꞌ chque conojel ri mäjaꞌ quetam nu wäch. 2 Je riꞌ quinbano rech 
ri e areꞌ cäwalijisax ri canimaꞌ, xukujeꞌ rech cäcaj quib nimalaj conojel, 
xa e jun chic ri e areꞌ. Are quinban waꞌ rech kas cäquichꞌob na ri cuban 
ri Dios, je riꞌ chi kas cäcuꞌbi qui cꞌux chrij ri Areꞌ. Are más utz na waꞌ 
chuwäch apachique kꞌinomal ri cꞌolic. Quintij nu kꞌij rech kas cäquetamaj 
u wäch ri Cristo. Are cꞌu waꞌ ri man etamtal tä can nabe, ri mäjaꞌ 
cäkꞌalajisax rumal ri Dios. 3 Rucꞌ cꞌu ri Areꞌ sibalaj cꞌo wi ronojel u wäch 
etamanic xukujeꞌ ronojel u wäch noꞌj ri sibalaj jeꞌlic. 4 Quinbij waꞌ chiwe 
rech man cꞌo tä jun cäcowin che i subic rucꞌ jeꞌlalaj tak tzij ri xak cäquibij 
chiwe rech quixkaj pa qui kꞌab. 5 Pune ta ne man in cꞌo iwucꞌ chwinakil, 
ri ix cꞌut ix cꞌo pa wanimaꞌ jeꞌ ta ne kas tzij in cꞌo iwucꞌ. Quinquicotic 
aretak quinwilo chi utz quibano, quiban ronojel pa cholajil, chi kas tzij ix 
cojoninak che ri Cristo, man i tasom tä cꞌu iwib chrij ri Areꞌ.

6 Je cꞌu riꞌ, jas ri xibano, xicꞌamowaj ri Jesucristo che Iwajaw, xa jun 
chixcꞌol rucꞌ ri Areꞌ. 7 Jeꞌ chibanaꞌ jas jun cheꞌ ri co tiquil pa ri ulew, man 
cꞌo tä jas quixslabisanic. Rajwaxic chi kas quixcojon che ri Kajaw Jesús 
jas ri cꞌutum chiwäch. Jeꞌ chibana waꞌ, xukujeꞌ sibalaj chiya maltioxinic 
che ri Dios amakꞌel ronojel kꞌij.

a 2:13 Ri mero tzij waral are “…man cojom tä ri retal ri ojer trato che ri i cuerpo”. Chawilaꞌ 
Hechos 7:8, nota. 

Waral cäkil wi chi ri Cristo cuban cꞌacꞌ che ri ka cꞌaslemal
8 Chiwila iwib mixkaj pa qui kꞌab ri winak ri cäcaj quixquisub rucꞌ ri 

jeꞌlalaj tak qui tzij chquij ri qui nakꞌatisam wi quib ri e areꞌ, rucꞌ cꞌu ri qui 
chomanic ri man cꞌo tä u patän chrij ri cajulew. Man are tä ru tijonic ri 
Cristo, xane are ri qui tijonic winak, ri xak ajuwächulew waꞌ.

9 Ronojel cꞌu ru banic ri Dios cäriktaj waꞌ rucꞌ ri Cristo ri xil u wäch 
waral cho we uwächulew, rumal chi ri Cristo, are kas Dios. 10 Ri ix cꞌut 
cꞌo ri Dios pa ri iwanimaꞌ rumal chi xa ix jun rucꞌ ri Cristo. Ri Areꞌ cꞌut 
cätakan pa qui wiꞌ conojel ri cꞌo qui takanic, pa qui wiꞌ conojel ri ángeles, 
xukujeꞌ cätakan pa qui wiꞌ conojel ri nimak qui banic ri yoꞌm chque 
chi cꞌo takanic pa qui kꞌab. 11 Xukujeꞌ rumal chi xa ix jun rucꞌ ri Cristo, 
cojom ri retal ri cꞌacꞌ trato pa tak ri iwanimaꞌ. Man are tä cꞌu waꞌ ri cäban 
che ru cuerpo jun winak, xane are waꞌ ri xuban ri Cristo aretak xixutoꞌ 
pa ri ojer i cꞌaslemal, ri cꞌaslemal rech etzelal. Je riꞌ xubano rech man 
quiban tä chic ri man utz taj ri craj ri iwanimaꞌ. 12 Aretak xban i kasnaꞌ, 
jeꞌ ta ne ri xixmuk junam rucꞌ ri Cristo, xukujeꞌ junam xixcꞌastaj rucꞌ. Je 
riꞌ, rumal chi xixcojon che ri nimalaj u chukꞌab ri Dios ri xcꞌastajisan ri 
Cristo chquixol ri cäminakib. 13 Ri ix nabe canok jeꞌ ta ne ri ix cäminak 
rumal ri i mac, xukujeꞌ rumal chi ri ix man ix aj Israel taj, man i nimam 
tä cꞌu ri ojer Pixab. a Xpe cꞌu ri Dios, xuya ri kas i cꞌaslemal junam rucꞌ ri 
Cristo, xusach ronojel ri i mac. 14 Ri Dios xusach ri nimalaj ka cꞌas ri cꞌo 
chkij, ri u kꞌatom tzij pa ka wiꞌ chi cäcꞌäjisax ka wäch, rachiꞌl cꞌu ri pixab 
ri cujutak chubanic qꞌuia jastak. Xresaj chkij, xusach u wäch waꞌ rumal 
ru cämical ri Cristo cho ri cruz. 15 Ri Cristo, aretak xcäm cho ri cruz, 
xchꞌacan ri Areꞌ puwiꞌ ri jun ri cäbin pa ri sutzꞌ mayul, xukujeꞌ pa qui 
wiꞌ conojel ri nimak qui banic, ri cꞌo qui takanic. Xresaj ri qui chukꞌab, 
xukasaj qui kꞌij chquiwäch conojel, xekaj cꞌu pu kꞌab ri Cristo.

Rajwaxic chi ri cojonelab cäquitzucuj ri utzil ri cäpe 
chicaj chuqꞌuexwäch ri jastak ajuwächulew

16 Cꞌo baꞌ jun mucoj jun pixab chrij ri quitijo, o chrij apachique u 
wäch nimakꞌij. Muban waꞌ chrij ri nimakꞌij rech ri cꞌacꞌ icꞌ. Muban cꞌu 
waꞌ chrij ri kꞌij re uxlanem. 17 Conojel tak waꞌ e areꞌ xa jujun cꞌutbal re 
ri kas cäpe na, jas ri u nanochꞌ jun winak ri cäsachic. Ri kas xucꞌut lok, 
ri kas quilitajic, are cꞌu waꞌ ri Cristo. 18 Chiwila baꞌ chi mämaj ri tojbal 
iwe cumal ri winak ri cäcaꞌn che quib chi man cäcaꞌn tä nimal. Xak are 
subunic waꞌ. Are winak waꞌ ri xukujeꞌ quequikꞌijilaj tak ri ángeles. We 
winak riꞌ xak cäquinim quib chupam ri man quetam taj, chupam ri man 

b 3:1 “Pa ru wiquiäkꞌab”: Chawilaꞌ ri Efesios 1:20, nota. 

cäkꞌalajin taj. Cäcaꞌn cꞌu nimal xa rumal ri qꞌuia u wäch qui chomanic ri e 
areꞌ. 19 We winak riꞌ qui tasom quib chrij ri Cristo. Ri Cristo cätakan pa ka 
wiꞌ jeꞌ jas ri cuban ri ka jolom cꞌo puwiꞌ ri ka cuerpo. Are ri Areꞌ ri cäyoꞌw 
qui chukꞌab ri kachalal cojonelab ri quenucꞌuw ru cuerpo waral cho we 
uwächulew, are cꞌu ri Areꞌ ri xukujeꞌ queqꞌuiyisanic. Je riꞌ chquijujunal ru 
tzꞌakatil ru cuerpo queqꞌuiyic, utz cäcaꞌn conojel che qui rikic quib, jeꞌ jas 
ru chomam ri Dios pa qui wiꞌ.

20 Ri ix, ix cäminak chic junam rucꞌ ri Cristo. Quel cubij waꞌ chi 
man junam tä chic ri i noꞌj jas ri qui noꞌj ri niqꞌuiaj winak chic ri xak 
ajuwächulew. ¿Jas cꞌu che quiban na ri cäcaꞌn ri niqꞌuiaj winak chic 
ajuwächulew jeꞌ ta ne chi ri ix cꞌä ix jun cucꞌ ri e areꞌ? ¿Jas che quinimaj 
na ri qui pixab ri e areꞌ ri man utz taj? 21 Ri winak riꞌ cäquibij: “¡Michap 
waꞌ!” —quechaꞌ. “¡Mitij waꞌ, miwucꞌaj waꞌ pa i kꞌab!” —quecha riꞌ. 
22 Ronojel waꞌ we pixab riꞌ xa are qui takanic, qui tijonic ri winak chquij 
jastak ri xa cäsach na qui wäch. 23 Kas tzij cꞌut, jeꞌ ta ne chi nim u banic 
waꞌ we cänimax ri cäquibij, xa rumal chi quekꞌijilan chque tak ri ángeles. 
Cäcaꞌn che quib chi man cäcaꞌn tä nimal, man kas tzij tä cꞌut. Xukujeꞌ 
cäcaꞌn cꞌäx che ri qui cuerpo. Are cꞌu ri qui tijonic man cäcowin tä che 
resaxic ri itzel tak qui rayinic ri winak.

3  1 Ri ix, ix cꞌastajinak chic chquixol ri cäminakib junam rucꞌ ri Cristo. 
(Quel cubij waꞌ chi banom cꞌacꞌ che ri i cꞌaslemal rumal ri Areꞌ.) 

We je riꞌ, rajwaxic chi quitzucuj ri utzil ri cäpe chilaꞌ chicaj ri tꞌuyul wi 
ri Cristo pa ru wiquiäkꞌab ri Dios. b 2 Chichomaj apan ri cꞌo chilaꞌ chicaj, 
man xak xuwi tä cꞌu ri cꞌo cho ruwächulew. 3 Ri ix, ix cäminak junam 
rucꞌ ri Cristo. (Quel cubij waꞌ chi ri i cꞌaslemal cämic man junam tä rucꞌ 
ri ojer i cꞌaslemal.) Ri i cꞌaslemal cämic cꞌolotal rucꞌ ri Cristo pu kꞌab ri 
Dios. 4 Cꞌo ri kas ka cꞌaslemal rumal ri Cristo ri cꞌo pa kanimaꞌ. Aretak 
cꞌut cäpe chi ri Areꞌ, are chiꞌ ri quilitaj na i wäch rucꞌ ri Areꞌ, cänimarisax 
cꞌu na i kꞌij junam rucꞌ.

Waral cäkil wi ru jalbem rib ri ojer ka 
cꞌaslemal rucꞌ ri cꞌacꞌ ka cꞌaslemal

5 Chisacha baꞌ u wäch ronojel ri man utz taj rech ruwächulew ri cꞌo 
pa ri iwanimaꞌ. Miban iwe jas ri cäcaꞌn ri tzꞌiꞌ ri xak cäquirik quib, man 
cꞌo tä qui pixab. Miban ri etzelal ri sibalaj äwas u banic cho ri Dios, 
meꞌ cꞌu iwanimaꞌ chubanic ri man utz taj, ri itzel tak i rayinic. Mirayij 
qꞌuia u wäch jastak ri xak rech ruwächulew rumal chi junam waꞌ rucꞌ ri 
qui kꞌijilaxic tak tiox ri xa e banom cumal winak. 6 Rumal cꞌu waꞌ cäpe 
na ri nimalaj royowal ri Dios pa qui wiꞌ ri winak ri man queniman tä 
che. 7 Ri ix cꞌut nabe canok xiban conojel tak waꞌ we mac riꞌ pa ri ojer 

i cꞌaslemal. 8 Are cꞌu ri cämic chiya can u banic ronojel waꞌ we riꞌ. Xak 
mäpe iwoyowal, meꞌ iwanimaꞌ chubanic ri man utz taj, ri itzel tak i 
rayinic, miban cꞌu ri etzelal. Mixyokꞌonic, mibij ri itzel tak tzij ri qꞌuixbal 
qui bixic. 9 Miban tzij chixol, ri jun rucꞌ ri jun chic, rumal chi i yoꞌm can 
ri ojer i cꞌaslemal, xukujeꞌ ronojel ri man utz taj ri xiban nabe. 10 Cämic riꞌ 
are jun chi wi ri i cꞌaslemal, jeꞌ ta ne i cojom jun cꞌacꞌ atzꞌiak. Tajin cuban 
na cꞌacꞌ waꞌ we i cꞌaslemal riꞌ ronojel kꞌij rumal ri Dios ri tajin cuqꞌuex ri 
i noꞌj, tajin cuqꞌuex ri iwanimaꞌ rech quixel na junam rucꞌ ri Areꞌ. Je riꞌ 
kas quiwetamaj na u wäch ri Dios pa ri iwanimaꞌ. 11 Man nim tä u banic 
cämic we aj Israel jun winak o we man aj Israel taj, we cojom retal ri ojer 
trato che jun o we man cojom taj. Man nim tä u banic we estranjer jun 
winak o we man estranjer taj, we cꞌo retam jun o we man cꞌo tä retam, 
we cuban ri u chac cꞌo pu kꞌab jun u patrón o we ne man cꞌo tä u patrón. 
Ri kas nim u banic cämic, are ri Cristo. Rajwaxic chi ri Cristo nim na u 
banic ri Areꞌ chuwäch ronojel, cätakan cꞌu ri Areꞌ pa kanimaꞌ nimalaj 
konojel.

12 Ri ix, ix u lokꞌ ri Dios, ix chaꞌtal cꞌu rumal, rech ix rech ri Areꞌ. 
Rumal riꞌ chibana ronojel u wäch utzil pa ri i cꞌaslemal. Chitokꞌobisaj qui 
wäch niqꞌuiaj winak chic, chibana utzil cucꞌ conojel. Miban nimal, xane 
rajwaxic quixchꞌawic. Micoj i cꞌaꞌnal, xane chichajij paciencia. 13 We rucꞌ 
jubikꞌ cꞌo cꞌäx ri cuban jun che ri jun chic, chicuyu waꞌ, xukujeꞌ chitaꞌ ri 
sachbal i mac we cꞌo jun chiwe cꞌo jas cꞌo pa ranimaꞌ chrij jun chic. Jas 
xuban ri Cristo chiwe xusach ri i mac, jeꞌ chibana ix xukujeꞌ. 14 Man xuwi 
tä waꞌ, xane rajwaxic sibalaj quiwaj iwib. Are cꞌu waꞌ ri kas cäbanow 
chiwe chi xa ix jun. Cuban cꞌu tzꞌakat che ronojel. 15 Ri utzil ri cuya ri 
Dios chixol, are chtakan waꞌ pa ri iwanimaꞌ. Are cꞌu waꞌ ri ix siqꞌuim wi 
rumal ri Dios rech xa ix jun chic, ix ri quinucꞌ ru cuerpo ri Cristo waral 
cho we uwächulew. Chiya baꞌ maltioxinic pa ronojel.

16 Chiya che ru Lokꞌ Pixab ri Cristo chi kas cäjeki pa ri iwanimaꞌ, 
chtakan cꞌu waꞌ pa ronojel ri quibano. Chitijola iwib rucꞌ ronojel u 
wäch utzalaj noꞌj, chiwalijisaj cꞌu ri iwanimaꞌ chbil tak iwib. Chibixoj 
salmos, himnos, xukujeꞌ ronojel u wäch bix ri cuya ri Lokꞌalaj Espíritu 
chiwe. Chibixoj waꞌ che ri Dios rucꞌ ri maltioxinic ri cäpe pa ri iwanimaꞌ. 
17 Ronojel ri quibano, ronojel cꞌu ri quibij, chibana waꞌ pa ru biꞌ ri Kajaw 
Jesús. Rumal cꞌu ri Areꞌ chiya baꞌ maltioxinic che ri Dios ka Tat.

Ri apóstol Pablo cubij jas ri rajwaxic pa ri qui cꞌaslemal ri cojonelab
18 Ri ix ixokib, ri ix cꞌulan chic, chixniman chque ri iwachajil rumal chi 

are rajwaxic chi jeꞌ quiban ix, ri ix cojoninak che ri Kajaw Jesús. 19 Ri ix 
achijab, ri ix cꞌulan chic, lokꞌ cheiwila ri iwixokil, xak mäqꞌuistaj i cꞌux 
cucꞌ. 20 Ri ix alabom, alitomab, chixniman chque ri i nan i tat pa ronojel, 
utz cꞌu cäril waꞌ ri Kajaw Jesús aretak jeꞌ quibano. 21 Ri ix, tat nan, xak 

miyac coyowal ri iwalcꞌual rech man quebison taj. 22 Ri ix ajchaquib, 
chixniman chque ri i patrón waral cho we uwächulew pa ronojel. Man 
xuwi tä utz quiban che qui patänixic aretak quixquilo rech utz quixquil 
wi, xane chibana ri cäpe pa ri iwanimaꞌ, muban quieb i cꞌux. Je riꞌ chiban 
na rumal chi quixej iwib cho ri Dios. 23 Ronojel ri quibano, chibana 
waꞌ rucꞌ quicotemal jeꞌ ta ne are tajin quipatänij ri Kajaw Jesús, man 
are tä cꞌu ri winak. 24 Iwetam cꞌut chi ri Kajaw Jesús cuya na chiwe chi 
quiwechbej ru tobanic ri Areꞌ che tojbal iwe, rumal chi are ri Cristo ri kas 
i Patrón ri tajin quipatänij. 25 Jachin cꞌu ri cuban ri man utz taj, cucꞌam 
na ri rajil u qꞌuexel ri man utz taj ri cubano, rumal chi ri Dios junam 
queril wi conojel ri winak.

4  1 Ri ix xukujeꞌ ri ix patrón, chibana ri takal u banic, ri jicomal cucꞌ 
ri patänil tak iwe. Chnaꞌtaj chiwe chi ri ix xukujeꞌ cꞌo jun i Patrón ri 

cꞌo chilaꞌ chicaj.
2 Amakꞌel ronojel kꞌij chibana orar, chixoc il chubanic waꞌ, chiya cꞌu 

maltioxinic che ri Dios. 3 Aretak quiban orar, chibana orar pa ka wiꞌ uj 
xukujeꞌ, rech ri Dios cuya na chke chi cuyaꞌ cäkatzijoj ru Lokꞌ Pixab ri 
Areꞌ. Je riꞌ cujcowinic cäkaya u bixic ri xuban ri Cristo ri man etamtal 
tä can nabe. Rumal cꞌu rech ru tzijoxic waꞌ in cꞌo pa cheꞌ. 4 Chibana orar 
rech kas utz quinban chukꞌalajisaxic waꞌ we tzij riꞌ jas ri takal u banic 
wumal.

5 Kas chiwila na jas ri quiban cucꞌ ri man e cojonelab taj, xak mitzak ri 
i kꞌij. 6 Utz chixtzijon cucꞌ ri winak, chibij ri kas cꞌo u patän chque. Kas 
chichomaj na riꞌ ri quibij aretak cꞌo jas ri cäquitaꞌ ri winak chiwe.

Ri apóstol Pablo cuya bi rutzil qui wäch ri kachalal
7 Ronojel ri nu banom cubij na ri lokꞌalaj kachalal Tíquico chiwe. Ri 

areꞌ are jun kachalal ri jicom ranimaꞌ ri cätoban wucꞌ chupatänixic ri 
Kajaw Jesús. 8 Nu takom cꞌu bi iwucꞌ chubixic chiwe jas ri kaꞌnom uj 
waral, xukujeꞌ rech cuwalijisaj na ri iwanimaꞌ ix. 9 Xukujeꞌ nu takom bi 
ri Onésimo junam rucꞌ. Ri areꞌ are jun lokꞌalaj kachalal ri jicom ranimaꞌ, 
xukujeꞌ are jun waꞌ iwucꞌ. Cäquitzijoj cꞌu na chiwe ronojel ri tajin 
cäcꞌulmataj waral.

10 Ri Aristarco, ri wach ajpacheꞌ, rachiꞌl ri Marcos ru primo ri Bernabé, 
cäquiya bi rutzil i wäch. Ri in, ya nu bim chic chiwe chrij ri Marcos, chi 
we copan iwucꞌ rajwaxic quicꞌulaj rucꞌ utzil. 11 Xukujeꞌ ri Jesús, ri cäbix 
Justo che, cuya bi rutzil i wäch. Xuwi cꞌu tak waꞌ chquixol ri winak aj 
Israel ri e cojoninak che ri Kajaw Jesús tajin quinquitoꞌ chutzijoxic ru 
takanic ri Dios, sibalaj cꞌu qui cuꞌbisam nu cꞌux. 12 Ri Epafras cuya bi 
rutzil i wäch. Areꞌ patänil re ri Cristo, xukujeꞌ are jun waꞌ iwucꞌ. Ri areꞌ 
amakꞌel cuban orar pi wiꞌ, cubochiꞌj ri Dios rech kas jicom ri iwanimaꞌ 
quixcojonic, kas cꞌu quijach iwib chubanic ru rayibal ri Dios. 13 Kas tzij 

wilom in chi ri Epafras sibalaj coc il chiwe, xukujeꞌ chque ri cojonelab 
ri e cꞌo pa ri tinimit Laodicea, cachiꞌl ri cojonelab ri e cꞌo pa ri tinimit 
Hierápolis. 14 Ri Lucas ri lokꞌalaj cunanel xukujeꞌ cuya bi rutzil i wäch, 
rachiꞌl ri Demas.

15 Chibana tokꞌob, chiya rutzil qui wäch ri kachalal ri e cꞌo pa ri 
tinimit Laodicea, xukujeꞌ ri Ninfas cucꞌ conojel ri kachalal cojonelab ri 
cäquimulij quib cho rachoch. 16 Aretak cäsiqꞌuitaj u wäch waꞌ we wuj 
riꞌ chiwäch ix, chitaka bi cucꞌ ri kachalal cojonelab aj Laodicea rech 
cäsiqꞌuix u wäch waꞌ chquiwäch ri e areꞌ chilaꞌ xukujeꞌ. Are cꞌu ri wuj 
ri qui cꞌamom ri cojonelab aj Laodicea, ri cäquitak na bi iwucꞌ, ri ix 
quisiqꞌuij na u wäch waꞌ we wuj riꞌ xukujeꞌ. 17 Chibij waꞌ we tzij riꞌ che 
ri Arquipo: “Chawilaꞌ chi kas utz caban chubanic ri chac ri xyiꞌ chawe 
chupatänixic ri Kajaw Jesús,” —chixchoꞌk che.

18 In waꞌ, ri Pablo, quintzꞌibaj bi waꞌ we rutzil i wäch riꞌ rucꞌ ri nu kꞌab 
in. Chnaꞌtaj chiwe chi ri in, in cꞌo pa cheꞌ. Are ta baꞌ ri Dios cätokꞌobisan i 
wäch. Amén. 

Ri apóstol Pablo cuchap u tzꞌibaxic jun carta 
chque ri kachalal cojonelab aj Tesalónica

1  1 In waꞌ, ri Pablo, wachiꞌl ri Silvano rucꞌ ri Timoteo, tajin quintzꞌibaj 
bi we wuj riꞌ chiwe ix, kachalal, ix riꞌ ri cojonelab ri cꞌo pa ri tinimit 

Tesalónica, ri xa ix jun rucꞌ ri Dios ka Tat xukujeꞌ ri Kajaw Jesucristo. 
Are ta baꞌ ri Dios ka Tat xukujeꞌ ri Kajaw Jesucristo cutokꞌobisaj i wäch, 
cubano chi cuxlan ri iwanimaꞌ.

Waral cäkil wi chi ri cojonelab aj Tesalónica kas tzij xecojonic
2 Amakꞌel aretak cujxuquiꞌc quixnaꞌtaj chke cäkaꞌn orar pi wiꞌ, cäkaya 

maltioxinic che ri Dios rumal iwech ix iwonojel. 3 Jeꞌ cäkaꞌn waꞌ rumal 
chi amakꞌel cänaꞌtaj chke chuwäch ri Dios ka Tat chi kas tzij ix cojoninak 
che ri Cristo. Kꞌalaj waꞌ rumal ri chac ri tajin quibano. Cänaꞌtaj chke 
xukujeꞌ ri rutzil iwanimaꞌ chque nimalaj conojel. Kꞌalaj waꞌ rumal 
chi i yoꞌm iwib chupatänixic ri Dios. Xukujeꞌ cänaꞌtaj chke chi man 
elinak tä ri cuꞌlbal i cꞌux chrij ri Kajaw Jesucristo pune cꞌäx quiriko. 
4 Ketam cꞌut, kachalal, chi quixraj ri Dios, xukujeꞌ chi ix chaꞌtal rumal. 
5 Aretak xkatzijoj ri Utzalaj Tzij re ri Evangelio chiwe, man xuwi tä ri 
uj xujtzijonic, xane xukujeꞌ are ri Lokꞌalaj Espíritu xucꞌut ru chukꞌab 
chiwäch rumal ri ka tzij. Kas ketam chi ri cäkatzijoj are ri kas tzij. Ri ix 
iwetam chi aretak xujcꞌoji iwucꞌ, man are tä xkatzucuj jachique ri utz 
chke uj, xane are xkatzucuj jachique ri utz chiwe ix.

6 Ri ix cꞌut xibano jas ri xkaꞌn uj, xukujeꞌ jas ri xuban ri Kajaw 
Jesucristo. Xukujeꞌ, pune sibalaj xirik cꞌäx aretak xixcojonic, xicꞌamowaj 
ri Utzalaj Tzij re ri Evangelio rucꞌ ri quicotemal ri xuya ri Lokꞌalaj 

RI NABE CARTA RI 
XUTZꞌIBAJ RI SAN PABLO 

CHQUE RI COJONELAB 
AJ TESALÓNICA

Espíritu pa ri iwanimaꞌ. 7 Je riꞌ xicꞌut chquiwäch conojel ri cojonelab 
aj Macedonia, xukujeꞌ ri cojonelab aj Acaya, jas ri rajwaxic cäcaꞌn ri e 
areꞌ. 8 Chilaꞌ cꞌut xchapletaj wi bi u tzijoxic ru Lokꞌ Pixab ri Kajaw Dios 
iwumal, man xuwi tä chque ri aj Macedonia, ri aj Acaya, xane xukujeꞌ 
chque ri winak pa ronojel tinimit. Xukujeꞌ conojel qui tom u tzijol chi 
xixcojon che ri Dios. Je riꞌ chi ri uj man cꞌo tä chic jas rajwaxic cäkabij. 
9 Xane ri winak ri qui tom u tzijol chi xixcojonic, cäquitzijoj jas ri xiban 
che ka cꞌulaxic aretak xujopan iwucꞌ. Cäquitzijoj jas ri xibano, xiya can 
ri juleꞌ tak dios chic ri banom cumal winak, xixcojon che ri Dios ka Tat. 
Xichaplej cꞌu u patänixic ri kas Dios ri cꞌaslic. 10 Xukujeꞌ cäquitzijoj chi 
sibalaj cuꞌl i cꞌux che reyexic ri Jesús, ri cätzelej lok pa ri caj. Are cꞌu waꞌ 
ru Cꞌojol ri Dios ri xcꞌastajisax bi chquixol ri cäminakib rumal ri Dios. Are 
Jesús waꞌ ri cujtoꞌw chuwäch ri nimalaj royowal ri Dios ri cäpe na pa qui 
wiꞌ ri winak.

Ri apóstol Pablo cunaꞌtaj chque ri cojonelab aj 
Tesalónica jas ri xuban che qui patänixic

2  1 Ri ix, kachalal, kas iwetam chi man xak tä lokꞌ xujcꞌoji iwucꞌ, 
xane nim xixkatoꞌ wi. 2 Pune cꞌu xkarik cꞌäx aretak uj cꞌo pa ri 

tinimit Filipos, xukujeꞌ xujyokꞌic, jeꞌ jas ri iwetam ix, ri Dios xuya ka 
chukꞌab rech man cäkaxej tä kib chutzijoxic ri Utzalaj Tzij re ri Evangelio 
chiwe, pune e cꞌo ri sibalaj quecꞌulelan chke, ri cäquikꞌatej ka wäch. 3 Je 
riꞌ, rumal chi kas jicom ri cäkatzijoj, man cꞌo tä etzelal chupam, man 
xkatzijoj tä cꞌu jastak che qui subic ri winak. 4 Ri Dios cꞌut kas utz xril 
na ri kanimaꞌ, rumal riꞌ xuya pa ka kꞌab ru tzijoxic ri Utzalaj Tzij re ri 
Evangelio, jeꞌ jas ri cäkatzijoj. Man cꞌo tä cäkesaj che, man cäkaya tä 
cꞌu u wiꞌ. Man are tä cäkatzijoj jachique ri utz cäquita wi ri winak, xane 
jachique ri cäkaj chuwäch ri Dios ri cäcaꞌy pa kanimaꞌ. 5 Ri ix iwetam 
chi man rucꞌ tä jeꞌlalaj tak tzij xixkachꞌaco, man xkatzucuj taj jas xkabij 
chiwe rech cäkachꞌac puak chiwij. Chuwäch ri Dios cꞌo wi chi man jeꞌ 
tä waꞌ xkaꞌno. 6 Man ka tzucum taj chi cäyiꞌ ka kꞌij cumal ri winak, we 
are iwumal ix, o are rumal jachin jun chic, pune takal chke chi cꞌo jas 
cäkataꞌ chiwe. We je riꞌ cäkaꞌno, rajwaxic chi quinimaj ri cäkabij rumal 
chi uj apóstoles, uj takom rumal ri Cristo. 7 Man jeꞌ tä cꞌu waꞌ xkachomaj, 
xane jeꞌ xkaꞌn chiwe jas ri cuban jun chichuꞌ che qui chajixic ri ral, sibalaj 
uj utz iwucꞌ. 8 Sibalaj nim na ri rutzil kanimaꞌ chiwe chi man xuwi tä ru 
Lokꞌ Pixab ri Dios xkaj xkaya chiwe, xane xukujeꞌ, we ta rajwaxic, xkaya 
ta ri ka cꞌaslemal rumal chi sibalaj ix lokꞌ chkawäch. 9 Kachalal, ¿a mat 
cänaꞌtaj riꞌ chiwe chi aretak xujcꞌoji iwucꞌ, xujchacunic, sibalaj xujcosic? 
Xujchacunic chi pakꞌij chi chakꞌab chuchꞌaquic ri ka wa rech man cäkaya 
tä latzꞌ che jachin jun chiwe. Jeꞌ xkaꞌn waꞌ aretak xkatzijoj ri Utzalaj Tzij 
re ri Evangelio rech ri Dios chilaꞌ iwucꞌ.

10 Ri ix kas xiwilo, xukujeꞌ ri Dios kas xrilo chi xkaꞌn ri jicomal iwucꞌ, 
man cꞌo tä etzelal xriktaj chkij, chꞌajchꞌoj ri ka cꞌaslemal aretak xujcꞌoji 
chilaꞌ iwucꞌ ix ri ix cojonelab. 11 Kas iwetam cꞌut chi ka walijisam 
iwanimaꞌ chijujunal, ka cuꞌbisam i cꞌux, xukujeꞌ ka yoꞌm pixbenic chiwe. 
Jeꞌ xkaꞌn chiwe jas ri cuban jun tataꞌ chque ri ralcꞌual. 12 Xixkabochiꞌj chi 
jeꞌ quibano jas ri yaꞌtal chque ri e rech ri Dios ri xixusiqꞌuij rech quixcꞌoji 
rucꞌ, cätakan cꞌu ri Areꞌ pi wiꞌ, xukujeꞌ rech cuya ri jeꞌlalaj juluwem 
chiwe.

13 Ri uj man cujtäni tä chuyaꞌic maltioxinic che ri Dios rumal chi aretak 
xitatabej ru Lokꞌ Pixab ri Dios ri xkatzijoj chiwe, kas xicꞌamowaj, xicoj pa 
kas tzij, man xichomaj taj chi xak u tzij jun achi, xane are ru Lokꞌ Pixab 
ri Dios. Tzij cꞌu riꞌ chi are ru Lokꞌ Pixab ri Dios ri cäcowin chuqꞌuexic ri 
i cꞌaslemal ix ri ix cojonelab. 14 Ri cꞌäx ri xicꞌulmaj ix, kachalal, are jeꞌ 
jas ri xquicꞌulmaj ri e cojoninak che ri Dios ri e cꞌo pa Judea ri xa e jun 
rucꞌ ri Cristo Jesús. Xban cꞌäx chiwe cumal ri iwinakil, jeꞌ xban chiwe 
jas ri xban chque ri cojonelab aj Judea cumal ri qui winakil aj Israel. 
15 E are cꞌu waꞌ ri winak aj Israel ri xecämisan ri Kajaw Jesús, jas ri 
xcaꞌn chque ri kꞌalajisal tak re ru Lokꞌ Pixab ri Dios ri xetak bi cucꞌ nabe. 
Are cꞌu ri uj xukujeꞌ xujquesaj lok. We winak riꞌ man cäcaꞌn tä ri cäkaj 
chuwäch ri Dios, xane cäcaꞌn qui cꞌulel chque conojel winak. 16 Aretak ri 
uj cäkaj cäkatzijoj ri Utzalaj Tzij re ri Evangelio chque ri man e aj Israel 
taj, rech ri e areꞌ xukujeꞌ cäquirik ru tobanic ri Dios, ri winak aj Israel 
xa cäquikꞌatej ka wäch. Je riꞌ qui banom, qui nimarisam ri qui mac cho 
ri Dios. Cämic cꞌut petinak chic ri nimalaj royowal ri Dios pa qui wiꞌ 
conojel.

Waral cäkil wi chi ri apóstol Pablo craj queusolij 
chi na jumul chic ri cojonelab aj Tesalónica

17 Kachalal, pune xqueꞌ quieb oxib kꞌij ri uj elinak lok iwucꞌ, pune ta 
ne man cäkil tä i wäch, man ix sachinak tä chke, ix cꞌo pa kanimaꞌ. 
Sibalaj cäkaj cäkil i wäch jumul chic. 18 Rumal riꞌ xkatzucuj jas xkaꞌno 
rech cujopan iwucꞌ che iwilic. In waꞌ, ri Pablo, qꞌuia mul xintzucuj jas 
quinbano rech cujopan iwucꞌ. Are cꞌu ri Satanás xujukꞌatej. 19 ¿Jas cꞌu 
chrij cuꞌl wi ka cꞌux, cujquicotic? ¿Jas riꞌ ri cubano chi cäcuꞌbisax ka cꞌux, 
cuya quicotemal chke? Ix riꞌ, kachalal, rumal chi jicom ri iwanimaꞌ cho ri 
Dios. Are ri ix ri quixbanowic chi cujquicot na cho ri Kajaw Jesús aretak 
cäpetic rumal chi xujchꞌacanic. 20 Are jeꞌ iwumal ix chi cäcuꞌbisax ka 
cꞌux, cujquicotic.

3  1 Rumal cꞌu rech chi man xkachꞌij tä chi na ri mat ketam jas i 
banom, xkachomaj cujcanaj can ka tuquiel pa ri tinimit Atenas. 

2 Jeꞌ xkaꞌn waꞌ, xkatak cꞌu bi ri kachalal Timoteo iwucꞌ. Ri Timoteo are 
jun utzalaj patänil re ri Dios ri chacuninak kucꞌ chutzijoxic ri Utzalaj 

Tzij re ri Evangelio chrij ri Cristo. Xkatak cꞌu bi iwucꞌ rech cuwalijisaj 
ri iwanimaꞌ, quixupixbaj rech cꞌo na más u chukꞌab ri i cojonic. 3 Je riꞌ 
rech man cꞌo tä jun chiwe cuban quieb u cꞌux cumal tak we cꞌäxcꞌol riꞌ. 
Ri ix cꞌut iwetam chi tzrajwaxic wi chi cäkarik cꞌäx. 4 Je riꞌ, rumal chi 
xkabij waꞌ chiwe aretak xujcꞌoji iwucꞌ, chi cäkarik na ri cꞌäxcꞌol. Je riꞌ 
kas yaꞌ iwetam ri xkacꞌulmaj uj konojel. 5 Ri in man xinchꞌij tä chi na ri 
mat quinwetamaj jas i banom. Rumal riꞌ xintak bi ri Timoteo chutaꞌic u 
tzijol jas u banom ri i cojonic. Xinxej wib chi we ne rucꞌ jubikꞌ xixchꞌactaj 
rumal ri Itzel, xak baꞌ lokꞌ riꞌ ri ka chac ri xkaꞌn iwucꞌ.

6 Cämic cꞌut tzelejeninak lok ri Timoteo pa Tesalónica, xuya ri utzalaj 
tzij chke chrij ri i cojonic, xukujeꞌ chi sibalaj quiwaj iwib, utz iwanimaꞌ 
chque conojel. Cutzijoj chke chi amakꞌel cujnaꞌtaj chiwe, utz i chomanic 
chkij, xukujeꞌ chi sibalaj quiwaj quiwil ka wäch. Jeꞌ ri ke uj xukujeꞌ, 
sibalaj cäkaj cäkil i wäch. 7 Xa je riꞌ, kachalal, chupam ronojel ri ka 
rajwaxic, xukujeꞌ ri cꞌäxcꞌol ri tajin cäkariko, cäcuꞌbi ka cꞌux rumal iwech, 
aretak cäkato chi kas tzij ix cojoninak che ri Cristo, jicom ri iwanimaꞌ. 
8 Xkanaꞌ uj chi jeꞌ ta ne xuban cꞌacꞌ ri ka cꞌaslemal, man cꞌo tä chi jas 
cäkabisoj, rumal chi kas i jiquibam i cꞌux chrij ri Kajaw Jesús. 9 Rumal cꞌu 
riꞌ, sibalaj nim ri maltioxinic cäkaya che ri Dios rumal iwech ix, rumal 
ri nimalaj quicotemal ri cäkanaꞌ pa kanimaꞌ chuwäch ri Dios. 10 Xuwi baꞌ 
cäkaꞌn orar pi wiꞌ chi pakꞌij chi chakꞌab, man cujkꞌiytaj taj. Cäkataꞌ che ri 
Dios chi cuya chke chi cäkil i wäch. Je riꞌ cäkaya na chiwe ri cꞌä craj na 
che ri i cojonic.

11 Are ta baꞌ ri Dios ka Tat junam rucꞌ ri Kajaw Jesucristo cätob chke, 
cucꞌam ka be rech cujcowinic cujopan iwucꞌ. 12 Ri Kajaw Dios chuban ta 
baꞌ chiwe chi cäqꞌuiy na ri rutzil iwanimaꞌ, chuya ta na chiwe chi sibalaj 
quiwaj iwib chbil tak iwib, xukujeꞌ queiwaj conojel ri niqꞌuiaj winak, jeꞌ 
jas ri uj xukujeꞌ sibalaj quixkaj. 13 Xukujeꞌ chubana chiwe chi sibalaj jicom 
iwanimaꞌ rech man cꞌo tä mac cäriktaj chiwij, chꞌajchꞌoj ri i cꞌaslemal 
chuwäch ri Dios ka Tat aretak cäpe ri Kajaw Jesucristo e rachiꞌl conojel ri 
e rech ri Areꞌ.

Waral cäkil wi jas u wäch ri cꞌaslemal ri cäkaj chuwäch ri Dios

4  1 Je cꞌu riꞌ, kachalal, quixkabochiꞌj, quixkapixbaj rumal ri Kajaw 
Jesús chi quitakej u banic pa ri i cꞌaslemal jas ri xkacꞌut can 

chiwäch, jeꞌ jas ri tajin quiban cämic. Rumal chi are waꞌ ri cäkaj chuwäch 
ri Dios, cäkataꞌ chiwe chi cänimar u banic waꞌ iwumal.

2 Iwetam chi cꞌut ri tijonic ri ka yoꞌm chiwe, ri xujtak chuyaꞌic rumal 
ri Kajaw Jesús. 3 Are cꞌu waꞌ ri craj ri Dios: chi quitas iwib chrij ronojel 
u wäch etzelal, chꞌajchꞌoj cꞌu ri i cꞌaslemal, chi man quiban tä iwe xa jas 
ri cäcaꞌn ri tzꞌiꞌ ri xak cäquirik quib, man cꞌo tä qui pixab. 4 Xane ri Dios 
craj chi ri ix, ri ix achijab chijujunal utz chibana chuchaꞌic jun iwixokil, 

quixcꞌoji rucꞌ, nim chiwila wi, jeꞌ jas ri takal chiwe ix, ix cꞌut rech ri 
Dios. 5 Mibana xa jas ri quiwaj ix rucꞌ ri itzel i rayinic jas ri cäcaꞌn ri 
niqꞌuiaj winak chic ri man e cojoninak tä che ri Dios. 6 Cꞌo baꞌ jun muban 
cꞌäx, man cusub tä jun kachalal, man cusub tä cꞌu na jun winak chic 
che waꞌ we riꞌ ri nu bim chiwe, rumal chi ri Dios sibalaj cucꞌäjisaj na u 
wäch jachin ri jeꞌ cuban waꞌ. ¡Chiwilampeꞌ! Ka bim chi cꞌu waꞌ chiwe, 
ka kꞌalajisam chi waꞌ chiwäch. 7 Man uj u siqꞌuim tä cꞌu ri Dios rech 
cäkatzꞌiloj ri ka cꞌaslemal, xane rech cäkatas kib chrij ronojel u wäch 
etzelal, cäkajach kib pu kꞌab ri Areꞌ. 8 Je cꞌu riꞌ jachin ri cäretzelaj u wäch 
we tijonic riꞌ, man cäretzelaj tä u wäch jun winak, xane are cäretzelaj u 
wäch ri Dios ri u yoꞌm ru Lokꞌalaj Espíritu pa kanimaꞌ.

9 Man rajwaxic tä cꞌut quintzꞌibaj jun wuj chiwe, kachalal, chubixic 
chi rajwaxic sibalaj quiwaj iwib, rumal chi are ri Dios u cꞌutum waꞌ 
chiwäch chi rajwaxic quiwaj iwib chbil tak iwib. 10 Xukujeꞌ ketam chi 
amakꞌel queiwaj conojel ri kachalal ri e cꞌo pa ronojel ri Macedonia. 
Quixkabochiꞌj cꞌut, kachalal, chi sibalaj quiwaj ta na más iwib. 11 Chibana 
xukujeꞌ chi cäjoror ri i cꞌaslemal, chibana tak ri i rajwaxic chijujunal, 
xak minim iwib pa tak ri quech niqꞌuiaj chic. Chixchacun rucꞌ ri i kꞌab, 
chitoꞌ baꞌ iwib, jeꞌ jas ri takanic ri ka yoꞌm chiwe. 12 Je riꞌ rech ri man e 
cojonelab taj utz cäquil wi ri i cꞌaslemal, nim quixquilo, xukujeꞌ rech cꞌo 
ronojel ri cajwataj chiwe.

Waral cäkil wi ri cäcꞌulmataj na aretak cäpe ri Kajaw Jesucristo
13 Man cäkaj tä cꞌut, kachalal, chi mat quiwetamaj ri cäquicꞌulmaj na 

ri cäminakib, rech man jeꞌ tä ri i bis jas ri qui bis ri niqꞌuiaj winak chic 
ri man cꞌo tä cuꞌl wi qui cꞌux. 14 Rumal chi cäkacojo chi ri Jesús xcämic 
xukujeꞌ xcꞌastaj bi chquixol ri cäminakib, cäkacoj riꞌ chi pa ri cꞌastajibal 
quech ri cäminakib, aretak cäpe ri Jesús, queucꞌam na lok junam rucꞌ ri 
canimaꞌ ri winak ri e cojoninak che, xecämic.

15 Rumal riꞌ cäkaya waꞌ we tijonic riꞌ chiwe, ri yoꞌm chke rumal ri 
Kajaw Jesús, chi ri uj ri cꞌä uj cꞌasal na, ri cꞌä uj canajinak waral aretak 
cäpe ri Areꞌ, man cujnabej tä cꞌu na chquiwäch ri kachalal ri e cäminak 
chic. 16 Tzare cꞌu ri Kajaw Jesús cäkaj na lok chicaj, cätataj jun ri co 
cächꞌawic, cuya takanic, jeꞌ jas ri cächꞌaw jun arcángel, xukujeꞌ cätataj 
na ru chꞌabal ri trompeta re ri Dios. Are cꞌu ri e cojoninak che ri Cristo, 
ri e cäminak chic, e areꞌ quecꞌastaj na bic nabe. 17 Cꞌä te riꞌ ri uj ri cꞌä uj 
cꞌaslic, ri uj canajinak canok, cujyac na, cujcꞌam na bic junam cucꞌ ri e 
areꞌ pa ri sutzꞌ churikic ri Kajaw Jesús chilaꞌ chicaj. Cujcꞌoji cꞌu na rucꞌ 
ri Kajaw Jesucristo amakꞌel ronojel kꞌij. 18 Chiwalijisaj baꞌ iwanimaꞌ chbil 
tak iwib rucꞌ we tzij riꞌ ri nu bim chiwe.

5  1 Are cꞌu ri kꞌij, kachalal, ri ajilabal ri cäbantaj na ronojel waꞌ, man 
rajwaxic taj chi quintzꞌibaj bi chiwe. 2 Je riꞌ, rumal chi ri ix kas 

quichꞌobo chi man cꞌo tä jun retam ri kꞌij ri cäpe ri Kajaw Jesús, xane jeꞌ 
cäcꞌulmataj waꞌ jas ri cuban jun elakꞌom coc pa jun ja chakꞌab, man cunaꞌ 
tä jun. 3 Aretak ri winak cäquibij: “Ronojel xak cäjoror chic, man cꞌo tä 
chi je waꞌ je riꞌ,” —quecha riꞌ. Are chiꞌ cꞌut cäpe na ri nimalaj cꞌäx pa qui 
wiꞌ ri xak cꞌä teꞌ cäpetic, jas ri kꞌoxom ri cunaꞌ jun yawab ixok aretak 
cäril u wäch ri ral. Man quecowin tä cꞌu ri winak cäquitoꞌ quib. 4 Are 
cꞌu ri ix, kachalal, man ix cꞌo tä pa ri kꞌekum ri e sachinak wi ri man 
queniman tä che ri Dios. Ri kꞌij ri cäpe ri Kajaw Jesús man jeꞌ taj cuban 
riꞌ chiwe jas ri cuban jun elakꞌom ri man quinaꞌ taj coc pa ja, rumal chi ri 
ix tajin quiweyej ru petbal ri Jesús. 5 Iwonojel ix cꞌo pa ri sakilal, ix rech 
ri pakꞌij, jeꞌ jas ri uj xukujeꞌ. Man uj rech tä ri chakꞌab, man uj sachinak 
tä cꞌu pa ri kꞌekum. 6 Rumal riꞌ mäkaꞌn baꞌ jas ri cäcaꞌn ri niqꞌuiaj winak 
chic, jeꞌ ta ne chi xa e warinak, xane chujcꞌascꞌatok. Mäkaꞌn xak jas ri 
cäkaj uj, xane nabe kas cäkachomaj na ri cäkaꞌno. 7 Ri quewaric, chakꞌab 
riꞌ quewaric. Ri quekꞌabaric, chakꞌab riꞌ quekꞌabaric. 8 Are cꞌu ri uj, ri uj 
rech ri pakꞌij, mäkaꞌn xak jas ri cäkaj uj, xane nabe kas utz u chomaxic 
na ri cäkaꞌno. Rajwaxic chi cäkacoj na ri cojonic xukujeꞌ ri rutzil kanimaꞌ, 
jeꞌ jas jun atzꞌiak re chꞌichꞌ ri cucoj jun soldado chutoꞌic rib pa ri chꞌoj. 
Xukujeꞌ rajwaxic chi cäcuꞌbi ka cꞌux chi cäkarik na ru tobanic ri Dios, 
jeꞌ ta ne chi are jun casco ri cucoj jun soldado che toꞌbal u jolom. 9 Ri 
Dios cꞌut man xujuchaꞌ taj rech xa cucꞌäjisaj ka wäch, xane rech cujcojon 
che ri Kajaw Jesucristo, cäkarik na ru tobanic ri Areꞌ. 10 Ri Jesucristo 
xcäm rumal kech, rech amakꞌel cujcꞌasi na junam rucꞌ Areꞌ. We cꞌä uj 
cꞌaslic aretak cäpetic, we ne uj cäminak chic, xak junam. 11 Rumal riꞌ 
chiwalijisaj iwanimaꞌ chbil tak iwib, xukujeꞌ chitoꞌla iwib ri jun rucꞌ ri jun 
chic jas ri tajin quibano.

Ri apóstol Pablo queupixbaj ri kachalal cojonelab
12 Kachalal, cäkabij na chiwe chi nim queiwil wi ri quechacun iwucꞌ, 

ri quecꞌamow i be, xukujeꞌ cäquiya i noꞌj ri yoꞌm chque ri e areꞌ rumal ri 
Kajaw Dios. 13 Jeꞌ, kachalal, sibalaj nim cheiwila wi, lokꞌ cheiwila xukujeꞌ, 
rumal ri utzil ri tajin cäcaꞌno. Chcꞌol baꞌ utzil chixol iwonojel, ri jun rucꞌ 
ri jun chic.

14 Kachalal, xukujeꞌ quixkabochiꞌj chi cheipixbaj ri man cäcaj taj 
quechacunic, chiwalijisaj ri canimaꞌ ri xak quebisonic, ri cäquixej quib, 
cheitokꞌaj ri man cꞌo tä chi qui chukꞌab, chichajij paciencia cucꞌ conojel.

15 Chichajij iwib, cꞌo jun muya cꞌäx che rajil u qꞌuexel jun cꞌäx ri banom 
che, xane amakꞌel chitakej u banic ri utzil chbil tak iwib, xukujeꞌ chque 
conojel winak.

16 Amakꞌel chixquicotok. 17 Mitänaba u banic orar. 18 Chiya maltioxinic 
che ri Dios pa ronojel, rumal chi are waꞌ ri craj ri Dios chi jeꞌ quiban ix, ri 
ix cojoninak che ri Cristo Jesús.

19 Mikꞌatej u wäch ri Lokꞌalaj Espíritu che ri craj cuban iwucꞌ. 
20 Miwetzelaj u wäch ri tzij ri cuya ri Lokꞌalaj Espíritu chque ri kachalal 
ri quekꞌalajisan chiwäch. 21 Naꞌl quiban che rilic ronojel, jachique ri utz, 
ri kas tzij, jachique ri man utz taj. Chitakej baꞌ ri utz. 22 Chitasa iwib chrij 
ronojel u wäch etzelal.

23 Tzare ta baꞌ ri Dios, ri xuwi ri Areꞌ cäcowinic cuya utzil chquixol 
ri winak, cuban chꞌajchꞌoj che ri i cꞌaslemal pa ronojel, cuchajij ta na 
ri iwespíritu, ri iwanimaꞌ, xukujeꞌ ri i cuerpo, rech man cꞌo tä etzelal 
cäriktaj chiwij aretak cäpe ri Kajaw Jesucristo. 24 Ri Dios cꞌut ri 
xixusiqꞌuij, jicom ri ranimaꞌ, kas cuban na jas ru bim chiwe.

Ri apóstol Pablo cutak bi rutzil qui wäch ri kachalal, 
xukujeꞌ cutaꞌ u tewchibal ri Dios pa qui wiꞌ

25 Kachalal, chibana orar pa ka wiꞌ.
26 Chiya rutzil qui wäch conojel ri kachalal je waꞌ. Chitzꞌumaj iwib 

chbil tak iwib chuwäch ri Dios. Retal cꞌu waꞌ chi kas lokꞌ quiwil iwib.
27 Quinbij chiwe chuwäch ri Kajaw Jesús chi quisiqꞌuij u wäch we wuj 

riꞌ chquiwäch conojel ri kachalal cojonelab.
28 Are ta baꞌ ri Kajaw Jesucristo cätokꞌobisan i wäch. Amén. 

Ri apóstol Pablo cuchap u tzꞌibaxic jun carta chic 
chque ri kachalal cojonelab aj Tesalónica

1  1 In waꞌ, ri Pablo, wachiꞌl ri Silvano rucꞌ ri Timoteo, tajin quintzꞌibaj 
bi we wuj riꞌ chiwe ix, kachalal, ix riꞌ ri cojonelab ri cꞌo pa ri tinimit 

Tesalónica, ri xa ix jun rucꞌ ri Dios ka Tat xukujeꞌ ri Kajaw Jesucristo. 
2 Are ta baꞌ ri Dios ka Tat xukujeꞌ ri Kajaw Jesucristo cutokꞌobisaj i wäch, 
cuban cꞌut chi cuxlan ri iwanimaꞌ.

Waral cäkil wi chi ri Dios cukꞌat na tzij pa qui 
wiꞌ ri ajmaquib aretak cäpe ri Cristo

3 Kachalal, rajwaxic baꞌ chi amakꞌel cujmaltioxin che ri Dios rumal 
iwech. Yaꞌtalic chi jeꞌ cäkaꞌn waꞌ rumal chi kas tzij tajin cäqꞌuiy ri i 
cojonic, xukujeꞌ rumal chi ri ix chijujunal sibalaj lokꞌ na quiwil wi iwib 
nimalaj iwonojel, ronojel kꞌij cꞌut tajin cänimar ri rutzil iwanimaꞌ chbil 
tak iwib. 4 Je riꞌ chi ri uj sibalaj cujquicotic, cäkatzijoj ri i banic jawijeꞌ 
ri queriktaj wi ri e cojoninak che ri Dios. Cujquicot chubixic jas ri tajin 
quibano, quichꞌij ri cꞌäx ri cäban chiwe cumal niqꞌuiaj winak chic, xukujeꞌ 
quichꞌij ri bis ri quiriko. Cäkatzijoj cꞌut chi sibalaj cꞌo ri i cojonic che ri 
Dios, jicom cꞌu iwanimaꞌ pa ronojel ri quicꞌulmaj. 5 Ronojel waꞌ we cꞌäx 
riꞌ ri tajin quiriko cucꞌut chkawäch chi jicom cuban ri Dios chukꞌatic tzij. 
Je riꞌ, rech takal chiwe quixcꞌoji rucꞌ ri Dios, cätakan cꞌu ri Areꞌ pi wiꞌ. 
Rumal cꞌu rech waꞌ tajin quirik cꞌäx.

6 We winak riꞌ ri tajin quebanow cꞌäx chiwe, takal cꞌut chi cäcꞌäjisax 
na qui wäch waꞌ rumal ri Dios. Cuban cꞌu na ri Areꞌ chi cäquirik cꞌäx 
chuqꞌuexel ri xcaꞌn chiwe. 7 Are cꞌu ri ix ri i rikom cꞌäx, cuban na ri Dios 

RI UCAB CARTA RI 
XUTZꞌIBAJ RI SAN PABLO 

CHQUE RI COJONELAB 
AJ TESALÓNICA

chi cuxlan ri iwanimaꞌ junam jas ri cuban chke uj. Aretak cucꞌut na rib 
ri Kajaw Jesús, sutim rij rucꞌ u xak kꞌakꞌ cäkaj lok chicaj, e rachiꞌl ri 
ángeles rech Areꞌ ri sibalaj cꞌo qui chukꞌab. 8 Aretak cäpetic, cuya na ri 
tojbal que ri winak ri man xecojon tä che ri Dios, ri man xeniman tä che 
ri Utzalaj Tzij re ri Evangelio chrij ri Kajaw Jesucristo. 9 We winak riꞌ 
cäquitoj na ru qꞌuexel ri qui mac, cäsach na qui wäch, sibalaj nim ri cꞌäx 
ri cäquiriko, man cꞌo tä cꞌu u qꞌuisic. Quesax bi ri e areꞌ chuwäch ri Kajaw 
Jesús, naj queyiꞌ wi na che ri Areꞌ. Xukujeꞌ naj quecꞌoji wi che ri jeꞌlalaj 
juluwem rech ri nimalaj u chukꞌab ri Jesús. 10 Jeꞌ cäquicꞌulmaj na waꞌ 
pa ri kꞌij ri cäpe ri Jesús rech cänimarisax u kꞌij cumal ri e rech ri Areꞌ, 
xukujeꞌ cäcajmax na u wäch cumal ri e cojoninak che, cäyiꞌ cꞌu u kꞌij. Ri 
ix xukujeꞌ, rumal chi ix cojoninak che ri tzij ri ka kꞌalajisam chiwäch, 
quixcꞌoji na cucꞌ ri niqꞌuiaj cojonelab.

11 Xa cꞌu rumal waꞌ amakꞌel cäkaꞌn orar pi wiꞌ, cäkataꞌ che ri ka Dios 
chi cubano chi kas takal chiwe chi ix siqꞌuim rumal ri Areꞌ. Xukujeꞌ 
cäkataꞌ che ri Dios chi ru chukꞌab cuya ta na chiwe chi quixcowinic 
quiban ronojel u wäch utzil ri i chomam u banic, xukujeꞌ ronojel utzalaj 
chac ri tajin quibano rumal chi kas quixcojon che ri Dios. 12 Je riꞌ, rech 
rumal iwech ix cäyiꞌ na u kꞌij ri Kajaw Jesucristo, xukujeꞌ ri ix cäyiꞌ na 
i kꞌij rumal ri Areꞌ. Jeꞌ cäban na waꞌ chiwe rumal chi tokꞌobisam i wäch 
rumal ri ka Dios, rumal ri Kajaw Jesucristo.

Waral cäkil wi ri cuban ri itzelalaj achi ri cuyac rib chrij ri Dios

2  1 Kachalal, cäkaj cäkabij chiwe ri cäcꞌulmataj na aretak curik ru 
petbal ri Kajaw Jesucristo, aretak cäpe che ka mulixic bi rucꞌ. 

2 Quixkabochiꞌj chi mat rucꞌ jubikꞌ quiqꞌuex i chomanic, cuban quieb i 
cꞌux, quixej iwib rumal jun winak ri cubij chi cächꞌaw ri Lokꞌalaj Espíritu 
pa ranimaꞌ, cꞌo cꞌu jas cubij chiwe, o rumal ri quito chi cätzijoxic, o rumal 
jun wuj ri jeꞌ ta ne uj ri uj takowinak bic, ri cubij chi ri kꞌij ri cäpe ri 
Kajaw Jesús petinak chic pa ka wiꞌ. 3 Cꞌo baꞌ jachin jun winak mubano 
chi quixsubtajic. Nabe cꞌut chuwäch ru petbal ri Jesús cäquiyac na quib ri 
winak chrij ri Dios, cucꞌut na rib ri achi ri banal etzelal ri cuban u cꞌulel 
che ri Dios. We achi riꞌ kꞌatom tzij puwiꞌ chi cäsach na u wäch. 4 Ri achi 
riꞌ cuyac na rib, cuban na cꞌulel che ronojel ri cänaꞌtabex wi ri Dios, o 
cäkꞌijilax wi. Cäcuꞌbi na pa ri nimalaj rachoch Dios, jeꞌ ta ne chi are Dios. 
Cuban na chbil rib chi are Dios.

5 ¿A mat cänaꞌtaj chiwe chi aretak xincꞌoji iwucꞌ xinbij waꞌ chiwe? 
6 Cämic cꞌut iwetam jas riꞌ ri kꞌateninak, je riꞌ chi man kas u cꞌutum tä 
rib we itzelalaj achi cämic riꞌ. Cꞌä te cꞌu riꞌ kas cucꞌut na rib ri banal 
etzelal aretak curik ru kꞌijol. 7 Kꞌalaj chi cꞌut chi ri itzelalaj u chomanic 
ri itzel ri cꞌuꞌtalic tajin cächacun chic pa tak ri canimaꞌ ri winak cämic. 
Xuwi reyeꞌm chi quesax ri kꞌateninak rech kas cucꞌut rib. 8 Aretak cꞌut 

esam chic ri kꞌateninak, cucꞌut na rib ri achi ri banal etzelal ri cuyac 
na rib chrij ri Dios. Cäcämisax na rumal ri Kajaw Jesús rucꞌ ri ruxlab, 
cäsachisax na u wäch rucꞌ ru cꞌutic rib ri Jesús aretak cäpetic. 9 We achi 
riꞌ, are ri Satanás cätakow na lok. Cäpe na rucꞌ nimalaj chukꞌab, cuban 
na nimak tak cꞌutbal, xukujeꞌ cajmabal. Man kas tzij tä cꞌut ri cubano. 
10 Cucoj na ronojel u wäch itzel tak subunic che qui subic ri winak ri 
cäsach na qui wäch. Cäsach na qui wäch rumal chi man xcaj tä ri kas tzij, 
man xquicꞌamowaj tä cꞌu waꞌ rech cäquirik ru tobanic ri Dios. 11 Rumal riꞌ 
ri Dios cuya na chque chi quesubtaj rumal ri man kas tzij taj, chi ri e areꞌ 
quecojon chque ri banow tzij. 12 Je riꞌ rech cäkꞌat na tzij pa qui wiꞌ chi 
cäcꞌäjisax na qui wäch conojel ri man e cojoninak tä che ri kas tzij, xane 
are benak canimaꞌ rucꞌ ru banic ri etzelal.

Waral cäbix wi chque ri kachalal chi e chaꞌtalic 
rech cäquirik ru tobanic ri Dios

13 Kachalal, ri ix sibalaj quixraj ri Kajaw Jesucristo. Ri uj cꞌut cäkanaꞌ 
pa kanimaꞌ chi rajwaxic cäkaya maltioxinic amakꞌel che ri Dios rumal 
iwech, rumal chi tzojer lok ix cꞌo chquixol ri xechaꞌ nabe rumal ri Dios 
rech quirik ru tobanic. Quirik cꞌu ru tobanic ri Dios rumal ri Lokꞌalaj 
Espíritu ri xuban chꞌajchꞌoj che ri iwanimaꞌ, xukujeꞌ rumal chi xixcojon 
che ri kas tzij. 14 Ri Dios cꞌut xixusiqꞌuij rech quirik ru tobanic ri Areꞌ 
rumal ri Utzalaj Tzij re ri Evangelio ri xkatzijoj chiwe, rech quixcꞌoji 
junam rucꞌ ri Kajaw Jesucristo aretak cänimarisax u kꞌij ri Areꞌ, quirik cꞌu 
na iwe ix we nimarisabal kꞌij riꞌ.

15 Rumal riꞌ, kachalal, jicom chibanaꞌ chitakej ri tijonic ri ka cꞌutum 
chiwe petinak lok. Are waꞌ ri ka tzijom chiwe, xukujeꞌ ri ka tzꞌibam bi pa 
tak wuj. 16 Tzare ta baꞌ ri Kajaw Jesucristo, junam rucꞌ ri Dios ka Tat, ru 
cꞌutum ri rutzil ranimaꞌ chke, quixutoꞌ pa ronojel. Ri Areꞌ xukujeꞌ xuya 
cuꞌlbal ka cꞌux ri man cꞌo tä u qꞌuisic, xuya xukujeꞌ chke chi cäcuꞌbi ka 
cꞌux chrij ri Jesús rumal ri tokꞌob ri cuban pa ka wiꞌ. 17 Tzare ta baꞌ ri Areꞌ 
chuwalijisaj ri iwanimaꞌ, xukujeꞌ chubana ta na jicom chiwe, rech xa utz 
ronojel ri quibij, xukujeꞌ ronojel ri quibano.

Ri apóstol Pablo cutaꞌ chque ri kachalal chi cäcaꞌn orar puwiꞌ ri areꞌ

3  1 Je cꞌu riꞌ, kachalal, chibana orar pa ka wiꞌ rech ru Lokꞌ Pixab ri 
Dios aninak cäjabun u wäch pa ronojel tinimit, cäyiꞌ cꞌu u kꞌij cumal 

ri winak jas ri xcꞌulmataj iwucꞌ ix. 2 Xukujeꞌ chibana orar pa ka wiꞌ chi ri 
Dios cujutoꞌ pa qui kꞌab ri itzel tak winak, ri e banal tak etzelal, rumal 
chi man conojel taj quecojon che ru Lokꞌ Pixab ri Dios.

3 Ri Dios cꞌut, kas jicom ranimaꞌ. Cuban na chiwe chi cꞌo na i chukꞌab 
rech kas jicom ri iwanimaꞌ ix xukujeꞌ. Quixuchajij na chuwäch ri Itzel. 
4 Cäcuꞌbi cꞌu ka cꞌux chrij ri Kajaw Jesús chi tajin quiban ri xixkatak 

wi, xukujeꞌ amakꞌel quitakej na u banic waꞌ. 5 Are ta baꞌ ri Kajaw Jesús 
cäyoꞌw pa ri iwanimaꞌ chi queiwaj conojel, jeꞌ jas ri Dios queraj conojel ri 
winak. Xukujeꞌ chuya ta chiwe chi quichꞌij ronojel ri cäpe chiwij, chi cꞌo 
iwe ri paciencia ri cꞌo rucꞌ ri Cristo.

Waral cäkil wi chi rajwaxic cujchacunic chuchꞌaquic ri cäkatijo
6 Cäkaya cꞌu takanic chiwe, kachalal, rumal ri Kajaw Jesucristo, chi 

quitas iwib chrij apachin jun kachalal ri cubano xa jachique ri craj, man 
cächacun taj, ri man cunimaj tä ri tijonic ri ka yoꞌm chiwe petinak lok. 
7 Ri ix iwetam chic jas ri rajwaxic quibano rech quiban iwe jas ri xkaꞌn uj 
aretak xujcꞌoji iwucꞌ. Aretak xujcꞌoji iwucꞌ man are tä xkaꞌno xa jachique 
ri xkaj, xane xujchacunic. 8 Man xkabij tä che jachin jun chi chusipaj ri 
ka wa, xane xkatojo. Sibalaj xkatij ka chukꞌab che ri ka chac, xujcosic. 
Chi pakꞌij chi chakꞌab xujchacunic rech man cäkaya tä latzꞌ che jachin 
jun chiwe. 9 Pune ta ne yaꞌtal chke cäkataꞌ ri ka wa chiwe, man jeꞌ taj 
xkaꞌno, xane xujchacunic rech quiwesaj i noꞌj chkij, quiban cꞌu iwe jas 
ri xkaꞌn uj. 10 Xukujeꞌ xkabij waꞌ chiwe aretak xujcꞌoji iwucꞌ: “Jachin jun 
ri man craj taj cächacunic, mäyiꞌ che chi cäwiꞌc,” —xujcha chiwe. 11 Ka 
tom cꞌu u tzijol chi e cꞌo jujun chiwe ri tajin cäcaꞌno xa jachique ri cäcaj, 
ri man cꞌo tä jubikꞌ chac cäcaꞌno, xane xa quebeꞌ je waꞌ je riꞌ, cäquinim 
quib pa tak ri tajin cäcaꞌn ri niqꞌuiaj winak chic. 12 Are cꞌu tak waꞌ cäkabij 
chque ri cojonelab ri jeꞌ cäcaꞌno, quekapixbaj rumal ri Kajaw Jesucristo 
chi chechacunok, mäcaꞌn chic ri cꞌäx chquixol ri winak rech cäjoror na 
ronojel, chquichꞌaca que ri cäquitijo.

13 Ri ix cꞌut, kachalal, mixkꞌiytaj chubanic ronojel u wäch utzil. 14 We 
cꞌo jachin jun ri man cunimaj tä ri xkabij pa we wuj riꞌ, chicojo retal 
jachinok, miwachiꞌlaj chic rech cäqꞌuixic. 15 Miban cꞌu i cꞌulel che, xane 
chipixbaj jeꞌ jas ri quiban che jun iwachalal.

Ri apóstol Pablo cutaꞌ ru tewchibal ri Dios pa qui wiꞌ ri kachalal
16 Tzare ta baꞌ ri Kajaw ri xuwi ri Areꞌ cäcowinic cuya utzil chquixol ri 

winak, chuya ta chiwe chi amakꞌel cꞌo utzil iwucꞌ ix, xukujeꞌ chi cuxlan 
ri iwanimaꞌ pa ronojel. Are ta baꞌ ri Kajaw Jesucristo cꞌo iwucꞌ ix nimalaj 
iwonojel.

17 In waꞌ, ri Pablo, quintzꞌibaj bi waꞌ, quintak cꞌu bi rutzil i wäch. 
Chiwilampeꞌ chi are waꞌ ri nu tzꞌib. Je waꞌ ri quinban chutzꞌibaxic ri nu 
biꞌ pa tak conojel ri nu wuj ri quintak bic. 18 Are ta baꞌ ri Kajaw Jesucristo 
cätokꞌobisan i wäch ix nimalaj iwonojel. Amén. 

Ri apóstol Pablo cuchap u tzꞌibaxic jun carta che ri kachalal Timoteo

1  1 In waꞌ, ri Pablo, in apóstol. In jun chque ru takoꞌn ri Jesucristo. Je 
waꞌ nu banic rumal chi je riꞌ ru takanic ri Dios ri Toꞌl Ke, xukujeꞌ 

ri Kajaw Jesucristo ri cuꞌl wi ka cꞌux. 2 Ri at, Timoteo, quintzꞌibaj bi we 
wuj riꞌ chawe, jeꞌ ta ne chi kas at nu cꞌojol rumal chi rumal ri nu tzij 
xatcojonic. Are ta ri Dios ka Tat xukujeꞌ ri Kajaw Jesucristo quel u cꞌux 
chawe, cutokꞌobisaj a wäch, cubano chi cuxlan rawanimaꞌ.

Macꞌulaj juleꞌ tak tijonic chic
3 Quinnaꞌtaj chawe jas ri xinbij aretak xineꞌ pa Macedonia. Xinbij 

chawe chi catcanaj can pa ri tinimit Éfeso. Xinya we takanic riꞌ chawe chi 
cabij chque ri juleꞌ winak, ri tajin cäquiya tijonic ri man tzij taj chque ri 
cojonelab, chi mäquiya chic we tijonic riꞌ. 4 Chabij chque chi mäquitzijoj 
chic ri xak puc, xukujeꞌ ri tzijobelil ri cätzijox chquij ri ka nan ka tat ojer. 
Ronojel waꞌ cucꞌam lok chꞌoj. Man cꞌo tä cꞌu qui patän waꞌ we riꞌ, man 
cujquitoꞌ tä chuchꞌobic ru chomanic ri Dios ri xuwi quetamax rumal ri 
cojonic che ri Cristo.

5 Ru patän we takanic riꞌ ri quinya chawe, are waꞌ chi ri uj, ri uj 
cojonelab kas quekaj conojel. Rajwaxic chi cäqꞌuiy lok waꞌ pa kanimaꞌ ri 
chꞌajchꞌoj, ri cäkanaꞌ wi chi man cꞌo tä etzelal kaꞌnom, ri kꞌalaj wi chi kas 
tzij cujcojonic. 6 E cꞌo cꞌu jujun ri xquisach ru beyal we takanic riꞌ, xetzak 
cꞌut. Xquijach quib chubixic tzij chbil tak quib ri man cꞌo tä qui patän. 
7 Ri winak riꞌ cäcaj queboc che ajtijab, quequitijoj ri winak chrij ri Pixab 
ri xutzꞌibaj ri ka mam Moisés. Man cäquichꞌob tä cꞌut ri tzij ri cäquibij, 
man cäquichꞌob tä cꞌu ri cäquicꞌutu. Xak cäquibij chi are ri kas tzij.

8 Tzij laꞌ chi utz ri Pixab ri xutzꞌibaj ri ka mam Moisés. Rajwaxic cꞌut chi 
cäcojic jas ri kas yaꞌtal wi. 9 Etamtal waꞌ chi ri Pixab man xyiꞌ tä chque ri 

RI NABE CARTA RI 
XUTZꞌIBAJ RI SAN PABLO 

winak ri tajin cäcaꞌn ri utzil, xane chque ri man cäquiya tä quib pa takic, 
chque ri man queniman taj, chque ri man quecojon tä che ri Dios, chque 
ri ajmaquib, chque ri man nim tä cäquil wi ri Dios, ri man cꞌo tä äwas 
chquiwäch, chque ri quequicämisaj qui nan qui tat, chque ronojel qui 
wäch cämisanelab. 10 Xukujeꞌ ri Pixab xyiꞌ chque ri winak ri xak cäquirik 
quib jas ri cäcaꞌn ri tzꞌiꞌ, man cꞌo tä qui pixab. Are cꞌu xyiꞌ ri Pixab chque 
ri cäcaꞌn ixok che jun cach achi, xukujeꞌ chque ri ixokib ri cäcaꞌn achi che 
jun cach ixok, chque ri quequelakꞌaj tak winak, chque ri banal tak tzij, 
xukujeꞌ chque ri cäcaꞌn juramento, man kas tzij tä cꞌut ri cäquibij, rech 
cäcaꞌn cꞌäx che jun winak chic. Are cꞌu ri Pixab xyiꞌ chque conojel winak 
ri cäquicꞌulelaj u wäch ri utzalaj tijonic ri man cꞌo tä etzelal chupam. 
11 We utzalaj tijonic riꞌ cäriktaj chupam ri Utzalaj Tzij re ri Evangelio ri 
sibalaj nim u kꞌij. Ri ka Dios ri yaꞌtal che chi cänimarisax u kꞌij, are ri 
Areꞌ yoꞌwinak waꞌ pa nu kꞌab rech quintzijoj chque ri winak.

Ri apóstol Pablo cumaltioxij che ri Dios chi xel u cꞌux 
che, xucoj chutzijoxic ri Utzalaj Tzij re ri Evangelio

12 Quinmaltioxin che ri Kajaw Jesucristo ri u yoꞌm nu chukꞌab, rumal 
chi nim xrilo chi jicom ri wanimaꞌ, xinucoj che patänil re chutzijoxic ru 
Lokꞌ Pixab. 13 Je waꞌ xuban chwe pune ri in nabe xinyokꞌon che ri Jesús, 
xintzeꞌj u wäch, xinban cꞌäx chque ri e cojoninak che. Ri Dios cꞌut xel u 
cꞌux chwe rumal chi aretak xinban waꞌ cꞌä mäjaꞌ quincojon che ri Cristo, 
man quinchꞌob tä cꞌut chi man utz taj ri quinbano. 14 Sibalaj nim cꞌu riꞌ ri 
tokꞌob ri xincochij che ri Kajaw Jesús. Xuya nu cojonic, xuya pa wanimaꞌ 
chi quinwaj ri Dios, xukujeꞌ chi quewaj ri winak xa rumal ri Cristo Jesús.

15 Ri quinbij chanim are kas tzij. Rajwaxic cꞌut chi conojel winak 
cäquicoj waꞌ: chi ri Cristo Jesús xpe cho we uwächulew che qui toꞌic ri 
ajmaquib. Ri in cꞌut, sibalaj in ajmac na chquiwäch conojel. 16 Pune jeꞌ nu 
banic waꞌ, xel u cꞌux ri Dios chwe, xutokꞌobisaj nu wäch rech ri Jesucristo 
cucꞌut na jas modo cuchajij nimalaj paciencia wucꞌ in, in ri nabe ajmac 
chquiwäch conojel. Je riꞌ quincꞌoji che cꞌutbal chquiwäch ri mäjaꞌ 
quecojonic, cäquetamaj na chi ri Cristo cutokꞌobisaj qui wäch ri winak. 
Cäcuꞌbi cꞌu na qui cꞌux chi cäquirik na ri cꞌaslemal ri man cꞌo tä u qꞌuisic 
we quecojonic. 17 Rumal riꞌ kaya baꞌ u kꞌij ri Jun ri cätakan pa ka wiꞌ, ri 
man cäqꞌuextaj taj, ri man cäcäm taj, ri man quilitaj tä u wäch, ri xuwi 
waꞌ Dios cꞌolic. Cꞌo cꞌu u noꞌj che ronojel. Kanimarisaj baꞌ u kꞌij amakꞌel 
pa tak ri kꞌij ri junab ri quepetic. Amén.

18 Ri at, Timoteo, jeꞌ ta ne chi at nu cꞌojol. Quinya waꞌ we takanic riꞌ 
chawe. Chatija a kꞌij pa ri chac chutzijoxic ru Lokꞌ Pixab ri Dios, xukujeꞌ 
chupatänixic pa ronojel. Jeꞌ chabanaꞌ jas ri xquikꞌalajisaj lok ri kachalal 
chawij rumal ri Lokꞌalaj Espíritu. 19 Chatakej ri cojonic, rajwaxic chi 
canaꞌ pa rawanimaꞌ chi man cꞌo tä etzelal a banom. E cꞌo cꞌu jujun ri 

man xeniman taj aretak xchꞌaw ri Dios pa ri canimaꞌ, rumal riꞌ xetzakic, 
man quecojon tä chic. 20 Kesajmpeꞌ ka noꞌj chrij ri xucꞌulmaj ri Himeneo 
xukujeꞌ ri Alejandro, ri xeinjach pu kꞌab ri Satanás rech cäquetamaj chi 
man utz tä riꞌ ri cäquibij ri äwas u bixic chrij ri Dios.

Waral cäyiꞌ tijonic chrij ri rajwaxic cäkaꞌno aretak cäkaꞌn orar

2  1 Nabe cwaj quinbij chawe chi caya we tijonic riꞌ chque ri cojonelab: 
Rajwaxic u banic orar pa qui wiꞌ conojel ri winak. Rajwaxic cätaꞌ 

tokꞌob pa qui wiꞌ, xukujeꞌ cäbochiꞌx ri Dios pa qui wiꞌ. Xukujeꞌ rajwaxic 
u banic maltioxinic che ri Dios aretak cäbantaj orar. 2 Rajwaxic u banic 
orar pa qui wiꞌ ri kꞌatal tak tzij, pa qui wiꞌ conojel ri cꞌo qui takanic pa 
ka wiꞌ, rech man cꞌo tä chꞌoj, utz ri ka cꞌaslemal. Je riꞌ rech cäkapatänij 
ri Dios, xukujeꞌ nim cäkil wi kib pa ronojel. 3 Sibalaj utz cꞌu u banic waꞌ, 
xukujeꞌ cäkaj waꞌ chuwäch ri Dios ri Toꞌl Ke. 4 Are cꞌu craj ri Dios chi 
conojel ri winak cäquirik ru tobanic, xukujeꞌ cäquetamaj jas riꞌ ri kas 
tzij. 5 Xa jun ri Dios cꞌolic, xukujeꞌ xa Jun ri cächꞌaw pa ka wiꞌ rucꞌ ri 
Dios. Are ri Jesucristo ri xuban kach winak. 6 Ri Jesucristo xuya rib pa 
cämisaxic chutojic ri ka mac, rech ri uj nimalaj konojel cujel pu kꞌab ri 
Itzel. Pa ri kas u kꞌijol cꞌut, ri Dios xucꞌut waꞌ chquiwäch conojel winak 
chi kas tzij craj queutoꞌ. 7 Rumal waꞌ xinocsax che apóstol, jun chque ru 
takoꞌn ri Jesucristo, rech quintzijoj we sakalaj tzij riꞌ chrij ri kas tzij, chrij 
ri cojonic. Je riꞌ queintijoj ri man e aj Israel taj, rech quecojon ri e areꞌ. Ri 
in, in cojoninak che ri Cristo, kas tzij ri quinbij, man xak tä cꞌu quinban 
tzij.

8 Cwaj chi ri achijab pa ronojel tinimit cäcaꞌn orar, achijab ri kas jicom 
ri canimaꞌ che ri Dios. Are achijab waꞌ ri cuyaꞌ cäquiyac ri qui kꞌab cho ri 
Dios, man cꞌo tä chꞌoj, man cꞌo tä oyowal, man cꞌo tä cꞌu jun cꞌäx chic pa 
canimaꞌ. 9 Xukujeꞌ cwaj chi ri ixokib cäquicoj atzꞌiak ri kas takal chque, 
utz u cojic cäcaꞌno, man cäcaꞌn tä nimal rucꞌ. Rajwaxic utz u banic ri 
qui wiꞌ cäcaꞌno jas ri kas takalic. Man xak tä cäquiwik quib rucꞌ kꞌän 
puak, rucꞌ chachal ri pakal rajil, o rucꞌ atzꞌiak ri sibalaj pakalic. 10 Ri 
ixok cojonel man cuwik tä rib xa cucꞌ tak jastak, xane rucꞌ ru banic ri 
utzil. Are waꞌ ri rajwaxic cäcaꞌn ri ixokib ri qui jachom quib pu kꞌab ri 
Dios. 11 Rajwaxic chi ri ixokib cäquitatabej ri tijonic ri tajin cätzijoxic, 
xak jun checꞌol wi, chquiya quib pa nimanic. 12 Ri in man quinya tä 
che jun ixok chi queutijoj achijab, chi cätakan pa qui wiꞌ, xane rajwaxic 
xak jun quecꞌoji wi ri ixokib. 13 Are cꞌu rumal chi nabe xban ri Adán 
rumal ri Dios, cꞌä te riꞌ xban chi ri Eva. 14 Xukujeꞌ man are tä ri Adán ri 
xsub rumal ri Itzel, xane are ri Eva. Aretak xsubic xkaj pa ri mac. 15 Ri 
ixokib cojonelab cäquirik cꞌu na ru tobanic ri Dios, we utz cäcaꞌn che qui 
qꞌuiyisaxic ri cal, we cäquitakej ri cojonic, we quecaj ri winak, we utz ri 
qui cꞌaslemal, man cꞌo tä etzelal cäcaꞌno, xukujeꞌ we utz quechomanic.

a 3:1 Ri tzij “obispo” quel cubij “pastor” o apachin jun ri cäyiꞌ che chi cuchajij ri jumulaj 
cojonelab. b 3:8 Ri diáconos (xukujeꞌ ri diaconisas, 3:11) e areꞌ ri cꞌo quekleꞌn che qui toꞌic 
ri niqꞌuiaj cojonelab. 

Waral cäbixic jas ri cꞌaslemal ri rajwaxic che jun ri coc che obispo

3  1 Kas tzij waꞌ: jachin jun ri craj coc che obispo, a utzalaj patäninic riꞌ ri 
craj cubano. 2 Rajwaxic cꞌut chi we cojonel riꞌ utz ru cꞌaslemal rech man 

cuyaꞌ taj cäyac tzijtal chrij. Rajwaxic xa jun ri rixokil, muya u wiꞌ ri cutijo, o 
apachique ri cubano, xane utz ri cächomanic, man cuban taj xa jas ri craj ri 
areꞌ, xukujeꞌ nim quil wi cumal ri winak. Rajwaxic utz cuban che qui cꞌulaxic 
ri winak ri queopan cho rachoch. Rajwaxic cänaꞌw che qui tijoxic ri winak 
che ru Lokꞌ Pixab ri Dios. 3 Mäkꞌabaric, mächꞌojinic, man curayij tä u chꞌaquic 
puak ri qꞌuixbal u cꞌamic, xane rajwaxic utz cucꞌ ri winak, man cuyac tä 
chꞌoj, xukujeꞌ man lokꞌ tä cäril wi ri puak. 4 Rajwaxic querilij conojel ri e cꞌo 
pa rachoch, queupixbaj ri ralcꞌual rech quenimanic, nim quequil wi ri winak. 
5 We jun cojonel man retam taj querilij conojel ri e cꞌo pa rachoch ¿a cäcowin 
lo riꞌ cucꞌam qui be ri e cojoninak che ri Dios? Man cäcowin taj. 6 Man cuyaꞌ 
taj jun cꞌacꞌ cojonel coc che obispo, rech man cunimarisaj tä rib. We je riꞌ, 
cäkꞌat na tzij riꞌ puwiꞌ chi queꞌ pa ri kꞌakꞌ jas ri xban che ri Itzel. 7 Jun obispo 
rajwaxic utz cuban pa ru cꞌaslemal chquixol ri winak ri man e cojonelab taj, 
rech man cꞌo tä yokꞌbal re. Je riꞌ man quel tä u qꞌuixbal, man cäkaj tä cꞌu pa 
ru chapäbal ri Itzel.

Waral cäkil wi jas ri cꞌaslemal ri rajwaxic che jun ri coc che diácono
8 Ri diáconos b xukujeꞌ, rajwaxic man xak tä quexiꞌninic, rech nim queꞌil 

wi, cäquibij ri kas tzij, man quekꞌabar taj, man cäquirayij tä cꞌu u chꞌaquic 
puak ri qꞌuixbal u cꞌamic. 9 Rajwaxic kas jicom ri canimaꞌ chrij ri kas tzij re 
ri Evangelio ri uj cojoninak wi, ri kꞌalajisam chkawäch. Xukujeꞌ rajwaxic 
cäquinaꞌ pa canimaꞌ chi man cꞌo tä etzelal ri caꞌnom. 10 Nabe rajwaxic queꞌil na 
we utz ri qui cꞌaslemal. We cꞌu man cꞌo tä jas cäriktaj chquij, cuyaꞌ riꞌ queboc 
che diáconos. 11 Xukujeꞌ ri diaconisas rajwaxic man xak tä quexiꞌninic, rech 
nim queꞌil wi, man e yacal tä tzijtal, mäquiya u wiꞌ ri cäquitijo, o apachique 
ri cäcaꞌno, jicom cꞌu ri canimaꞌ pa ronojel. 12 Ri coc che diácono rajwaxic 
xa jun ri rixokil. Xukujeꞌ rajwaxic chi utz cuban che quilixic conojel ri e cꞌo 
pa rachoch, queupixbaj ri ralcꞌual rech quenimanic. 13 Ri diáconos ri utz 
quepatäninic, nim queꞌil wi riꞌ. Man xuwi taj nim queꞌil wi, xane xukujeꞌ man 
cäquixej tä quib chutzijoxic ri qui cojonic chrij ri Cristo Jesús.

Nim u banic ri uj cojoninak che
14 Timoteo, cuꞌl nu cꞌux chi xak pa quieb oxib kꞌij quinopan na awucꞌ. 

We cꞌu ne rucꞌ jubikꞌ quinbeytajic, quintzꞌibaj bi we tzij riꞌ chawe nabe. 

15 Je waꞌ xinchomaj rech awetam chic jas ri utz cuban jun cojonel 
chquixol ri kachalal. E are waꞌ ri winak rech ri cꞌaslic Dios. We winak riꞌ 
e are waꞌ ri cäquijekebaꞌ, xukujeꞌ cäquitoꞌ u wiꞌ ri kas tzij. 16 Kas kꞌalaj waꞌ 
chi nim u banic ri kas tzij re ri Evangelio ri uj cojoninak wi, jas ri cubij 
we tzij riꞌ:

Ri Dios xul cho we uwächulew
jeꞌ jas jun winak,
xkꞌalajisax rumal ri Lokꞌalaj Espíritu
chi jicom ru cꞌaslemal,

xilitaj cꞌu ri Areꞌ cumal ri ángeles.
Xtzijox waꞌ chque ri winak,
xecojon ri winak che cho ruwächulew,
xcꞌam chi na bic pa ri caj,

xnimarisax u kꞌij,
—cächaꞌ.

E cꞌo cojonelab ri cäquitas na quib chrij ri kas cojonic

4  1 Ri Lokꞌalaj Espíritu kas chi sakil cubij chi pa ri qꞌuisbal tak kꞌij 
jujun cojonelab cäquitas na quib chrij ri kas cojonic. Queꞌ na 

canimaꞌ rucꞌ ri itzel noꞌj ri quesubtaj rumal. Ronojel waꞌ xak areꞌ qui 
tijonic itzel tak espíritus. 2 Cäquitatabej na ri qui tijonic achijab ri e banal 
tak tzij, ri xak cäquesaj qui wäch ri quetzijon ru Lokꞌ Pixab ri Dios. We 
winak riꞌ man cäquinaꞌ tä chic pa canimaꞌ ri etzelal ri cäcaꞌno, jeꞌ ta ne 
chi abajarinak chi ri canimaꞌ. 3 Cäquibij na chque ri winak chi man cuyaꞌ 
taj quecꞌuliꞌc, cäquibij na xukujeꞌ chi e cꞌo jujun tak u wäch ri cäkatijo 
ri äwas u tijic, pune ri Dios u qꞌuiyisam ronojel waꞌ rech cäkatijo. Ri uj, 
ri uj cojonelab, ri ketam ri kas tzij cuyaꞌ cäkatij waꞌ rucꞌ maltioxinic. 
4 Je riꞌ, rumal chi utz ronojel ru qꞌuiyisam ri Dios, man cuyaꞌ tä cꞌut 
cäketzelaj u wäch, xane rajwaxic cäkacꞌamo, cäkamaltioxij waꞌ che ri 
Dios. 5 Cätewchitaj cꞌu waꞌ rumal ru Tzij ri Dios, xukujeꞌ rumal ri oración 
ri cäkaꞌno. Je riꞌ ri cäkatijo man äwas taj.

Waral cäkil wi jas u banic jun utzalaj patänil re ri Jesucristo
6 Ri at, Timoteo, we cacꞌut waꞌ we nu bim chawe chquiwäch ri kachalal, 

at jun utzalaj patänil re ri Jesucristo. Cäcꞌoji cꞌu na a chukꞌab rumal ru 
Lokꞌ Pixab ri Dios ri at cojoninak wi, rumal ri utzalaj tijonic ri a takem. 
7 Meꞌ awanimaꞌ cucꞌ tak ri puc ri man cꞌo tä qui patän ri cäquitzijoj ri 
winak. Are chacojo a chukꞌab chupatänixic ri Dios. 8 Ru cojic ka chukꞌab 
rucꞌ ri ka cuerpo xak jubikꞌ cujutoꞌ wi. Are cꞌu ru patänixic ri Dios 
cujutoꞌ na pa ronojel. Cꞌo utzil cäkarik rumal waꞌ pa we cꞌaslemal riꞌ cho 
ruwächulew, xukujeꞌ pa ri cꞌaslemal ri cäpe na. 9 Kas tzij waꞌ ri quinbij, 
rajwaxic cꞌut chi conojel winak cäquicojo. 10 Xa rumal waꞌ sibalaj cäkatij 

ka kꞌij cujchacunic, cäkarik yokꞌbal ke, rumal chi cuꞌl ka cꞌux chrij ri 
cꞌaslic Dios, ri Toꞌl Que conojel winak. Jachin cꞌu tak ri quecojon che, e 
areꞌ ri kas cäquirik ru tobanic.

11 Chacꞌutu baꞌ ri nu bim chawe chquiwäch ri kachalal cojonelab. Chabij 
chque chi chquetamaj. 12 Metzelax a wäch cumal ri winak rumal chi at 
acꞌal na. Rech man quetzelax tä a wäch, chacꞌutu jun utzalaj cꞌaslemal 
chquiwäch ri cojonelab, rech cäquito chi utz catchꞌawic, cäquilo chi utz 
ri caban pa ronojel, queawaj ri winak, utz awanimaꞌ chque conojel, kꞌalaj 
chi kas tzij at cojoninak che ri Cristo, utz ra cꞌaslemal. 13 Chasiqꞌuij apan 
ru Lokꞌ Pixab ri Dios ri Tzꞌibtalic chquiwäch ri kachalal cꞌä quinopan na 
iwucꞌ. Cheapixbaj, cheatijoj. 14 Nim chawila wi ri cuinem ri xsipax chawe 
rumal ri Dios aretak ri Lokꞌalaj Espíritu xchꞌaw pa canimaꞌ ri cꞌamal tak 
qui be ri cojonelab. Xquikꞌalajisaj cꞌu waꞌ aretak xquiya ri qui kꞌab pa wiꞌ. 
Chacojo waꞌ we cuinem riꞌ, maya cꞌu canok.

15 Chacojo a chukꞌab chubanic ri nu bim chawe. Chatija a kꞌij chubanic 
waꞌ rech conojel cäquilo chi utz na ri tajin cabano. 16 Chachajij awib. Xukujeꞌ 
kas cawil na jas u wäch tijonic ri cayaꞌ. Chatakej u banic ronojel waꞌ, jicom 
rawanimaꞌ. We jeꞌ caban waꞌ, catoꞌ na awib at xukujeꞌ ri quetataben ri a tzij.

Jas qui chꞌabexic ri kachalal rajwaxic cäkaꞌno

5  1 Mayaj jun tataꞌ ri nim winak chic, xane chapixbaj jeꞌ ta ne chi 
are ra tat. Cheapixbaj ri alabom jeꞌ ta ne chi e areꞌ ra chakꞌ. 2 Ri 

chuchuib cheapixbaj jeꞌ ta ne chi are ra nan ri capixbaj. Ri alitomab 
cheapixbaj jeꞌ ta ne chi e areꞌ ra wanab, utz ra chomanic chquij.

3 Nim cheawila wi ri malcaꞌnib ixokib, chabana cꞌu tokꞌob chque ri kas 
cꞌo qui rajwaxic. 4 Are cꞌu ri malcaꞌn ixok ri e cꞌo ral, xukujeꞌ we ne e cꞌo u 
wiꞌ tak u mam, nabe riꞌ rajwaxic chi ri acꞌalab nim quequil wi ri qui nan 
xukujeꞌ ri catiꞌt. Ri alcꞌualaxelab rajwaxic cäquetamaj u tojic u qꞌuexel 
chque ri qui nan qui tat ri utzil ri xban chque aretak xeqꞌuiyisaxic, rumal 
chi utz cäril wi ri Dios waꞌ, xukujeꞌ cäkaj waꞌ chuwäch. 5 Are cꞌu ri ixok ri 
kas tzij malcaꞌn, ri canajinak can u tuquiel, ri man cꞌo tä cächꞌaw u cꞌux 
che, cuꞌl cꞌu u cꞌux waꞌ chrij ri Dios. Cuban orar riꞌ, cutaꞌ ru tobanic ri 
Dios pa ru cꞌaslemal ronojel kꞌij chi pakꞌij chi chakꞌab. 6 Are cꞌu ri malcaꞌn 
ixok ri cujach rib chubanic xak jachique ri utz cäril wi, pune cꞌaslic, 
chuwäch cꞌu ri Dios are jas jun cäminak, rumal chi man cꞌo tä chic ru 
rayinic chupatänixic ri Dios. 7 Cheataka we kachalal riꞌ chunimaxic waꞌ 
we nu bim chawe rech man cꞌo tä tzij cäbix chquij chi kas tzij cꞌo ri man 
utz taj ri cäcaꞌno. 8 We cꞌu cꞌo jun cojonel ri man coc tä il che qui toꞌic ri 
rachalaxic, o ri ralcꞌual, man kas tzij tä riꞌ chi cojonel. Nim na ru mac riꞌ 
chuwäch jun ri man cꞌo tä jumul ri cojoninak.

9 Xuwi ri malcaꞌn ixok ri cꞌo chi oxcꞌal u junab, ri xa jun ri rachajil 
cꞌolinak, xuwi riꞌ cuyaꞌ cätzꞌibax u biꞌ pa ri wuj ri tzꞌibtal wi qui biꞌ ri 

malcaꞌnib. 10 Rajwaxic chi we chichuꞌ riꞌ etamtalic chi u banom utzil, utz 
qui qꞌuiyisaxic ri ral u banom, utz u banom che qui cꞌulaxic ri queopan 
cho rachoch, u chꞌajom cakan ri e rech ri Dios, e are waꞌ ri cojonelab. 
Xukujeꞌ u banom tokꞌob chque ri cäquirik cꞌäx, u banom cꞌu ronojel u 
wäch utzil.

11 Are cꞌu ri malcaꞌnib ixokib ri cꞌä e acꞌalab na, matzꞌibaj ri qui biꞌ 
pa ri wuj ri tzꞌibtal wi qui biꞌ ri malcaꞌnib rumal chi aretak quetakchiꞌx 
rumal ri qui rayinic, cäquitas quib chrij ri Cristo, man cäquinimaj tä 
chic, cäcaj quecꞌuli chi na jumul chic. 12 Quemacun cꞌu riꞌ rumal chi man 
xcaꞌn taj jas ri xquichiꞌj u banic, xquiya cꞌu can ri qui cojonic. 13 Man xuwi 
tä waꞌ cäcaꞌn ri malcaꞌnib ixokib ri cꞌä e acꞌalab na, xane xukujeꞌ xak 
quesakꞌorinic, xak quewacatalob chi tak ja. Man xuwi taj quesakꞌorinic, 
xane xukujeꞌ cäquiyac tak tzijtal, cäquinim quib pa ronojel, cäquibij tak 
tzij ri man yaꞌtal tä qui bixic. 14 Rumal riꞌ cwaj chi ri malcaꞌnib ixokib ri 
cꞌä e acꞌalab na quecꞌuli chi na jumul chic, quequiqꞌuiyisaj cal, cäquilij 
ri cachoch, rech ri winak ri cujquicꞌulelaj man cäquirik taj jas cäquibij 
chkij. 15 E cꞌo cꞌu jujun malcaꞌnib ri qui tasom chi quib chrij ri Cristo, 
xebeꞌ rucꞌ ri Satanás.

16 We cꞌo jun cojonel, we achi we ixok, ri e cꞌo malcaꞌnib ixokib 
chquixol ri rachalaxic, rajwaxic cuya ri cajwataj chque, man cuya tä waꞌ 
chquij ri niqꞌuiaj cojonelab chic, rech ri kachalal cojonelab quecowinic 
quequitoꞌ ri malcaꞌnib ixokib ri kas tzij cꞌo rajwaxic chque.

17 Ri cꞌamal tak qui be ri cojonelab ri utz cäcaꞌn chucꞌamic qui be 
ri kachalal, takal riꞌ chque chi sibalaj nim queꞌil wi. Are cꞌu más nim 
queꞌil wi na ri cäquitzijoj ru Lokꞌ Pixab ri Dios, cäquiya tijonic chque 
ri kachalal. 18 Je riꞌ, rumal chi cubij ru Lokꞌ Pixab ri Dios ri Tzꞌibtalic: 
“Macoj chim chutzaꞌm ri wacäx aretak tajin cuyakꞌ ri trico,” —cächa riꞌ. 
Xukujeꞌ cubij: “Takal che ri ajchac chi cätojic,” —cächaꞌ.

19 Matatabej ri tzij ri cäbix chrij jun cꞌamal qui be ri cojonelab we man 
e cꞌo quieb, we man e cꞌo oxib ri quekꞌalajisanic chi cꞌo jas ri man utz taj 
ri xubano. 20 Are cꞌu ri cäquitakej macunic, cheayajaꞌ chquiwäch conojel 
ri cojonelab, rech xukujeꞌ ri niqꞌuiaj chic cäquinaꞌ quib. 21 Chuwäch ri 
Dios, chuwäch ri Kajaw Jesucristo, xukujeꞌ chquiwäch ri ángeles rech ri 
Dios ri e chaꞌtalic, catinpixbaj chi catakej ri nu bim chawe. Aretak caban 
waꞌ, junam cheawila wi ri winak, cꞌo jun más lokꞌ mawil wi. 22 Aretak 
caya ra kꞌab puwiꞌ jun ri coc che cꞌamal qui be ri cojonelab, maban waꞌ 
xak rucꞌ aninakil. Maban ne awe ri mac ri cuban jun chic. Chachajij awib, 
matkaj pa mac.

23 Xuwi joron matijo, xane xukujeꞌ chatija jubikꞌ vino, rumal rech ri a 
pam ri amakꞌel cayawajij.

24 E cꞌo jujun ri kas kꞌalaj chic ri qui mac cꞌä mäjok quebeꞌ pa kꞌatbal 
tzij. E cꞌo jujun chic ri man kꞌalaj tä ri qui mac chanim, xane cꞌä te 

cäkꞌalajin waꞌ. 25 Je cꞌu waꞌ ru banic ri utzil. Kꞌalaj waꞌ chanim chquiwäch 
conojel. Pune ta ne man kꞌalaj chanim ri utzil ri cäkaꞌno, kas copan na ri 
kꞌij ri cäkꞌalajinic.

6  1 Conojel ri patäninelab cojonelab, rajwaxic nim quequil wi ri 
qui patrón rech man cäbix tä ri äwas chrij ri Dios, o chrij ri ka 

tijonic. 2 We e cojonelab ri qui patrón ri patäninelab, man rumal tä riꞌ 
chi e kachalal mat nim quequil wi. Xane rajwaxic utz na cäcaꞌn che 
qui patänixic rumal chi ri quequipatänij e cojonelab, e lokꞌalaj tak 
kachalal. Chacꞌutu we tijonic riꞌ chquiwäch ri cojonelab, chabij chque chi 
cäquinimaj waꞌ.

Waral cäkil wi jas u rikic ri kas kꞌinomal
3 We cꞌo jachin jun queutijoj ri cojonelab che jun tijonic chic ri man 

junam tä rucꞌ ri utzalaj u tzij ri Kajaw Jesucristo, ri tijonic ri uj cojoninak 
wi, ri cucꞌut chkawäch chi rajwaxic cujniman che ri Dios, 4 ri winak riꞌ xa 
nimal riꞌ cubano, man cꞌo tä retam. Cꞌamaninak che we winak riꞌ amakꞌel 
cꞌo jas cucoj pu tzij, xukujeꞌ cächꞌojin chquij tak tzij. Rumal cꞌu waꞌ ri 
cojonelab cäquirayij jastak ri man quech taj, quechꞌojinic, cäquibij tzij ri 
äwas u bixic chbil tak quib, xak quieb qui cꞌux chic cäquichꞌabela quib. 
5 Ri winak riꞌ xak chꞌoj cäquilij cucꞌ winak ri cꞌo itzel tak qui chomanic, ri 
man quetam tä chi ri kas tzij. Cäquichomaj chi ri winak quecojonic xak 
rech cäquichꞌac puak. Timoteo, chatasa awib chquij ri winak ri jeꞌ qui 
noꞌj waꞌ. 6 Kas tzij cꞌut, ri cojonic are jun nimalaj kꞌinomal che ri winak 
ri cäquicot rucꞌ jampaꞌ ri cꞌo rucꞌ. 7 Man cꞌo tä jas kucꞌam lok aretak xujul 
cho we uwächulew, man cꞌo tä cꞌu jas cäkacꞌam bic aretak cujcämic. 
8 Xuwi ta cꞌu ne we cꞌo ka wa, we cꞌo katzꞌiak, chujquicot rucꞌ waꞌ. 9 Are 
cꞌu ri cäcaj quekꞌinomaric, quetakchiꞌx na pa ri mac. Quekaj pa ru 
chapäbal ri Itzel. Cäquichaplej qui rayixic jastak ri man cꞌo tä qui patän, 
ri xa queuya pa cꞌäx, cäretzelaj u wäch ri qui cꞌaslemal, cusach cꞌu qui 
wäch. 10 Are cꞌu ri winak ri queꞌ canimaꞌ rucꞌ ri puak cäqꞌuiy na ronojel 
u wäch etzelal pa ri qui cꞌaslemal. E cꞌo cꞌu jujun ri xquirayij u wäch ri 
puak, xa je riꞌ xquiya can ri qui cojonic, xquiya cꞌu quib pa cꞌäxcꞌol.

Chacojo a chukꞌab pa ri cojonic
11 Ri at cꞌut, Timoteo, at rech ri Dios. Chatasa awib chquij we itzel tak 

noꞌj riꞌ. Are chatakej jun cꞌaslemal ri jicom. Chapatänij ri Dios, chatcojon 
che, cheawaj conojel ri winak, chcꞌol a paciencia, maya cꞌolibal che ri 
cꞌaꞌnal. 12 Chacojo a chukꞌab pa ri chꞌoj chrij ri Itzel rech kꞌalaj chi a 
takem ri cojonic. Chacꞌutuꞌ chi a rikom chic jun a cꞌaslemal ri man cꞌo 
tä u qꞌuisic. Are cꞌu waꞌ ri xatsiqꞌuix wi rumal ri Dios. Utz cꞌu xaban 
chukꞌalajisaxic ri kas tzij ri at cojoninak che chquiwäch qꞌuia winak ri 
xquita ra tzij. 13 Cämic cꞌut, chuwäch ri Dios ri qꞌuiyisaninak conojel ri 

jastak, xukujeꞌ chuwäch ri Kajaw Jesucristo ri utz xuban chukꞌalajisaxic 
ri kas tzij chuwäch ri Poncio Pilato, quinya we pixbenic riꞌ chawe. 
14 Chanimaj baꞌ ri catintak wi, cꞌo jubikꞌ maqꞌuex che, rech man cuyuj 
tä rib rucꞌ ri man utz taj, xukujeꞌ rech man cꞌo tä jas cäriktaj chawij ri 
catyaj wi. Je waꞌ catakej u banic cꞌä cäpe na ri Kajaw Jesucristo. 15 Ru 
petbal ri Jesús cäbantaj na rumal ri Dios aretak copan ri kas u kꞌijol. 
Ri ka Dios, ri yaꞌtal che chi cänimarisax u kꞌij, xak xuwi ri Areꞌ cꞌo u 
chukꞌab che takanic pa qui wiꞌ conojel. Are Kꞌatal Tzij pa qui wiꞌ ri kꞌatal 
tak tzij, xukujeꞌ are Cajaw conojel ri quetakan pa qui wiꞌ ri winak. 16 Xak 
xuwi ri Areꞌ ri ka Dios man cäcäm taj, jekel cꞌut pa sakil jawijeꞌ ri man 
cuyaꞌ taj copan wi jun winak. Man cꞌo tä jun winak ri ilowinak u wäch, 
man cäcowinic tä cꞌu cäril u wäch. Chnimarisax baꞌ u kꞌij, amakꞌel cꞌut 
chtakan ri Areꞌ puwiꞌ ronojel pa tak ri kꞌij ri junab ri quepetic. Amén.

17 Ri winak ri e kꞌinomab pa tak we kꞌij riꞌ, chabij chque chi mäcaꞌn 
nimal, xukujeꞌ mäcuꞌbi qui cꞌux chrij ri kꞌinomal ri xa cäsach na u wäch. 
Xane are cäcuꞌbi qui cꞌux chrij ri cꞌaslic Dios, ri cäyoꞌw ronojel ri jastak ri 
cajwataj chke rech cujquicot na cucꞌ. Man xa tä jubikꞌ cuyaꞌ, xane qꞌuia. 
18 Chabij chque ri kꞌinomab chi cäcaꞌn ronojel u wäch utzil. Chabij chque 
chi jas ru qꞌuiyal ri jastak que, are ta cꞌu jeꞌ u qꞌuiyal ri tokꞌob ri cäcaꞌno. 
Chesipanok, chequijacha jutak bikꞌ ri jastak que chquiwäch ri cꞌo rajwaxic 
chque. 19 Je riꞌ tajin cäquimulij jun qui kꞌinomal pa ri caj ri man cäsach tä 
u wäch, rech cäquirik que ri kas cꞌaslemal ri man cꞌo tä u qꞌuisic che tak 
ri kꞌij ri quepe na. We kꞌinomal riꞌ are jeꞌ jas jun ja ri co jekelic.

Cäyiꞌ ri qꞌuisbal tak pixbenic che ri Timoteo
20 Ri at, Timoteo, chacꞌoloꞌ, chachajij ri okxanim pa ra kꞌab at rumal 

ri Dios. Matatabej tak ri puc, ri tzijobelil ri man cꞌo tä cächꞌac che, 
man canim tä cꞌu awib pa tak chꞌoj chrij tijonic ri cäbix che chi are kas 
etamanic, man kas tzij tä cꞌut. 21 E cꞌo cꞌu jujun ri xeꞌ canimaꞌ rucꞌ we 
etamanic riꞌ, qui yoꞌm cꞌu can ri kas cojonic.

Are ta baꞌ ri Dios cätokꞌobisan a wäch at, Timoteo. Amén. 

Ri apóstol Pablo cꞌo pa cheꞌ aretak xutzꞌibaj bi 
we carta riꞌ che ri kachalal Timoteo

1  1 In waꞌ, ri Pablo, in apóstol. In jun chque ru takoꞌn ri Jesucristo. 
Je waꞌ nu banic rumal chi are u rayinic ri Dios chi quintzijoj ri 

cꞌaslemal ri man cꞌo tä u qꞌuisic, ri xuchiꞌj lok chke. Ri cꞌaslemal riꞌ 
cäkarik na rumal chi xa uj jun rucꞌ ri Cristo Jesús. 2 Lokꞌalaj Timoteo, 
quintzꞌibaj bi we wuj riꞌ chawe, jeꞌ ta ne chi at nu cꞌojol. Are ta baꞌ ri Dios 
ka Tat xukujeꞌ ri Kajaw Jesucristo quel u cꞌux chawe, cutokꞌobisaj a wäch, 
cubano chi cuxlan rawanimaꞌ.

Rajwaxic u tzijoxic ri nimalaj tokꞌob ru banom ri Jesucristo
3 Ri in quinya maltioxinic che ri Dios ri tajin quinpatänij jas ri xcaꞌn ri 

ka nan ka tat ojer, quinnaꞌ pa wanimaꞌ chi man cꞌo tä etzelal nu banom. 
Amakꞌel aretak catnaꞌtaj chwe, wachalal, chi pakꞌij chi chakꞌab quinban 
orar pa wiꞌ rucꞌ maltioxinic. 4 Aretak cänaꞌtaj chwe ri okꞌej ri xabano, 
aretak xatinya can a tuquiel, sibalaj quinrayij quinwil a wäch rech 
cäquicot chi na más ri wanimaꞌ. 5 Cänaꞌtaj chwe chi kas tzij at cojoninak, 
man cuban tä cꞌu quieb a cꞌux. Je riꞌ ri qui cojonic ri nan Loida ri awatiꞌt, 
xukujeꞌ ri Eunice ra nan ri xecojon nabe chawäch at. Tzij laꞌ in quincojo 
chi jeꞌ cabano jas ri xcaꞌn ri e areꞌ, xecojonic, jeꞌ caban at xukujeꞌ, 
catcojonic.

6 Rumal waꞌ ri in cwaj quinnaꞌtaj chawe chi rajwaxic cacꞌasuj ri cuinem 
ri sipam chawe rumal ri Dios aretak xinya ri nu kꞌab pa wiꞌ. 7 Jeꞌ quinbij 
waꞌ chawe rumal chi ri Espíritu ri u yoꞌm ri Dios chke man cuban taj 
chi cuxej rib ri kanimaꞌ. Xane ri Espíritu ru yoꞌm chke cuya u chukꞌab ri 
kanimaꞌ, cubano chi cäkaj kib, xukujeꞌ cubano chi utz ri cujchomanic, 
man cäkaꞌn taj xa jas ri cäkaj uj. 8 Rumal waꞌ matqꞌuix baꞌ chutzijoxic 

RI UCAB CARTA RI 
XUTZꞌIBAJ RI SAN PABLO 

CHE RI TIMOTEO

ronojel ri utzil ru banom ri Kajaw Jesús pa ri ka cꞌaslemal. Matqꞌuix chwe 
in xukujeꞌ chi in cꞌo pa cheꞌ rumal chi tajin quintzijoj ri utzalaj tzij chrij 
ri Kajaw Jesús. Chachꞌija baꞌ awe ri cꞌäxcꞌol ri cäriktaj rumal ru tzijoxic 
ri Utzalaj Tzij re ri Evangelio. Chabana waꞌ rucꞌ ri chukꞌab ri yoꞌm chawe 
rumal ri Dios. 9 Ri Dios are xujtoꞌwic xukujeꞌ xujusiqꞌuij rech cujcꞌoji rucꞌ 
ri Areꞌ, utz cꞌu ri ka cꞌaslemal chuwäch. Jeꞌ u banom ri Dios waꞌ chke, 
man rumal tä ri utzil ri kaꞌnom, xane rumal chi u chomam ri Areꞌ chi 
cutokꞌobisaj ka wäch. Je riꞌ ru chomanic ri Dios pa ka wiꞌ pa ri ojer tak 
kꞌij, aretak mäjok cäbantaj ri cajulew rumal, chi cutokꞌobisaj ka wäch 
rumal ri Cristo Jesús. 10 Cämic cꞌut cꞌutum chkawäch chi ri Dios cuban 
tokꞌob rumal ru petic ri Cristo Jesús ri Toꞌl Ke. Ri Cristo xresaj u chukꞌab 
ri cämical, xukꞌalajisaj cꞌu chkawäch ri cꞌaslemal ri man cꞌo tä u qꞌuisic. 
Jeꞌ xuban waꞌ rumal ri Utzalaj Tzij re ri Evangelio.

11 Are ri Dios xincojow chutzijoxic we Utzalaj Tzij riꞌ rech ri Evangelio, 
xukujeꞌ xinucoj che apóstol, jun chque ru takoꞌn ri Jesucristo, rech quinya 
we tijonic riꞌ chque ri niqꞌuiaj winak chic. 12 Tzrumal waꞌ tajin quinrik 
ronojel waꞌ we cꞌäx riꞌ. Jicom cꞌut ri wanimaꞌ chrij ri Dios, man quinqꞌuix 
taj rumal chi ri in wetam jachin che in cojoninak wi. Kas tzij cꞌut wetam 
chi cꞌo u chukꞌab ri Dios chuchajixic ri okxan ru yoꞌm chwe, xukujeꞌ ri 
okxan ri xinjach in pu kꞌab ri Areꞌ cꞌä copan na ri kꞌij aretak cätzelej lok 
ri Jesús.

13 Ri at, Timoteo, aretak caya tijonic, chatzijoj ri utzalaj tijonic ri man 
cꞌo tä etzelal chupam, junam jas ri a tatabem wumal. Chacꞌutu pa ra 
cꞌaslemal chi kas at cojoninak che ri Evangelio, lokꞌ chawila wi ri Dios, 
xukujeꞌ conojel winak rumal chi xa uj jun rucꞌ ri Cristo Jesús. 14 Rucꞌ ru 
chukꞌab ri Lokꞌalaj Espíritu ru yoꞌm ri Dios pa kanimaꞌ, chachajij cꞌu ri 
okxan ri nim u banic, ri yoꞌm chawe rumal ri Dios.

15 Jeꞌ jas ri awetam, in wonobam canok cumal conojel ri cojonelab ri e 
cꞌo pa tak ri tinimit re Asia. Ri Figelo xukujeꞌ ri Hermógenes e areꞌ jujun 
chque ri xcaꞌn waꞌ chwe. 16 Are ta baꞌ ri Kajaw Jesús chetewchun na ri 
e cꞌo pa rachoch ri Onesíforo, chutokꞌobisaj ta na qui wäch rumal chi 
qꞌuialaj mul ri areꞌ u banom utzil chwe, u yoꞌm jororemal che ri wanimaꞌ. 
Man xqꞌuix tä cꞌu chwe chi ri in, in cꞌo pa cheꞌ, in ximom rucꞌ ximibal 
re chꞌichꞌ. 17 Xane aretak ri areꞌ xul pa ri tinimit Roma, xel chꞌuj che nu 
tzucuxic, cꞌä xinurik na. 18 Ri at awetam chi sibalaj xujutoꞌ pa ri tinimit 
Éfeso. Chuya ta baꞌ ri Kajaw Jesús che ri Onesíforo chi quel u cꞌux ri Dios 
che, chutokꞌobisaj ta na u wäch pa ri kꞌij ri cukꞌat tzij.

Chabanaꞌ jas ri cuban jun utzalaj soldado rech ri Jesucristo

2  1 Ri at cꞌut, Timoteo, at jeꞌ ta ne nu cꞌojol. Rumal waꞌ quinbij chawe: 
Chacojo ri chukꞌab ri yoꞌm chawe rumal ru tokꞌob ri Dios ri xarik 

rucꞌ ri Cristo Jesús. 2 Ri tijonic ri a tom aretak quintzijon chquiwäch 

qꞌuialaj winak, chaya waꞌ pa qui kꞌab achijab cojonelab ri jicom canimaꞌ, 
ri quecowin che qui tijoxic niqꞌuiaj chic.

3 Timoteo, chachꞌija awe ri cꞌäxcꞌol junam wucꞌ in jas ri rajwaxic cuban 
jun utzalaj soldado rech ri Jesucristo. 4 Man cꞌo tä jun utzalaj soldado 
cunim rib chubanic jas ri cäcaꞌn ri niqꞌuiaj winak chic ri man e soldados 
taj we kas tzij craj cuban ru rayinic ri qui nimal soldados ri cätakan 
puwiꞌ. 5 Je riꞌ xukujeꞌ ri jun ajdeporte. Man cuchꞌac tä riꞌ ri premio we 
man cubano jas ri cätakan wi ri cꞌamal be rech ri deporte. 6 Xukujeꞌ ri jun 
ajchac pa juyub ri sibalaj cutij u kꞌij che ru chac, che ri areꞌ yaꞌtal wi chi 
cuyac nimalaj cosecha chquiwäch conojel ri niqꞌuiaj chic. 7 Chatchoman 
baꞌ chrij ri tajin quinbij chawe. Are cꞌu ri Kajaw Jesucristo cuya na utzalaj 
a chomanic chuchꞌobic ronojel.

8 Amakꞌel chnaꞌtaj ri Jesucristo chawe. (Ri nim takanel David are u 
mam ri Areꞌ ojer.) Ri Jesucristo xcꞌastaj chquixol ri cäminakib. Are waꞌ ri 
Utzalaj Tzij re ri Evangelio ri quintzijoj in. 9 Rumal ru tzijoxic ri Evangelio 
nu rikom cꞌäx. In ximom rucꞌ ximibal re chꞌichꞌ. Jeꞌ qui banom chwe jas 
jun banal etzelal. Pune in ximom in, in tzꞌaptalic, are ru Lokꞌ Pixab ri 
Dios man tzꞌaptal taj, quel u tzijol pa ronojel tinimit. 10 Rumal cꞌu waꞌ 
quinchꞌij ronojel u wäch cꞌäx xa rumal quech ri e chaꞌtal rumal ri Dios, 
rech xukujeꞌ ri e areꞌ cäquirik ru tobanic ri Dios, ri cäquiriko we xa e jun 
rucꞌ ri Cristo Jesús. Cäquirik cꞌu na ri jeꞌlalaj juluwem rachiꞌl ri cꞌaslemal 
ri man cꞌo tä u qꞌuisic.

11 Kas tzij we tzij riꞌ ri quebixoxic:
We ri uj jeꞌ ta ne uj cäminak junam
rucꞌ ri Cristo, man uj cꞌo tä cꞌu
pa ri ojer ka cꞌaslemal, cäkarik na
ri utzalaj ka cꞌaslemal rucꞌ ri Areꞌ.

 12 We cäkachꞌij ri cꞌäx ri petinak chkij,
cujtakan na rucꞌ ri Areꞌ.
We cäkabij chi ri uj, man uj cojoninak
tä che ri Cristo, xukujeꞌ cubij na ri Areꞌ
chi kas tzij man uj cojoninak tä che.

 13 Pune ta ne man jicom ri kanimaꞌ, are
kas tzij chi jicom ri ranimaꞌ ri Jesús,
rumal chi ri Areꞌ man cuyaꞌ taj
chi mat cubij rib chi kas tzij
Are ri Dios.

Chabanaꞌ chi utz ra chac cho ri Dios
14 Timoteo, cꞌo ri rajwaxic canaꞌtaj chque ri kachalal cojonelab. 

Cheapixbaj cho ri Dios chi mechꞌojin chquij tak tzij, chquij tak tijonic, 
chquij ri qui chomanic ri winak rumal chi we chꞌoj riꞌ man cꞌo tä cächꞌac 

che, xane xa quetzak ri kachalal rumal. 15 Chacojo a chukꞌab rech utz 
quel ra chac cho ri Dios. Chabana jun utzalaj ajchac chutzijoxic ri Utzalaj 
Tzij re ri Evangelio, ri man cꞌo tä jas catqꞌuix wi rumal chi jicom caban 
chucꞌutic ri kas tzij chrij ru Lokꞌ Pixab ri Dios. 16 Mabij awe ri qꞌuialaj 
tak tzij ri man cꞌo tä qui patän, ri man e rech tä ri Dios. Chabij chque ri 
cojonelab chi mäquibij que waꞌ rumal chi we jeꞌ cäcaꞌno, man queniman 
tä chi che ru Lokꞌ Pixab ri Dios, xane quetzak na. 17 We quequicoj ri tzij ri 
man e utz taj che qui tijoxic niqꞌuiaj chic, man utz tä cꞌu riꞌ. Xa queqꞌuiyar 
waꞌ chquixol ri cojonelab jeꞌ jas jun cꞌäxalaj yabil ri sibalaj cusipaj rib, 
jas ri cuban ri itzel tak chꞌaꞌc ri man queutzir taj. Jujun chque ri winak 
ri tajin cäquicꞌut ri itzel tak tzij riꞌ, e areꞌ ri Himeneo rachiꞌl ri Fileto. 
18 We tataꞌib riꞌ, e tzakinak, qui yoꞌm can ri kas tzij rech ru Lokꞌ Pixab ri 
Dios, cäquibij chi ya xcꞌulmataj ri qui cꞌastajibal ri cäminakib. Rumal cꞌu 
waꞌ jujun chque ri cojonelab tajin cuban quieb qui cꞌux, jun chi wi ri qui 
chomanic. 19 Pune cꞌu cäcꞌulmataj waꞌ, ri Dios u banom chi ri cojonelab e 
jeꞌ ta ne jun tacꞌalibal o jun cimiento ri sibalaj co cꞌolic, ri man cꞌo tä jun 
ri cäcowinic cuslabisaj. Ketam chi ru banom ri Dios are kas tzij, rumal 
waꞌ u cojom we tꞌikbal riꞌ chrij ri cimiento. Are waꞌ we tzij riꞌ: “Ri Kajaw 
Dios cuchꞌob qui wäch ri winak ri e rech ri Areꞌ,” —cächa riꞌ. Cꞌo jun chic 
ri cubij: “Ronojel winak ri cubij chi cojoninak che ri Kajaw Dios, chuya 
can u banic ri etzelal,” —cächaꞌ.

20 Pa jun nimalaj ja e cꞌo qꞌuia jastak ri cꞌo qui patän che ri ajchakꞌel 
ja. E cꞌo jastak ri e banom re kꞌän puak xukujeꞌ ri e banom re sak puak. 
E cꞌo cꞌu niqꞌuiaj chic ri e banom xa rucꞌ cheꞌ, xukujeꞌ ri e banom xa rucꞌ 
ulew. Ri jastak ri nimak na qui kꞌij e tasom waꞌ rumal ri ajchakꞌel ja rech 
quecoj xak xuwi pa tak nimakꞌij. Are cꞌu ri niqꞌuiaj chic ri man nimak tä 
más qui kꞌij, e are waꞌ ri quecoj ronojel kꞌij. 21 We cꞌo jun winak craj chi 
nim quil wi rumal ri Dios rech cꞌo u patän chque conojel ri utzalaj tak 
chac ri cuban ri ka Tat, ri winak riꞌ rajwaxic chi chꞌajchꞌoj ri ranimaꞌ, man 
cuban tä ri etzelal. Je riꞌ cꞌo u patän chubanic apachique u wäch utzil.

22 Ri at, Timoteo, chaya baꞌ can ri man utz taj ri cäcaj cäcaꞌn ri alabom, 
ri alitomab ri mäjaꞌ cäcꞌoji qui chomanic. Ri at cꞌut, chatakej u banic ri 
utz pa ra cꞌaslemal cho ri Dios. Chatcojon che ri Dios, cheawaj ri winak, 
chabana ri utzil cucꞌ conojel. Matchꞌojin cucꞌ rech cuxlan rawanimaꞌ. 
Chabana waꞌ junam cucꞌ conojel ri cojonelab ri tajin cäquitaꞌ tokꞌob che 
ri Kajaw Jesús, chꞌajchꞌoj cꞌu ri canimaꞌ. 23 Maya cꞌolibal chque tak ri tzij, 
ri chomanic ri man cꞌo tä qui patän, cucꞌ winak ri man coc tä tzij pa qui 
jolom. Awetam cꞌut chi ru banic waꞌ cuwalijisaj chꞌoj. 24 Ri patänil re ri 
Kajaw Jesús, man yaꞌtal tä che chi cächꞌojinic, xane rajwaxic cächꞌawic, 
cuban utzil chque conojel ri winak. Xukujeꞌ rajwaxic cänaꞌw che qui 
tijoxic, cuchajij paciencia cucꞌ. 25 Rajwaxic chi ri areꞌ man cunimarisaj 
tä rib aretak cusucꞌubaꞌ ri qui chomanic ri xa quecꞌulelanic. Craj ne ri 

Dios cuya pa canimaꞌ chi cäquichꞌob ri kas tzij, cäquiqꞌuex cꞌu na ri qui 
chomanic. 26 We je riꞌ cäcaꞌno, quebul na pa sak, cäquichꞌob na. Quebel 
na chupam ri chapäbal ru cojom ri Itzel chque. Are waꞌ ri diablo ri e u 
chapom, u banom cꞌu chque chi are cäcaꞌn ronojel jas ri craj ri areꞌ.

Waral cäkil wi jas ri qui banic ri winak pa ri qꞌuisbal tak kꞌij

3  1 Timoteo, chachꞌobo waꞌ xukujeꞌ, chi pa ri qꞌuisbal tak kꞌij quepe na kꞌij 
ri sibalaj cäquirik cꞌäx ri winak. 2 Ri winak xa cäcaj na quib chbil quib, 

man quel tä qui cꞌux chque ri cach winak. Más lokꞌ na cäquil wi ri puak, 
xukujeꞌ ri kꞌinomal. Cäcaꞌn nimal, nim cäquinaꞌ quib pa canimaꞌ. Cäquitzeꞌj u 
wäch ri Dios, xukujeꞌ cäquitzeꞌj qui wäch ri winak. We itzel tak winak riꞌ man 
queniman tä chic chque ri qui tat qui nan, man cꞌo tä ne jubikꞌ ri maltioxinic 
pa canimaꞌ. Man nim tä cäquil wi ri Dios, man nim tä cꞌu cäquil wi ri 
takaninak ri Areꞌ. 3 Tzare waꞌ ri qui banic ri winak pa we qꞌuisbal tak kꞌij riꞌ. 
Man quel tä na qui cꞌux, man cäquitokꞌobisaj tä u wäch jachin jun, xane xak 
xuwi cäcaꞌno jas ri cäcaj ri e areꞌ. Cäquiyac tzijtal, man quecowin taj cäquikꞌil 
quib che ri itzel tak rayinic ri cꞌo pa canimaꞌ. Sibalaj e cꞌaꞌn, xukujeꞌ tzel 
cäquil wi ronojel u wäch utzil, quecꞌulelan na che. 4 Cäcaꞌn na cꞌäx chque tak 
ri cachiꞌl, quequijach na can pa qui kꞌab ri qui cꞌulel. Man cäquichomaj tä na 
jas ri tajin cäcaꞌno, xa cäcaꞌn ri cäcaj ri e areꞌ. Sibalaj cäquinimarisaj na quib, 
cäquichomaj chi xuwi ri e areꞌ cꞌo quetambal. Queꞌ na canimaꞌ cucꞌ ri jastak 
rech ri uwächulew. Are cꞌu ri Dios, man cäcaj taj. 5 We winak riꞌ cäquesaj 
na qui wäch ri kas e cojonelab che ri Cristo. Xak chquichiꞌ cäcaꞌno chi e 
cojonelab. Tzpa ri canimaꞌ cꞌut cäquibij wi chi man cꞌo tä u patän ri cojonic, 
man cꞌo tä cꞌu u chukꞌab. Chatasa baꞌ awib chquij we winak riꞌ, matcꞌoji cucꞌ.

6 Quinbij waꞌ chawe rumal chi jujun chque we winak riꞌ queboc na pa 
tak ja che subunic, quecowin cꞌu na che qui subic ri ixokib ri man e jicom 
taj, ri cꞌäx canimaꞌ rumal chi qꞌuia ri qui mac. Tzare cꞌu ri itzel tak qui 
rayinic cꞌamowinak qui be. 7 We ixokib riꞌ ronojel kꞌij cäquitzucuj qui noꞌj 
chucuꞌbisaxic qui cꞌux, rumal cꞌu waꞌ xa cäquitatabej ri qui tzij apachinok. 
Man quecowin tä cꞌu jubikꞌ cäquetamaj na ri kas tzij. 8 We winak riꞌ ri xinbij, ri 
e areꞌ jeꞌ cäcaꞌno jas ri xcaꞌn ri ajkꞌijab ri Janes rachiꞌl ri Jambres ri xquikꞌatej 
u wäch ri ka mam Moisés. Je riꞌ xukujeꞌ we winak riꞌ cäquikꞌatej na u wäch 
ri kas tzij rumal chi sachinak ri qui noꞌj, ri qui chomanic. Man cꞌo tä cꞌu qui 
patän we winak riꞌ, rumal chi man jicom tä chi ri canimaꞌ chrij ri Dios, man 
cꞌo tä qui cojonic. 9 Man utz tä cꞌut quel wi ri cäcaꞌno rumal chi conojel ri 
winak cäquetamaj na chi xa e conab, man cꞌo tä cäquichꞌobo. Jeꞌ cäquicꞌulmaj 
na jas ri xquicꞌulmaj ri tataꞌib ri xquikꞌatej u wäch ri ka mam Moisés.

Ri apóstol Pablo cuya ri qꞌuisbal u pixbenic che ri Timoteo
10 Ri at cꞌut, Timoteo, kas a takem u banic ri nu cꞌutum chawäch, 

xukujeꞌ ronojel jas ri nu banom pa ri nu cꞌaslemal. Awetam ri nu 

chomanic, xukujeꞌ jas ri nu cojonic. Awetamam ri nu banic, chi quinchajij 
paciencia cucꞌ ri winak, xukujeꞌ chi lokꞌ quewilo. Awetam xukujeꞌ chi 
jicom ri wanimaꞌ chuchꞌijic ronojel u wäch cꞌäx. 11 We cꞌäx riꞌ are ri nu 
rikom cumal ri winak, xukujeꞌ cꞌo chi niqꞌuiaj cꞌäxcꞌol chic nu rikom in. 
Awetam ronojel ri cꞌäx ri xinrik pa ri tinimit Antioquía, ri xinrik pa ri 
tinimit Iconio, xukujeꞌ ri xinrik pa ri tinimit Listra. Xinchꞌij na ronojel we 
nimalaj cꞌäx riꞌ ri xcaꞌn ri winak chwe. Ri Kajaw Jesús cꞌut xinresaj pa qui 
kꞌab conojel. 12 Kas tzij baꞌ chi conojel winak ri e cojoninak che ri Cristo 
Jesús, conojel ri kas cäcaj cäcaꞌn ru rayinic, queniman che, cäban na cꞌäx 
chque ri e areꞌ xukujeꞌ. 13 Are cꞌu ri itzel tak winak ri quequisub ri niqꞌuiaj 
winak chic, quebux na más lawalo, xa quenimataj na pa ri etzelal. Cäcaꞌn 
na más ri subunic chque ri winak, quesubtaj cꞌu na ri e areꞌ xukujeꞌ.

14 Ri at cꞌut, Timoteo, chatakej ri utzalaj tijonic ri awetamam, ri kas 
tzij at cojoninak che. Tzawetam cꞌut jachin tak riꞌ ri xquiya we tijonic riꞌ 
chawe. 15 Xukujeꞌ cänaꞌtaj chawe chi cꞌä at nuꞌch na aretak tajin cawetamaj 
ru Lokꞌ Pixab ri Dios ri Tzꞌibtalic. Are cꞌu waꞌ ri cꞌä tajin cawetamaj cämic, 
ri cäcowin chucꞌutic chawäch jas modo ri winak cäquirik ru tobanic ri 
Dios aretak quecojon che ri Cristo Jesús. 16 Ronojel ru Lokꞌ Pixab ri Dios ri 
Tzꞌibtalic, yoꞌm waꞌ chke uj, ri uj winak, rumal ri Dios. Ru Lokꞌ Pixab ri Dios 
cujutijoj che ri kas tzij, cucꞌut chkawäch ri ka mac, cujusucꞌubaꞌ che ri tajin 
cäkaꞌno, xukujeꞌ cuya ka noꞌj chubanic ri jicom pa ri ka cꞌaslemal rech utz 
cäkaꞌno. 17 Je riꞌ rech cꞌo ronojel ri rajwaxic chque ri winak ri quepatänin 
che ri Dios, rech cäcꞌoji na qui noꞌj chubanic ronojel u wäch utzil.

4  1 Timoteo, ri in catinpixbaj cho ri Dios, xukujeꞌ cho ri Cristo Jesús 
ri cukꞌat na tzij pa qui wiꞌ conojel winak, ri e cꞌascꞌoj xukujeꞌ ri e 

cäminak, aretak cätzelej lok, cätakan cꞌu na pa ka wiꞌ nimalaj konojel. 
2 Chatzijoj baꞌ ru Lokꞌ Pixab ri Dios. Apawijeꞌ ta ne ri rajwaxic cätzijox wi, 
jatzijoj baꞌ chilaꞌ. We are jun utzalaj kꞌij chubanic tzijonem, we ne man 
are tä jun utzalaj kꞌij, chatzijoj waꞌ. Chacꞌutu chquiwäch ri winak chi kas 
tzij ri cabij, chatyajon chque we man utz ri cäcaꞌno. Cheatijoj conojel, 
chachajij paciencia cucꞌ. Matcos baꞌ chubanic ronojel waꞌ. 3 Chabana waꞌ 
rumal chi cäpe na ri kꞌij aretak ri winak man cäcaj tä chic cäquita ri 
utzalaj tijonic ri man cꞌo tä etzelal chupam, xane quequitzucuj na qꞌuia 
achijab ri quetijox cumal. We achijab riꞌ cäquiya na tijonic ri utz cäquita 
ri winak, xa jas ri cäkaj chquiwäch, jas u beyal ri qui rayinic. 4 Cäquiya 
cꞌu na can ri kas tzij. Are cäquitzucuj na u tatabexic ri qui tzij ri achijab 
ri xak quepucanic. 5 Ri at cꞌut, Timoteo, chachajij baꞌ awib, kas chachomaj 
na jas ri cabano, chachꞌija na ri cꞌäxcꞌol. Chatzijoj ri Utzalaj Tzij re ri 
Evangelio chque conojel winak, utz chabana chupatänixic ri Dios, xukujeꞌ 
chabana utzil chque conojel winak.

6 Ri in cꞌut, Timoteo, xa jubikꞌ man cäpe tä ri kꞌij ri quincämic. Jeꞌ jas ri nu 
banom petinak lok, amakꞌel tajin quinya ri nu cꞌaslemal rumal quech niqꞌuiaj 

a 4:19 Ri biꞌaj “Prisca” quel cubij “Priscila” (Hechos 18:2, 18). 

winak chic. 7 Jas ri cuban jun utzalaj ajdeporte, jeꞌ nu banom in xukujeꞌ. Nu 
tijom nu chukꞌab pa ri chac chutzijoxic ru Lokꞌ Pixab ri Dios, in opaninak 
cꞌu pa ri qꞌuisbal re ri nu cꞌaslemal. Man xintzak taj, xane xinchajij wib pa 
ri nu cojonic. 8 Cämic cꞌut xuwi weyeꞌm ri tojbal ri cꞌolom chwe. Are ri kas 
jicomalil, ri kas utzil ri cäyiꞌ na chwe rumal ri Kajaw Jesucristo, ri nimalaj 
Kꞌatal Tzij ri jicom cuban na chukꞌatic tzij pa qui wiꞌ conojel winak. Are ri 
Areꞌ cäyoꞌw na we tojbal riꞌ chwe pa ri kꞌij ri cukꞌat tzij. We tojbal riꞌ cäyiꞌ na 
man xuwi tä chwe in, xane xukujeꞌ chque conojel ri kas cojonelab, rumal chi 
sibalaj cäquirayij ru petbal ri Jesús, sibalaj lokꞌ cꞌu waꞌ chquiwäch.

Cꞌo na ri rajwaxic cubij ri apóstol Pablo che ri Timoteo
9 Timoteo, chacowij, chatpet wucꞌ chanim. 10 Ri Demas xinuya canok xa 

rumal chi más utz na cäril wi ri areꞌ ri jastak rech ri uwächulew, xeꞌ cꞌu 
pa ri tinimit Tesalónica. Ri Crescente, benak ri areꞌ pa Galacia. Are cꞌu 
ri Tito benak ri areꞌ pa Dalmacia. 11 Xak xuwi ri Lucas cꞌo wucꞌ in cämic. 
Chatzucuj ri Marcos jawijeꞌ cꞌo wi, chacꞌama lok che awachiꞌl rumal chi ri 
areꞌ cäcowin che nu toꞌic pa ronojel. 12 Are cꞌu ri Tíquico, nu takom bi pa 
ri tinimit Éfeso. 13 Aretak catpetic, chabana tokꞌob, chacꞌama lok ri nu kꞌuꞌ 
ri xinya can pa ri tinimit Troas cho rachoch ri Carpo. Cheacꞌama lok ri nu 
wuj, más na ri ojer tak tzꞌum ri tzꞌibtal qui wäch, ri sibalaj nim queꞌil wi.

14 Ri tat Alejandro ri chꞌayal chꞌichꞌ, sibalaj qꞌuia u wäch cꞌäx u banom 
chwe, nim cꞌu ri tzijtal u yacom chwij. Ri Kajaw Dios cꞌut, are cäyoꞌw na 
che ri areꞌ ri rajil u qꞌuexel ri cꞌäx u banom chwe. 15 Ri at cꞌut, chachajij 
awib chuwäch we tataꞌ riꞌ, rumal chi ri areꞌ sibalaj u cꞌulelam u wäch ru 
Lokꞌ Pixab ri Dios ri ka tzijom.

16 Aretak xinsiqꞌuix pa kꞌatal tzij che ri nabe mul, xa nu tuquiel xintoꞌ wib. 
Man cꞌo tä jun winak chic ri xcꞌoji wucꞌ che nu toꞌic, xane conojel xinquiya 
canok. Cwaj cꞌut chi ri Dios mat cuya waꞌ we mac riꞌ chquij. 17 Are cꞌu ri Kajaw 
Jesús xcꞌoji wucꞌ che nu toꞌic. Are ri Areꞌ xyoꞌw ri nu chukꞌab rech quincowinic 
quintzijoj na ronojel ri Utzalaj Tzij re ri Evangelio je riꞌ chi cäquita waꞌ conojel 
ri niqꞌuiaj winak chic ri man e are tä aj Israel. Je waꞌ xuban ri Dios che nu toꞌic 
pa qui kꞌab ri nu cꞌulel, jeꞌ ta ne chi xinresaj pu chiꞌ jun nimalaj coj. 18 Ri Kajaw 
Jesús quinresaj na pa ronojel u wäch cꞌäx ri cäpe chwij, quinuchajij na rech 
quinopan jawijeꞌ ri cätakan wi ri Areꞌ pa ri caj. ¡Chnimarisax ta baꞌ u kꞌij ri 
Kajaw Jesucristo amakꞌel pa tak ri kꞌij ri junab ri quepe na! Amén.

Ri apóstol Pablo cutak bi rutzil qui wäch jujun chque ri 
cojonelab, xukujeꞌ cutaꞌ ri qꞌuisbal tewchibal pa qui wiꞌ

19 Chaya rutzil qui wäch ri Aquila rucꞌ ri Prisca, a xukujeꞌ conojel ri e 
cꞌo pa rachoch ri Onesíforo. 20 Ri Erasto xcanaj can pa ri tinimit Corinto. 

Are cꞌu ri Trófimo, xinya can ri areꞌ pa ri tinimit Mileto rumal chi yawab 
ri areꞌ. 21 Chacowij lok, Timoteo, rech catul waral cꞌä mäjaꞌ quepe ri kꞌij ri 
sibalaj cꞌo ri tew. Ri Eubulo, ri Pudente, ri Lino, ri Claudia xukujeꞌ conojel 
ri niqꞌuiaj kachalal chic cäquitak bi rutzil a wäch.

22 Are ta baꞌ ri Kajaw Jesucristo cꞌo pa wiꞌ, canaꞌ ta cꞌu waꞌ pa 
rawanimaꞌ ru cꞌolem awucꞌ. Are ta baꞌ ri Dios cutokꞌobisaj i wäch, 
cätewchin chiwe ix iwonojel. Amén. 

Ri apóstol Pablo cuchap u tzꞌibaxic jun carta che ri kachalal Tito

1  1 In waꞌ, ri Pablo, in patänil re ri Dios. Xukujeꞌ in apóstol, jun 
chque ru takoꞌn ri Jesucristo. Ri Areꞌ xintakowic rech quintoban 

chque ri winak ri e chaꞌtal rumal ri Dios rech quecojonic. Je riꞌ xukujeꞌ 
rech cäquetamaj na ri kas u banic ri cojonic che ri Cristo, xukujeꞌ rech 
quecowin che retamaxic jas ri kas u kꞌijilaxic ri ka Dios. 2 We cäquetamaj 
ri kas cojonic, cäcuꞌbi na qui cꞌux chi ya cꞌo chic qui cꞌaslemal ri man cꞌo 
tä u qꞌuisic. Ri Dios ri man cuban tä tzij xuchiꞌj lok we cꞌaslemal riꞌ cꞌä 
mäjaꞌ cuchap u banic ri cajulew ojer. 3 Cämic cꞌut, are waꞌ ri kas kꞌij ri 
xuchomaj ri Dios chi cucꞌut na ru Lokꞌ Pixab chkawäch. Are cꞌu ri Dios ri 
Toꞌl Ke, are yoꞌwinak waꞌ pa nu kꞌab. In u takom cꞌu chutzijoxic we tzij riꞌ. 
4 Quintzꞌibaj bi we wuj riꞌ chawe, Tito, jeꞌ ta ne chi kas at nu cꞌojol rumal 
chi ri uj junam uj cojoninak che ri Kajaw Jesucristo. Are ta ri Dios ka Tat 
xukujeꞌ ri Kajaw Jesucristo ri Toꞌl Ke, cutokꞌobisaj a wäch, cubano chi 
cuxlan rawanimaꞌ.

Ri cuban ri Tito pa ri Creta
5 Ri in xatinya can pa Creta rech caqꞌuis u banic ri cꞌä craj na, caban 

u banic ronojel, xukujeꞌ rech queacoj na cꞌamal tak qui be ri cojonelab 
pa conojel tak ri tinimit, junam jas ri takanic ri nu yoꞌm chawe. 6 We jun 
craj coc che cꞌamal qui be ri cojonelab, tzrajwaxic riꞌ chi man cäriktaj tä 
etzelal chrij, xukujeꞌ chi xa jun ri rixokil cꞌolic. Rajwaxic chi conojel ri 
ralcꞌual e cojonelab, queniman chque ri quetakan pa qui wiꞌ, xukujeꞌ man 
cꞌo tä tzij cäbix chquij chi kas tzij cꞌo ri man utz taj ri cäcaꞌno. 7 Apachin 
jun ri coc che obispo, a tzrajwaxic wi chi jicom ru cꞌaslemal, man cꞌo 
tä etzelal cubano, rumal chi yoꞌm pu kꞌab ri rilic, xukujeꞌ ru banic ri 
cätakan wi ri Dios. Munimarisaj rib, muban cꞌaꞌnal, mäkꞌabaric, man 

RI CARTA RI XUTZꞌIBAJ RI 
SAN PABLO CHE RI TITO

 

 

a 1:7 “Obispo”: Chawilaꞌ ri 1 Timoteo 3:1. 

cutzucuj tä u banic chꞌoj, man curayij tä cꞌu u chꞌaquic puak ri qꞌuixbal u 
cꞌamic. 8 Xane rajwaxic chi cächꞌawic, utz cuban che qui cꞌulaxic ri winak 
ri queopan rucꞌ, amakꞌel curayij u banic utzil. Xukujeꞌ rajwaxic chi utz u 
chomanic, jicom ri ranimaꞌ, xukujeꞌ utz u cꞌaslemal cho ri Dios. Rajwaxic 
chi cuchajij paciencia, man cuban taj xa jas ri craj ri areꞌ. 9 Rajwaxic chi 
kas jicom ranimaꞌ ri areꞌ chrij ru Lokꞌ Pixab ri Dios junam jas ri cꞌutum 
chuwäch, rech ri areꞌ cäcowinic cuwalijisaj ri canimaꞌ ri kachalal, 
queupixbaj rucꞌ ri utzalaj tijonic ri man cꞌo tä etzelal chupam, xukujeꞌ 
rajwaxic cänaꞌw chucꞌutic chi are ri kas tzij ri tajin cucꞌut chquiwäch ri 
winak ri xa quecꞌulelanic.

10 Je waꞌ quinbij rumal chi e qꞌuia ri man queniman taj, más cꞌu na 
chquixol ri cojonelab aj Israel, ri quetokꞌin che qui banic jastak ri man cꞌo 
tä qui patän. Qꞌuia ri cäquibij, quesubtaj cꞌu ri winak cumal. 11 We winak 
riꞌ rajwaxic cätzꞌapix u pa qui chiꞌ rumal chi tajin quequituquij ri ka nan 
ka tat cachiꞌl ri calcꞌual rucꞌ tijonic ri man takal taj. Xa cäcaꞌn waꞌ rech 
cäquichꞌac puak ri qꞌuixbal u cꞌamic.

12 Cꞌo jun chque ri winak aj Creta, jun achi ri cäbix che chi are 
kꞌalajisanel, ri xubij chquij ru winakil aj Creta: “Ri e areꞌ xak cäcaꞌn tzij, 
e itzel tak winak, e jikꞌab, xukujeꞌ e sakꞌorib,” —xcha riꞌ. 13 Ri xubij ri 
achi riꞌ are ri kas tzij. Rumal waꞌ rajwaxic chi co queapixbaj, cheayajaꞌ 
rech kas tzij quecojonic, jicom ri canimaꞌ, 14 rech man cäquicoj tä ri qui 
pucanic ri winak aj Israel ri xak pa qui jolom quepe wi, xukujeꞌ rech man 
queniman tä che ri qui takanic ri winak ri qui yoꞌm can ri kas tzij re ru 
Lokꞌ Pixab ri Dios.

15 Kas utz ronojel chque ri winak ri cäquichomaj xak xuwi ri utzil. Are 
cꞌu ri winak ri man utz tä ri cäquichomaj, ri man e cojonelab taj, man cꞌo 
tä jubikꞌ ri kas utz chque ri e areꞌ. Rumal chi man utz tä ri cäquichomaj, 
man utz tä cꞌu ri cäquinaꞌ pa canimaꞌ. 16 We winak riꞌ cäquibij chi cꞌo 
nimalaj quetambal chrij ri Dios. Are cꞌu rumal ri qui cꞌaslemal, xukujeꞌ 
ronojel ri cäcaꞌno, kꞌalaj chi man cäquibij tä ri kas tzij. Etzeltajinak ri qui 
cꞌaslemal chuwäch ri Dios. Man e nimanelab taj, man quecowin tä cꞌut 
cäcaꞌn ri utzil.

Rajwaxic ri utzalaj tijonic ri man cꞌo tä etzelal chupam

2  1 Ri at cꞌut, Tito, ronojel ri catzijoj, rajwaxic jeꞌ jas ri cꞌo chupam ri 
utzalaj tijonic ri man cꞌo tä etzelal chupam. 2 Cheatijoj ri achijab 

ri ya cꞌo chi qui junab chi mäquiya u wiꞌ ri cäquitijo, o apachique ri 
cäcaꞌno, chi man xak tä quexiꞌninic, rech nim queꞌil wi, xukujeꞌ utz ri 
quechomanic, man cäcaꞌn taj xa jas ri cäcaj ri e areꞌ. Rajwaxic chi jicom 
ri canimaꞌ pa ronojel, chi e areꞌ utzalaj tak cojonelab, quecaj ri winak, 
xukujeꞌ nim ri qui paciencia chuchꞌijic ronojel ri cäpe pa qui wiꞌ. 3 Xukujeꞌ 
cheatijoj ri ixokib ri ya cꞌo chi qui junab chi rajwaxic utz ri qui cꞌaslemal 

cho ri Dios, chi mäquiyac tzijtal, mekꞌabaric, xane rajwaxic cäquicꞌut ri 
utzalaj noꞌj chquiwäch ri niqꞌuiaj chic. 4 Rajwaxic cäquicꞌut chquiwäch ri 
acꞌal tak ixokib chi quecaj ri cachajil, xukujeꞌ quecaj tak ri cal. 5 Ri ixokib 
ri cꞌo chi qui junab rajwaxic cäquiya qui noꞌj ri acꞌal tak ixokib rech utz 
ri quechomanic, man cäcaꞌn taj xa jas ri cäcaj ri e areꞌ, chꞌajchꞌoj cꞌu ri 
canimaꞌ, utz cäcaꞌn che rilixic ri cachoch, cäcaꞌn utzil chque conojel, 
xukujeꞌ queniman chque ri cachajil. Je riꞌ rech ri niqꞌuiaj winak chic, 
pune cäquibij tzij ri man utz taj chrij ru Lokꞌ Pixab ri Dios, kꞌalaj chi man 
tzij tä riꞌ ri cäquibij.

6 Cheapixbaj ri alabom xukujeꞌ, rech utz ri qui chomanic, man cäcaꞌn 
tä cꞌu xa jas ri cäcaj ri e areꞌ. 7 Chacꞌutu jun utzalaj noꞌj chquiwäch ri 
kachalal pa ronojel ri cabano. Aretak queatijoj, xak xuwi utzalaj tijonic 
cacꞌut chquiwäch, xak matxiꞌninic. 8 Cheatzijobej rucꞌ utzalaj tak tzij 
rech man cꞌo tä jun catyajowic. Je riꞌ quel na u qꞌuixbal apachin ri craj 
catucꞌulelaj, rumal chi man cäriktaj tä ri man utz tä u bixic chquij ri 
cojonelab.

9 Cheapixbaj ri patäninelab chi cäquinimaj ronojel ri quetak wi, 
mecꞌulelanic, xane utz quechꞌawic, rech utz queꞌil wi rumal ri qui patrón. 
10 Man cuyaꞌ taj cäcaꞌn elakꞌ, xane rajwaxic chi kas jicom ri canimaꞌ pa 
ronojel. Rumal cꞌu ri utzalaj qui cꞌaslemal cäkꞌalajin chquiwäch ri winak 
chi kas tzij jeꞌl na u nimaxic ru Lokꞌ Pixab ri Dios ri Toꞌl Ke.

11 Ri Dios u cꞌutum chi cujraj, u banom cꞌu tokꞌob chke che ka toꞌic 
nimalaj konojel ri uj winak. 12 Rumal chi ri Dios xutokꞌobisaj ka wäch, je 
riꞌ xketamaj chi rajwaxic cäkaya can ri ojer cꞌaslemal ri xujcꞌoji wi aretak 
man xujniman tä che ru Lokꞌ Pixab ri Dios, xukujeꞌ cäkaya can ri itzel tak 
ka rayinic. Je riꞌ cujcowinic cäkaꞌno jachique ri utz, ri jicom, man cäkaꞌn 
tä xa jas ri cäkaj uj, xane cujpatänin che ri Dios pa ri ka cꞌaslemal waral 
cho we uwächulew. 13 Cujeyen cꞌu che ri jeꞌlalaj kꞌij ri cuꞌl wi ka cꞌux, ri 
bim can chke, aretak cäpe ri nimalaj ka Dios, ri Jesucristo, ri xukujeꞌ are 
Toꞌl Ke. Cänimarisax cꞌu na u kꞌij aretak cäpetic. 14 Ri Kajaw Jesús xuya 
rib rech cäcämisax rumal kech che kesaxic chupam ri etzelal, xukujeꞌ 
rech cuban kas chꞌajchꞌoj che ri kanimaꞌ, cujoc cꞌu na che u winakil ri 
Dios, amakꞌel cꞌut cäkatij ka kꞌij chubanic ronojel u wäch utzil.

15 Are waꞌ ri rajwaxic queatijoj ri cojonelab che, xukujeꞌ rajwaxic 
cawalijisaj ri canimaꞌ. Cheapixbaj rech kꞌalaj ri man utz taj ri cäcaꞌno. 
Chacꞌutuꞌ chi cꞌo a takanic pa qui wiꞌ rech man cꞌo tä cꞌu jun ri mat nim 
catril wi.

Waral cäkil wi ri rajwaxic pa ri qui cꞌaslemal ri cojonelab

3  1 Chanaꞌtaj chque ri cojonelab chi cäquiya quib pa takic chque ri 
kꞌatal tak tzij, xukujeꞌ chque conojel ri winak ri yoꞌm pa qui kꞌab 

chi quetakan pa qui wiꞌ. Chenimanok. Rajwaxic xukujeꞌ chi amakꞌel 

cꞌo pa canimaꞌ ri rayinic chubanic ronojel u wäch utzil. 2 Chabij chque 
chi mäquiyac tzijtal chrij apachin jun winak. Rajwaxic chi quechꞌawic, 
man cäquitzucuj tä chꞌoj, xane utz canimaꞌ chque conojel ri winak, 
cäquitokꞌobisaj cꞌu qui wäch.

3 Je riꞌ quinbij rumal chi ri uj nimalaj konojel, nabe canok ri uj xukujeꞌ 
man xujniman tä che ri Dios, man xoc tä tzij pa ka jolom, jechꞌ ri ka 
chomanic, man utz tä ri ka cꞌaslemal. Xkaꞌn ronojel u wäch ri man utz taj 
ri xkarayij, xa jas ri xkaj chkawäch. Aretak cꞌä mäjaꞌ uj cojonelab, xkaꞌn ri 
etzelal, xkarayij jastak ri man kech taj. Tzel na xekil niqꞌuiaj winak chic, 
xukujeꞌ tzel xujquil uj ri e areꞌ. 4 Are cꞌu ri Dios ri Toꞌl Ke, xucꞌut ri rutzil 
chkawäch, xukujeꞌ xucꞌut chkawäch chi sibalaj cujraj nimalaj konojel ri 
uj winak. 5 Je riꞌ ri Areꞌ xujutoꞌ. Man xuban tä cꞌu waꞌ rumal chi jicom 
kaꞌnom chubanic jujun tak utzil, xane xak xuwi rumal chi xel u cꞌux 
chke. Xuchꞌaj ri kanimaꞌ, xresaj ri etzelal, xuban cꞌacꞌ che ri ka cꞌaslemal 
rumal ri Lokꞌalaj Espíritu, jeꞌ ta ne chi xil chi na ka wäch jumul chic. 
6 Ri Dios u yoꞌm ri Lokꞌalaj Espíritu pa kanimaꞌ rumal ri Jesucristo ri Toꞌl 
Ke. Sibalaj nim cꞌu ri utzil ka rikom rumal. 7 Je riꞌ xubano, xutokꞌobisaj 
ka wäch rech cäjicomataj na ri ka cꞌaslemal cho ri Dios, cujutzir cꞌu na 
rucꞌ, rech cäkechbej na ke ri cꞌaslemal ri man cꞌo tä u qꞌuisic. Are waꞌ ri 
keyeꞌm.

8 Ri quinbij are waꞌ ri kas tzij. Cwaj cꞌut chi co queapixbaj ri winak rucꞌ 
we tzij riꞌ ri quinbij chawe, rech ri winak ri quecojon che ri Dios cäquitij 
na qui kꞌij chubanic ronojel u wäch utzil. Ri utzil ri cäcaꞌn ri kachalal, 
e utz na, cꞌo qui patän chque conojel ri winak. 9 Chaya can ri mox tak 
chomanic, xukujeꞌ ri puc ri cätzijox chquij ri ka nan ka tat ojer. Chabij 
chque ri kachalal chi mechꞌojin chrij ru Pixab ri Moisés. Waꞌ we riꞌ man 
cꞌo tä qui beyal, man cꞌo tä cꞌu qui patän.

10 We cꞌo jun ri tajin cucoj qui cꞌux ri kachalal rech cäquitasala quib, 
chayajaꞌ, chabij che chucamul oxmul chi mubana waꞌ. We cꞌu man coc ri 
tzij pu jolom, man cäniman tä chawe, chawesaj bi ri winak riꞌ. 11 Aretak 
jun winak jeꞌ cuban waꞌ awetam chi kas tzij sachinak ri areꞌ. Ri etzelal ri 
tajin cubano, are cäcꞌutuwic chi are jun ajmac ri sachinak.

Ri apóstol Pablo cuya ri qꞌuisbal pixbenic che ri Tito
12 Aretak quintak bi ri Artemas o ri Tíquico awucꞌ, chatzucuj jas cabano 

rech catopan che wilic pa ri tinimit Nicópolis, rumal chi nu chomam 
quincanaj can chilaꞌ pa tak ri kꞌij ri sibalaj cꞌo tew. 13 Chabana ronojel 
ri catcowin che chutoꞌic ri Zenas ri cojol tzij, xukujeꞌ chutoꞌic ri Apolos. 
Chaya ronojel ri rajwaxic chque rech cäquitakej ri qui be, xukujeꞌ rech 
cꞌo ronojel ri cajwataj na chque. 14 Cheapixbaj ri kachalal chi chquetamaj 
u banic ronojel u wäch utzil, xukujeꞌ rech cäquetamaj qui toꞌic niqꞌuiaj 
kachalal chic, rech cꞌo u patän ri qui cꞌaslemal, man xak tä lokꞌ quecꞌojiꞌc.

Ri apóstol Pablo cutak bi rutzil qui wäch ri 
cojonelab, xukujeꞌ cutaꞌ tewchibal pa qui wiꞌ

15 Conojel ri e cꞌo wucꞌ waral cäquitak bi rutzil a wäch. Chaya rutzil 
qui wäch conojel ri lokꞌalaj tak kachiꞌl cojonelab. Are ta baꞌ ri Dios 
cätokꞌobisan i wäch ix iwonojel. Amén. 

Ri apóstol Pablo cuchap u tzꞌibaxic jun carta che ri kachalal Filemón
1 In waꞌ, ri Pablo, in cꞌo pa cheꞌ rumal chi tajin quintzijoj ri utzalaj 

tzij chrij ri Cristo Jesús. Lokꞌalaj Filemón, kach ajchac chutzijoxic ru 
Lokꞌ Pixab ri Dios, quintzꞌibaj bi we wuj riꞌ chawe, wachiꞌl ri kachalal 
Timoteo. 2 Xukujeꞌ quintzꞌibaj bi we wuj riꞌ chque ri kachalal cojonelab 
ri cäquimulij quib cho awachoch, che ri kachalal chichuꞌ ri nan Apia, 
xukujeꞌ che ri Arquipo ri jun kucꞌ pa ri chac chutzijoxic ru Lokꞌ Pixab ri 
Dios. 3 Are ta baꞌ ri Dios ka Tat xukujeꞌ ri Kajaw Jesucristo cutokꞌobisaj na 
i wäch, cubano chi cuxlan iwanimaꞌ.

Ri apóstol Pablo cächꞌaw chrij ru cꞌaslemal ri Filemón
4 Ri at, Filemón, amakꞌel aretak quinxuquiꞌc, catnaꞌtaj chwe quinban 

orar pa wiꞌ, quinya maltioxinic che ri ka Dios. 5 Je riꞌ quinbano rumal chi 
nu tom u tzijol chi kas tzij at cojoninak che ri Cristo Jesús, xukujeꞌ chi 
sibalaj cawaj ri Areꞌ, man xuwi tä cꞌu ri Areꞌ, xane xukujeꞌ queawaj ri e 
rech ri Dios. E are waꞌ ri e cojoninak che ri Cristo Jesús. 6 Aretak quinban 
orar, quintaꞌ che ri Dios chi ri e cojoninak che ri Jesús rumal ri a cojonic 
man xuwi tä cäquirik na que ri tewchibal ru yoꞌm ri Cristo Jesús pa ri 
ka cꞌaslemal, xane xukujeꞌ kas cäquichꞌob na más jas riꞌ ri utzil ri yoꞌm 
chke uj ri uj cojonelab. 7 Lokꞌalaj wachalal, sibalaj quinquicotic, sibalaj 
walijisam ri wanimaꞌ rumal ri rutzil awanimaꞌ at chque conojel, xukujeꞌ 
rumal chi a yoꞌm jororemal che ri canimaꞌ ri cojonelab.

Ri apóstol Pablo cutaꞌ tokꞌob che ri Filemón puwiꞌ ri Onésimo
8 Ri in, pune in apóstol, jun chque ru takoꞌn ri Jesucristo, pune cꞌo 

takanic pa nu kꞌab che a takic che jachique ri rajwaxic cabano, 9 xa cꞌu 
jun tokꞌob quintaꞌ chawe rumal ri rutzil wanimaꞌ chawe. In waꞌ, ri Pablo, 

RI CARTA RI XUTZꞌIBAJ 
RI SAN PABLO CHE 

RI FILEMÓN

in nim winak chic, cämic cꞌut in cꞌo pa cheꞌ rumal ru tzijoxic ri Cristo 
Jesús. 10 Quintaꞌ jun tokꞌob chawe puwiꞌ ri Onésimo. Ri Onésimo jeꞌ ta ne 
chi are kas nu cꞌojol. Je riꞌ, rumal chi ri areꞌ xcojon che ri Cristo waral pa 
cheꞌ rumal ri xintzijoj che.

11 Nabe canok ri Onésimo xcꞌoji che patänil awe, man cꞌo tä cꞌu jas ri 
kas xatutoꞌ wi. Cämic chi cꞌut sibalaj nim cätob wi, man xuwi tä chawe at, 
xane xukujeꞌ chwe in. 12 Quintak chi bi jumul awucꞌ. Chacꞌulaj baꞌ jeꞌ ta 
ne chi are ri in quinacꞌulaj rumal chi queꞌ wanimaꞌ rucꞌ. 13 Ri in cꞌut, are 
ta cwaj chi cäcanaj can na wucꞌ, rech quinupatänij na che a qꞌuexwäch 
waral pa ri cheꞌ jawijeꞌ in tzꞌaptal wi rumal ru tzijoxic ri Utzalaj Tzij re 
ri Evangelio. 14 Man cwaj tä cꞌut quinbij chi rajwaxic quinatoꞌ we ta mat 
junam ra chomanic wucꞌ. Je riꞌ rech ri tokꞌob ri caban chwe, man xak tä 
at tokꞌleꞌm che, xane caban na ri tokꞌob ri cäpe pa rawanimaꞌ. 15 Craj ne 
ri Onésimo xatuya na canok quieb oxib kꞌij rech aretak cätzelej chi na 
bic, cäjeki na awucꞌ amakꞌel, man quel tä chi na bic. 16 Man cäcꞌoji tä chi 
na awucꞌ xa jas jun patäninel, xane cäcꞌoji awucꞌ rech cꞌo na ri catutoꞌ wi 
chuwäch jun patäninel. Jeꞌ cuban na jas jun lokꞌalaj kachalal cojonel. Ri 
in, sibalaj lokꞌ ri Onésimo chnuwäch, ri at cꞌut xukujeꞌ rajwaxic sibalaj 
lokꞌ cawil wi. Man xak tä jun winak ri Onésimo, xane xukujeꞌ jun kas 
kachalal rumal chi junam uj cojoninak che ri Kajaw Jesucristo.

17 Je cꞌu riꞌ, ri at awetam yaꞌ chi in awachiꞌl. Rumal riꞌ chacꞌulaj baꞌ ri 
Onésimo, jeꞌ ta ne chi are ri in quinacꞌulaj. 18 We cꞌo jun cꞌäx u banom 
chawe, we ne cꞌo u cꞌas awucꞌ, chatokꞌij chwe in. Ri in quintoj na waꞌ. 19 In 
waꞌ, ri Pablo, quintzꞌibaj bi we wuj riꞌ chawe. Chawilampeꞌ chi are waꞌ ri 
nu tzꞌib. In quintojowic. Xukujeꞌ cuyaꞌ quinnaꞌtaj chawe, chi ri at xukujeꞌ 
cꞌo a cꞌas pa nu kꞌab. Ri a cꞌas are ra cꞌaslemal rucꞌ ri Dios, rumal chi 
xintzijoj ru Lokꞌ Pixab ri Dios chawe, xatcojonic. 20 Jeꞌ, wachalal, chabana 
we tokꞌob riꞌ chwe, at cojoninak cꞌu che ri Kajaw Jesucristo. Chaya 
jororemal che ri wanimaꞌ, at wachalal yaꞌ rumal ri Cristo.

21 Quintzꞌibaj bi we wuj riꞌ chawe, wetam cꞌut chi catnimanic. Wetam 
chi nim na ri tokꞌob cabano chuwäch ri nu bim chawe. 22 Xukujeꞌ quinbij 
apanok: Chabana tokꞌob, chabana u banic jun cꞌolibal ri quincꞌoji wi. Cuꞌl 
nu cꞌux chrij ri Dios chi rumal ri oración ri quiban pa nu wiꞌ, ri Areꞌ cuya 
na chiwe chi quinopan chi na iwucꞌ.

Ri apóstol Pablo cuya rutzil qui wäch ri 
kachalal, cutaꞌ tewchibal pa qui wiꞌ

23 Cutak bi rutzil a wäch ri Epafras, ri wach ajpacheꞌ rumal chi tajin 
cutzijoj ri Utzalaj Tzij chrij ri Cristo Jesús. 24 Xukujeꞌ ri Marcos, ri 
Aristarco, ri Demas, ri Lucas cäquitak bi rutzil a wäch. E are tak waꞌ 
quetob chwe chutzijoxic ru Lokꞌ Pixab ri Dios.

25 Are ta baꞌ ri Kajaw Jesucristo cätokꞌobisan i wäch ix iwonojel. Amén. 

Ri Dios uj u tzijobem petinak lok rumal ri u Cꞌojol

1  1 Ri Dios qꞌuia mul xeutzijobej ri ka mam ojer, qꞌuia xuban che 
qui tzijobexic cumal ri kꞌalajisal tak re ru Lokꞌ Pixab. 2 Cämic cꞌut 

pa we qꞌuisbal tak kꞌij riꞌ ri uj cꞌolic, uj u tzijobem uj rumal ri u Cꞌojol. 
Rumal cꞌu ri Areꞌ ri Dios xuban we uwächulew, ri caj, ri kꞌij, ri icꞌ, ri 
chꞌimil, pu kꞌab cꞌu ri u Cꞌojol xujach wi ronojel waꞌ. 3 Che ri Cristo cäkil 
wi ri nimalaj u kꞌij ri Dios. Ri Areꞌ cꞌut kas jeꞌ u banic jas ri Dios. Are u 
cꞌaninak ronojel ri cꞌolic rucꞌ ru Tzij ri cꞌo u chukꞌab. Aretak u chꞌajom 
chic ri kanimaꞌ che ronojel ri ka mac rumal ru quiqꞌuel, xtꞌuyi cꞌu pa ru 
wiquiäkꞌab ri Dios chilaꞌ chicaj.

Ri u Cꞌojol ri Dios nim na u kꞌij chquiwäch ri ángeles
4 Ri u Cꞌojol ri Dios xnimar na u kꞌij chquiwäch ri ángeles rumal chi 

cꞌo ri xrechbej ri nim na u banic chquiwäch ri e areꞌ. Are laꞌ chi cäbix “u 
Cꞌojol ri Dios” che. 5 Man cꞌo tä cꞌu jumul ri xubij ri Dios che jun ángel:

Ri at, at riꞌ, at nu Cꞌojol.
Cämic xinoc che ra Tat,

—man xcha tä che. Man cꞌo tä cꞌu jumul ri xubij chrij jun ángel:
Ri in quinoc na che ru Tat,
ri areꞌ cꞌut coc na che nu Cꞌojol,

—man xcha tä che jun ángel. 6 Aretak cꞌut xutak lok ri nabeal u Cꞌojol 
cho we uwächulew, xubij:

Chkꞌijilax ta ri Areꞌ cumal conojel
ri ángeles rech ri Dios,

—xcha riꞌ. 7 Xubij cꞌu ri Dios chquij ri ángeles:
Ri Dios cuban chque ri ángeles rech

chi jeꞌ ta ne e quiäkikꞌ.

RI CARTA RI XTZꞌIBAX 
CHQUE RI WINAK 

Cuban chque we patänil tak re
chi e jeꞌ ta ne u xak kꞌakꞌ,

—xcha riꞌ. 8 Are cꞌu chrij ri u Cꞌojol cubij:
Nimalaj Dios, ri takanic la

man cꞌo tä u qꞌuisic
pa tak ri kꞌij ri junab ri quepetic.

Ri takanic la are jun takanic
ri kas jicom.

 9 Lokꞌ quil wi la ri jicomal,
etzelam cꞌu la u wäch ri etzelal.

Rumal cꞌu riꞌ ri Dios, ri Dios la,
xuya nimalaj quicotemal pa animaꞌ la,

quicotemal cꞌut ri nim na
chuwäch ri quicotemal ri xyiꞌ
chque ri achiꞌl la,

—cächa ri Dios. 10 Xukujeꞌ cubij ri Dios:
Ri lal, Kajaw, tzaretak

xchaptaj lok ronojel,
xban la u banic we uwächulew,
xjekba la canok.

Rucꞌ ri kꞌab la xban la ri caj.
 11 Ronojel waꞌ xa cäsach na u wäch.

Are cꞌu ri lal, man cꞌo tä qꞌuisic la.
Ronojel waꞌ xa cäkꞌelob na

jas ri cuban jun atzꞌiak.
 12 Xa cäbus na la waꞌ jeꞌ jas jun atzꞌiak,

cäjal na la apanok jas ri cäban
che jun camixaꞌ.

Are cꞌu ri lal xak jeꞌ wi la.
Ri cꞌaslemal la man cꞌo tä u qꞌuisic,

—cächa riꞌ. 13 Man cꞌo tä cꞌu jumul ri xubij ri Dios che jun chque ri ángeles:
Chattꞌuyul pa ri nu wiquiäkꞌab,
cꞌä quinya na chawe chi catchꞌacanic,

cattakan cꞌu na pa qui wiꞌ ri cäcaꞌn
qui cꞌulel chawe,

—man xcha tä che. 14 Conojel ri ángeles e areꞌ espíritus ri e cꞌo 
chupatänixic ri Dios, ri e takom lok che qui toꞌic ri cäquirik na ru tobanic 
ri Dios.

Kila baꞌ chi mäkatzak ru tobanic ri Dios ri craj cuya chke

2  1 Rumal cꞌu riꞌ, sibalaj rajwaxic cujoc il chunimaxic ru Lokꞌ Pixab ri 
Dios ri ka tom rech man cäkatas tä kib chrij waꞌ. 2 Ru Lokꞌ Pixab ri 

Dios ri xtzijox nabe canok cumal ri ángeles xkꞌalajinic chi are ri Kas Tzij. 
Conojel cꞌu ri xemacunic, ri man xeniman tä waꞌ, xcꞌäjisax qui wäch jas ri 
takal chque. 3 E cꞌu ri uj, ¿a cujtoꞌtaj lo riꞌ we ta mat cujoc il chutzucuxic 
ri nimalaj u tobanic ri Dios? ¡Man jeꞌ taj! Are cꞌu xtzijox waꞌ rumal ri 
Kajaw Dios nabe. Te cꞌu riꞌ xjiquibaꞌ u bixic chi are ri Kas Tzij cumal ri 
xetowic, xquitzijoj chi cꞌu waꞌ chke uj. 4 Ri Dios xukujeꞌ xujiquibaꞌ chi kas 
tzij ri tajin cäquitzijoj. Jeꞌ xuban waꞌ rucꞌ nimak tak cꞌutbal, etal, xukujeꞌ 
qꞌuialaj tak cajmabal ri xuban chquiwäch. Xukujeꞌ xuban waꞌ rumal ri 
Lokꞌalaj Espíritu ri xuya jalajoj tak cuinem chke chkajujunal jas ri xraj ri 
Areꞌ.

Ri Jesucristo xjunamataj cucꞌ ri rachalal
5 Ri Dios man xuya tä chque ri ángeles chi quetakan puwiꞌ ri cꞌacꞌ 

uwächulew ri cäcꞌoji na, ruwächulew ri tajin cäkatzijoj. 6 Xane pa jun u 
xak wuj re ru Lokꞌ Pixab ri Dios ri Tzꞌibtalic cꞌo jun ri xukꞌalajisaj, xubij:

Kajaw Dios, ¿jas u banic jun winak
chi ri lal coc la il che ri areꞌ?

¿Jas lo u banic ri winak
ri xa cäcämic chi cächajin la che?

—cächaꞌ.
 7 Xa quieb oxib kꞌij xkasaj la

u kꞌij ri areꞌ chquiwäch ri ángeles.
Pune ta ne je riꞌ, xya chi na la u kꞌij,

nim xil wi la.
Xya cꞌu la takanic pu kꞌab puwiꞌ ronojel

ri banom la.
 8 Xya la takanic pu kꞌab

puwiꞌ nimalaj ronojel ri cꞌolic,
—xcha riꞌ.

Je cꞌu riꞌ, aretak ri Dios xuya chque ri winak chi quetakan puwiꞌ 
ronojel, man cꞌo tä ri xutas canok ri mat quetakan puwiꞌ. Pune cꞌu je riꞌ, 
cäkilo chi cꞌä e cꞌo na jastak ri mäjaꞌ quetakan ri winak pa qui wiꞌ cämic. 
9 Cäkil cꞌu ri Jesús ri xkasax u kꞌij chquiwäch ri ángeles quieb oxib kꞌij 
rumal ri Dios. Je riꞌ rech cäcämisax ri Areꞌ rumal kech uj konojel. Te cꞌu 
riꞌ xyiꞌ u kꞌij, nim xil wi rumal chi xurik ri cämical. Je cꞌu waꞌ ri u rayibal 
ri Dios che rumal chi ri Dios sibalaj xutokꞌobisaj ka wäch.

10 Ronojel ri cꞌolic are xban rumal ri Dios, xukujeꞌ chuyaꞌic u kꞌij ri Areꞌ 
cꞌo ronojel ri cꞌolic. Ri Dios cꞌut craj chi conojel ri ralcꞌual cänimarisax 
qui kꞌij junam rucꞌ ri Areꞌ. Rumal waꞌ xurik cꞌäx ri Cristo ri Toꞌl Que 
conojel ri winak, rech kas jeꞌ quel ri Areꞌ jas ri craj ri Dios. 11 Je riꞌ, rumal 
chi ri Jun ri cubano chi ri ralcꞌual ri Dios cäquijach quib pu kꞌab ri Areꞌ, 
xukujeꞌ ri qui jachom quib, xa jun ri qui Tat cꞌolic. Rumal riꞌ ri u Cꞌojol ri 

Dios man cäqꞌuix tä riꞌ chubixic “¡Kachalal!” chque. 12 Je waꞌ cubij ri Areꞌ 
pa ru Lokꞌ Pixab ri Dios ri Tzꞌibtalic:

Quintzijon na chij la
chque tak ri wachalal,

quinbixoj cꞌu himnos chuyaꞌic kꞌij la
chquiwäch conojel ri qui mulim quib,

—cächaꞌ. 13 Xukujeꞌ cubij ri Areꞌ:
Ri in quinjiquibaꞌ na ri wanimaꞌ

chrij ri Dios,
—cächaꞌ. Cubij xukujeꞌ:

Waral in cꞌo wi cucꞌ ri alcꞌualaxelab
ri xuya ri Dios chwe,

—cächa ri Areꞌ.
14 Uj riꞌ ri ralcꞌual ri Dios, konojel ri uj, uj winak. Je riꞌ xukujeꞌ xuban ri 

Jesús. Ri Areꞌ xil u wäch jas jun winak, junam cäcaꞌyic. Ri Areꞌ xoc che 
winak rech cuyaꞌ cäcämic. Jeꞌ xbanic rech cäcowin ri Areꞌ chusachic u 
wäch ri Itzel ri cꞌo takanic pu kꞌab che ri cämisanic. 15 Je riꞌ xeutzokopij 
conojel ri jeꞌ ta ne e chaptalic xa rumal chi pa ronojel ri qui cꞌaslemal 
qui xem quib cho ri cämical. 16 Kas tzij cꞌut chi ri Cristo man xpe tä che 
qui toꞌic ri ángeles, xane che qui toꞌic ri winak ri cꞌo ri ka mam Abraham 
che ri qui mam ojer. 17 Rumal riꞌ ri Cristo xjunamataj cucꞌ ri rachalal 
pa ronojel. Je riꞌ rech quel u cꞌux chque ri winak. Cuyaꞌ cꞌut coc che qui 
nimal sacerdotes ri kas jicom ranimaꞌ cho ri Dios rech cäsachtaj qui mac 
ri winak rumal chi xuya rib che jun sipanic cho ri Dios. 18 Ri Areꞌ cꞌut 
xurik cꞌäx, xtakchiꞌx chubanic ri mac. Je riꞌ cäcowin che qui toꞌic ri winak 
ri quetakchiꞌx chubanic ri mac.

Ri Jesús are nim na u banic chuwäch ri ka mam Moisés

3  1 Je cꞌu riꞌ, kachalal, ix riꞌ ix rech ri Dios, ix jun chquixol ri e siqꞌuim 
rumal ri Dios. Kas chixchoman baꞌ chrij ri Cristo Jesús ri kas 

apóstol, ri kas qui nimal sacerdotes re ri cojonic ri cäkatzijoj. 2 Ri Cristo 
Jesús, Areꞌ kas jicom ranimaꞌ cho ri Dios, ri xcojow che we patäninic riꞌ. 
Jeꞌ cꞌu xuban ri ka mam Moisés xukujeꞌ, areꞌ kas jicom ranimaꞌ xpatänin 
cho ri Dios chquixol ri alcꞌualaxelab rech ri Dios. 3 Yaꞌtal cꞌu che ri Jesús 
chi cänimarisax na u kꞌij chuwäch ri ka mam Moisés jeꞌ jas jun yacal ja 
yaꞌtalic chi cäyiꞌ na u kꞌij chuwäch ri ja ri xuyaco. 4 Ronojel ja rajwaxic 
cäban na rumal jun winak. Are cꞌu ri banowinak ronojel ri cꞌolic are ri 
Dios. 5 Kas tzij cꞌut, ri ka mam Moisés kas jicom ranimaꞌ xpatänin che 
ri Dios pa ronojel chquixol ri alcꞌualaxelab rech ri Dios. Ri patäninic ri 
xubano are u kꞌalajisaxic ri cuban na ri Dios. 6 Are cꞌu ri Cristo kas jicom 
ranimaꞌ jeꞌ jas jun alcꞌualaxel ri kas cꞌo u takanic pa qui wiꞌ ri rachalaxic 
ri Dios. Uj cꞌu riꞌ ri achalaxic riꞌ rech ri Dios, we cäkatakej ri cojonic che 

ri Cristo, man cuban tä cꞌu quieb ka cꞌux cꞌä cäqꞌuis na ronojel. Je riꞌ we 
kas cujquicot amakꞌel rucꞌ ri cuꞌl wi ka cꞌux.

Waral cäkil wi chi cäquirik na uxlanem ru winakil ri Dios
7 Rumal cꞌu riꞌ jeꞌ jas ri cubij ri Lokꞌalaj Espíritu chupam ru Lokꞌ Pixab 

ri Dios ri Tzꞌibtalic:
Cämic, we quita ri cubij ri Dios,

 8 miban baꞌ che ri iwanimaꞌ
chi xa cabajaric
jas ri xcaꞌn ri winak

ri xquiwalijisaj quib chrij ri Dios,
xquiyac cꞌu royowal ri Areꞌ
pa ri juyub ri cätzꞌinowic.

 9 Chilaꞌ, pa ri juyub ri cätzꞌinowic
ri i nan tat ojer xa xquiyac woyowal,

pune cawinak junab
xquil ronojel tak ri xinbano,
xukujeꞌ tak ri cajmabal,

—cächa ri Dios.
 10 Rumal riꞌ xyactaj woyowal chquij

ri winak riꞌ,
xinbij cꞌut: “We winak riꞌ

xak cuban quieb qui cꞌux,
man cäcaj tä cꞌut queniman

chque tak ri nu takanic,”
—xincha pa wanimaꞌ.
 11 Rumal riꞌ xyactaj woyowal chquij,

xinban cꞌu juramento, xinbij:
“We winak riꞌ man cäquirik tä na

que ri uxlanem wucꞌ in,”
—xincha riꞌ.

12 Chichajij baꞌ iwib, kachalal, cꞌo jun chiwe mäqꞌuiy etzelal pa ranimaꞌ, 
ri xa cutas can rib chrij ri cꞌaslic Dios, ri mat cäcojon chi che ri Areꞌ. 
13 Xane chiwalijisaj ri iwanimaꞌ chbil tak iwib ronojel kꞌij, cämic riꞌ ri cꞌä 
cꞌo na ri kꞌij. Je riꞌ rech cꞌo jun chiwe mäsubtaj rumal ri mac, cuwalijisaj 
ta cꞌu rib chrij ri Dios. 14 We cäkatakej ri ka cojonic chrij ri cuꞌl wi ka 
cꞌux petinak lok, cꞌä cäqꞌuis na ronojel, cäkarik na ke ronojel u wäch 
tewchibal junam rucꞌ ri Cristo.

15 Je riꞌ cubij ru Lokꞌ Pixab ri Dios:
Cämic riꞌ we quita ri cubij ri Dios,
miban baꞌ chi ri iwanimaꞌ

xa cabajaric

jeꞌ jas ri xcaꞌn ri winak
ri xquiwalijisaj quib chrij ri Dios,

—cächa riꞌ. 16 ¿Jachin cꞌu tak riꞌ ri winak ri xquita ru chꞌabal ri Dios, te 
cꞌu riꞌ xa xquiwalijisaj quib chrij? E areꞌ conojel ri winak ri xebel lok pa 
Egipto ri xcꞌam qui be rumal ri ka mam Moisés. 17 ¿Jachin tak chquij 
xyactaj wi royowal ri Dios cawinak junab? Chquij conojel ri xemacunic. 
Xecäm cꞌu can ri e areꞌ pa ri juyub ri cätzꞌinowic. 18 ¿Jachin tak chquij 
xuban wi juramento ri Dios chi man cäquirik tä na que ri uxlanem rucꞌ? 
Chquij ri winak ri man xeniman taj. 19 Cäkilo chi man xecowin taj xquirik 
que ri uxlanem rumal chi man xecojon taj.

4  1 Cämic cꞌut, ri tajin cäbix chke rumal ri Dios chi cäkarik ke ri 
uxlanem rucꞌ, kila baꞌ kib cꞌo ne jun chiwe mel canok ri mat curik 

re ri uxlanem riꞌ. 2 Are xukujeꞌ xtzijox ri Utzalaj Tzij re ri Evangelio 
chke uj jeꞌ jas ri xtzijox chque ri e areꞌ. Man cꞌo tä cꞌu xupatänij ri Tzij ri 
xtzijox chque, rumal chi aretak xquito, man xecojon taj. 3 Ri uj cꞌut, ri uj 
cojoninak, uj riꞌ ri cäkarik na ke ri uxlanem rucꞌ ri Dios, jas ri u bim ri 
Areꞌ:

Xa je riꞌ xyactaj woyowal chquij,
xinban juramento, xinbij:

We winak riꞌ man cäquirik tä na que
ri uxlanem wucꞌ in,

—xchaꞌ. Jeꞌ xubij ri Dios waꞌ pune ta ne xqꞌuis na ru chac ri xubano 
tzaretak xbantaj we uwächulew. 4 Pa jun u xak ru Lokꞌ Pixab ri Dios ri 
Tzꞌibtalic cäbix wi chrij ri uwuk kꞌij:

Ri Dios xuxlan che ronojel ru chac
pa ri uwuk kꞌij,

—cächaꞌ. 5 Jumul chic cubij ru Lokꞌ Pixab ri Dios ri Tzꞌibtalic:
We winak riꞌ man cäquirik tä na que

ri uxlanem wucꞌ in,
—cächaꞌ. 6 E cꞌo cꞌu jujun ri mäjaꞌ cäquirik que we uxlanem riꞌ. Ri niqꞌuiaj, 
ri nabe xtzijox ri Utzalaj Tzij re ri Evangelio chque, man xquirik tä que 
ri uxlanem rumal chi man xeniman taj. 7 Rumal cꞌu riꞌ ri Dios xuchꞌic jun 
kꞌij chic, cämic cꞌu riꞌ. Ri Dios cujutzijobej rumal ri xubij ri ka mam David 
pa jun u xak ru Lokꞌ Pixab ri Dios ri Tzꞌibtalic ri ya xkabij. Are waꞌ ri 
xubij ri Dios ocꞌowinak chi qꞌuia junab:

We quita ri cubij ri Dios cämic,
miban baꞌ chi ri iwanimaꞌ

xa cabajaric,
—cächaꞌ. 8 We ta ri ka mam Josué xuya ta ri kas uxlanem chque ri winak 
aj Israel, mat xchꞌaw ri Dios riꞌ chrij jun kꞌij chic re uxlanem. 9 Cämic cꞌut 
cꞌo na can jun jeꞌlalaj uxlanem chic chque ru winakil ri Dios. 10 Jachin cꞌu 
ri curik re ri uxlanem ri cuya ri Dios, cuxlan riꞌ che ronojel ru chac, jeꞌ 

a 5:1 “Sacerdote aj Israel”: Chawilaꞌ ri San Lucas 1:8, xukujeꞌ ri Diccionario, qꞌuisbal re we 
Nuevo Testamento. 

jas ri Dios xuxlan ojer che ronojel ru chac ri Areꞌ. 11 Kacojo baꞌ ka chukꞌab 
rech cäkarik na ke we uxlanem riꞌ, cꞌo ne jun chke muban re jas ri xcaꞌn 
ri niqꞌuiaj ri man xecojon taj.

12 Ru Lokꞌ Pixab ri Dios are cꞌaslic, xukujeꞌ cꞌo u chukꞌab. Are jeꞌ ta ne 
jun espada ri sibalaj cäsocon na chuwäch apachique espada ri quieb u pu 
chiꞌ. Cäjuchꞌuchꞌic copan pa ri ranimaꞌ ri winak, curika ri respíritu, copan 
pa ri bak, queꞌ pu cꞌux ri winak. Cäresaj lok chisak ronojel ri cꞌo pa ru 
chomabal, ri cꞌo pa ranimaꞌ ri winak. 13 Man cꞌo tä cꞌu jun jasach ri cꞌolic 
ri cuyaꞌ cäcꞌuꞌtaj chuwäch ri Dios. Xane ronojel ri cꞌolic are cäkꞌalajinic, 
sak cꞌu chuwäch ri Dios ri cäkajach wi na ka cuenta.

Waral cäkil wi chi ri Jesús are ri qui nimal 
sacerdotes ri sibalaj nim u kꞌij

14 Katakej baꞌ ri ka cojonic, rumal chi ri Jesús, ru Cꞌojol ri Dios, are ka 
sacerdote. Are cꞌu qui nimal sacerdotes waꞌ ri sibalaj nim u kꞌij ri xopan 
chuwäch ri Dios chilaꞌ chicaj. 15 Ri nimalaj ka sacerdote cäcowinic quel 
u cꞌux chke uj ri man cꞌo tä ka chukꞌab, rumal chi ri Areꞌ xtakchiꞌx che 
ronojel u wäch mac jas ri cäban chke uj, man xkaj tä cꞌu pa mac. 16 Rumal 
riꞌ mäkaxej baꞌ kib, chujkeb chuwäch ri jeꞌlalaj u tꞌuyulibal ri Dios ri 
cutokꞌobisaj qui wäch conojel. Je riꞌ rech quel u cꞌux chke, cutokꞌobisaj ka 
wäch uj, cujutoꞌ pa ri kꞌij ri cꞌo ka rajwaxic.

5  1 Ronojel qui nimal sacerdotes a are chaꞌtal chquixol ri winak. Cojom 
cꞌu ri areꞌ che qui qꞌuexwäch ri winak chuwäch ri Dios, xukujeꞌ 

che qui yaꞌic sipanic, che qui cämisaxic awaj cho ri Dios rech cäsachtaj 
ri qui mac ri winak. 2 Ri sacerdote cꞌut are jun winak ri cuyaꞌ cätakchiꞌx 
che mac rech ri areꞌ cäcowinic cutokꞌobisaj qui wäch ri winak ri man 
cꞌo tä quetam, ri qui sachom ri qui be. 3 Rumal chi xa winak, rajwaxic 
queucämisaj awaj cho ri Dios rech cäsachtaj ru mac ri areꞌ junam jas ri 
cubano rech cäsachtaj qui mac ri winak.

4 Man cꞌo tä cꞌu jun ri cäcowinic cucoj rib che qui nimal sacerdotes xak 
pa re wi, xane are ri Dios cäsiqꞌuinic, cuya cꞌu ri rekleꞌn riꞌ ri nim u kꞌij 
jas ri xuban che ri ka mam Aarón. 5 Je cꞌu riꞌ ri Cristo, ri Areꞌ man xa tä 
xucoj rib che qui nimal sacerdotes, xane are ri Dios xyoꞌw ri rekleꞌn riꞌ ri 
nim u kꞌij, jeꞌ jas ri xubij che:

Ri at riꞌ, at nu Cꞌojol,
cämic xinoc che ra Tat,

—xuchixic. 6 Xukujeꞌ pa jun u xak ru Lokꞌ Pixab ri Dios chic, cubij:
Ri at riꞌ, at sacerdote

ri man cꞌo tä awelic,

jeꞌ jas ru banic ri Melquisedec,
—cächaꞌ. 7 Ri Cristo aretak xcꞌasi waral cho we uwächulew, ri Areꞌ co 
xchꞌawic, xuban orar, xel cꞌu u waꞌl u wäch aretak xutaꞌ tokꞌob che ri 
Dios ri cäcowin chutoꞌic cho ri cämical. Ri Dios cꞌut xutatabej ri xubij ri 
Cristo rumal chi xujach rib pu kꞌab ri Areꞌ. 8 Je cꞌu riꞌ ri Cristo, pune Are 
u Cꞌojol ri Dios, rumal cꞌu ri cꞌäx ri xuriko xretamaj ri nimanic. 9 Je riꞌ kas 
xujach rib chubanic ronojel ru rayibal ri Dios. Rumal cꞌu ri Areꞌ xpe ri 
tobanic ri man cꞌo tä u qꞌuisic ri cuya ri Dios chque conojel ri queniman 
che. 10 Xocsax cꞌu rumal ri Dios che qui nimal sacerdotes, jas ru banic ri 
Melquisedec.

Waral cäkil wi ri cꞌäx ri curik jun winak we cuya can ri cojonic
11 Sibalaj cꞌo na ri cäkaj cäkabij chrij waꞌ ri tajin cäkatzijoj. Cꞌäx cꞌu 

u kꞌalajisaxic waꞌ chiwe, rumal chi ri ix man quiwaj taj quichꞌobo. 12 Ri 
ix ya ojer chic ix cojoninak, rajwaxic cꞌut chi ix chic queitijoj niqꞌuiaj 
chic. Man jeꞌ tä cꞌu riꞌ. Xane xa rajwaxic i tijoxic chi na ix che ri nabe 
tak tijonic ri man cꞌäx tä u chꞌobic rech ru Lokꞌ Pixab ri Dios. Xa man cꞌo 
tä i chukꞌab, jeꞌ ta ne chi cꞌä ix acꞌalab na, rajwaxic cꞌu na ri tuꞌ chiwe 
chuqꞌuexwäch ri wa. 13 Conojel ri xak leche cäquitijo, e jeꞌ ta ne acꞌalab 
ri cꞌä quetuꞌn na. Mäjaꞌ quecowin riꞌ cäquichꞌobo jas riꞌ ri u banic ri 
jicomal pa ri qui cꞌaslemal. 14 Are cꞌu ri wa are chque ri ya e riꞌjab chic, 
ri quecowin chic quechomanic, ri quecowin chic cäquichꞌobo jachique ri 
utz, jachique ri man utz taj.

6  1 Je cꞌu riꞌ, kaya baꞌ can ri nabe tak tijonic chrij ri Cristo rech 
cäkatakej qꞌuiyem, cätzꞌakat cꞌu ri ka chomabal. Mäkatzijoj chic 

jas ri xkatzijoj can nabe, chi rajwaxic cäquiqꞌuex canimaꞌ ri winak, 
cäquiqꞌuex cꞌu qui chomanic rech cäquiya can u banic ri etzelal ri 
cäcꞌaman bi pa ri cämical. Mäkatzijoj chic xak xuwi ri cojonic chrij ri 
Dios. 2 Mäkatzijoj chic xak xuwi ri tijonic chrij ri kasnaꞌ, o chrij ru yaꞌic 
kꞌabaj pa qui jolom ri cojonelab, chrij ri qui cꞌastajic ri cäminakib, xukujeꞌ 
chrij ri kꞌatow tzij, tojbal ri man cꞌo tä u qꞌuisic ri cuya ri Dios chque ri 
winak. 3 Katakej baꞌ qꞌuiyem pa ri cojonic rucꞌ ru tobanic ri Dios pa ka 
wiꞌ.

4 Je riꞌ, rumal chi ri winak ri e cꞌo chi pa ri sakil rech ri Utzalaj Tzij 
re ri Evangelio, man cuyaꞌ tä chic quetzelej chquij we quetzak chi na pa 
mac, rumal chi qui cꞌamowam chic ri tewchibal ri cuya ri Dios, cꞌo chic 
ri Lokꞌalaj Espíritu. 5 Ri winak riꞌ xukujeꞌ qui cꞌamowam ri jeꞌlalaj u Lokꞌ 
Pixab ri Dios, xukujeꞌ ru chukꞌab ru takanic ri Dios pa tak ri kꞌij ri junab 
ri quepe na. 6 We winak riꞌ, we quetzakic, man cuyaꞌ tä chic cäbix chque 
chi cäquiqꞌuex chic ri canimaꞌ, cäquiqꞌuex cꞌu qui chomanic, rumal 
chi ri e areꞌ rucꞌ ri tajin cäcaꞌn pa ri qui cꞌaslemal xa tajin cäquirip chi 
jumul ri u Cꞌojol ri Dios, xa tajin cäquesaj u qꞌuixbal chquiwäch conojel 

b 6:19 “Ancla”: Chawilaꞌ Hechos 27:29, nota. 

ri winak. 7 E junam waꞌ rucꞌ ri ulew ri cubikꞌ ri jäb ri cäkaj amakꞌel. 
We ri ulew riꞌ cuya utzalaj ticoꞌn ri quewächinic chque ri quetajinic, 
cꞌo ru tewchibal ri Dios puwiꞌ. 8 We cꞌu xa qꞌuix queqꞌuiy chuwäch 
xukujeꞌ kꞌayes, man cꞌo tä u patän riꞌ. Cäpe na cꞌäx puwiꞌ rumal ri Dios, 
chuqꞌuisbal cꞌut cäporox na.

Waral cäkil wi jas riꞌ ri cäcuꞌbi wi ka cꞌux chrij
9 Lokꞌalaj tak kachalal, pune cꞌu jeꞌ cujtzijon waꞌ, kas ketam chi ri 

ix quirik na ri nimalaj u tewchibal ri Dios rumal chi i rikom chic ru 
tobanic ri Areꞌ. 10 Je riꞌ, rumal chi ri Dios kas cuban ri jicomal. Man 
cäsach tä na pu jolom ri i banom, ri rutzil iwanimaꞌ ri i cꞌutum che ri 
Areꞌ aretak quiya tobanic chque ri kachalal cojonelab, are cꞌu waꞌ ri 
tajin quiban na cämic. 11 Cäkaj cꞌut chi chijujunal quitakej u banic waꞌ 
rucꞌ quicotemal ri cäpe pa iwanimaꞌ cꞌä quiqꞌuis na u banic ronojel, rech 
kas jeꞌ quel wi na ri iweyeꞌm. 12 Man cäkaj taj chi quixsakꞌorinic, xane 
chi quiban iwe jas ri xcaꞌn ri niqꞌuiaj ri rumal chi xecojonic xukujeꞌ 
xquichajij paciencia xquechbej ri echbal ri xuchiꞌj ri Dios chque.

13 Aretak ri Dios xuchiꞌj che ri ka mam Abraham chi cutewchij na, 
xucoj rib ri Areꞌ che u juramento rumal chi man cꞌo tä chi jun ri nim 
na u kꞌij chuwäch ri Areꞌ. 14 Xubij cꞌu che ri ka mam Abraham: “Kas tzij 
sibalaj catintewchij na, quinban na chi e qꞌuia ri awachalaxic ri quil 
na qui wäch pa tak ri kꞌij ri junab ri quepetic,” —xchaꞌ. 15 Ri ka mam 
Abraham xuchajij paciencia, xreyej na. Je riꞌ xucꞌamo jas ri xchiꞌx che 
rumal ri Dios. 16 Ri winak, aretak cäcaꞌn juramento, cäquicoj ru biꞌ jun 
ri nim na u banic chquiwäch ri e areꞌ chubanic ri qui juramento. Aretak 
cäquijiquiba qui tzij rucꞌ juramento, man cꞌo tä chi jas chrij quechꞌojin 
wi. 17 Rumal riꞌ ri Dios xujiquiba u bixic ri xuchiꞌj rucꞌ juramento. Je 
riꞌ, rumal chi xraj xukꞌalajisaj chquiwäch ri queechben na ri xuchiꞌj chi 
ri Areꞌ man cuqꞌuex tä ru chomanic, xane kas cuban na jas ri xubij. 
18 Je cꞌu riꞌ e cꞌo quieb ri man cuyaꞌ taj queqꞌuexic, ri xuchiꞌj ri Dios, 
xukujeꞌ ri u juramento. Cumal cꞌu waꞌ ri Dios man cuyaꞌ taj ri mat 
cuban ri xubij. Cumal cꞌu waꞌ xukujeꞌ ri Dios kas xucuꞌbisaj ka cꞌux uj 
ri ka tzucum ru tobanic. Ka jiquibam cꞌu ka cꞌux chrij ri xuchiꞌj ri Dios 
chke, chrij cꞌu ri u yoꞌm chkawäch. 19 We cuꞌlbal ka cꞌux riꞌ kas cuchap 
ri kanimaꞌ, jeꞌ jas ri cuban ri jun nimalaj chꞌichꞌ ri cäbix ancla b che ri 
cuchap ri jun barco. Ri uj xukujeꞌ cꞌo jun ka ancla ri co ximital chrij 
ri tasbal u pam ri Lokꞌalaj Cꞌolibal rech ri nimalaj rachoch Dios ri cꞌo 
chilaꞌ chicaj. 20 Chilaꞌ xoc wi ri Jesús che ka qꞌuexwäch chupaquic jun 
be chkawäch. Je riꞌ ri Jesús xoc che ka nimal sacerdotes ri man cꞌo tä 
relic jas ru banic ri Melquisedec.

c 7:1 Ri tinimit Salem are ri tinimit Jerusalén ojer. 

Waral cäkil wi chi ri Jesús are sacerdote jas ru banic ri Melquisedec

7  1 We Melquisedec riꞌ are waꞌ ri xcꞌoji che nim takanel pa ri tinimit 
Salem, c xukujeꞌ are sacerdote rech ri nimalaj ka Dios aj Chicaj. 

Aretak ri ka mam Abraham xtzelej lok pa ri chꞌoj ri xeuchꞌac wi ri nimak 
tak takanelab, ri Melquisedec xel lok chucꞌulaxic, xutewchij cꞌut. 2 Xuya 
cꞌu ri ka mam Abraham che ri Melquisedec ru lajujil ronojel ri xutokij 
lok pa ri chꞌoj. Ri biꞌaj Melquisedec nabe quel cubij “nim takanel ri 
jicom ranimaꞌ”. Xukujeꞌ quel cubij “nim takanel ri cuya utzil chquixol ri 
winak”, rumal chi are nim takanel puwiꞌ ri Salem. Ri Salem quel cubij 
“ri cuya utzil chquixol ri winak”. 3 Man cꞌo tä cäbixic chquij ru nan u tat 
ri Melquisedec, o chquij tak ru mam. Man cꞌo tä cäbix chrij jampaꞌ xil u 
wäch, xukujeꞌ jampaꞌ xcämic. Je riꞌ are jun cꞌutbal chrij ru Cꞌojol ri Dios. 
Are jun sacerdote waꞌ ri man cꞌo tä relic.

4 Kꞌalaj baꞌ chi ri Melquisedec are jun takanel ri nim u banic, rumal 
chi ri ka mam Abraham xuya che ru lajujil ronojel ri xutokij lok chque 
ri nimak tak takanelab pa ri chꞌoj. 5 Cubij ru Pixab ri Moisés chi ri 
rachalaxic ri Leví ri queboc che tak sacerdotes yoꞌm takanic pa qui 
kꞌab rech cäquitokꞌij ru lajujil ronojel chque ri winak, pune ri winak e 
areꞌ cachalal, pune ri e areꞌ xukujeꞌ e rachalaxic ri ka mam Abraham. 
6 Ri Melquisedec, pune man rachalaxic tä ri Leví, xutokꞌij cꞌu ru lajujil 
ronojel che ri ka mam Abraham, ru cꞌamom ri xuchiꞌj ri Dios. Xak je riꞌ 
ri Melquisedec xutewchij ri ka mam Abraham. 7 Man cꞌo tä cꞌu jun ri 
mat cucojo chi ri jun ri cätewchinic are nim na u kꞌij chuwäch ri jun ri 
cätewchixic. 8 Conojel ri quecꞌamow ri lajujil waral chkaxol uj e winak 
waꞌ ri xa quecämic. Are cꞌu ru Lokꞌ Pixab ri Dios ri Tzꞌibtalic man cubij tä 
chi ri Melquisedec xcämic. 9 Cuyaꞌ cäkabij chi ri Leví xukujeꞌ ri rachalaxic 
ri areꞌ ri queboc che sacerdotes, ri cäquitokꞌij ru lajujil ronojel chque ri 
winak cämic, jeꞌ ta ne chi ri e areꞌ xukujeꞌ xquiya riꞌ ru lajujil ronojel che 
ri Melquisedec aretak xuya re ri ka mam Abraham. 10 Je riꞌ, rumal chi ri 
ka mam Abraham jeꞌ ta ne e rucꞌam na pa ru cuerpo ri rachalaxic ri mäjaꞌ 
xil qui wäch aretak ri Melquisedec xel bic chucꞌulaxic ri areꞌ.

11 Ri winak aj Israel xyiꞌ ri Pixab chque cumal ri sacerdotes aj Leví ri 
e rachalaxic can ri ka mam Aarón. We ta ri sacerdotes riꞌ rucꞌ ri Pixab 
kas xecowinic xcaꞌn utz che ri qui cꞌaslemal ri winak cho ri Dios, mat 
rajwaxic riꞌ chi xwalij jun sacerdote chic jas ru banic ri Melquisedec, ri 
mat junam rucꞌ ri ka mam Aarón. 12 Are cꞌu we cäqꞌuextaj ri sacerdote, 
rajwaxic riꞌ xukujeꞌ cäqꞌuextaj ri Pixab. 13 Are cꞌu ri Kajaw Jesús, ri 
cächꞌaw ru Lokꞌ Pixab ri Dios ri Tzꞌibtalic chrij, ri Areꞌ are aj re jun 
tinimit chic re Israel. Man cꞌo tä cꞌu jumul oquinak jun re ri tinimit riꞌ 

che sacerdote. 14 Kas kꞌalaj cꞌut chi ri Kajaw Jesús are aj Judá, are cꞌu ri 
ka mam Moisés, aretak xchꞌaw chquij ri sacerdotes, man cꞌo tä jas xubij 
chquij ri winak aj Judá.

15 Kas kꞌalaj cꞌu waꞌ rumal chi ri cꞌacꞌ sacerdote ri xwalijic are jeꞌ jas 
ru banic ri Melquisedec. 16 Man xoc tä cꞌu waꞌ che sacerdote rumal ri qui 
pixab winak ri cubij jachin tak ri rachalaxic, xane rumal ru chukꞌab jun 
cꞌaslemal ajchicaj ri man cäsach tä u wäch. 17 Are cꞌu waꞌ ri xchꞌaw ri Dios 
chrij aretak xubij:

At riꞌ, at sacerdote
ri man cꞌo tä awelic

jeꞌ jas ru banic ri Melquisedec,
—cächaꞌ. 18 Je cꞌu riꞌ ri ojer takanic xak xyiꞌ canok rumal chi man cꞌo tä 
u chukꞌab, xukujeꞌ man cäcowin tä riꞌ che qui toꞌic ri winak. 19 Ri Pixab ri 
xutzꞌibaj ri ka mam Moisés man xcowin taj xuban utz che ru cꞌaslemal ri 
winak cho ri Dios. Chuqꞌuexwäch ri Pixab cꞌo ri kas utz na ri cäcuꞌbi ka 
cꞌux chrij. Rumal cꞌu waꞌ cuyaꞌ cujkeb rucꞌ ri Dios.

20 Ri Dios cꞌut xuban ronojel waꞌ rucꞌ juramento. 21 Ri niqꞌuiaj 
sacerdotes chic man rucꞌ tä juramento xecojic. Are cꞌu rucꞌ juramento xoc 
ri Jesús che sacerdote. Cubij cꞌu ru Lokꞌ Pixab ri Dios ri Tzꞌibtalic:

Ri Kajaw Dios xuban juramento,
man cuqꞌuex tä cꞌu ru chomanic:

“At riꞌ, at sacerdote
ri man cꞌo tä awelic
jeꞌ jas ru banic ri Melquisedec,”

—cächaꞌ. 22 Rumal riꞌ ri Jesús are jun cojol tzij ri kas cujiquiba ri jun 
trato, ri utz na chuwäch ri nabe. 23 Ri niqꞌuiaj sacerdotes chic xeqꞌuiaric. 
Rumal chi xa xecämic man xecowin taj xquitakej u banic ri qui chac. 
24 Are cꞌu ri Jesús man cäcäm taj. Rumal riꞌ man cꞌo tä relic che 
sacerdote. Man coc tä jun chic che u qꞌuexel. 25 Rumal cꞌu riꞌ ronojel kꞌij 
cäcowinic queutoꞌ ri winak ri queopan rucꞌ ri Dios rumal ri Areꞌ. Je riꞌ, 
rumal chi man cäqꞌuis tä ru cꞌaslemal, xane cꞌo ronojel kꞌij chutaꞌic tokꞌob 
che ri Dios pa qui wiꞌ.

26 Je cꞌu riꞌ ri Jesús are waꞌ ri qui nimal sacerdotes ri kas rajwaxic chke. 
Ri Areꞌ tastal chrij ronojel u wäch etzelal, man cꞌo tä cꞌu jubikꞌ ru mac. 
Man u banom tä etzelal, man xuban tä re ri cäcaꞌn ri ajmaquib. Xcꞌam bi 
sibalaj chicaj, nim cꞌu na u kꞌij chuwäch ronojel ri u banom ri Dios. 27 Ri 
Areꞌ man jeꞌ taj jas ri niqꞌuiaj tak qui nimal sacerdotes chic ri ronojel kꞌij 
quequicämisaj awaj che qui sipaxic cho ri Dios. Cäcaꞌn waꞌ rech cäsach 
ri qui mac ri e areꞌ nabe, te cꞌu riꞌ rech cäsach ri qui mac ri winak. Ri 
Jesús cꞌut xa jumul riꞌ xuya jun sipanic cho ri Dios aretak xujach rib pa 
ri cämical. 28 Ri Pixab ri xutzꞌibaj ri ka mam Moisés cucoj tak achijab ri 
xa e ajmaquib che qui nimal sacerdotes. Are cꞌu ri juramento ri xuban 

d 8:5a Chawilaꞌ ri tzij “Rachoch Dios” pa ri Diccionario, qꞌuisbal re we Nuevo Testamento. 
e 8:5b Ri nimalaj juyub riꞌ are ri cäbix “juyub Sinaí” che. 

ri Dios aretak cꞌo chi ri Pixab, are xucoj ru Cꞌojol ri Dios che qui nimal 
sacerdotes. Are qui nimal sacerdotes waꞌ ri jicom ranimaꞌ, ri man cꞌo tä u 
mac, ri cꞌo ronojel kꞌij.

Waral cäkil wi chi ri Jesús are cojol tzij ri xuban jun cꞌacꞌ trato

8  1 Are cꞌu ri nim na u banic che ri tajin cäkabij, are waꞌ: Ri Jesucristo, 
ri qui nimal sacerdotes ri cꞌo pa ka wiꞌ uj, tꞌuyul ri Areꞌ pa ru 

wiquiäkꞌab ri Dios chilaꞌ chicaj. 2 Are sacerdote waꞌ ri cäpatänin pa ri 
kas Lokꞌalaj Ja ri xban rumal ri Kajaw Dios, man cumal tä ri winak. 
3 Ronojel qui nimal sacerdotes are cojom chuyaꞌic sipanic xukujeꞌ che 
qui cämisaxic awaj ri quesipax cho ri Dios, rumal cꞌu riꞌ ri Jesucristo 
rajwaxic chi ri Areꞌ xukujeꞌ cꞌo jas cuya che sipanic cho ri Dios. 4 We 
ta ri Cristo xak are cꞌo waral cho we uwächulew, mat oquinak riꞌ che 
sacerdote rumal chi cꞌä e cꞌo na sacerdotes ri cäquiya sipanic cho ri Dios 
jas ri cätakan wi ri Pixab ri xutzꞌibaj ri ka mam Moisés. 5 We sacerdotes 
riꞌ, aretak quepatäninic quequicoj jastak ri e cꞌutbal chquij ri jastak ri kas 
e cꞌo chilaꞌ chicaj. Ketam chi xa e cꞌutbal, rumal chi ri Dios xubij che ri ka 
mam Moisés aretak xuchomaj u yaquic ri rachoch Dios: d “Kas chawilaꞌ, jeꞌ 
caban na che ronojel jas ri xincꞌut chawäch pa ri nimalaj juyub,” e —xcha 
che. 6 Are cꞌu ri ka sacerdote uj ri cojom che qui nimal sacerdotes, are 
utz na ri patäninic ri cubano rumal chi are cojol tzij ri xuban ri jun cꞌacꞌ 
trato ri utz na chuwäch ri nabe, rumal chi cuchiꞌj wi ri Dios nimak tak 
tewchibal ri kas e utz na.

7 We ta kas utz xel ri nabe trato, mat rajwaxic riꞌ xban chi jun trato 
chic. 8 Ri Dios cꞌut xrilo chi man utz tä ri qui cꞌaslemal ri winak aj Israel, 
jeꞌ jas ri xubij pa ru Lokꞌ Pixab ri Tzꞌibtalic:

Ri Kajaw Dios cubij: Cäpe na ri kꞌij
aretak quinban na jun cꞌacꞌ trato

cucꞌ ri winak aj Israel,
cucꞌ ri winak aj Judá,

—cächa ri Kajaw Dios.
 9 Man junam tä cꞌu riꞌ rucꞌ ri trato

ri xinban cucꞌ ri qui mam ojer
pa ri kꞌij ri xincꞌam qui be

rech queinwesaj lok
pa ri nim tinimit Egipto.

Man xcaꞌn tä cꞌut
jas ri cubij ri trato ri xinban cucꞌ,

rumal cꞌu riꞌ xeinya canok,

f 9:4 “Maná”: Are ri wa ajchicaj tzukubal que ri winak aj Israel aretak xebin pa tak ri juyub 
ri quetzꞌinowic. 

cubij ri Kajaw Dios,
—cächa riꞌ.
 10 Ri trato ri quinban na

cucꞌ ri winak aj Israel
pa tak ri kꞌij ri quepetic
are waꞌ, cubij ri Kajaw Dios:

Quinya na ri nu Pixab
pa tak ri qui chomabal,

quintzꞌibaj cꞌu na waꞌ
pa tak ri canimaꞌ.

Quinoc chi na che qui Dios,
are cꞌu ri e areꞌ queboc na

che ri nu winak in.
 11 Man cꞌo tä na jun winak rajwaxic

cuya tijonic che jun winak chic.
Man cuya tä tijonic che ri rachiꞌl,

man cuya tä cꞌu tijonic che ri rachalal
rech kas cäretamaj u wäch ri Dios

rumal chi conojel winak
cäquetamaj na nu wäch,

chi acꞌalab, chi riꞌjab.
 12 Quincuy na ri etzelal ri caꞌnom,

man cꞌo tä cꞌu jubikꞌ ri qui mac
ri cänaꞌtaj chi na chwe,

—cächa ri Kajaw Dios. 13 Aretak cubij ri Dios chi cꞌo chi jun cꞌacꞌ trato, 
quel cubij chi ri nabe trato ya xocꞌowic, man cꞌo tä chi u patän. Ri ojer 
trato ri ya xocꞌowic, cäsach na u wäch chanim.

Waral cäkil wi ru jalbem rib ri Lokꞌalaj Ja ri cꞌo chicaj 
rucꞌ ri rachoch Dios ri cꞌo cho we uwächulew

9  1 Ri nabe trato cꞌo ri u takanic ri cubij jas ri rajwaxic chubanic tak ri 
kꞌijilanic. Are cꞌu jun kꞌijilanic ri xa chupam jun rachoch Dios waral cho we 

uwächulew cäban wi. 2 Ri rachoch Dios riꞌ are je waꞌ u banic: Pa ri nabe u tas ri 
cäbix Lokꞌalaj Cꞌolibal che, chilaꞌ cꞌo wi ri tacꞌalibal cantela re kꞌän puak xukujeꞌ 
ri mesa ri cꞌo wi ri wa ri yoꞌm cho ri Dios. 3 Ri ucab u tas ri rachoch Dios are ri cꞌo 
chrij ri tasbal u pam, are cꞌu waꞌ ri cäbix che: Cꞌolibal ri Sibalaj Lokꞌ na, —cuchixic. 
4 Chilaꞌ cꞌo wi ri taꞌbal tokꞌob re kꞌän puak ri cäporox wi ri incienso, xukujeꞌ ri caxa 
ri chꞌukum rij che kꞌän puak, ri cꞌolotal wi ri trato. Chupam ri caxa riꞌ cꞌo jun xaro 
re kꞌän puak ri cꞌo maná f chupam, cꞌo cꞌu ru chꞌimiy ri ka mam Aarón ri xtuxic, 

xukujeꞌ e cꞌo ri tzꞌalam tak abaj chupam ri xetzꞌibax wi ri takanic re ri trato. 5 Puwiꞌ 
ri caxa e cꞌo quieb ángeles ri cäbix querubines chque ri cäquiqꞌuexwächij ru cꞌolem 
ri Dios. E are cꞌu waꞌ qui licꞌom ri qui xicꞌ puwiꞌ ri tzꞌapibal u wiꞌ ri caxa ri cäban wi 
ri sachbal mac. Man cujcowin tä cꞌut cäkatzijoj chi na más chrij ronojel waꞌ che we 
chanim riꞌ.

6 Je riꞌ e banom ri jastak pa ri rachoch Dios. Ri sacerdotes cꞌut ronojel 
kꞌij queboc pa ri nabe u tas ri rachoch Dios chubanic ronojel ri cajwataj 
che ri kꞌijilanic. 7 Are cꞌu pa ri ucab u tas ri rachoch Dios xuwi coc ri 
qui nimal sacerdotes xa jumul che ri jun junab. Aretak coquic rajwaxic 
cucꞌam bi quicꞌ quech awaj rech cuya cho ri Dios che sipanic che sachbal 
u mac ri areꞌ xukujeꞌ che sachbal qui mac ri winak aj Israel. 8 Rucꞌ waꞌ 
we riꞌ ri Lokꞌalaj Espíritu cukꞌalajisaj chkawäch chi aretak tajin cäcoj ri 
nabe u tas ri rachoch Dios che ri kꞌijilanic, mäjaꞌ cꞌo ri ocbal chque ri 
winak rech queopan pa ri Cꞌolibal ri Sibalaj Lokꞌ na. 9 Ronojel cꞌu waꞌ xa 
are jun cꞌutbal chkawäch uj cämic. Ri sipanic cꞌut, xukujeꞌ tak ri awaj 
ri quecämisax che qui yaꞌic cho ri Dios, man quecowin taj cäcaꞌno chi ri 
winak ri quekꞌijilanic chilaꞌ utz cäquinaꞌ pa canimaꞌ cho ri Dios. 10 Je riꞌ, 
rumal chi ronojel waꞌ xa e are jastak ri quetijowic, jeꞌ jas ri wa, xukujeꞌ 
jujun jastak ri e nakꞌatal wi ri winak ri cäcaꞌno che resaxic ri äwas chquij, 
are cꞌu xak e takanic waꞌ ri xuwi cꞌo cäquipatänij cꞌä cäqꞌuex na ronojel 
rumal ri Dios.

11 Cämic cꞌut ya xul ri Cristo. Are qui nimal sacerdotes waꞌ ri cuya chke 
chi quekarik nimak tak tewchibal cämic riꞌ. Cäpatänin cꞌu chupam ri kas 
Lokꞌalaj Ja ri utz na, ri kas jeꞌlic, ri man xa tä banom cumal winak, ri 
man rech tä cꞌut we uwächulew riꞌ. 12 Xa jumul xoc ri Cristo pa ri Cꞌolibal 
ri Sibalaj Lokꞌ na chutojic ri ka mac. Man are tä chuyaꞌic qui quiqꞌuel tak 
qꞌuisicꞌ, qui quiqꞌuel alaj tak wacäx cho ri Dios, xane tzare ru quiqꞌuel ri 
Areꞌ. Rucꞌ waꞌ xubano chi xkarik ru tobanic ri Dios ri man cꞌo tä u qꞌuisic. 
13 Kas tzij cꞌut chi ri qui quiqꞌuel tak ri amaꞌib wacäx, ri qui quiqꞌuel tak 
ri qꞌuisicꞌ, ru chajil ri alaj atiꞌt wacäx ri cäporox puwiꞌ ri taꞌbal tokꞌob, ri 
cächicox pa qui wiꞌ ri winak ri cꞌo ri äwas chquij, kas cäcowin waꞌ che 
resaxic ri äwas chrij ri qui cuerpo. 14 We je riꞌ, ¿a mat cꞌu sibalaj cꞌo na 
u chukꞌab ru quiqꞌuel ri Cristo? ¡Jeꞌ, je riꞌ! Ri Cristo, rumal ri Lokꞌalaj 
Espíritu ri man cäcäm taj, xujach rib ri Areꞌ cho ri Dios che jun sipanic 
chꞌajchꞌoj. Ru quiqꞌuel cäresaj ri etzelal pa kanimaꞌ. Te cꞌu riꞌ man cäkaꞌn 
tä chic ri uj nakꞌatal wi nabe ri man cꞌo tä u patän. Je riꞌ utz cäkanaꞌ pa 
kanimaꞌ cho ri Dios, rech cujcowinic cäkapatänij ri cꞌaslic Dios.

15 Rumal riꞌ ri Jesucristo are cojol tzij re ri cꞌacꞌ trato. Ri Cristo 
xcämisaxic rech quesachtaj ri mac ri xcaꞌn ri winak pa ru kꞌijol ri nabe 
trato, xukujeꞌ rech ri e siqꞌuim rumal ri Dios cäquirik na ri echbal ri man 
cꞌo tä u qꞌuisic ri xuchiꞌj lok ri Dios chque. 16 Je riꞌ, rumal chi we cäban 
jun wuj ri cäcꞌutuw ru rayibal jun winak, rajwaxic riꞌ cäkꞌalajisaxic chi 

g 9:16 Are jun u wäch “pacto” o “trato” waꞌ. 

kas cäminak chic ri winak ri xbanow canok ri wuj riꞌ rech kas cꞌo u 
patän. g 17 Ri wuj riꞌ xuwi cꞌo u patän aretak cäminak chic ri xbanowic. 
We cꞌä cꞌasal na ri jun ri xbanow ri wuj, man cꞌo tä u patän riꞌ. 18 Rumal 
riꞌ aretak xban ri nabe trato, xecämisax na jujun awaj, xtix cꞌu ri qui 
quiqꞌuel. 19 Ri ka mam Moisés xubij conojel tak ri takanic re ri Pixab 
chque conojel ri winak aj Israel. Te cꞌu riꞌ xucꞌam jun chꞌäkap rismal 
chij ri banom quiäk che, xukujeꞌ jun u kꞌab cheꞌ, hisopo u biꞌ, xurub pa 
ri qui quiqꞌuel ri alaj tak wacäx xukujeꞌ ri qui quiqꞌuel ri qꞌuisicꞌ, yujaꞌm 
cꞌu joron rucꞌ, xuchicoj puwiꞌ ri wuj re ri Pixab xukujeꞌ pa qui wiꞌ ri 
winak. 20 Te cꞌu riꞌ xubij chque: “Are waꞌ ri quicꞌ ri cujiquiba ri trato ri 
xuban ri Dios iwucꞌ,” —xcha chque. 21 Xukujeꞌ ri ka mam Moisés xuchicoj 
quicꞌ chrij ri rachoch Dios, xukujeꞌ chquij conojel ri jastak ri xecoj pa ri 
kꞌijilanic. 22 Jeꞌ jas ri cubij ri Pixab: Are rajwaxic chi rucꞌ quicꞌ quesax ri 
äwas chrij ronojel. Man cäsachtaj tä riꞌ ri mac ri banom cumal ri winak, 
we man cätix tä ri quicꞌ.

Waral cäkil wi chi ru cämical ri Cristo cäresaj ri ka mac
23 Rajwaxic cꞌut chi xtix ri qui quiqꞌuel tak ri awaj ri xesipax cho ri Dios 

che resaxic ri äwas chquij ri jastak riꞌ ri xa e cꞌutbal chquij ri jastak ri e 
cꞌo chilaꞌ chicaj. Are cꞌu ri jastak ri e cꞌo chilaꞌ chicaj, rajwaxic chi cꞌo 
ri utz na chuwäch ri qui quiqꞌuel ri awaj ri cäsipax cho ri Dios chubanic 
kas chꞌajchꞌoj chque. 24 Ri Cristo man xoc tä chupam ri rachoch Dios ri xa 
banom cumal winak, ri xa jun cꞌutbal riꞌ chrij ri kas rachoch Dios chicaj, 
xane kas chilaꞌ pa ri caj xoc wi ri Areꞌ. Chilaꞌ cꞌut cꞌo wi cämic cho ri Dios 
chutaꞌic tokꞌob pa ka wiꞌ. 25 Ri qui nimal sacerdotes aj Israel rajwaxic chi 
coc ronojel junab pa ri Cꞌolibal ri Sibalaj Lokꞌ na chujachic quicꞌ ri man 
rech tä ri areꞌ cho ri Dios. Are cꞌu ri Cristo man cujach tä rib qꞌuia mul 
che sipanic cho ri Dios. 26 We ta je riꞌ, are qꞌuia mul ta na chi ri Cristo 
cäminak petinak lok tzaretak xbantaj ruwächulew. Man jeꞌ taj xubano, 
xane cämic, ri tajin quepe ri qꞌuisbal tak kꞌij pa ka wiꞌ, ri Cristo xpetic. Ri 
Areꞌ xa jumul riꞌ xujach rib che sipanic cho ri Dios che resaxic ri ka mac. 
27 Rajwaxic chi conojel winak xa jumul quecäm na cho we uwächulew, te 
cꞌu riꞌ cäkꞌat na tzij pa qui wiꞌ rumal ri Dios. 28 Je cꞌu riꞌ xukujeꞌ ri Cristo 
xa jumul xcämisaxic che resaxic ri qui mac ri winak. Cäpe chi cꞌu na 
jumul chic che qui toꞌic conojel ri tajin queyeꞌn che. Man cäpe tä chi cꞌu 
che resaxic ri qui mac ri winak.

10  1 Ri Pixab cꞌut ri xutzꞌibaj ri ka mam Moisés man are tä jun kas cꞌutbal 
que ri utzalaj tak tewchibal ri quepe na. Man are tä cꞌu waꞌ ri kas 

quilitaj na. Ri Pixab man cäcowin taj cuban utz che ri qui cꞌaslemal ri winak 
ri queboc cho ri Dios rumal ri qui cämisaxic awaj che qui sipaxic cho ri Dios 

h 10:15 Are ri Lokꞌalaj Espíritu ri xuya ru Tzij ri Dios che tak ri kꞌalajisal re ru Lokꞌ Pixab ri 
Dios ojer. 

ronojel junab. 2 We ta ri Pixab cäcowinic cuban utz che ri qui cꞌaslemal ri winak 
cho ri Dios, mat rajwaxic cutakej qui cämisaxic awaj che qui sipaxic cho ri Dios. 
We ta je riꞌ, aretak sachtajinak chi ri qui mac ri winak ri quejachow ri awaj cho 
ri Dios, cäquinaꞌ ta na riꞌ pa canimaꞌ chi man cꞌo tä chi qui mac. 3 ¡Man jeꞌ tä cꞌu 
riꞌ! Xane ri awaj ri quecämisax cho ri Dios xa e naꞌtabal re ri qui mac ri winak 
ronojel junab. 4 Je riꞌ, rumal chi ri qui quiqꞌuel tak ri amaꞌ wacäx, ri qui quiqꞌuel 
tak ri qꞌuisicꞌ man cäcowin tä wi cäresaj ri mac.

5 Rumal riꞌ ri Cristo, aretak xpe cho we uwächulew, xubij che ri Dios:
Man caj tä la awaj

ri quecämisax chuwäch la,
man caj tä cꞌu la sipanic quech awaj,

xane xa xban la u banic
jun nu cuerpo (rech quincämisax
chuwäch la).

 6 Ri sipanic quech awaj ri queporoxic,
ri awaj ri quecämisax chuwäch la
che resaxic ri mac,
man utz taj quil wi la,

—xcha riꞌ.
 7 Te riꞌ xinbij: “In cꞌolic riꞌ, nu Dios.

In petinak chubanic ri rayibal la,
jeꞌ jas ri tzꞌibtal chwij
chupam ri wuj re ri Pixab,”

—xcha riꞌ. 8 Nabe cubij chi ri Dios man cäkaj tä cꞌu chuwäch ri sipanic quech tak 
awaj, man craj tä cꞌu ri awaj ri queporox chuwäch, ri quejach che resaxic ri mac, 
pune cꞌu takaninak ri Pixab chi je waꞌ cäbanic. 9 Te cꞌu riꞌ cubij: “In cꞌolic riꞌ, nu 
Dios, in petinak chubanic ri rayibal la,” —cächaꞌ. Quel cubij waꞌ chi ri Dios xresaj 
ri sipanic quech awaj, xucoj cꞌu ru cämical ri Cristo che sipanic chuqꞌuexwäch 
waꞌ. 10 Ri Dios xujutas chrij ronojel u wäch etzelal rumal chi ri Cristo xuban ru 
rayibal ri Areꞌ aretak xa jumul xujach rib che sipanic cho ri Areꞌ.

11 Ronojel sacerdote aj Israel coc che patäninic ronojel kꞌij. Qꞌuia mul cꞌut xak 
tajin wi queucämisaj awaj che qui sipaxic cho ri Dios, pune we riꞌ man quecowin 
taj quequesaj ri mac. 12 Are cꞌu ri Jesucristo xa jumul xujach jun sipanic cho ri 
Dios ri xak xuwi waꞌ rajwaxic che resaxic ri mac pa tak ri kꞌij ri junab ri quepetic. 
Te cꞌu riꞌ xtꞌuyi pa ru wiquiäkꞌab ri Dios. 13 Xak reyeꞌm chic chilaꞌ chi cäyiꞌ che chi 
cächꞌacanic, cätakan cꞌu pa qui wiꞌ conojel ri cäcaꞌn qui cꞌulel che. 14 Je riꞌ, rumal 
chi rucꞌ ri jun sipanic ri xyiꞌ cho ri Dios xubano chi man cꞌo tä chi jas rajwaxic 
chque ri winak ri tajin quesax chrij ronojel u wäch etzelal. 15 Ri Lokꞌalaj Espíritu 
cujiquiba u bixic waꞌ chke. h Nabe cꞌut cubij:

 16 Ri trato ri quinban na cucꞌ
pa tak ri kꞌij ri quepe na
are waꞌ, cubij ri Kajaw Dios:

Quinya na ri nu pixab
pa tak ri canimaꞌ,

quintzꞌibaj na waꞌ
pa tak ri qui chomabal,

—cächaꞌ. 17 Te riꞌ cubij:
Man cꞌo tä jubikꞌ ri qui mac

ri cänaꞌtaj chi na chwe.
Je riꞌ xukujeꞌ ri etzelal ri caꞌnom,

—cächaꞌ. 18 Je cꞌu riꞌ, aretak e sachtajinak chi conojel tak ri ka mac, man 
rajwaxic tä chi riꞌ queyiꞌ niqꞌuiaj sipanic chic cho ri Dios che resaxic ri 
mac.

Rajwaxic chi cujoc cho ri Dios
19 Rumal riꞌ, kachalal, mäkaxej baꞌ kib. Cämic cꞌut cuyaꞌ cujoc pa ri 

Cꞌolibal ri Sibalaj Lokꞌ na rumal ru quiqꞌuel ri Jesucristo. 20 Cäkacꞌam 
bi ri cꞌacꞌ be, ri be ri cujucꞌam bi pa ri cꞌaslemal. Are waꞌ ri xujak 
chkawäch aretak xjisjob ri tasbal u pam ri rachoch Dios. Are quel cubij 
waꞌ chi rumal ru cuerpo ri Jesús cuyaꞌ cujoquic. 21 Ri Jesús are nimalaj 
ka sacerdote ri cätakan puwiꞌ ri rachoch Dios. 22 Rumal riꞌ rajwaxic 
cujoc cho ri Dios rucꞌ jicomalaj kanimaꞌ ri man cꞌo tä wi etzelal. Kas cꞌu 
cujcojon che, man cuban tä quieb ka cꞌux. Ri Areꞌ cꞌut u banom chꞌajchꞌoj 
che ri kanimaꞌ rech man cäkanaꞌ taj chi cꞌo ka mac, chꞌajom chi cꞌut ri ka 
cuerpo rucꞌ sak joron. 23 Katakej baꞌ ri ka cojonic chrij ri cuꞌl wi ka cꞌux, 
mäkaqꞌuexo, rumal chi ri Dios kas cuban na ri xuchiꞌj chke. 24 Xukujeꞌ 
rajwaxic cäkatzucuj u toꞌic kib ri jun rucꞌ ri jun chic rech lokꞌ cäkil kib, 
cäkaꞌn cꞌu ri utzil chque conojel. 25 Mäkaya baꞌ can ru mulixic kib, jas ri 
cäcaꞌn jujun ri xa cꞌamaninak chque, xane kawalijisaj ri kanimaꞌ chbil tak 
kib, más na cämic rumal chi ketam chi nakaj chic cꞌo wi ri kꞌij ri cäpe ri 
Kajaw Jesús.

26 We cäkatzucuj u banic ri mac aretak ya ketam chi ri kas tzij, man 
cꞌo tä chi jun sipanic chic ri cuyaꞌ cäyiꞌ cho ri Dios che resaxic ri ka mac. 
27 Xane xuwi cäkayej ri xibibalalaj kꞌij aretak cäkꞌat tzij pa qui wiꞌ ri 
winak, xukujeꞌ ri nimalaj kꞌakꞌ ri queuporoj na ri cäcaꞌn qui cꞌulel che 
ri Dios. 28 Ri winak ri man cunimaj tä ri Pixab ri xutzꞌibaj ri ka mam 
Moisés, ri e cꞌo cꞌu quieb o we ne oxib ri quekꞌalajisanic chi kas cꞌo u mac, 
cäkꞌat na tzij puwiꞌ ri winak riꞌ chi cäcämisaxic. Man cätokꞌobisax tä cꞌu 
na u wäch. 29 We je riꞌ, ¿a mat quichomaj ix chi sibalaj takalic cäcꞌäjisax 
na qui wäch waꞌ jachin tak ri xa cäquetzelaj u wäch ru Cꞌojol ri Dios, tzel 
cꞌu cäquil wi ru quiqꞌuel, xukujeꞌ cäquiyokꞌ ri Lokꞌalaj Espíritu rech ri 

Dios ri cutokꞌobisaj qui wäch? ¡Jeꞌ, je riꞌ! Ri quicꞌ riꞌ are waꞌ ri cujiquiba 
ri cꞌacꞌ trato, rucꞌ cꞌu waꞌ quetastaj ri winak chrij ronojel u wäch etzelal. 
30 Ketam cꞌut chi ri Kajaw Dios u bim: “In quinyoꞌw na ri cꞌäjisabal 
wächaj, in quintojow na ri rajil u qꞌuexel ri cꞌäx ri xbanic,” —xchaꞌ. 
Xukujeꞌ cubij pa ru Lokꞌ Pixab: “Ri Kajaw Dios cukꞌat na tzij pa qui wiꞌ ri 
winak ri e rech ri Areꞌ,” —cächaꞌ. 31 ¡Sibalaj cꞌäx cꞌut we jun winak cuyac 
royowal ri cꞌaslic Dios, cäkaj cꞌu pu kꞌab ri Areꞌ!

32 Chenaꞌtaj baꞌ chiwe ri ojer tak kꞌij aretak cꞌä mäjaꞌ naj xixcojon che 
ru Tzij ri Dios, ri jeꞌ ta ne jun sakil waꞌ pa ri i cꞌaslemal. Rucꞌ cꞌu nimalaj 
paciencia xichꞌij ri nimalaj cꞌäx ri xpe pi wiꞌ. 33 Jujun cꞌu chiwe xixyokꞌic, 
xban cꞌu cꞌäx chiwe chquiwäch conojel ri winak. Jujun chic chiwe xeitoꞌ 
ri tajin cäquirik cꞌäx. Rumal cꞌu riꞌ xirik iwe ri cꞌäx ri xquirik ri e areꞌ. 
34 Ri ix xitokꞌobisaj qui wäch ri xecꞌoji pa tak cheꞌ. Pune cꞌu xmaj ri jastak 
iwe, rucꞌ quicotemal xicuyu rumal chi iwetam chi cꞌo jun iwechbal ri utz 
na chilaꞌ chicaj ri man cꞌo tä u qꞌuisic. 35 Mixbison baꞌ, xane chicuꞌba i 
cꞌux chrij ri Dios rumal chi we je riꞌ quibano, nim na ri tojbal ri cäyaꞌtaj 
na chiwe. 36 Ri ix rajwaxic quichajij paciencia chubanic ru rayibal ri Dios, 
xukujeꞌ churikic ri xuchiꞌj ri Areꞌ chi cuya na chiwe. 37 Ru Lokꞌ Pixab ri 
Dios ri Tzꞌibtalic cubij:

Xa jubikꞌ craj chi
cäpe na ri Jun ri rajwaxic cäpetic,

man cäbeytaj tä cꞌu na,
—cächaꞌ.
 38 Ri winak ri jicom ranimaꞌ

cho ri Dios cäcꞌasi na
rumal chi cäcojonic.

We cꞌu cätzelej chrij,
man cäquicot tä ri wanimaꞌ rucꞌ,

—cächaꞌ. 39 Are cꞌu ri uj man uj jun tä cucꞌ ri niqꞌuiaj ri xa quetzelej 
chquij, cäsach cꞌu qui wäch, xane ri uj, uj jun cucꞌ ri quecojonic. Je riꞌ 
cäkarik ru tobanic ri Dios, cujcꞌasi cꞌu na.

Waral cäkil wi jas riꞌ ri cojonic

11  1 Ri cojonic are ri u jiquibaxic ka cꞌux chi kas tzij cäyaꞌtaj na 
chke jas ri keyeꞌm. Xukujeꞌ, pune man cäkil tä u wäch ri keyeꞌm, 

cäkacoj pa kanimaꞌ chi kas cꞌolic. 2 Ri ka mam ojer kas xecojonic. Rumal 
riꞌ ri Dios utz xril wi ri qui cꞌaslemal.

3 Rumal ri cojonic ketam chi ri Dios rucꞌ ru tzij xuban ri uwächulew, 
ri caj, ri kꞌij, ri icꞌ, xukujeꞌ ri chꞌimil. Je riꞌ chi ri man queilitaj taj, are 
xbambex que conojel ri quekil cämic.

4 Rumal ri cojonic ri ka mam Abel xuya jun sipanic cho ri Dios ri utz 
na chuwäch ri sipanic ri xuya ri Caín. Rumal riꞌ xkꞌalajisax rumal ri Dios 

chi jicom ranimaꞌ ri ka mam Abel, xucꞌamowaj cꞌu ru sipanic. Je riꞌ, pune 
cäminak chic ri ka mam Abel, jeꞌ ta ne chi tajin cätzijon na cämic rumal 
chi xcojonic.

5 Rumal ri cojonic ri ka mam Enoc xcꞌam bi chicaj, man xril tä cꞌu u 
wäch ri cämical. Man xriktaj tä chic rumal chi xcꞌam bi rumal ri Dios. Ru 
Lokꞌ Pixab ri Dios ri Tzꞌibtalic cubij chi aretak mäjok cäcꞌam bi ri ka mam 
Enoc, ri Dios xquicot rucꞌ ru cꞌaslemal ri areꞌ. 6 We man kas cujcojonic, ri 
ka cꞌaslemal man cäkaj tä riꞌ cho ri Dios. Je riꞌ, rumal chi jachin ri craj 
coc cho ri Dios rajwaxic riꞌ cucojo chi kas cꞌolic, xukujeꞌ chi ri Areꞌ cuban 
ri utzil chque ri quetzucun che.

7 Rumal ri cojonic ri ka mam Noé xniman che ri Dios aretak xbix che 
chi cꞌo jas ri cäcꞌulmataj na pune cꞌu mäjaꞌ quilitajic. Xkaj cꞌu chubanic ri 
arca che qui toꞌic ri e cꞌo pa rachoch chuwäch ri cꞌäx ri cäpe na. Rumal 
ru cojonic xukꞌat tzij pa qui wiꞌ ri niqꞌuiaj winak chic chi cäcꞌäjisax qui 
wäch. Xkꞌalajisax cꞌu rumal ri Dios chi jicom ranimaꞌ rumal chi xcojonic.

8 Rumal ri cojonic ri ka mam Abraham xnimanic aretak xsiqꞌuix rumal 
ri Dios, xeꞌ cꞌu pa ri ulew ri xyiꞌ che rumal ri Dios che rechbal. Xeꞌc, xel 
bi pa ru tinimit, man retam tä cꞌut jawijeꞌ chiꞌ copan wi. 9 Rumal chi kas 
xcojon ri ka mam Abraham, xcꞌoji chilaꞌ pa ri ulew riꞌ ri xchiꞌx che rumal 
ri Dios, jeꞌ ta ne chi are jun estranjer winak. Xak pa tak carpa xcꞌoji wi. 
Jeꞌ cꞌu xuban ri ka mam Isaac, ri ka mam Jacob ri xukujeꞌ xchiꞌx chque 
rumal ri Dios jas ri xubij che ri ka mam Abraham. 10 Je riꞌ, rumal chi ri ka 
mam Abraham xcuꞌbi u cꞌux chi copan na pa ri jun tinimit ri man cäsach 
tä u wäch, ri xuchomaj u banic ri Dios, ri xukujeꞌ Areꞌ xyacowic.

11 Rumal ri cojonic ri ka mam Sara, pune ri areꞌ man cꞌo tä ral 
quecꞌojiꞌc, xyiꞌ cꞌu u chukꞌab rumal ri Dios rech cäcꞌoji ral pune nim 
winak chic. Je riꞌ xril u wäch jun ral ala, rumal chi xucojo chi ri Dios 
cubano jas ri xubij che. 12 Je riꞌ ri ka mam Abraham, pune xa jubikꞌ man 
cäcämic, e qꞌuia cꞌu ri rachalaxic ri xil na qui wäch, ri jeꞌ qui qꞌuial jas ri 
chꞌimil ri e cꞌo chicaj, jeꞌ jas ri senyäb ri cꞌo chuchiꞌ ri mar ri man cꞌo tä 
jun cäcowin che cajilaxic.

13 Conojel waꞌ we winak riꞌ xecämic. Man xquirik tä cꞌu bic jas ri xuchiꞌj 
ri Dios chque. Rumal cꞌu rech chi kas xecojonic, jeꞌ ta ne chi tajin cäquil 
apan waꞌ chi naj, xquicojo chi cꞌolic, xequicot cꞌu chuchomaxic ri xchiꞌx 
chque. Xquikꞌalajisaj cꞌut chi ri e areꞌ xak e estranjerab, xak e ocꞌowel 
cho we uwächulew. 14 Ri winak ri cäquibij chi xak e ocꞌowel cho we 
uwächulew, kas kꞌalaj waꞌ chi xa tajin cäquitzucuj na ri kas qui tinimit. 
15 We ta are tajin cäquichomaj apan ri ulew ri xebel wi lok, xecowin ta riꞌ 
xetzelej jelaꞌ. 16 Man jeꞌ tä cꞌut, xane ri e areꞌ cäcaj jun qui tinimit ri utz 
na, are cꞌu waꞌ ri tinimit ri cꞌo chilaꞌ chicaj. Rumal riꞌ ri Dios man cäqꞌuix 
taj aretak cäbix che chi are qui Dios ri winak riꞌ, rumal chi u banom u 
banic jun tinimit ri cuya na chque.

i 11:28 “Pascua”: Chawilaꞌ ri San Mateo 26:2, nota. 

17 Rumal ri cojonic ri ka mam Abraham xucꞌam bi ri Isaac ru cꞌojol 
chuyaꞌic che sipanic cho ri Dios aretak ri Dios xutaꞌ waꞌ che. Pune xak 
xuwi waꞌ u cꞌojol cꞌolic man xuban tä quieb u cꞌux chuyaꞌic ri areꞌ che 
sipanic, pune ta ne ri Dios xuchiꞌj che: 18 “Rumal ri a cꞌojol, ri Isaac, quil 
na qui wäch ri awachalaxic,” —xcha riꞌ che. 19 Ri ka mam Abraham kas 
xucojo chi ri Dios cäcowinic queucꞌastajisaj ri cäminakib. Chuwäch ri 
areꞌ cꞌut, jeꞌ ta ne xcäm na ru cꞌojol, te cꞌu riꞌ xcꞌastaj chic chquixol ri 
cäminakib, xcꞌoji chi na rucꞌ.

20 Rumal ri cojonic ri ka mam Isaac xuchiꞌj che ri a Jacob xukujeꞌ che 
ri a Esaú chi quetewchix na pa tak ri kꞌij ri junab ri quepe na. 21 Rumal 
ri cojonic ri ka mam Jacob aretak xa jubikꞌ man cäcämic, xuchiꞌj chque 
ri u cꞌojol ri a José chquijujunal chi quetewchix na pa tak ri kꞌij ri junab 
ri quepetic. Xukꞌijilaj ri Dios xutokꞌaj cꞌu rib che ru tzaꞌm ru chꞌimiy. 
22 Rumal ri cojonic ri ka mam José aretak xa jubikꞌ man cäcämic, xubij 
canok chi cäpe na ri kꞌij aretak quebel na bi ri winak aj Israel pa Egipto. 
Xukujeꞌ xubij canok jas ri cäban na che ru bakil.

23 Rumal ri cojonic ri a Moisés, aretak xil u wäch, oxib icꞌ xcꞌuꞌ na 
cumal ru nan u tat. Je riꞌ, rumal chi xquilo chi are jun acꞌal jeꞌlic. Man 
xquixej tä cꞌu quib, xane man xquinimaj tä ri takanic ri xuya ri nim 
takanel chi rajwaxic cäquicämisaj ri acꞌal. 24 Rumal ri cojonic ri a Moisés 
aretak nim ala chic, man xraj taj xuban u nan che ru miaꞌl ri nim takanel 
pa Egipto. 25 Xane ri areꞌ más jeꞌl na xril ru rikic cꞌäx cucꞌ ri winak ri 
e rech ri Dios chuqꞌuexwäch ri cäquicot na quieb oxib kꞌij chubanic ri 
mac ri jeꞌl cäquil wi ri niqꞌuiaj winak chic. 26 Are xuban u kꞌinomal che 
ri cꞌäxcꞌol ri xuriko rumal ru patänixic ri Cristo, chuqꞌuexwäch ri qui 
kꞌinomal ri winak aj Egipto. Je riꞌ, rumal chi tajin cuchomaj apan ri tojbal 
ri cäyiꞌ na che rumal ri Dios. 27 Rumal ri cojonic ri ka mam Moisés xel 
bi pa Egipto. Man xuxej tä rib chuwäch ri royowal ri nim takanel, man 
xuban tä cꞌu quieb u cꞌux rumal chi jeꞌ ta ne tajin cäril apan ri Dios ri 
man quilitaj taj.

28 Rumal ri cojonic ri ka mam Moisés xuchap lok u banic ri nimakꞌij 
Pascua, i aretak xtakanic chi cächicox quicꞌ chuchiꞌ tak ri ja. Jeꞌ xcaꞌn 
ri winak aj Israel waꞌ rech ri ángel re ri cämical man queucämisaj tä ri 
nabeal tak qui cꞌojol. 29 Rumal ri cojonic xekꞌax ri winak aj Israel pa ri 
nimalaj jaꞌ rech ri Quiäk Mar, jeꞌ ta ne chi pa chakiꞌj ulew xekꞌax wi. 
Aretak cꞌut ri winak aj Egipto jeꞌ xcaj xekꞌaxic, xejikꞌ can ri e areꞌ pa ri 
mar.

30 Rumal ri cojonic xetzak ri pimak tak tapya ri e cꞌo chrij ri tinimit 
Jericó, aretak e bininak chi wukub kꞌij ri winak aj Israel chrij. 31 Rumal 
ri cojonic ri Rahab ri ixok ri queuchꞌabej achijab man xcäm tä junam 

cucꞌ ri winak ri man xeniman tä che ri Dios, rumal chi utz xuban che qui 
cꞌulaxic ri achijab aj Israel ri e takom bi che rilic ri tinimit.

32 ¿Jas chi cꞌu ri quinbij na? Xa cꞌu man cuban tä ri kꞌij chutzijoxic 
riꞌ ri xuban ri ka mam Gedeón, ri ka mam Barac, ri ka mam Sansón, 
ri ka mam Jefté, ri ka mam David, ri ka mam Samuel xukujeꞌ ri xcaꞌn 
ri kꞌalajisal tak re ru Lokꞌ Pixab ri Dios. 33 Rumal ri cojonic ri e areꞌ 
xequichꞌac tak tinimit, utz xcaꞌn chukꞌatic tzij, xyaꞌtaj cꞌu chque ri tobanic 
ri xuchiꞌj ri Dios. Xquitzꞌapij cꞌu u pa qui chiꞌ tak ri coj. 34 Xquichup nimak 
tak kꞌakꞌ, xa jubikꞌ cꞌu man xecämisax tä cumal winak ri cꞌo espada pa 
qui kꞌab. Ri man cꞌo tä qui chukꞌab xyiꞌ ri qui chukꞌab. Te cꞌu riꞌ sibalaj 
xechꞌacan pa ri chꞌoj, xequichꞌac cꞌu ri soldados ri e takom bic cumal ri 
qui cꞌulel. 35 E cꞌo cꞌu ixokib ri xquil chi na qui wäch ri qui cäminakib 
rumal chi xecꞌastaj chi na chquixol ri cäminakib.

Niqꞌuiaj winak chic xban cꞌäx chque, xecämisaxic, man xquicꞌam tä 
cꞌu ri torbal que. Je riꞌ xcaꞌno rech cäquirik jun cꞌaslemal ri utz na aretak 
quecꞌastaj na chquixol ri cäminakib. 36 Niqꞌuiaj chic xesax qui qꞌuixbal, 
xechꞌay cꞌut. Man xuwi tä waꞌ, xane xukujeꞌ xeyut rucꞌ tikom tak chꞌichꞌ, 
xeocsax cꞌu pa cheꞌ. 37 Xecämisax chabaj, xekꞌat che sierra, xban quieb 
chque, xban cꞌu qꞌuia u wäch cꞌäx chque che rilic we kas e cojonelab, 
xukujeꞌ e cꞌo ri xecämisax rucꞌ machete. Xexulic, xepakic. Xa qui tzꞌumal 
chij xukujeꞌ qui tzꞌumal qꞌuisicꞌ xquicoj che catzꞌiak. E mebaꞌ, xyac qui 
bis, xetzelax cꞌu qui wäch cumal ri winak. 38 Ri winak re ri uwächulew 
man takal tä chque chi quecꞌoji we winak riꞌ cucꞌ. Xebeꞌ cꞌu je waꞌ, xebeꞌ 
je riꞌ pa tak ri juyub ri quetzꞌinowic, pa tak ri cꞌacheꞌlaj. Xak pa tak pec, 
xak pa tak ri jul ri e cꞌo pa tak ri ulew xecꞌoji wi. 39 Conojel waꞌ we winak 
riꞌ, pune xilitajic chi utz xcaꞌn pa ri qui cꞌaslemal rumal ri qui cojonic, 
man xquirik tä cꞌu bic ri xuchiꞌj ri Dios chque. 40 Je riꞌ, rumal chi ri Dios 
xuchomaj jun tewchibal ri nim na chke uj, rech man xuwi tä ri e areꞌ 
cäkarik ri utzil ri u chomam ri Areꞌ, xane ri uj xukujeꞌ junam cucꞌ.

Waral cäkil wi chi rajwaxic cujchoman chrij ri 
Jesús jeꞌ ta ne chi tajin cäkil u wäch

12  1 Rumal cꞌu rech chi ri uj sutim kij cumal qꞌuialaj winak ri qui 
kꞌalajisam ri qui cojonic, kaya baꞌ apan jelaꞌ ri cuya latzꞌ chke, 

xukujeꞌ ri mac ri cujukꞌatej. Kachajij paciencia pa ri ka binem ri cꞌo na 
chkawäch. 2 Chujchoman chrij ri Jesús ri cäyoꞌw chke chi cujcojonic, 
cuban cꞌut chi kas jeꞌ quel na. Ri Areꞌ xuchꞌij ri cämical cho ri cruz, man 
nim tä xril wi waꞌ, pune xel u qꞌuixbal. Je riꞌ, rumal chi retam chi aretak 
cocꞌow ri cꞌäx, curik na nimalaj quicotemal. Xtꞌuyi cꞌu pa ru wiquiäkꞌab ri 
Dios chilaꞌ chicaj.

3 Chixchoman baꞌ chrij waꞌ ri cꞌutbal ri xuya can ri Jesús. Ri Areꞌ xurik 
nimalaj cꞌäx pa qui kꞌab ri ajmaquib. Je riꞌ chixchomanok rech man 

quixcos tä ix, man quixbison taj, cuban ta cꞌu quieb i cꞌux. 4 Ri ix cꞌut 
man ix opaninak tä cho ri cämical pa ri chꞌoj ri tajin quiban chrij ri mac. 
5 ¿A sachinak pa i jolom ri pixbenic ri u yoꞌm ri Dios chiwe rumal chi ix 
ralcꞌual ri Areꞌ? Je waꞌ cubij pa ru Lokꞌ Pixab ri Dios ri Tzꞌibtalic:

Walcꞌual, cꞌäx manaꞌ
aretak cäcꞌäjisax a wäch
rumal ri Kajaw Dios.
Xa cꞌu che a tijoxic waꞌ.

Matbisonic aretak catuyajo.
 6 Je riꞌ, rumal chi ri Kajaw Dios

cucꞌäjisaj u wäch
jachin ri lokꞌ cäril wi,

cuyaj cꞌu na jachin ri cucꞌam
che ralcꞌual,

—cächaꞌ. 7 Chichꞌija baꞌ ix aretak ri Dios cucꞌäjisaj i wäch, rumal chi are 
cꞌutbal chi ri Areꞌ u banom ralcꞌual chiwe. Je riꞌ, rumal chi man cꞌo tä jun 
alcꞌualaxel ri mat cäcꞌäjisax u wäch rumal ru tat. 8 Are cꞌu we ri Dios man 
cucꞌäjisaj tä i wäch, jeꞌ jas ri cuban chque conojel ri ralcꞌual, xa man kas 
ix alcꞌualaxel tä riꞌ, xane xa man kꞌalaj tä u wäch riꞌ jachin ri i tat. 9 Nabe 
canok, aretak uj acꞌalab na, ri ka nan ka tat waral cho we uwächulew 
xquicꞌäjisaj ka wäch. Nim cꞌut xekil wi. ¿A mat utz na riꞌ we ta cäkaya kib 
pa nimaxic che ri ka Tat ri cꞌo chilaꞌ chicaj rech cꞌo ri ka cꞌaslemal? ¡Jeꞌ, 
je riꞌ! 10 Ri ka nan ka tat waral cho ruwächulew xquicꞌäjisaj ka wäch quieb 
oxib junab jas ri utz xquil wi ri e areꞌ rech utz cujel pa we cꞌaslemal riꞌ 
ri xa cäqꞌuisic. Are cꞌu ri Dios cucꞌäjisaj ka wäch rech kas utz cujelic, che 
ka tasic chrij ri etzelal, jeꞌ jas ri Areꞌ tastal chrij ronojel u wäch etzelal. 
11 Kas tzij cꞌut chi aretak cäcꞌäjisax ka wäch man cꞌo tä jumul riꞌ ri xa ta 
cujquicotic, xane xa cꞌäx cäkanaꞌ. Pune je riꞌ, we cꞌu rumal chi cäcꞌäjisax 
ka wäch cäketamaj u banic ri jicomal pa ri ka cꞌaslemal, cäkaꞌn na ronojel 
u wäch utzil riꞌ, cuxlan cꞌu na ri kanimaꞌ.

Waral cäkil wi ri cꞌäx ri curik jun we cäretzelaj u wäch ru tokꞌob ri Dios
12 Je cꞌu riꞌ, mixbison baꞌ, muban quieb i cꞌux jeꞌ ta ne chi xa cosinak ri 

i kꞌab, siquirinak cꞌu ri iwakan. 13 Are chitzucuj ri be ri jicom rech chilaꞌ 
quixbin wi. Je riꞌ rech ri jun ri cuban quieb u cꞌux, ri xak cäbisonic, 
cäquicot na, junam jas ri jun winak ri u banom cꞌäx ri rakan cutzir na, 
man cuban tä chi cꞌäx.

14 Chicojo i chukꞌab rech cꞌo utzil chixol nimalaj iwonojel. Chitasa iwib 
chrij ronojel u wäch etzelal, rumal chi we man chꞌajchꞌoj ru cꞌaslemal jun 
cho ri Dios, man cäril tä riꞌ u wäch ri Kajaw Jesús. 15 Chiwila iwib rech 
cꞌo ne jun chiwe ri mat curik ri nimalaj u tokꞌob ri Dios. Cꞌo ne jun chiwe 
mubano jeꞌ jas jun itzel ticoꞌn ri cuya latzꞌ, ri cuban cꞌäx chque conojel ri 

niqꞌuiaj ticoꞌn chic. 16 Cꞌo baꞌ jun chiwe jeꞌ mubano xa jas ri cäcaꞌn ri tzꞌiꞌ 
ri xak cäquirik quib, man cꞌo tä qui pixab, o cuban na ri äwas u banic, jas 
ri xuban ri Esaú ri xa rumal jun riquil xucꞌayij ri tewchibal ri yaꞌtal che ri 
nabeal ala. 17 Iwetam cꞌu ix chi te riꞌ aretak ri Esaú xraj xtewchixic, man 
xcowin tä chi ru tat xutewchij. Pune sibalaj xokꞌ ri Esaú, man xurik tä chi 
ri areꞌ jas xuban chuqꞌuexic ri xbantaj rumal.

18 Ri ix man ix opaninak taj cho ri juyub Sinaí u biꞌ ri kas cꞌo wi, ri sibalaj 
cänicowic, ri cꞌo wi kꞌekum, kꞌekmuj, xukujeꞌ nimalaj kꞌekal jäb, jawijeꞌ ri 
xeopan ri winak aj Israel ojer. 19 Ri ix man i tom tä ru chꞌabal ri trompeta, 
man i tom tä cꞌu ru chꞌabal ri Dios ri xchꞌaw lok puwiꞌ ri juyub cucꞌ ri winak. 
Ri xetow ru chꞌabal ri Dios xquitaꞌ tokꞌob chi mechꞌabex chic. 20 Je riꞌ, rumal 
chi sibalaj xquixej quib aretak xquita ri takanic ri cubij: “Jachin ri cäpaki 
lok, pune ta ne xa jun awaj, we cäpaki lok puwiꞌ we juyub riꞌ, cäcämisax na 
chabaj o cäjut na che lanza,” —cächaꞌ. 21 ¡Sibalaj xibibal ri xilitajic! Je riꞌ chi 
ri ka mam Moisés xubij: “Quinbirbitic rumal chi sibalaj quinxej wib,” —xchaꞌ.

22 Ri ix cꞌut ix opaninak cho ri nimalaj juyub Sión, cho ru tinimit ri cꞌaslic 
Dios, ri Jerusalén ri cꞌo chilaꞌ chicaj, jawijeꞌ e cꞌo wi qꞌuia mil ángeles. 23 We 
ángeles riꞌ qui mulim quib chukꞌijilaxic ri Dios. Ix opaninak cꞌu ix cucꞌ ri 
ralcꞌual ri Dios ri tzꞌibtal ri qui biꞌ chilaꞌ chicaj. Ri ix opaninak cho ri Dios 
ri Kꞌatal Tzij ri cꞌo pa qui wiꞌ conojel. I mulim cꞌu iwib cucꞌ ri canimaꞌ ri 
utzalaj tak winak ri banom utz che ri qui cꞌaslemal rumal ri Dios. 24 Ri ix 
cꞌut, ix opaninak rucꞌ ri Jesús ri cojol tzij ri xuban ri cꞌacꞌ trato. Are cuꞌl i cꞌux 
chrij ru quiqꞌuel ri xuchicoj ri Areꞌ. Are quiqꞌuel waꞌ ri cukꞌalajisaj ri utz na 
chuwäch ri cukꞌalajisaj ru quiqꞌuel ri ka mam Abel.

25 Chiwila baꞌ iwib, miwetzelaj u wäch ri Jun ri tajin cächꞌawic, xane 
chitatabej. Man cꞌo tä jun chque ri winak aj Israel ri xcowinic xutoꞌ rib aretak 
xquetzelaj u wäch ri Dios ri xeupixbaj waral cho we uwächulew rumal ri ka 
mam Moisés. We je riꞌ, ¿a cujcowin ne lo uj cäkatoꞌ kib we cäketzelaj u wäch 
ri Jun ri cujupixbaj lok chilaꞌ chicaj? ¡Man cujcowin taj! 26 Ru chꞌabal ri Dios 
ri xtataj pa ri ojer tak kꞌij xuyacyaꞌ ruwächulew. Cämic cꞌut cubij ri Dios: 
“Jumul chic man xuwi tä chi ruwächulew quinyacyaꞌ, xane xukujeꞌ ri caj,” 
—cächaꞌ. 27 Aretak cubij “jumul chic”, quel cubij waꞌ chi ri Dios cusach na qui 
wäch ri jastak ri e u banom ri cuyaꞌ queslabic, cäcanaj cꞌu na canok ri man 
cuyaꞌ taj cäslabisaxic. 28 Ru takanic ri Dios ri cäpe na pa ka wiꞌ, man cꞌo tä jun 
cäcowinic quelsanic. Rumal riꞌ, kaya baꞌ maltioxinic che ri Dios, kakꞌijilaj cꞌut. 
Kaxej baꞌ kib chuwäch, nim cꞌu kila wi. Are cꞌu waꞌ ri cäkaj chuwäch ri Areꞌ. 
29 Je riꞌ, rumal chi ri ka Dios are jeꞌ jas jun kꞌakꞌ ri cusach u wäch ronojel.

Waral cäkil wi ri rajwaxic cäkaꞌn uj, ri uj 
cojonelab, rech cäquicot ranimaꞌ ri Dios

13  1 Kachalal, chitakej u banic ri tajin quibano, quiwaj iwib ri jun 
rucꞌ ri jun chic rumal chi iwachalal iwib. 2 Mäsach baꞌ pa i jolom 

ru banic utzil chque ri winak ri queopan cho iwachoch. E cꞌo cꞌu jujun 
ri rumal ri u banic ri utzil riꞌ, xequicꞌulaj ángeles cho ri cachoch, man 
xquichꞌob tä cꞌut.

3 Chenaꞌtaj chiwe ri e cꞌo pa tak cheꞌ, jeꞌ ta ne chi ri ix xukujeꞌ ix cꞌo pa 
cheꞌ junam cucꞌ. Chichomaj qui wäch ri tajin cäban cꞌäx chque, jeꞌ ta ne 
chi ix riꞌ ri tajin quirik cꞌäx junam jas ri e areꞌ.

4 Nim chiwila wi ri cꞌulanem nimalaj iwonojel. Ri ixok meꞌ chi rucꞌ jun 
achi chic, ri achi cꞌut meꞌ chi rucꞌ jun ixok chic. Ri Dios cꞌut cukꞌat na tzij 
pa qui wiꞌ jachin tak ri jeꞌ cäcaꞌno jas ri cäcaꞌn ri tzꞌiꞌ ri xak cäquirik quib, 
man cꞌo tä qui pixab, xukujeꞌ cukꞌat na tzij pa qui wiꞌ ri cäcaꞌn ri nimalaj 
mac ri äwas u banic rucꞌ ri rixokil o ri rachajil jun winak chic.

5 Mirayij u wäch ri puak, xane chixquicot rucꞌ jampaꞌ ri cꞌo iwucꞌ rumal 
chi ri Dios u bim: “Man catinya tä canok. Man catinwonoba tä cꞌu canok,” 
—xchaꞌ. 6 Je riꞌ man rajwaxic taj cäkaxej kib, cuyaꞌ cꞌut cäkabij:

Ri Kajaw Dios areꞌ quintoꞌwic,
man quinxej tä cꞌu wib

chuwäch ri cäcowin jun winak
cubano chubanic cꞌäx chwe,

—cujcha na.
7 Chenaꞌtaj chiwe ri cꞌamal tak i be ojer, ri xquitzijoj ru Lokꞌ Pixab ri 

Dios chiwe. Chixchoman chrij ronojel ri utzil ri qui banom petinak lok pa 
ri qui cꞌaslemal. Jas ri xcaꞌn ri e areꞌ xecojonic, jeꞌ cꞌu chibana ix.

8 Ri Jesucristo xak jeꞌ u wäch. Are cꞌo ojer, are cꞌo cämic, are cäcꞌoji 
na pa tak ri kꞌij ri junab ri quepe na. 9 Xak mixsubtaj cumal winak ri 
cäquicꞌut juleꞌ tak tijonic chic ri jalan chi wi. Are utz na we cäkajiquiba 
ri kanimaꞌ chrij ri nimalaj u tokꞌob ri Dios, man chrij tak tä ri takanic ri 
xuwi cäquibij jas u wäch ri cätijic. We jalajoj tak takanic riꞌ man cꞌo tä 
cätob wi chque ri tajin cäquinimaj waꞌ.

10 Ri uj cꞌo jun ka sipanic ri jalan chi wi ri yoꞌm cho ri Dios ri man yaꞌtal 
taj cäquitij que ri sacerdotes ri quepatänin pa ri rachoch Dios. 11 Ri qui nimal 
sacerdotes aj Israel cucꞌam bi ri qui quiqꞌuel ri awaj pa ri Cꞌolibal ri Sibalaj 
Lokꞌ na, cuya cꞌu waꞌ che sipanic cho ri Dios che resaxic ri mac. Are cꞌu ri 
qui cuerpo ri awaj riꞌ queporox chrij ri tinimit. 12 Je cꞌu riꞌ xuban ri Jesús. Ri 
Areꞌ xcämisax chrij ri tinimit chubanic chꞌajchꞌoj che ri canimaꞌ ri winak cho 
ri Dios rucꞌ ru quiqꞌuel ri Areꞌ. 13 Chujel baꞌ apan rucꞌ ri Jesús chrij ri tinimit 
rech cäkarik ke uj ri qꞌuixbal ri xurik ri Areꞌ. 14 Waral cꞌut cho we uwächulew 
man cꞌo tä jun ka tinimit ri man cäsach tä u wäch, xane are keyeꞌm ri ka 
tinimit ri cäcꞌoji na. 15 Rumal riꞌ rajwaxic baꞌ kaya u kꞌij ri Dios amakꞌel rumal 
ri Jesucristo. Ri yaꞌbal u kꞌij ri Dios ri cäkayaꞌ, are waꞌ sipanic ri rajwaxic 
cäkaya cho ri Areꞌ. ¡Kaya baꞌ u kꞌij rucꞌ ri tzij ri cäpe pa kanimaꞌ! 16 Xukujeꞌ 
mäsach pa i jolom ru banic ronojel u wäch utzil, xukujeꞌ ri qui toꞌic niqꞌuiaj 
chic rucꞌ jampaꞌ ri cꞌo iwucꞌ. Are cꞌu tak waꞌ ri sipanic ri cäkaj cho ri Dios.

17 Chixniman chque ri cꞌamal tak i be, chiya iwib pa takic chque. Je riꞌ, 
rumal chi ri e areꞌ queboc il che ri iwanimaꞌ, quetam cꞌut chi cäquijach na 
cuenta cho ri Dios. Chibana waꞌ rech ri e areꞌ quechacun rucꞌ quicotemal, 
man cꞌo tä cꞌäx cäquinaꞌ pa canimaꞌ chiwij. We man je riꞌ, ri ix xukujeꞌ 
man cꞌo tä quichꞌac na.

18 Chibana orar pa ka wiꞌ. Ri uj cꞌut kas ketam chi man cꞌo tä cꞌäx 
cäkanaꞌ pa kanimaꞌ. Je riꞌ, rumal chi cäkaj cäkaꞌn ri utz pa ronojel ri 
cäkaꞌno. 19 Sibalaj quintaꞌ tokꞌob chiwe chi quiban orar pa nu wiꞌ, rech ri 
Dios cuya chwe chi quinopan chi na iwucꞌ jumul chic chanim.

Ri xtzꞌiban we wuj riꞌ cuya rutzil qui wäch ri 
cojonelab, cutaꞌ ru tewchibal ri Dios pa qui wiꞌ

20 Ri Dios ri cubano chi cuxlan ri kanimaꞌ xucꞌastajisaj ri Kajaw 
Jesucristo chquixol ri cäminakib. Ri Jesucristo are ri nimalaj Ajyukꞌ ri 
queuchajij ru chij. Xujiquiba cꞌu ri trato ri man cꞌo tä u qꞌuisic rucꞌ ru 
quiqꞌuel. 21 Are ta ri Dios cuya chiwe ronojel ri rajwaxic chubanic ri utz 
pa ri i cꞌaslemal rech quixcowinic quiban ru rayibal. Chuban ta cꞌu na 
pa ri ka cꞌaslemal rumal ri Jesucristo jachique ri cubano chi cäquicot ri 
ranimaꞌ ri Areꞌ. ¡Chnimarisax ta baꞌ u kꞌij ri Cristo cämic, xukujeꞌ pa tak 
ri kꞌij ri junab ri quepetic! Amén.

22 Kachalal, quinbochiꞌn chiwe chi quichajij paciencia chutatabexic 
we pixbenic riꞌ, xak cꞌu quieb oxib tzij nu tzꞌibam bi chiwe pa we carta. 
23 Cwaj chi quiwetamaj chi ri kachalal Timoteo ya xel lok pa cheꞌ. We 
cäpe chanim, queꞌ na wucꞌ aretak quineꞌ che iwilic.

24 Chiya rutzil qui wäch conojel ri cꞌamal tak i be, xukujeꞌ conojel ri 
kachalal cojonelab. Ri kachalal aj Italia cäquiya bi rutzil i wäch.

25 Are ta baꞌ ri Dios cätokꞌobisan i wäch nimalaj iwonojel. Amén. 

Ri Santiago cuchap u tzꞌibaxic jun carta chque ri 
cojonelab ri e jabuninak cho ronojel ruwächulew

1  1 In waꞌ, ri Santiago, in patänil re ri Dios xukujeꞌ ri Kajaw Jesucristo. 
Quinya bi rutzil qui wäch ri cojonelab ri e rech ri tinimit Israel, ri e 

jabuninak cho ronojel ruwächulew.

Waral cäkasiqꞌuij wi jubikꞌ chrij ri cꞌäxcꞌol ri cäkarik na, 
xukujeꞌ jas cäkaꞌno rech cꞌo ri ka noꞌj ri cäpe rucꞌ ri Dios

2 Ri ix, wachalal, rajwaxic chi xa sibalaj quixquicotic aretak quepe qꞌuia 
u wäch cꞌäxcꞌol chiwij. 3 Iwetam chi cꞌut chi aretak cäpe cꞌäxcꞌol chiwij che 
rilic we kas tzij ix cojoninak che ri Dios, xa quiwetamaj na jas quibano rech 
kas jicom ri iwanimaꞌ chuchꞌijic ronojel. 4 Chicojo baꞌ i chukꞌab rech kas tzij 
quiwetamaj jas quibano rech kas jicom ri iwanimaꞌ chuchꞌijic ronojel ri cäpe 
pi wiꞌ. Xa je riꞌ kas cätzꞌakat na ri i chomabal, utz quiban na pa ronojel, 
man cꞌo tä chi cꞌu jas ri cajwataj chiwe chuwäch ri Dios.

5 We cꞌo jun chiwe ri cunaꞌ chi cꞌo ri craj na che ri u noꞌj, chutaꞌ waꞌ che ri 
Dios. Are cꞌu ri Dios cuya na ri rajwaxic che. Man xa tä jubikꞌ cuya ri Areꞌ, 
xane cuya chque conojel jas ri qui rajwaxic. Ri Areꞌ man cꞌo tä cubij, man 
cäpe tä royowal. 6 Rajwaxic cꞌut chi aretak cutaꞌ ru noꞌj che ri Dios, cucojo 
chi kas cäyaꞌtaj na che, man cuban tä cꞌu quieb u cꞌux. Ri winak ri cuban 
quieb u cꞌux junam riꞌ rucꞌ jun nimalaj uwojaꞌ ri cäpe puwiꞌ ri mar, ri cäcꞌam 
bi je waꞌ je riꞌ rumal ri quiäkikꞌ. 7 Ri winak ri jeꞌ u banic waꞌ, muchomaj 
chi cꞌo jas cäyiꞌ che rumal ri Dios. 8 Man cꞌo tä jas cäyiꞌ riꞌ che rumal chi xa 
quieb u cꞌux, man cäcowin tä cꞌu riꞌ chubanic jicom che ru cꞌaslemal.

Waral cäkil wi ru jalbem rib ru cꞌaslemal ri 
kachalal mebaꞌ rucꞌ ri kachalal kꞌinom

9 Ri kachalal ri man nim tä u banic rajwaxic riꞌ cäquicotic aretak 
cänimarisax na u kꞌij rumal ri Dios. 10 Xukujeꞌ ri kachalal ri kꞌinom 

RI CARTA RI XUTZꞌIBAJ 

rajwaxic riꞌ cäquicotic aretak cäkasax u kꞌij rumal ri Dios, rumal chi ri 
kꞌinom xa jeꞌ jas ru cotzꞌijal ri kꞌayes, man naj tä cꞌut cuchꞌijo. Are je riꞌ ru 
cꞌaslemal cho we uwächulew. 11 Aretak quel lok ri kꞌij, cäpe ru chukꞌab, 
sibalaj cuban kꞌakꞌ, cächakiꞌjar cꞌu ri kꞌayes. Cäpulpub ru cotzꞌijal, cäsach 
cꞌu u wäch ru jeꞌlal. Je waꞌ cucꞌulmaj na ri kꞌinom. Xak teꞌtalic cäcäm na 
ri areꞌ aretak tajin cuban ronojel u wäch chac chumulixic ru kꞌinomal.

Ri cojonel curik cꞌäx, xukujeꞌ cätakchiꞌx che mac
12 Utz re ri winak ri jicom ranimaꞌ chuchꞌijic ri cꞌäx. Je riꞌ, rumal chi ri 

winak riꞌ, aretak quilitajic chi je waꞌ cubano chuchꞌijic ri cꞌäx, cäyiꞌ cꞌu 
na ri tojbal re. Are cꞌu waꞌ ri kas cꞌaslemal ri man cꞌo tä u qꞌuisic ru bim 
ri Dios chi cuya na chque ri winak ri lokꞌ cäquil wi ri Areꞌ. 13 Aretak jun 
winak cunaꞌ pa ranimaꞌ chi cätakchiꞌx chubanic ri man utz taj, muchomaj 
riꞌ chi are ri Dios tajin cätakchiꞌnic. Ri Dios man cꞌo tä jumul cutakchiꞌj 
jun winak chubanic ri etzelal, man cätakchiꞌx tä cꞌu ri Areꞌ chubanic 
waꞌ. 14 Xane ri winak cätakchiꞌx che mac aretak cäniman che ri itzel tak 
u rayinic. Xak je riꞌ, ri winak cäkaj na pa mac. 15 Ri itzel tak u rayinic ri 
winak are riꞌ ri cätakchiꞌn chubanic ri mac. Aretak ri winak cutakej u 
banic ri mac, chuqꞌuisbal curik na ri cämical.

16 Lokꞌalaj tak wachalal, ¡misub iwib! 17 Ronojel ri kas utzil ri cäkariko, 
ronojel cꞌu ri man cꞌo tä etzelal rucꞌ cäpe chilaꞌ chicaj. Cäpe riꞌ rucꞌ ri 
Dios ri banowinak ronojel u wäch sakil. U banom cꞌu ri kꞌij, ri icꞌ, xukujeꞌ 
ri chꞌimil. Man jeꞌ tä ri Areꞌ jas ri kꞌij, ri icꞌ, ri chꞌimil, man cujuya tä cꞌu 
pa ri kꞌekum. Xak jeꞌ wi ri Dios, man cäqꞌuextaj tä cꞌu ri Areꞌ. 18 Ri Dios 
xuya ri kas ka cꞌaslemal, xuban cꞌacꞌ tak winak chke rumal ru Lokꞌ Pixab 
ri cubij ri Kas Tzij. Jas ri quiban che ri ijaꞌ, quichaꞌ chquixol ri jal, ri nabe 
tak u wäch ri abix, are cꞌu jeꞌ xuban ri Dios chke uj. Xujuchaꞌ chquixol 
conojel ri u banom ri Areꞌ rumal chi are waꞌ ru rayibal.

Waral cäkil wi jas riꞌ ri kas cojonic ri craj ri Dios
19 Lokꞌalaj tak kachalal, chnaꞌtaj waꞌ chiwe. Chijujunal baꞌ rajwaxic 

chi kas ix sacꞌaj chutatabexic na ri cäquibij niqꞌuiaj chic. Man chanim taj 
quixchꞌawic, xane utz quiban chuchomaxic ri quibij. Man xak tä chanim 
cäpe ri iwoyowal. 20 Ri winak ri xak cäpe royowal, man cuban tä riꞌ ri 
kas jicom, ri kas utz ri craj ri Dios. 21 Chiya baꞌ can ronojel u wäch etzelal 
rumal chi äwas u banic waꞌ cho ri Dios xukujeꞌ chquiwäch ri winak. 
Chiya can xukujeꞌ ronojel u wäch ri sibalaj itzel u banic. Miban nimal, 
xane chixnimanok. Chicꞌamowaj cꞌu ru Lokꞌ Pixab ri Dios ri u ticom ri 
Areꞌ pa ri iwanimaꞌ. Are cꞌu waꞌ ri cäcowinic cubano chi quirik ru tobanic 
ri Dios, man cäsach tä cꞌu u wäch ri iwanimaꞌ.

22 Rajwaxic cꞌut chi kas quibano jas ri cubij ru Lokꞌ Pixab ri Dios. Man 
xuwi taj quitatabej. We xak xuwi quitatabej, man quiban tä cꞌu ri cubij, 

xak tajin quisub iwib riꞌ. 23 Jachin ri xak xuwi cutatabej ru Lokꞌ Pixab ri 
Dios, man cunimaj tä cꞌu ri cubij, junam riꞌ rucꞌ jun winak ri naꞌl cucaꞌyej 
rib pa jun espejo, cäril na jas ri kas u banic ri u wäch. 24 Xuwi cärilo jas 
u banic ri areꞌ, te cꞌu riꞌ queꞌc, cäsach cꞌu pu jolom jas ri xrilo, jas ri kas 
u banic ri areꞌ. 25 Ru Lokꞌ Pixab ri Dios are jas jun espejo. Jachin jun ri 
cutakej cäcaꞌy chupam, cusiqꞌuij, man cäsach tä cꞌu pu jolom ri cubij ri 
Lokꞌ Pixab riꞌ ri kas tzꞌakat, ri xujresaj pa ri mac ri xujcꞌoji wi nabe. Xane 
kas cunimaj waꞌ, cuban cꞌut jas ri cubij. Utz re ri winak riꞌ, cätewchix na 
rumal ri Dios pa ronojel ri cubano.

26 We cꞌo jun cuchomaj chi are utzalaj cojonel, man retam tä cꞌut cujicꞌ 
ri rakꞌ, waꞌ we winak riꞌ xak tajin cusub rib. Ri cojoninak wi ri areꞌ, man 
cꞌo tä cꞌu u patän waꞌ che. 27 Ri kas cojonic ri chꞌajchꞌoj chuwäch ri Dios 
ka Tat, ri man cꞌo tä etzelal rucꞌ, are ru banic utzil chque ri menorib 
xukujeꞌ chque ri malcaꞌnib ri tajin cäquirik cꞌäx, queriktaj cꞌu pa bis. 
Xukujeꞌ are ru chajixic rib jun chquiwäch ri itzel tak jastak ajuwächulew.

Rajwaxic chi man nim taj cäkil wi jun winak chuwäch ri jun chic

2  1 Wachalal, ix ri ix cojoninak che ri Kajaw Jesucristo ri sibalaj nim u 
kꞌij, man cuyaꞌ taj ri mat junam queiwil wi ri winak. 2 Kaꞌna che chi 

coc bi chixol jun achi ri kꞌinom, u cojom cꞌu jun u mulkꞌab re kꞌän puak, 
xukujeꞌ u cojom jun jeꞌlalaj ratzꞌiak ri pakal rajil. Xukujeꞌ coc bi jun achi 
chic ri mebaꞌ ri kꞌel ri ratzꞌiak u cojom. 3 ¿Jas lo quel riꞌ we are nim quiwil 
wi ri achi ru cojom jun jeꞌlalaj ratzꞌiak, quibij cꞌu che: “Tꞌuyul la waral 
pa we utzalaj tem,” —quixcha che, are cꞌu ri mebaꞌ, quibij che: “Xak 
chattacꞌal na at chilaꞌ, o chattꞌuyul kaj waral cho ri ulew?” —quixcha 
che. 4 We jeꞌ quiban waꞌ, man junam tä riꞌ quiwil wi iwib, xane jun riꞌ ri 
más nim quiwil wi, are cꞌu ri jun chic xa quiwetzelaj u wäch. Ix jeꞌ ta ne 
kꞌatal tak tzij ri jeꞌ quiban waꞌ xa rumal ri itzel i chomanic.

5 Lokꞌalaj tak wachalal, chitampe waꞌ: Ri mebaꞌib cho we uwächulew, e 
chaꞌtal rumal ri Dios rech kas quecojon na che ri Areꞌ, xukujeꞌ rech cäyiꞌ 
na chque ri echbal ru bim ri Dios chi cuya chque ri lokꞌ cäquil wi ri Areꞌ. 
Are waꞌ chi queopan rucꞌ ri Dios rech cätakan ri Areꞌ pa qui wiꞌ. 6 Are cꞌu 
ri ix xa quiwetzelaj qui wäch ri mebaꞌib, quiwesaj qui qꞌuixbal. ¿A mat pu 
e areꞌ ri kꞌinomab ri quetakan pi wiꞌ, quebanow cꞌäx chiwe, quixquicꞌam 
cꞌu bi chquiwäch ri kꞌatal tak tzij? ¡Jeꞌ, je riꞌ! 7 ¿A mat pu are ri e areꞌ 
ri cäquibij ri äwas u bixic chrij ri lokꞌalaj u biꞌ ri Cristo ri cojom chiwij 
chucꞌutic chi ix rech ri Areꞌ? ¡Jeꞌ, je riꞌ!

8 We kas quibano jas ri cubij ri Pixab ri nim na u banic pa ru takanic 
ri Dios, jas ri cubij ri Lokꞌ Pixab ri Tzꞌibtalic: “Chiwaj ri iwach winak 
jas ri ix quiwaj iwib,” —cächaꞌ, are utz riꞌ ri quibano. 9 We cꞌu cꞌo jun ri 
más nim quiwil wi, are cꞌu ri jun chic quiwetzelaj na u wäch, mac riꞌ ri 
quibano. Ru Pixab ri Dios cubij chi kas tzij ix macuninak chuwäch ri Areꞌ. 

10 Jachin jun ri cubij chi u nimam ronojel ri cätakan wi ri Pixab, te cꞌu riꞌ 
cutzak jun chque ru takanic, quel riꞌ chi man kas tzij tä ri cubij. Man u 
nimam tä riꞌ ri Pixab rumal chi ri Pixab xa jun rucꞌam rib. 11 Are ri Dios 
cꞌut ri u bim: “Maban ri nimalaj mac ri äwas u banic rucꞌ ri rixokil o ri 
rachajil jun winak chic,” —cächaꞌ. Xukujeꞌ u bim: “Matoc che cämisanel,” 
—cächa riꞌ. Je riꞌ, pune ta ne jun winak man cuban tä ri nimalaj mac ri 
äwas u banic, cucämisaj ta cꞌu jun rach winak, mac riꞌ ri u banom. Man 
u nimam tä riꞌ ru Pixab ri Dios. 12 Chiwila baꞌ iwib jas ri quibij, xukujeꞌ 
jas ri quiban na pa ri i cꞌaslemal amakꞌel ronojel kꞌij. Iwetam cꞌut chi 
cäkꞌat na tzij pa ka wiꞌ junam jas ri cubij ru Pixab ri Cristo ri xujresaj pa 
ri mac ri xujcꞌoji wi nabe. 13 Jachin tak ri man xquitokꞌobisaj tä qui wäch 
niqꞌuiaj winak chic, man cätokꞌobisax tä na qui wäch ri e areꞌ rumal ri 
Dios aretak cäkꞌat na tzij pa ka wiꞌ. Are cꞌu ri xquitokꞌobisaj qui wäch 
niqꞌuiaj winak chic, cätokꞌobisax na qui wäch ri e areꞌ rumal ri Dios. Utz 
cꞌu quebel na pa ri kꞌij ri cäkꞌat na tzij pa ka wiꞌ uj konojel.

Ri utzil ri cäkaꞌno cucꞌutu chi kas tzij uj cojoninak che ri Jesús
14 Wachalal, ¿jas lo u patän waꞌ we jun cubij chi cojoninak che ri Cristo, 

te cꞌu riꞌ man cꞌo tä utzil cubano? ¡Man cꞌo taj! ¿A u rikom lo riꞌ ri kas 
cojonic ri cubano chi curik na ru tobanic ri Dios? ¡Man jeꞌ tä riꞌ! 15 Kaꞌna 
che chi cꞌo jun kachalal achi o jun kachalal ixok ri sibalaj rajwaxic ri 
ratzꞌiak, man cꞌo tä chi cꞌu ri cutij che ri jun kꞌij. 16 Cäpe ta cꞌu jun chiwe, 
cubij che: “¡Nojim cateꞌc, are ta cꞌu ri Dios cattoꞌwic! ¡Chamikꞌisaj baꞌ 
awib, chatwok!” —cächa riꞌ che. We cꞌu man cuya tä bic jachique ri 
cajwataj che, ¿a cꞌo lo u patän waꞌ ri cubij bi che? ¡Man cꞌo taj! 17 Je cꞌu riꞌ 
xukujeꞌ ri cojonic. We ta ri winak man cucꞌut tä rucꞌ ri utzil ri cubano chi 
kas cojoninak, ri cojonic riꞌ man are tä kas cojonic, rumal chi man cꞌo tä 
utzil cubano. ¡Man cꞌo tä cꞌu u patän riꞌ! ¡Jeꞌ ta ne chi xa cäminak waꞌ!

18 Craj cꞌu ne cꞌo jun cubij: “Ri at cꞌut cabij at chi at cojoninak, are cꞌu 
ri in, xuwi quinban ri utzil,” —cächaꞌ. We catcowinic, chacꞌutu chnuwäch 
chi at cojonel, pune man caban ri utzil. Ri in cꞌut, quincꞌut na chawäch 
chi in cojonel rucꞌ ri utzil ri quinbano. 19 Ri at sibalaj cꞌo a cojonic, cacojo 
chi xa jun ri Dios, utz cꞌu riꞌ ri cabano. Xukujeꞌ cꞌu ne ri itzel tak espíritus 
cäquicoj waꞌ, quebirbitic rumal chi cäquixej quib chuwäch ri Areꞌ. 20 ¡Xak 
at con! ¿A mat cachꞌobo chi ri winak ri cubij chi cäcojonic, man cuban tä 
cꞌu ri utzil, man are tä riꞌ ri kas cojonic? ¡Man cꞌo tä cꞌu jubikꞌ u patän we 
cojonic riꞌ! ¡Jeꞌ ta ne chi xa cäminak waꞌ! 21 ¡Kilampe ri ka mam Abraham 
ojer! Ri Dios xukꞌalajisaj chi kas jicom ri ranimaꞌ rumal ri xubano, xuya 
cꞌu ru cꞌojol rech cäcämisax che sipanic cho ri Dios. 22 ¿A mat cawilo chi 
ri ka mam Abraham xkꞌalajinic chi kas cäcojonic rucꞌ ri xubano? Rumal 
ri xuban ri areꞌ kas xuban tzꞌakat ru cojonic. 23 Jeꞌ xbantajic jas ri cubij ru 
Lokꞌ Pixab ri Dios ri Tzꞌibtalic ri cubij: “Ri ka mam Abraham xcojon che ri 

a 3:4 Je riꞌ jas ri cuban jun alaj timón rucꞌ jun nim camión. 

Dios. Rumal cꞌu ru cojonic xilitaj rumal ri Dios chi kas jicom ri ranimaꞌ,” 
—cächaꞌ. Xbix cꞌu chrij ri ka mam Abraham chi sibalaj utz ri areꞌ rucꞌ ri 
Dios.

24 ¿A quichꞌobo? Ri Dios cärilo chi jicom ranimaꞌ jun winak rumal ri 
cubano, man xuwi tä rumal chi cäcojonic. 25 Jeꞌ xbantaj waꞌ rucꞌ ri Rahab 
xukujeꞌ, ri ixok ri queuchꞌabej achijab. Ri Dios cꞌut xukꞌalajisaj chi jicom 
ranimaꞌ ri areꞌ rumal ri utzil ri xubano aretak xeucꞌulaj ri achijab aj Israel 
ri e takom bic, xuya chque chi quewiꞌc, quewar chilaꞌ. Te cꞌu riꞌ xeutoꞌ 
churikic jun be chic rech queanimaj bi chquiwäch ri qui cꞌulel. 26 Jeꞌ jas ri 
cuerpo ri elinak chi ranimaꞌ, cäminak riꞌ. Je riꞌ xukujeꞌ ri cojonic. We ta ri 
winak man cucꞌut tä rucꞌ ri utzil ri cubano chi kas cojoninak, man cꞌo tä 
u patän we cojonic riꞌ. ¡Jeꞌ ta ne chi xa cäminak waꞌ!

Ri winak ri kas cojoninak che ri Cristo cäcowinic cujicꞌ ri rakꞌ

3  1 Wachalal, mecꞌoji qꞌuia chiwe ri xak cäquicoj quib che qui tijoxic 
ri kachalal. Iwetam cꞌut chi cꞌäx na ri kꞌatow tzij pa ka wiꞌ uj ri 

cäkaya tijonic chuwäch ri kꞌatow tzij pa qui wiꞌ niqꞌuiaj chic. 2 Ri uj 
konojel cujmacunic. Qꞌuia mul cujsach che ri cäkaꞌno. We cꞌu cꞌo jun ri 
man cꞌo tä jubikꞌ cäsach wi che ri cubij, are jun winak riꞌ ri kas tzꞌakat 
ru chomanic. Cäcowin riꞌ chukꞌilic rib che ronojel ri craj ri ranimaꞌ. 3 Ri 
uj cujcowin che qui jiqꞌuic ri quiej rucꞌ jun alaj jicꞌbal ri cäkacoj pa qui 
chiꞌ. Pune ta ne sibalaj cꞌo qui chukꞌab, cujquinimaj cꞌu na riꞌ. 4 Kesajmpe 
ka noꞌj xukujeꞌ chquij ri nimak tak barcos. Pune sibalaj cꞌo u chukꞌab 
ri quiäkikꞌ ri cächꞌicminic, ri achi ri cꞌamowinak bic cäcowinic cucꞌam 
u be ri barco rucꞌ ri alaj u timón jawijeꞌ chiꞌ ri craj queꞌ wi. a 5 Je cꞌu riꞌ 
xukujeꞌ ri kakꞌ. Ri kakꞌ, pune are xa jun alaj tiꞌj ri sibalaj chꞌutin ri cꞌo pa 
ka chiꞌ, qꞌuia cꞌu ri cäcowin chubanic. ¡Sibalaj nim ri cꞌacheꞌlaj ri cäcowin 
jun alaj kꞌakꞌ chuporoxic! 6 Ri kakꞌ junam rucꞌ jun u xak kꞌakꞌ. Jeꞌ ta 
ne ri uwächulew rucꞌ ronojel ri etzelal ri cꞌo chupam cꞌo pa ka cuerpo, 
cutzꞌiloj cꞌu ronojel. Ri kakꞌ jeꞌ ta ne tzijtal waꞌ rumal ri kꞌakꞌ rech ri 
infierno. Ronojel kꞌij cꞌut cuban nimalaj cꞌäx che ri ka cꞌaslemal, jeꞌ ta ne 
chi cujcꞌatic. 7 Ri winak cäcowinic cäresaj ri u cꞌaꞌnal apachique u wäch 
chicop cho ruwächulew, jeꞌ cꞌu u banom waꞌ. Cäcowin ri areꞌ chubanic 
waꞌ chque tak awaj aj pa tak juyub, chque ri chicop ajuwocaj, chque ri 
cumätz, xukujeꞌ chque ronojel qui wäch chicop ri e cꞌo pa tak ri nimalaj 
jaꞌ rech ri mar, pa tak ri nimaꞌ. 8 Man cꞌo tä cꞌu jun winak cäcowinic cujicꞌ 
ri rakꞌ, cäresaj ru cꞌaꞌnal. Ri kakꞌ are sibalaj itzel waꞌ ri man cuyaꞌ taj kas 
cäjiqꞌuic. Are jeꞌ ta ne chi sibalaj cꞌo u veneno ri cäcowinic cäcämisanic. 
9 Rucꞌ ri kakꞌ cäkaya u kꞌij ri Kajaw Dios ri ka Tat. Rucꞌ ri kakꞌ xukujeꞌ 
quekayokꞌ ri winak ri e banom rumal ri Dios ri xak jubikꞌ man e junam 

b 3:12 Pa ri versículo riꞌ ka tzꞌibam frutas aj Guatemala che qui qꞌuexwäch ri frutas ri man 
queriktaj tä waral. Ri mero tzij e areꞌ “higuera”, “aceitunas”, “planta de uva”, e “higos”. 

tä rucꞌ. 10 Jun winak rucꞌ ru chiꞌ cuya u kꞌij jun, xukujeꞌ cäyokꞌonic. 
Wachalal, ¡man yaꞌtal tä waꞌ chi jeꞌ cäkaꞌno, man utz tä cꞌu riꞌ! 11 ¿A quel 
lo lok utzalaj joron xukujeꞌ cꞌalaj joron xa pa jun u qꞌuiyibal jaꞌ? ¡Man jeꞌ 
taj! 12 Wachalal, ¿a cuya lo alanxäx jun u cheꞌal oj? ¿A cuya lo oj jun u 
cꞌamal quinakꞌ? b ¡Man jeꞌ taj! Je cꞌu riꞌ man cuyaꞌ taj quel lok joron ri tza, 
xukujeꞌ joron ri kas utz xa pa jun u qꞌuiyibal jaꞌ.

Waral cäkil wi jas riꞌ ri utzalaj noꞌj ri cäpe rucꞌ ri Dios
13 We cꞌo jachin jun chixol ri sibalaj cꞌo retam xukujeꞌ cꞌo u noꞌj, 

chucꞌutu ba waꞌ rucꞌ ri utzalaj u cꞌaslemal, rucꞌ cꞌu ri utzil ri cubano ri 
man cꞌo tä nimal rucꞌ, xane kas rajwaxic cucoj ri utzalaj u noꞌj chucꞌutic 
waꞌ. 14 We cꞌu ne cꞌäx quinaꞌ chrij jun winak chic pa ri iwanimaꞌ, cꞌo cꞌu 
cꞌäx pa i cꞌux chrij, we pa ronojel ri quibano quiban waꞌ xak rech utz 
quixil wi, man cuyaꞌ tä riꞌ quiban nimal che ri iwetam. We je riꞌ quibano, 
xak quiban tzij riꞌ, man quibij tä cꞌu ri kas tzij. 15 Waꞌ we nojibal riꞌ man 
are tä ri Dios cäyoꞌwic, xane xak ajuwächulew. Cäpe waꞌ xak pa ri qui 
chomanic ri winak, are cꞌu ri Itzel ri cäyoꞌwic. 16 We cꞌäx quinaꞌ chbil 
tak iwib, we ri quibano, quiban waꞌ xak rech utz quixil wi, are waꞌ ri 
cubano chi cꞌo chꞌoj chixol, xukujeꞌ chi cꞌo ronojel u wäch etzelal chixol. 
17 Are cꞌu ri noꞌj ri cäpe chilaꞌ chicaj rucꞌ ri Dios, ri kas nabe ri cubano, 
are cuban chꞌajchꞌoj che ri ka cꞌaslemal. Cuya utzil riꞌ chkaxol, cubano 
chi cujchꞌawic, chi utz cujchomanic. Xukujeꞌ cubano chi uj nimanelab, 
chi cäkatokꞌobisaj qui wäch niqꞌuiaj chic, cäkaꞌn cꞌu ri utzil. Cubano chi 
junam quekil wi conojel, man xak tä quieb ka wäch. 18 Ri winak ri cuxlan 
qui cꞌux, ri cꞌo utzil pa canimaꞌ, cäquitic na riꞌ ri utzil chquixol niqꞌuiaj 
winak chic, cäquiyac cꞌu na jun cosech rech utzil pa tak ri canimaꞌ ri e 
areꞌ, xukujeꞌ pa ri qui cꞌaslemal.

We sibalaj lokꞌ cäkil wi ri jastak rech ri uwächulew, 
xa cäkaꞌn ka cꞌulel riꞌ che ri Dios

4  1 ¿Jas che xak amakꞌel quixchꞌojinic? ¿Jas che quiban i cꞌulel chbil 
tak iwib? ¿A mat cäpe waꞌ rumal ri itzel tak rayinic ri cäquicoj qui 

chukꞌab pa tak ri iwanimaꞌ? ¡Jeꞌ, rumal waꞌ! 2 Ri ix cꞌo ri quiwaj, rumal 
cꞌut chi man quirik taj, quixcämisanic. Ri ix cꞌo ri quirayij, rumal cꞌut 
chi man cäyaꞌtaj tä chiwe, quixel chꞌuj, xak quixchꞌojinic. Man quirik 
taj jas ri quiwaj rumal chi man quitaꞌ tä waꞌ che ri Dios. 3 We cꞌu quitaꞌ 
waꞌ che ri Dios, ri Areꞌ man cuya tä chiwe, rumal chi man kas utz ri 
iwanimaꞌ chutaꞌic ri quitaꞌ che. Are cꞌu quiwaj chi cäyiꞌ chiwe ri xak 
quicoj chupam jachique ri quiwaj. 4 ¡Ri ix, ix winak ri man jicom tä 

iwanimaꞌ! ¿A mat quichꞌobo chi we queꞌ iwanimaꞌ cucꞌ ri jastak rech 
ri uwächulew, are quiban i cꞌulel riꞌ che ri Dios? Apachin ri cujach rib 
chubanic ronojel ri cäcaꞌn ri winak ajuwächulew, cuban u cꞌulel riꞌ che 
ri Dios. 5 Man xak tä cꞌu lokꞌ cubij ru Lokꞌ Pixab ri Dios ri Tzꞌibtalic: “Ri 
Lokꞌalaj Espíritu ru yoꞌm ri Dios pa kanimaꞌ sibalaj coc il chke, sibalaj 
cujraj,” —cächaꞌ. 6 Ri Dios cꞌut sibalaj cujutoꞌ na rucꞌ ri nimalaj u tokꞌob 
jeꞌ jas ri cubij ru Lokꞌ Pixab ri Tzꞌibtalic: “Ri Dios cukꞌatej qui wäch ri 
winak ri xa cäquinimarisaj quib. Are cꞌu ri man nim tä cäquil wi quib, 
queutoꞌ na ri Areꞌ, cutokꞌobisaj qui wäch,” —cächaꞌ. 7 Minimarisaj baꞌ 
iwib, xane chixniman che ri Dios. Co baꞌ quixjekelok, chikꞌatej u wäch ri 
Itzel, canimaj cꞌu na bi ri areꞌ chiwäch. 8 Chixkeb rucꞌ ri Dios, ri Areꞌ cꞌut 
cäkeb na iwucꞌ ix. Ri ix ajmaquib, chiya baꞌ can u banic ri man utz taj, 
jeꞌ ta ne ri quichꞌaj ri i kꞌab rumal ri tzꞌil ri i chapom. Ri ix ri xak quieb 
cuban ri i chomanic ix, quiwaj quiban ri cäcaꞌn ri winak ajuwächulew, 
xukujeꞌ quiwaj quiban ri craj ri Dios. Rajwaxic baꞌ quiban chꞌajchꞌoj che ri 
iwanimaꞌ. 9 Rajwaxic chi sibalaj quixbisonic, quirak i chiꞌ che okꞌej, quel 
cꞌu na u waꞌl i wäch rumal rech ri mac ri i banom. Chiqꞌuexa ri i tzeꞌ pa 
okꞌej, chiqꞌuexa cꞌu ri i quicotemal pa bis. 10 Chinaꞌ iwib chi man nim tä i 
banic chuwäch ri Dios. Ri Areꞌ cꞌut cuya na i kꞌij.

Man utz taj cäkakꞌat tzij pa qui wiꞌ ri kachalal chubanic cꞌäx chque
11 Kachalal, mibij cꞌäx tak tzij chbil tak iwib. Jachin ri cukꞌat tzij puwiꞌ 

jun rachalal, cubij ri man utz taj chrij chubanic cꞌäx che, waꞌ we winak 
riꞌ xa cꞌäx cubij riꞌ chrij ru Pixab ri Dios, xa cꞌu tajin cucoj rib riꞌ che 
kꞌatal tzij. We ri at jeꞌ caban waꞌ rucꞌ ri Pixab, man canimaj tä cꞌut jas ri 
cätakan wi, at riꞌ xa tajin cacoj awib che kꞌatal tzij, cabij cꞌu ri man utz 
taj chrij ru Pixab ri Dios. 12 Xa jun ri Dios cꞌolic ri yoꞌwinak ri Pixab, xuwi 
cꞌu ri Areꞌ are kas Kꞌatal Tzij pa ka wiꞌ. Xuwi ri Areꞌ cäcowinic cujutoꞌ, 
cäcowin cꞌut chusachic ka wäch. Are cꞌu ri at, ¿jachin lo ri at chi ri at 
cakꞌat tzij puwiꞌ ri awach winak?

Man xak tä kech uj ru bixic jas ri cäkaꞌn na chuwek cäbij
13 Chitampe ri quinbij, ix riꞌ ri jeꞌ quibij waꞌ: “Cämic o chuwek cujeꞌ 

na jelaꞌ pa ri tinimit riꞌ. Cujcanaj cꞌu na can jun junab chilaꞌ chubanic ri 
cꞌayij, cäkachꞌac cꞌu na ka rajil,” —quixcha na. 14 ¡Man iwetam tä cꞌut jas 
ri quicꞌulmaj na chuwek! ¿Jas pu u banic ri ka cꞌaslemal? Ri ka cꞌaslemal 
are junam rucꞌ ri jubikꞌ sutzꞌ ri xak jun rat cäkꞌalajinic, chanim cꞌut 
cäsachic. 15 Ri quibij, rajwaxic are je waꞌ: “We craj ri Dios, we cuya na 
ka cꞌaslemal, cäkaꞌn na riꞌ, cäkaꞌn na laꞌ,” —quixcha na. 16 Are cꞌu ri ix 
rucꞌ nimal quixchꞌawic, xak quinimarisaj iwib. Man utz tä riꞌ ri quibano, 
quinimarisaj iwib. 17 Jachin ri retam chi utz u banic ri utzil jas ri xinbij, 
te cꞌu riꞌ man cuban taj, we winak riꞌ kas cꞌo u mac.

Ri Santiago cuya u bixic ri cꞌäx ri cäquirik na ri kꞌinomab

5  1 ¡Ri ix kꞌinomab, chitampe waꞌ! Chixokꞌok, chiraka i chiꞌ rumal 
ri nimalaj cꞌäx ri cäpe na pi wiꞌ. 2 Ri i kꞌinomal ri cꞌo cämic ri 

xak i cꞌolom, jeꞌ ta ne kꞌayinak chi waꞌ. Ri jeꞌlalaj tak iwatzꞌiak, xak 
chicopirinak chi waꞌ xukujeꞌ. 3 Ri kꞌän puak, ri sak puak ri i cꞌolom, xak 
u chulum chi rib. Ronojel cꞌu waꞌ cukꞌalajisaj na chiwij ri cꞌäx ri i banom. 
Cäsach na i wäch ix rumal ronojel waꞌ, jeꞌ ta ne jun kꞌakꞌ waꞌ ri cuporoj ri 
i cuerpo. ¿Jas che xak i mulim qꞌuia kꞌinomal che tak we kꞌij riꞌ? ¡Iwetam 
chi are ri qꞌuisbal tak kꞌij waꞌ! 4 ¡Chitampeꞌ! Ri ajchaquib ri xeyacow ri 
i cosech cäcokꞌej ri qui rajil ri iwelakꞌam can chque. Quel cubij waꞌ chi 
man i yoꞌm tä ri tojbal que. Opaninak cꞌu ri cokꞌej chuwäch ri Kajaw Dios 
ri cꞌo u takanic puwiꞌ ronojel. ¡Ri Areꞌ cꞌut u tom ri qui tzij! 5 Waral cho 
we uwächulew xak i nimarisam iwib cucꞌ tak ri qꞌuialaj tak jastak iwe. I 
tzokopim iwib chubanic ronojel ri quiwaj, xak rech quixquicot ix. Xukujeꞌ 
i chomarisam iwib jeꞌ ta ne ix wacäx, xa cꞌu jubikꞌ man copan ri kꞌij ri 
quixcꞌam bi pa cämisaxic rech quixpilic. 6 Ri ix i kꞌatom tzij pa qui wiꞌ ri 
winak ri man cꞌo tä qui mac rech cäcꞌäjisax qui wäch, i cämisam cꞌu waꞌ. 
Ri e areꞌ cꞌut man cꞌo tä jas ri caꞌnom chiwe, man cäquikꞌatej tä i wäch.

Rajwaxic quichajij paciencia xukujeꞌ quitakej u banic orar
7 Kachalal, chichajij baꞌ paciencia cꞌä cäpe na ri Kajaw Jesús. Chibana 

iwe jas ri cuban ri ticol abix, rucꞌ paciencia quereyej na ri nabe tak jäb 
xukujeꞌ ri qꞌuisbal tak jäb rech cäqꞌuiy ru ticoꞌn, cuyac cꞌu na jun utzalaj 
cosech. 8 Je waꞌ xukujeꞌ rajwaxic quiban ix, quichajij paciencia. Chiwalijisaj 
baꞌ ri iwanimaꞌ rumal chi man naj tä chic cꞌo wi ri kꞌij ri cäpe ri Kajaw 
Jesús. 9 Wachalal, xak mixchꞌojinic, ri jun rucꞌ ri jun chic, rech man cäkꞌat 
tä tzij pi wiꞌ. Ri Dios cꞌut, ri nimalaj Kꞌatal Tzij, ya mero cuchaplej u kꞌatic 
tzij pa qui wiꞌ ri winak. Jeꞌ ta ne chi ya tacꞌal chic chiꞌ ri ja. 10 Kachalal, 
chiwesaj i noꞌj chquij ri kꞌalajisal tak re ru Lokꞌ Pixab ri Dios ri xecꞌoji ojer. 
Ri e areꞌ kas xcꞌoji qui paciencia chuchꞌijic ri cꞌäx ri xquiriko. E takom cꞌu 
rumal ri Kajaw Dios, xechꞌaw pa ru biꞌ ri Areꞌ. 11 Ri uj ketam chi sibalaj utz 
que ri xquichꞌij ri cꞌäx. Ri ix i tom chi ri tat Job sibalaj xuchajij paciencia 
chuchꞌijic ri nimalaj cꞌäx ri xuriko. Xukujeꞌ iwetam jas ri xuban ri Kajaw 
Dios chutoꞌic aretak xtoꞌtaj chupam ronojel ri nimalaj cꞌäx ri xuriko. Ri 
Kajaw Dios sibalaj quel u cꞌux chke, xukujeꞌ cutokꞌobisaj ka wäch.

12 Ri nim na u banic chque tak we tijonic riꞌ, wachalal, are waꞌ: Man 
xak tä amakꞌel quicoj juramento pa tak ri i tzij. Man quicoj tä ru biꞌ ri 
Dios, o ruwächulew, man quicoj tä cꞌu jun u wäch juramento chic. We 
quibij: “¡Jeꞌ!” —quixcha na, man xak tä quieb i cꞌux quibij waꞌ. Xukujeꞌ 
we quibij: “¡Man jeꞌ taj!” —quixchaꞌ, man xak tä quieb i cꞌux quibij rech 
man cäkꞌat tä tzij pi wiꞌ chi cäcꞌäjisax na i wäch rumal ri Dios.

13 We cꞌo jun chiwe ri cäriktaj pa cꞌäxcꞌol, chubana orar. We cꞌo jun 
chiwe ri cäquicotic, chbixonok, chuya u kꞌij ri Dios. 14 We cꞌo jun chiwe 
ri cäyawajic, cheusiqꞌuij ri cꞌamal tak qui be ri kachalal cojonelab rech 
cäcaꞌn orar puwiꞌ. Cäquicoj cꞌu na jubikꞌ aceite puwiꞌ ri yawab pa ru biꞌ 
ri Kajaw Jesús. 15 We aretak cäcaꞌn orar ri cꞌamal tak qui be ri cojonelab 
puwiꞌ ri yawab, kas cäquicojo chi cäcunatajic, cäcunataj na riꞌ, cäwalijisax 
cꞌu na ri areꞌ rumal ri Kajaw Dios. We macuninak ri yawab, cäsachtaj na 
u mac rumal ri Dios. 16 Rumal riꞌ rajwaxic chi quikꞌalajisaj jas u wäch mac 
ri i banom chbil tak iwib. Te cꞌu riꞌ chibana orar pi wiꞌ chbil tak iwib rech 
quixcunatajic. Ri oración ri cuban jun winak ri kas jicom ranimaꞌ, sibalaj 
cꞌo na u chukꞌab waꞌ chubanic utzil. 17 Ri ka mam Elías, ri kꞌalajisal re ru 
Lokꞌ Pixab ri Dios ojer, are xak jun winak jeꞌ jas ri uj. Cꞌo jumul ri xuban 
orar, xutaꞌ che ri Dios chi man cäkaj tä na ri jäb. Oxib junab cꞌut rucꞌ 
niqꞌuiaj man cꞌo tä jäb xkajic. 18 Aretak cꞌut xuban orar jumul chic, xutaꞌ 
che ri Dios chi cäkaj ri jäb. Xkaj cꞌu ri jäb, ri ticoꞌn cꞌut xuya jun utzalaj 
cosech.

19 Wachalal, kaꞌna che chi jun chiwe cutas rib chrij ri Kas Tzij, cꞌo cꞌu 
jun chic ri cutij u chukꞌab che rech cätzelej chi na jumul. 20 Chiwetamaj 
baꞌ chi jachin ri cäcowinic cubano chi jun ajmac cuya can ru be ri man 
utz taj, are jun winak riꞌ ri xresaj ri ranimaꞌ jun ajmac pu kꞌab ri cämical. 
Ri jeꞌ cuban waꞌ cubano chi cäsachtaj na ri qꞌuialaj u mac ri winak riꞌ. 

Ri apóstol Pedro cuchap u tzꞌibaxic jun carta chque 
ri cojonelab ri e jabuninak cho ruwächulew

1  1 In waꞌ, ri Pedro, in apóstol. In jun chque ru takoꞌn ri Jesucristo. 
Quintzꞌibaj bi waꞌ we wuj riꞌ chiwe ix, ix riꞌ ri ix jabuninak cho 

ruwächulew, ri ix ri cꞌo pa Ponto, pa Galacia, pa Capadocia, pa Asia, 
xukujeꞌ ri ix ri cꞌo pa Bitinia. 2 Ix riꞌ, ri ix chaꞌtal rumal ri Dios ka Tat 
rumal chi je waꞌ ru chomam ri Areꞌ petinak lok. Ri ix siqꞌuim rumal ri 
Lokꞌalaj Espíritu rech cuban chꞌajchꞌoj che ri iwanimaꞌ rucꞌ ri u quiqꞌuel 
ri Jesucristo rech quixoc chunimaxic ri Areꞌ. Are ta baꞌ ri Dios sibalaj 
cutokꞌobisaj i wäch, cubano chi kas cuxlan ri iwanimaꞌ.

Waral cäkil wi jas ri cuꞌl wi ka cꞌux pa ri ka 
cꞌaslemal waral cho we uwächulew

3 Kaya baꞌ u kꞌij ri Dios ru Tat ri Kajaw Jesucristo rumal chi sibalaj 
xel u cꞌux chke, xuban cꞌacꞌ che ri ka cꞌaslemal rumal chi xcꞌastajisax 
ri Jesucristo chquixol ri cäminakib. Are cꞌu waꞌ ri cuꞌl wi ka cꞌux pa 
we cꞌaslemal riꞌ. 4 Jeꞌ xuban waꞌ chke rech cäkechbej ri nimalaj utzil ri 
man cuyaꞌ taj cäsach u wäch, ri man cätzꞌilob taj, man jeꞌ tä cubano jas 
ri cuban ri cotzꞌij ri xa cächakiꞌjic. Ronojel waꞌ are cꞌolotal chke chilaꞌ 
chicaj rumal ri Dios. 5 Rumal chi ri ix kas ix cojoninak che ri Dios, ri Areꞌ 
quixuchajij na rucꞌ ri nimalaj u chukꞌab rech quirik na ru tobanic ri u 
chomam lok chi cukꞌalajisaj na pa ri qꞌuisbal tak kꞌij.

6 Rumal cꞌu waꞌ ri ix kas quixquicotic, pune ta ne rajwaxic chi quirik 
na cꞌäx cämic riꞌ, quixocꞌow cꞌu na pa jalajoj u wäch tak cꞌäxcꞌol. Xak 
cꞌu kꞌatetal kꞌij quirik waꞌ we cꞌäx riꞌ. 7 Tajin quirik waꞌ we cꞌäx riꞌ rech 
cäkꞌalajinic chi kas tzij ix cojoninak. Jas ri cäban che ri kꞌän puak cäyiꞌ pa 
ri kꞌakꞌ che rilic we kas utz, je cꞌu riꞌ ri ix. We quixcowinic quichꞌij ri cꞌäx, 
kꞌalaj riꞌ chi kas tzij ix cojoninak. Más lokꞌ cꞌu waꞌ ri i cojonic chuwäch 
ri kꞌän puak ri xa cäsach u wäch. Utz cꞌu quixil na chi kas ix cojoninak, 

RI NABE CARTA RI 
XUTZꞌIBAJ RI SAN PEDRO

 

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



519

cäyiꞌ na i kꞌij, nim quixil wi na aretak cäpe ri Jesucristo, cucꞌut na rib 
chkawäch.

8 Ri ix quiwaj ri Jesucristo, pune man iwilom tä u wäch. Cämic cꞌu riꞌ 
ri ix i cuꞌbam i cꞌux chrij, kas quixquicot cꞌu na rucꞌ nimalaj quicotemal 
ri man cꞌo tä je wi, ri man quirik taj jas quiban chubixic. 9 Je riꞌ, rumal 
chi i rikom ru tobanic ri Dios. Are cꞌu waꞌ ri tajin quicꞌamo rumal chi 
quixcojonic.

10 Ri kꞌalajisal tak re ru Lokꞌ Pixab ri Dios ojer, xechꞌaw lok chrij ri 
nimalaj tokꞌob ri cuban na ri Areꞌ chiwe. Ri e areꞌ sibalaj xquitzucuj 
retamaxic waꞌ, xquitzucuj cꞌu u chꞌobic jas ri cuban na ri Dios che i toꞌic. 
11 Xquitala u tzijol jachin ri cäpe na xukujeꞌ jampaꞌ cäpetic. Xkꞌalajisax 
cꞌu waꞌ chquiwäch rumal ri Espíritu rech ri Cristo ri cꞌo pa canimaꞌ. 
Tzare cꞌu waꞌ xukujeꞌ ri xyoꞌw lok u bixic ri cꞌäxcꞌol ri curik na ri Cristo, 
xukujeꞌ xubij lok chi cänimarisax na u kꞌij aretak ocꞌowinak chi ronojel. 
12 Xkꞌalajisax cꞌu chquiwäch rumal ri Dios chi ri tajin cäquiya u bixic man 
are tä chque ri e areꞌ, xane chke uj cämic. Are cꞌu waꞌ ri tzijom chiwe ix 
cumal ri winak ri xquitzijoj ri Utzalaj Tzij re ri Evangelio rucꞌ ru chukꞌab 
ri Lokꞌalaj Espíritu ri takom lok chicaj. Are sibalaj cäcaj ta na ri ángeles 
cäquetamaj ronojel waꞌ.

Ri Dios cujusiqꞌuij rech cäkatas kib chrij ri etzelal
13 Rumal riꞌ rajwaxic chi kas utz chixchomanok, chichomaj na jas ri 

quibano, chicojo cꞌu ri utzalaj i chomabal. Kas chicuꞌba i cꞌux chrij ri 
nimalaj tokꞌob ri cuya na ri Dios chiwe aretak cäpe na ri Jesucristo, 
cucꞌut cꞌu na rib chkawäch. 14 Chixnimanok, miban chi cꞌut ri xa i rayibal 
ix ri xiban can nabe aretak mäjaꞌ kas quiwetamaj u wäch ri Dios. 15 Xane 
jas ri Dios ri xixusiqꞌuij Areꞌ tastal chrij ronojel u wäch etzelal, jeꞌ 
chibana ix xukujeꞌ pa ronojel ri i cꞌaslemal, chijacha cꞌu iwib pu kꞌab ri 
Dios. 16 Cubij cꞌu ru Lokꞌ Pixab ri Dios ri Tzꞌibtalic: “Chijacha iwib pa nu 
kꞌab, chitasa iwib chrij ronojel u wäch etzelal, rumal chi ri in, in tastal 
chrij ronojel u wäch etzelal,” —cächa ri tzꞌibtal canok.

17 We quibij “ka Tat” che ri Dios ri junam cuban chukꞌatic tzij pa qui wiꞌ 
ri winak rumal ri qui banom chquijujunal, rajwaxic baꞌ chi nim quiwil 
wi ri Areꞌ, chixej cꞌu iwib chuwäch amakꞌel ronojel kꞌij pa ri i cꞌaslemal 
waral cho we uwächulew. 18 Iwetam cꞌut chi ri Dios xixutoro, xixresaj 
chupam ri cꞌaslemal ri man utz taj, ri man cꞌo tä u patän, ri cꞌaslemal 
ri xicꞌam can chque ri i nan i tat ojer. Iwetam xukujeꞌ chi man are tä ri 
kꞌän puak, man are tä cꞌu ri sak puak ri xa cäsach qui wäch cuyaꞌ cäyiꞌ 
waꞌ che rajil we tobanic riꞌ ri xiriko. 19 Xane ri xtorbex iwe are ri lokꞌalaj 
u quiqꞌuel ri Cristo ri xyiꞌ che sipanic cho ri Dios jeꞌ jas ru quiqꞌuel jun 
alaj chij ri kas utz na, ri man cꞌo tä u yab. 20 Ri Cristo chaꞌtal chi ri Areꞌ 
rumal ri Dios tzaretak mäjaꞌ cuban ruwächulew. Kꞌalajisam cꞌu waꞌ pa 

tak we qꞌuisbal tak kꞌij riꞌ rech cuban utzil chiwe. 21 Rumal cꞌu ri Cristo 
ri ix quixcojon che ri Dios ri xcꞌastajisan ri Areꞌ chquixol ri cäminakib, 
xunimarisaj cꞌu u kꞌij. Rumal cꞌu riꞌ ri ix quixcojon che ri Dios, chrij cꞌu ri 
Areꞌ cäcuꞌbi wi i cꞌux.

22 Rumal ri nimanic che ri Kas Tzij i chꞌajom ri iwanimaꞌ rumal ri 
Lokꞌalaj Espíritu rech kas tzij quiwaj iwib chbil tak iwib nimalaj iwonojel. 
Kas rajwaxic baꞌ quiwaj iwib chbil tak iwib. Chijiquiba ri iwanimaꞌ, chitija 
cꞌu i chukꞌab chubanic waꞌ. 23 Yoꞌm cꞌu jun cꞌacꞌ i cꞌaslemal jeꞌ ta ne chi xil 
chi na i wäch jumul chic. Are jeꞌ i banic waꞌ man cumal tä cꞌu ri i nan i 
tat ri xa quecämic, xane rumal ru Lokꞌ Pixab ri Dios ri kas cꞌaslic, ri man 
cäsach tä u wäch pa tak ri kꞌij ri junab ri quepetic. 24 Cubij cꞌu ru Lokꞌ 
Pixab ri Dios ri Tzꞌibtalic:

Conojel ri winak e jeꞌ jas ri kꞌayes,
ri qui jeꞌlal cꞌut are junam rucꞌ

ru cotzꞌijal ri kꞌayes.
Ri kꞌayes cuban chakiꞌj,

ru cotzꞌijal xa cäpulpubic.
 25 Are cꞌu ru Lokꞌ Pixab ri Dios

cäcꞌoji na amakꞌel,
man cäsach tä u wäch waꞌ,

—cächa ri tzꞌibtal canok. Ri Tzij riꞌ are ri Utzalaj Tzij re ri Evangelio ri 
xtzijox chiwe.

2  1 Rumal cꞌu riꞌ chiya baꞌ can u banic ronojel u wäch etzelal, mixsubun 
chic, miban xak quieb i wäch, cꞌäx minaꞌ chquij niqꞌuiaj winak chic 

aretak cäquirik utzil, man quiyac tä cꞌu tzij. 2 Chibanaꞌ jas ri cuban jun alaj 
acꞌal ri teꞌ quil u wäch, cutzucuj ru tuꞌ ru nan. Rajwaxic chi sibalaj queꞌ 
iwanimaꞌ rucꞌ ru Lokꞌ Pixab ri Dios ri jeꞌ ta ne kas leche ri man cꞌo tä yujtal 
rucꞌ, rech rumal waꞌ quixqꞌuiyic, quirik cꞌu na ru tobanic ri Dios. 3 Jeꞌ 
chibana waꞌ we kas xichꞌobo chi kas tzij sibalaj utz ri Kajaw Jesús.

Waral cäkil wi chi ri Cristo are junam jas jun 
nimalaj abaj ri cäcoj che tokꞌebal re ri ja

4 ¡Chixsaꞌj rucꞌ ri Kajaw Jesús! Pune cꞌasal ri Areꞌ, are junam rucꞌ jun 
cowilaj abaj. (Are utz na riꞌ we cäcoj waꞌ che tokꞌebal re jun nim ja.) Kas 
tzij cꞌut, ri Areꞌ etzelam u wäch cumal ri winak. Chuwäch cꞌu ri Dios are 
ri abaj ri más utz na, ri nim na u kꞌij, chaꞌtal cꞌu rumal ri ka Tat. 5 Ri ix 
xukujeꞌ, pune ix cꞌaslic, jeꞌ ta ne ix abaj. Chiya baꞌ che ri Dios chi quixucoj 
chuyaquic jun lokꞌalaj ja ri cäkꞌijilax wi ri Areꞌ. Ri ix cꞌut, ix juchꞌob 
sacerdotes ri i jachom iwib pu kꞌab ri Dios, ix tastal cꞌu chrij ronojel u 
wäch etzelal. Rumal cꞌu ri Jesucristo, ri ix quiya sipanic cho ri Dios xa jas 
ri cäkaj chuwäch ri Areꞌ, ri cucꞌamowaj, jas ri cuya ri Lokꞌalaj Espíritu pa 
ri iwanimaꞌ. 6 Rumal riꞌ xukujeꞌ cubij ru Lokꞌ Pixab ri Dios ri Tzꞌibtalic:

¡Chiwilampeꞌ! Cꞌo Jun ri quinya pa ri Sión,
jeꞌ ta ne chi quinchaꞌ jun abaj ri sibalaj nim u kꞌij,
quincoj cꞌu ri Areꞌ che tokꞌebal re ri ja.

Jachin cꞌu ri cäcojon che, man cäbison tä riꞌ,
xane cäquicot na ranimaꞌ,

—cächa ri tzꞌibtal canok. 7 Sibalaj lokꞌ cꞌu na ri Areꞌ chiwäch ix, ri ix 
cojoninak che. Are cꞌu ri man quecojon taj, jeꞌ cäbantaj na jas ri cubij ru 
Lokꞌ Pixab ri Dios ri Tzꞌibtalic:

Ri abaj ri man xcaj tä ri yacal tak ja,
are abaj waꞌ xcoj che tokꞌebal re ri ja,

—cächaꞌ. 8 Xukujeꞌ jeꞌ cäbantaj na jas ri cubij:
Are jun abaj ri cäquichakꞌij wi quib,
jun nimalaj abaj ri xa quetzak rumal,

—cächa riꞌ ri tzꞌibtal canok. Quetzak cꞌu ri winak we man queniman tä 
che ru Lokꞌ Pixab ri Dios. Jeꞌ cꞌu u chomam lok ri Dios waꞌ chquij.

Waral cäkil wi jachin tak ri e rech ri Dios
9 Ri ix cꞌut, ix juchꞌob winak ri chaꞌtalic, ix juchꞌob sacerdotes ri 

quixpatänin che ri Nim Takanel, ix winak ri i jachom iwib pu kꞌab ri 
Dios, i tasom iwib chrij ronojel u wäch etzelal, ix cꞌu riꞌ ri u tinimit ri 
Dios. Je waꞌ i banic rech quitzijoj ri nimak tak cajmabal ri tajin cuban ri 
Dios ri xixusiqꞌuij rech quixel pa ri kꞌekum ri ix sachinak wi, quixkꞌax cꞌu 
pa ri sakil ri sibalaj cajmabal ri cuya ri Dios. 10 Ri ix nabe canok man kas 
ix tä jun tinimit, are cꞌu ri cämic ix riꞌ ri u tinimit ri Dios. Nabe canok 
man cꞌo tä jun ri quel u cꞌux chiwe. Cämic cꞌut sibalaj quel u cꞌux ri Dios 
chiwe.

Chicojo ri i cꞌaslemal chupatänixic ri Dios
11 Lokꞌalaj tak kachalal, quintzijon iwucꞌ rumal chi ri ix, ix winak ri 

naj ix cꞌo wi che ri i tinimit. Quixinbochiꞌj chi man quiban tä chi ri man 
utz taj ri craj ri iwanimaꞌ, ri itzel tak i rayinic ri quechꞌojin chiwij rech 
quixtzak na pa mac. 12 Chibana ri kas utz pa ri i cꞌaslemal chquixol ri 
winak ri mäjaꞌ kas quetam u wäch ri Dios. Je riꞌ, pune ri e areꞌ cämic 
quixquiyokꞌo, cäquibij chiwij chi ix banal tak etzelal, cäquinimarisaj cꞌu 
na u kꞌij ri Dios rumal ri utzil ri quibano aretak cäpe ri Areꞌ, cucꞌut cꞌu ri 
nimalaj u chukꞌab pa qui wiꞌ ri winak.

13 Chiya baꞌ iwib pa takic chque ri winak ri yoꞌm pa qui kꞌab chi 
quetakan pi wiꞌ ix rech nim cäquil wi ri Kajaw Jesús. Jeꞌ cꞌu quiban waꞌ 
che ri nimalaj takanel, ri tataꞌ ri más cꞌo na takanic pu kꞌab chquiwäch 
conojel. 14 Je riꞌ quiban ix xukujeꞌ chque ri winak, ri u takoꞌn ri kꞌatal tzij, 
ri e takom bi chucꞌäjisaxic qui wäch ri banal tak etzelal, xukujeꞌ chuyaꞌic 
qui kꞌij ri cäcaꞌn utzil. 15 Are cꞌu u rayibal ri Dios chi quiban ri utzil rech 

quikꞌatej u wäch ri conalaj tak qui tzij ri winak ri man cꞌo tä quetam. Je 
riꞌ man cäquirik tä chic jas cäquibij chiwij.

16 Ri ix, ix winak ri ix tzokopital chi pu kꞌab ri Itzel, man rumal tä 
cꞌu rech chi ix tzokopitalic quiban ta ri man utz taj, xane chibanaꞌ jas 
ri cuban jun ri cojom che patänil re jun winak chic, chipatänij ri Dios. 
17 Nim cheiwila wi conojel. Cheiwaj conojel ri kachalal cojonelab. Nim 
quiwil wi ri Dios, chixej cꞌu iwib chuwäch. Nim chiwila wi ri nimalaj 
takanel xukujeꞌ.

Ri Cristo, rucꞌ ri cꞌäx ri xuriko, xucꞌut can chkawäch jas ri utz cäkaꞌno
18 Ix riꞌ, ri ix cojom che patäninelab, chiya iwib pa takic chque ri i 

patrón, nim cꞌut cheiwila wi. Man xuwi tä chque ri utz qui chomanic, ri 
quechꞌawic, xane jeꞌ xukujeꞌ chibana chque ri e cꞌaꞌn. 19 Utz cꞌu na riꞌ we 
jun cuchꞌij cꞌäx, pune man takal tä che chi curiko, we ri areꞌ cunaꞌ pa 
ranimaꞌ cho ri Dios chi man cꞌo tä etzelal u banom. 20 We cꞌu rumal ri 
u banic ri man utz taj cäcꞌäjisax i wäch ix, ¿a nim cꞌu lo u banic waꞌ chi 
quichꞌij ri cꞌäx rucꞌ paciencia? ¡Man jeꞌ taj! We cꞌu ne quirik cꞌäx xa rumal 
ru banic utzil, quichꞌij cꞌu waꞌ rucꞌ paciencia, are utz quil na waꞌ rumal ri 
Dios. 21 Are cꞌu waꞌ ri ix siqꞌuim wi rumal ri Dios rumal chi ri Cristo xurik 
cꞌäx rumal kech uj, xuya cꞌu can jun utzalaj cꞌutbal chiwäch rech quiban 
iwe jas ri xuban ri Areꞌ. 22 Ri Cristo man cꞌo tä mac xubano, man xuban 
tä cꞌu tzij che qui subic ri winak. 23 Ri Areꞌ aretak xyokꞌic, man xutzelej 
tä u qꞌuexel ri qui tzij ri winak rucꞌ yokꞌonic. Aretak xban cꞌäx che cumal 
ri winak, man xubij taj chi cäpe na cꞌäx chquij ri e areꞌ, xane xuya can 
ronojel pu kꞌab ri Dios ri jicom cuban chukꞌatic tzij. 24 Ri Cristo xucꞌam 
bi ri ka mac pa ri u cuerpo aretak xrip cho ri cruz rech ri uj, jeꞌ ta ne uj 
cäminak chi rucꞌ Areꞌ, man cäkatakej tä chi macunic, xane cäkachap u 
banic ri kas jicom, ri kas utz. Xsoctaj cꞌu ri Cristo rech ri ix quixutziric, 
quirik na ri cꞌaslemal ri kas utz. 25 Ri ix nabe canok ix sachinak, jeꞌ ta ne 
ix chij ri i jabum iwib. Cämic cꞌut ix tzelejinak chi lok rucꞌ ri Cristo. Ri 
Areꞌ quixuchajij junam jas jun ajyukꞌ queuchajij ru chij. Cuchajij cꞌu na ri 
iwanimaꞌ.

Waral cäkil wi jas ri rajwaxic pa ri qui cꞌaslemal ri e cꞌulan chic

3  1 Ri ix ixokib, ri ix cꞌulan chic, chixniman chque ri iwachajil. Je 
riꞌ we ne e cꞌo jujun chque ri iwachajil ri man cäquicoj tä ru Lokꞌ 

Pixab ri Dios, quecojon ta cꞌu ne rumal ri utzalaj i cꞌaslemal ix, ri ix 
ixokib, pune ta ne man cätzijox tä ru Lokꞌ Pixab ri Dios chque. 2 Are cꞌu 
ri ix quixquilo chi chꞌajchꞌoj ri iwanimaꞌ, nim quiwil ri Dios, quixej cꞌu 
iwib chuwäch. 3 Ri ix ixokib rajwaxic quicoj atzꞌiak ri kas takal chiwe, 
rajwaxic cꞌut chi utz u banic ri i wiꞌ quibano jas ri kas takalic. Man xuwi 
tä quiwik iwib rucꞌ kꞌän puak, rucꞌ chachal ri pakal rajil, man rucꞌ tä 

cꞌu atzꞌiak ri sibalaj pakalic. 4 Xane ri kas wikobal iwib are ri cꞌo pa ri 
iwanimaꞌ. Ri kas jeꞌlal ri man cäsach tä u wäch are ri utzalaj iwanimaꞌ ri 
sibalaj cäjororic. We wikobal riꞌ are sibalaj lokꞌ na waꞌ chuwäch ri Dios. 
5 Jeꞌ cꞌu wikobal waꞌ xquicoj ri ixokib ojer ri xquijach quib pu kꞌab ri Dios. 
Ri e areꞌ xcuꞌbi qui cꞌux chrij ri Dios, xukujeꞌ xeniman chque ri cachajil. 
6 Jeꞌ jas ri nan Sara ojer xniman che ri ka mam Abraham, xubij cꞌu che: 
“At wajaw,” —xcha che. Ri ix, ix jeꞌ jas ri nan Sara we quiban ri utzil, 
man cꞌo tä cꞌu jas quixej wi iwib.

7 Ri ix xukujeꞌ, ri ix achijab, ri ix cꞌulan chic, rajwaxic kas quichomaj 
na jas quiban cucꞌ ri iwixokil. Nim cheiwila wi, man xak xuwi tä rumal 
chi ri ixokib man junam tä qui chukꞌab iwucꞌ ix, xane rumal chi ri e 
areꞌ xukujeꞌ cäquechbej na ri cꞌaslemal ri cuya ri Dios chiwe ix rumal ri 
nimalaj u tokꞌob. Jeꞌ chibana waꞌ rech ri Dios cuto aretak quiban orar.

Utz que ri cäquirik cꞌäx xa rumal ri u banic ri utzil
8 Más cꞌu na, chinaꞌ pa iwanimaꞌ chi xa ix jun, ri ix nimalaj iwonojel. 

Chel i cꞌux chbil tak iwib, chiwaj iwib junam jas ri cäcaꞌn ri winak ri 
kas e cachalal quib. Minimarisaj iwib, xane chichꞌabela iwib rucꞌ utzil. 
9 Mitzelej u qꞌuexel ri cꞌäx ri cäban chiwe, man quixyokꞌon tä cꞌu chque 
ri winak ri quixquiyokꞌo. Xane jas ri Dios ri quixtewchinic, chixtewchin 
ix xukujeꞌ chque ri quebanow cꞌäx chiwe. Iwetam cꞌut chi ix u siqꞌuim 
ri Dios rech quirik tewchibal. 10 Je riꞌ ri cubij ru Lokꞌ Pixab ri Dios ri 
Tzꞌibtalic:

Jachin ri craj jun utzalaj cꞌaslemal,
cäquicot na amakꞌel ronojel kꞌij,

chujicꞌa baꞌ ri rakꞌ,
mubij ri cꞌäx u bixic,

xane chutzꞌapij ru pu chiꞌ
rech man cuban tä tzij,

—cächaꞌ.
 11 Chutasa rib chrij ri etzelal,

chubana cꞌu ri kas utz.
Chutzucuj ru banic utzil chquixol ri winak,

kas cꞌu cutakej u banic waꞌ.
 12 Je riꞌ, rumal chi ri Kajaw Dios

queuchajij ri winak ri jicom canimaꞌ,
xukujeꞌ cuto aretak cäcaꞌn orar,

cutatabej ri cäquibij che.
Are cꞌu ri Dios cuban u cꞌulel chque ri banal tak etzelal,

—cächa riꞌ ri tzꞌibtal canok.
13 ¿Jachin ta cꞌu ne cuban cꞌäx chiwe we ri ix kas quitakej u banic ri 

utzil? ¡Craj man cꞌo taj! 14 Pune baꞌ rumal ru banic ri utzil quirik cꞌäx, 

utz cꞌu iwe riꞌ. Rumal riꞌ mixej iwib chquiwäch ri quebanow cꞌäx chiwe, 
mixoc il cumal. 15 Xane nim chiwila wi ri Cristo ri Iwajaw pa tak ri 
iwanimaꞌ. Jachin tak ri quetow chiwe jas che quicuꞌba i cꞌux chrij ri 
Cristo, rucꞌ utzil chibij waꞌ chque. Nim chiwila wi ri Dios, chixej baꞌ iwib 
chuwäch, minimarisaj cꞌu iwib. 16 Chibana utz pa ronojel rech quinaꞌ pa 
ri iwanimaꞌ chi man cꞌo tä etzelal i banom. Je riꞌ ri winak ri queyokꞌon 
chiwe, ri cäquibij chi ix banal tak etzelal, ri xa cäquitzeꞌj i wäch rumal 
chi ri ix cojoninak che ri Cristo, xa quel na qui qꞌuixbal rumal ri cäquibij. 
17 We je riꞌ craj ri Dios chiwe, are utz na quirik cꞌäx rumal ri u banic utzil 
chuwäch ri quirik cꞌäx xa rumal ru banic etzelal.

18 Are je waꞌ rumal chi ri Cristo xukujeꞌ xurik cꞌäx. Rumal ri ka mac 
xcäm ri Areꞌ xa jumul rech man cꞌo tä chi rajwaxic. Ri Areꞌ man cꞌo tä 
u mac, xane xurik cꞌäx rumal kech uj, ri uj itzel tak winak, che kocsaxic 
rucꞌ ri Dios. Kas tzij xcäm ru cuerpo, are cꞌu ri ranimaꞌ man xcäm tä waꞌ. 
19 Xeꞌ cꞌu chutzijoxic ri Utzalaj Tzij re ri Evangelio chque ri animaꞌaj ri e 
tzꞌapitzꞌoj. 20 E are tak waꞌ ri animaꞌaj quech ri winak ri man xeniman tä 
che ri Dios ojer pa ru kꞌijol ri ka mam Noé. Ri Dios xuchajij paciencia, 
xereyej chi cäquiqꞌuex canimaꞌ, cäquiqꞌuex qui chomanic aretak ri ka 
mam Noé tajin cuban ri nimalaj barco ri cäbix “arca” che. Man e qꞌuia 
tä cꞌut ri xquirik ru tobanic ri Dios, xane xa e wajxakib waꞌ ri man xejikꞌ 
tä pa ri jaꞌ. 21 Ri nimalaj kꞌekal jäb ri xuban pa ri u kꞌijol ri ka mam Noé, 
are cꞌutbal chrij ri jaꞌ re ri kasnaꞌ cämic ri cäcꞌutuwic chi ka rikom chi ru 
tobanic ri Dios. Ri jaꞌ riꞌ man cäresaj tä cꞌu ru tzꞌilol ri ka cuerpo, xane 
cubano chi cäkataꞌ che ri Dios chi ri Areꞌ cuban chke chi utz cäkanaꞌ pa 
kanimaꞌ chuwäch. Are waꞌ cubano chi cäkarik ru tobanic ri Dios rumal 
chi xcꞌastajisax ri Jesucristo chquixol ri cäminakib. 22 Aretak xcꞌastaj 
bic, ri Areꞌ xpaki chicaj, xtꞌuyi cꞌu pa ru wiquiäkꞌab ri Dios. Conojel ri 
ángeles, xukujeꞌ conojel ri nimak tak kꞌatal tak tzij ajuwocaj, conojel cꞌu 
ri cꞌo takanic pa qui kꞌab rajwaxic queniman na che.

Chkajujunal, jas ri u sipam ri Dios chke, rajwaxic 
cäkacoj waꞌ che qui toꞌic niqꞌuiaj chic

4  1 Je cꞌu riꞌ, kachalal, we ri Cristo xurik cꞌäx, ri ix xukujeꞌ rajwaxic 
chi jeꞌ i chomanic waꞌ, chi quirik na cꞌäx. Jachin cꞌu ri kas u rikom 

cꞌäx, man cutakej tä chi macunic riꞌ. 2 Ronojel cꞌu ri kꞌij ri cäcꞌasi na cho 
ruwächulew, man cucoj tä chi ru cꞌaslemal chubanic xak jas ri craj ri areꞌ, 
xane chubanic ru rayibal ri Dios. 3 Chubana cꞌu riꞌ chiwe ri xiban can pa 
ri ojer tak kꞌij. Are cꞌu xiban ri qui rayinic ri winak ri man e cojoninak 
tä che ri Dios. Pa tak ri kꞌij riꞌ xiban ronojel u wäch etzelal, xa jachique 
ri utz xiwil wi, pune äwas u banic waꞌ cho ri Dios, xukujeꞌ chquiwäch ri 
winak. Xiban ri itzel tak i rayinic, xiban nimalaj kꞌabaric, xiban nimak 
tak wiꞌm ri xixwojcoꞌr wi, sibalaj xiya cꞌu u wiꞌ ru tijic ri jaꞌ. Xukujeꞌ 

xeikꞌijilaj jujun tak tiox ri sibalaj tzel quebelic, ri man takal tä chiwe chi 
jeꞌ quibano. 4 Ri winak cꞌut ri man e cojoninak taj, jun wi cäquilo chi ri ix 
ya man quirik tä chi iwib cucꞌ chubanic ri cäcaꞌn ri e areꞌ pa ri itzelalaj 
qui cꞌaslemal ri sibalaj man utz tä u banic. Xa rumal riꞌ cäquetzelaj i 
wäch, quixquiyokꞌo. 5 We winak riꞌ cäquijach cꞌu na qui cuenta chuwäch 
ri Jun ri cäpe na chukꞌatic tzij pa qui wiꞌ ri e cꞌascꞌoj, xukujeꞌ pa qui wiꞌ 
ri cäminakib. 6 Xa rumal waꞌ xukujeꞌ xtzijox ri Utzalaj Tzij re ri Evangelio 
chque ri cäminakib, rech pune xecꞌasi waral cho ruwächulew, xkꞌat cꞌu 
tzij pa qui wiꞌ junam jas ri cäban chque conojel ri winak, ri canimaꞌ cꞌut 
curik na ri kas cꞌaslemal ri man cꞌo tä u qꞌuisic, junam jas ru cꞌaslemal ri 
Dios.

7 Xa jubikꞌ craj chi man copan ri kꞌij ri cujtoꞌtajic, ri cäqꞌuis na ronojel. 
Miban xak jas ri quiwaj ix, xane chichomaj baꞌ jas ri quibano. Kas chixoc 
il chubanic orar. 8 Man xuwi tä cꞌu waꞌ, xane xukujeꞌ sibalaj chiwaj iwib 
chbil tak iwib rumal chi we je riꞌ quibano, quiwaj iwib, quisachala na 
ri i mac chbil tak iwib pune sibalaj qꞌuia ri i mac. 9 Utz chibana che qui 
cꞌulaxic ri queopan cho tak iwachoch. Cꞌo baꞌ jas mibij pa iwanimaꞌ 
chquij. 10 Chijujunal, jas ru sipam ri Dios chiwe, chicojo waꞌ che qui 
toꞌic ri kachalal. Utz chibana chucojic ri jalajoj tak tewchibal ru sipam 
ri Dios chiwe rumal ri nimalaj u tokꞌob. 11 Jachin ri cätzijonic, chutzijoj 
jas ri cubij ri Dios pa ru Lokꞌ Pixab ri Areꞌ. Jachin ri coc che qui toꞌic 
niqꞌuiaj chic, chubana waꞌ rucꞌ ri chukꞌab ri yoꞌm che rumal ri Dios. 
Ronojel ri quibano, chibana waꞌ chuyaꞌic u kꞌij ri Dios rumal ri Jesucristo. 
Chnimarisax baꞌ u kꞌij ri Areꞌ, chcꞌol ta baꞌ u takanic amakꞌel pa tak ri kꞌij 
ri junab ri quepetic. Amén.

Utz ke we cäkarik cꞌäx rumal chi uj cojoninak che ri Cristo
12 Lokꞌalaj tak kachalal, micajmaj iwib aretak cäpe ri nimalaj cꞌäx pi wiꞌ 

jeꞌ ta ne chi jun wi ri tajin quicꞌulmaj. 13 Xane chixquicotok aretak quirik 
iwe ri cꞌäx junam jas ri xurik ri Cristo. Je riꞌ rech sibalaj quixquicot na 
aretak cäpe ri Areꞌ, cäkꞌalajin ri jeꞌlalaj u juluwem, cänimarisax cꞌu na u 
kꞌij. 14 We xa rumal ri Cristo quetzelax na i wäch, quixyokꞌic, utz cꞌu iwe 
ix. Je riꞌ, rumal chi ri Lokꞌalaj Espíritu rech ri Dios kajinak pi wiꞌ. Kas tzij 
chi ri Cristo cäyokꞌ cumal ri winak, are cꞌu ri ix xa quiya u kꞌij ri Areꞌ. 
15 Man utz tä riꞌ we cꞌo jun chiwe curik cꞌäx rumal chi ri areꞌ cäcämisanic, 
rumal chi cuban elakꞌ, rumal chi cuxalkꞌatij ri pixab, o rumal chi cunim 
rib chupam ri quech niqꞌuiaj winak chic. 16 We cꞌu cꞌo jun curik cꞌäx xa 
rumal chi cojoninak che ri Cristo, cäbix “Cristiano” che, mäqꞌuix riꞌ ri 
areꞌ, xane chuya u kꞌij ri Dios rumal waꞌ.

17 Xurik cꞌu ri kꞌij ri cächapletaj ru kꞌatic tzij pa ka wiꞌ uj, kachalal, uj riꞌ 
ri uj rech ri Dios. We cꞌu ru kꞌatic tzij cächapletaj nabe pa ka wiꞌ uj, ¿jas 
lo ri cäquirik na ri winak ri man queniman tä che ri Utzalaj Tzij ri tzijom 

1 PEDRO 4

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



526

lok rumal ri Dios? 18 We rucꞌ cꞌäx ri winak ri jicom canimaꞌ cho ri Dios 
cäquirik ru tobanic ri Areꞌ, ¿jas lo ri cäquirik na ri winak ri man quecojon 
tä che ri Dios, ri xak e ajmaquib? 19 We cꞌu e cꞌo ri tajin cäquirik cꞌäx 
rumal chi je waꞌ craj ri Dios, chquitakej baꞌ u banic ri utzil, xa chquiya 
cꞌu na quib pu kꞌab ri Dios ri xebanowic. Ri Areꞌ cꞌut jicom ranimaꞌ, kas 
cuban na ri cubij.

Ri apóstol Pedro queupixbaj ri cojonelab

5  1 Queinpixbaj conojel ri cꞌamal tak qui be ri kachalal cojonelab ri 
ix cꞌo wi. Ri in xukujeꞌ in cꞌamal be junam cucꞌ, xukujeꞌ kas xinwil 

in ri cꞌäxcꞌol ri xurik ri Cristo. Ri in, jeꞌ jas ri e areꞌ junam quinrik na we 
ri u nimarisaxic u kꞌij ri Cristo ri cäkꞌalajinic aretak cäpetic. 2 Cheichajij 
ri kachalal cojonelab ri e yoꞌm pa i kꞌab, junam jas ri cuban jun utzalaj 
ajyukꞌ che qui chajixic ru chij. Chibana waꞌ rucꞌ jun utzalaj iwanimaꞌ, 
xa jas ri craj ri Dios, man xak tä rumal chi ix takom chubanic waꞌ. Man 
queichajij tä cꞌu ri e areꞌ xak xuwi rech quichꞌac puak, xane chibana waꞌ 
rumal chi are ri kas quiwaj quibano. 3 Miban iwe chque ri queichajij, xa 
quixtakan pa qui wiꞌ, xane chicojo i chukꞌab rech ri i cꞌaslemal are jun 
utzalaj cꞌutbal chquiwäch. 4 Je riꞌ, aretak cäpe ri nimalaj Kajyukꞌ, ri Kajaw 
Jesús, ri ix quicꞌam na jun jeꞌlalaj tojbal iwe ri man junam tä rucꞌ ri 
corona re u xak cheꞌ, re cotzꞌij ri xa cächakiꞌjic.

5 Xukujeꞌ ri ix, alabom, chinimaj ri qui takanic ri cꞌamal tak i be. 
Chiyala iwib pa takic chbil tak iwib nimalaj iwonojel, minimarisaj cꞌu 
iwib. Cubij cꞌu ru Lokꞌ Pixab ri Dios ri Tzꞌibtalic:

Ri Dios cucꞌulelaj qui wäch ri winak
ri cäcaꞌn nimal,

queutoꞌ cꞌu ri man cäquinimarisaj tä quib
rucꞌ ri nimalaj u tokꞌob ri Areꞌ,

—cächa ri tzꞌibtal canok. 6 Kas chinaꞌ pa iwanimaꞌ chi man nim tä i banic, 
chiya cꞌu iwib pu kꞌab ri ka Dios ri cꞌo nimalaj u chukꞌab rech ri Areꞌ 
cunimarisaj na i kꞌij ix aretak curik ri kꞌij. 7 Ronojel ri xak quixoc wi il, 
chiya can waꞌ pu kꞌab ri Dios. Ri Are cꞌut quel u cꞌux chiwe, quixutoꞌ cꞌu na.

8 ¡Chcꞌol baꞌ i noꞌj, chixcꞌascꞌatok! Jeꞌ chibana waꞌ rumal chi ri i cꞌulel 
ri Itzel, are jeꞌ jas jun coj ri curak u chiꞌ, ri sibalaj cätioꞌnic, ri cutzucuj 
jachin ri cutijo. 9 ¡Chikꞌatej u wäch ri Itzel, kas chixcojonok! Iwetam 
cꞌut chi ri cꞌäxcꞌol ri tajin quirik ix, jeꞌ xukujeꞌ tajin cäquirik conojel ri 
kachalal cho ronojel ruwächulew. 10 Aretak cꞌut i rikom chi quieb oxib 
kꞌij cꞌäxcꞌol, ri Dios ri sibalaj cutokꞌobisaj ka wäch, ri xujusiqꞌuij rech 
cänimarisax ka kꞌij junam rucꞌ ri Jesucristo, cubano chi quijiquiba na 
ri iwanimaꞌ chrij, cuban na tzꞌakat chiwe. Cuya na ri i chukꞌab, xukujeꞌ 
cubano chi kas co quixjeki na pa ri i cojonic. 11 Chnimarisax baꞌ u kꞌij ri 
Areꞌ, chcꞌol cꞌu u takanic amakꞌel pa tak ri kꞌij ri junab ri quepetic. Amén.

Ri apóstol Pedro cuya rutzil qui wäch ri kachalal
12 Nu tzꞌibam bi we quieb oxib tzij riꞌ chiwe rucꞌ ru tobanic ri 

kachalal Silvano, ri wilom chi kas jicom ri ranimaꞌ. Rucꞌ cꞌu we wuj riꞌ 
quixinpixbaj, quinkꞌalajisaj cꞌu chiwäch chi kas tzij ri ix i rikom ri nimalaj 
u tokꞌob ri Dios. ¡Chijiquiba baꞌ i cꞌux chrij waꞌ!

13 Ri kachalal cojonelab ri e cꞌo pa ri tinimit Babilonia, ri e chaꞌtal 
rumal ri Dios junam iwucꞌ ix, cäquiya bi rutzil i wäch. Xukujeꞌ ri kachalal 
Marcos, ri jeꞌ ta ne nu cꞌojol, cuya bi rutzil i wäch. 14 Chitzꞌumaj iwib 
chbil tak iwib aretak quiyala rutzil i wäch. Je riꞌ quibano chucꞌutic chi 
kas quiwaj iwib chbil tak iwib.

Chuxlan ta baꞌ ri iwanimaꞌ nimalaj iwonojel ri ix, ix rech ri Jesucristo. 
Amén. 

Ri apóstol Pedro cuchap u tzꞌibaxic ri ucab u 
carta chque ri kachalal cojonelab

1  1 In waꞌ, ri Simón Pedro, in patänil re ri Jesucristo, xukujeꞌ in 
apóstol, jun chque ru takoꞌn ri Areꞌ. Quintzꞌibaj bi waꞌ we wuj riꞌ 

chiwe ix iwonojel ri i rikom ri cojonic ri sibalaj lokꞌ na ri ka rikom uj. Je 
riꞌ, rumal chi ri ka Dios Jesucristo ri Toꞌl Ke are jicom ranimaꞌ kucꞌ. 2 Are 
ta baꞌ ri Dios sibalaj cutokꞌobisaj i wäch, xukujeꞌ cuban ta na chi sibalaj 
cuxlan ri iwanimaꞌ rumal chi iwetam u wäch ri Dios, iwetam cꞌu u wäch 
ri Kajaw Jesús.

Waral cäkil wi ri rajwaxic pa ru cꞌaslemal ri cojonel
3 Ri Dios rucꞌ ri nimalaj u chukꞌab u sipam chke ronojel ri rajwaxic 

pa ri ka cꞌaslemal, xukujeꞌ ri rajwaxic chke rech cujcowinic cäkatakej 
u patänixic ri Areꞌ. Je riꞌ xubano aretak xuya chke chi kas cäketamaj 
u wäch ri Jesús. Are ri Areꞌ ri xujusiqꞌuij rech cꞌo jubikꞌ ke ri kas rutzil 
ri Areꞌ, xukujeꞌ ri nimalaj u kꞌij ri Areꞌ. 4 Rucꞌ ronojel waꞌ we riꞌ u yoꞌm 
chke chi cäkarik na conojel ri nimak tak u tewchibal ri sibalaj lokꞌ na ri 
xuchiꞌj canok, rech ri uj cujcowinic cujel chupam ri itzelalaj cꞌaslemal 
ajuwächulew ri xa cusachisaj u wäch ronojel. Are cꞌäx na waꞌ we 
cꞌaslemal riꞌ rumal ri itzel tak qui rayibal ri winak. Je riꞌ xuban chke rech 
cuyaꞌ cäkarik ke ri kas cꞌaslemal ri cꞌo rucꞌ ri Dios. 5 Rumal waꞌ rajwaxic 
chi ri ix quicoj i chukꞌab rech man xuwi tä quixcojonic, xane xukujeꞌ 
quiban ri kas utzil pa ri i cꞌaslemal. Rucꞌ ri kas utzil ri quibano rajwaxic 
xukujeꞌ chi cäcꞌoji na ri utzalaj iwetambal. 6 Rucꞌ ri utzalaj iwetambal 
rajwaxic xukujeꞌ chi quiwilo chi man quiban tä xak xuwi jas ri quiwaj ix 
chiwe chbil tak iwib. Rajwaxic xukujeꞌ chi quichajij paciencia chuchꞌijic 
ronojel ri cäpe pi wiꞌ. Rucꞌ we paciencia riꞌ rajwaxic xukujeꞌ chi kas 
quixpatänin che ri Dios. 7 Man rucꞌ tä cꞌu riꞌ chi quixpatänin che ri Dios, 
xane rajwaxic xukujeꞌ chi quiwaj iwib nimalaj iwonojel ri ix ri iwachalal 

iwib rumal ri Cristo. Man rucꞌ tä cꞌu waꞌ chi quiwaj iwib, xane rajwaxic 
xukujeꞌ chi lokꞌ quiwil conojel winak.

8 We cꞌu quicoj i chukꞌab rech cꞌo ronojel waꞌ pa ri i cꞌaslemal amakꞌel 
ronojel kꞌij, kas cꞌo u patän riꞌ ri i cꞌaslemal, man xak tä cꞌu lokꞌ riꞌ 
iwetam u wäch ri Kajaw Jesucristo. 9 Apachin cꞌu ri man cꞌo tä ronojel 
waꞌ pa ru cꞌaslemal, jeꞌ ta ne moy ri areꞌ, man cäcowin tä cꞌut cäcaꞌyic. 
Sachinak chic pa u jolom chi chꞌajtajinak chi ri ranimaꞌ che tak ru mac ri 
xuban can pa ru cꞌaslemal ojer. 10 Rumal riꞌ, kachalal, chicojo na i chukꞌab 
pa ronojel rech kas iwetam chi ix jun cucꞌ ri e chaꞌtal rumal ri Dios, ri e 
siqꞌuim rumal ri Areꞌ rech quecꞌoji rucꞌ. We jeꞌ quiban waꞌ, man quixtzak 
tä chic pa mac. 11 Je riꞌ kas cäyaꞌtaj na chiwe chi quixopan na rucꞌ ri 
Kajaw Jesucristo ri Toꞌl Ke rech cätakan ri Areꞌ pi wiꞌ. Aretak cuchap 
takanic ri Kajaw Jesús, man cꞌo tä u qꞌuisic waꞌ we takanic riꞌ.

12 Rumal cꞌu riꞌ quintakej na u naꞌtaxic chiwe ronojel waꞌ, ri ya nu bim 
chic, pune ta ne ri ix iwetam chi waꞌ, kas cꞌu tajin quitakej ri kas tzij ri 
cꞌutum chiwäch. 13 Ri in quinchomaj chi takal chwe chi quinwalijisaj 
ri iwanimaꞌ rucꞌ we pixbenic riꞌ ri quinnaꞌtaj chiwe chuwek cäbij ri in 
cꞌasal na. 14 Wetam cꞌut chi xa jubikꞌ craj chi quincämic, jeꞌ jas ri cꞌutum 
chnuwäch rumal ri Kajaw Jesucristo. 15 Sibalaj cꞌut quincoj na nu chukꞌab 
rech aretak in cäminak chic, cꞌo ri cäcꞌoji na can iwucꞌ ri cänaꞌtan na 
chiwe ronojel waꞌ we tzij riꞌ.

Waral cäkil wi chi e cꞌo ri xeilow ri Cristo cꞌaslic, chi kas nim u kꞌij
16 Man xak tä cꞌu molom tak tzij re subunic ri pa qui jolom winak 

quepe wi ri ka tzijom chiwe chucꞌutic chi kas tzij cäpe chi na jumul ri 
Kajaw Jesucristo rucꞌ nimalaj u chukꞌab. ¡Are ri uj, uj riꞌ ri xujilowic! Are 
rucꞌ ri ka wakꞌäch uj ri xkil ri Kajaw Jesús chi sibalaj jeꞌl ri Areꞌ, sibalaj 
nim u kꞌij. 17 Ri uj, uj cꞌo jelaꞌ rucꞌ ri Areꞌ aretak xnimarisax u kꞌij rumal 
ri Dios ka Tat, aretak ri Dios xuya u kꞌij, xchꞌaw lok chicaj, xubij: “¡Are 
lokꞌalaj nu Cꞌojol waꞌ! Sibalaj cäquicot ri wanimaꞌ rumal,” —xcha ri Jun 
ri sibalaj nim u kꞌij. 18 Ri uj, uj riꞌ kas xkata ri Jun ri xchꞌaw lok chicaj 
aretak junam uj cꞌo rucꞌ ri Kajaw Jesús puwiꞌ ri lokꞌalaj juyub.

19 Xukujeꞌ ri qui tzij ri kꞌalajisal tak re ru Lokꞌ Pixab ri Dios ri 
xquitzꞌibaj can ojer cꞌo can kucꞌ uj. We tzij riꞌ man cäqꞌuextaj taj. Sibalaj 
utz we quixoc il chutatabexic we tzij riꞌ, rumal chi are jeꞌ jas jun chäj, 
jun candela ri cätununic, ri cäjuluw jawijeꞌ ri sibalaj kꞌekum wi cꞌä 
cäsakir na, quel cꞌu na lok ri nimalaj chꞌimil re ri u sakiribal ri cätunun 
na chiwäch. Ri u kꞌalajisaxic ri Kajaw Jesús pa ri iwanimaꞌ are jeꞌ jas ri 
cuban ri nimalaj chꞌimil riꞌ. 20 Rajwaxic cꞌut quiwetamaj chi man cꞌo tä 
jun tzij re ru Lokꞌ Pixab ri Dios ri Tzꞌibtalic ri cäcowin jun winak xak pa 
re wi cukꞌalajisaj ri quel cubij. 21 Je riꞌ, rumal chi ri xekꞌalajisan ru Lokꞌ 
Pixab ri Dios ojer man xquibij taj xak jas ri xcaj ri e areꞌ. Xane ri Dios 

a 2:6 Chawilaꞌ ri Sodoma y ri Gomorra pa ri Diccionario, qꞌuisbal re we Nuevo Testamento. 

xyoꞌw ri tzij, ri chomanic chque rumal rech chi xquijach quib pu kꞌab ri 
Areꞌ. Are cꞌu ri Lokꞌalaj Espíritu xtakan pa canimaꞌ, xucꞌam qui be.

Waral cäkil wi chi e cꞌo winak ri cäquicꞌut ri man kas tzij taj

2  1 Xecꞌoji cꞌu banal tak tzij chquixol ri winak aj Israel ojer ri xquibij 
chi kas e kꞌalajisal tak re ru Lokꞌ Pixab ri Dios. Xukujeꞌ quecꞌoji na 

winak ri e banal tak tzij chixol ix ri cäquicꞌut na ri man kas tzij taj. Ri 
e areꞌ chcꞌuyal quequitijoj na ri winak che ri xak qui chomanic ri e areꞌ 
ri man kas tzij taj. Xa cꞌu cäsachisax qui wäch ri winak rumal waꞌ we 
tijonic riꞌ. Je riꞌ, rumal chi ri e areꞌ man quecojon tä che ri Kajaw Jesús 
ri xcäm cho ri cruz che qui toꞌic. Rumal waꞌ xak teꞌtalic cäpe na cꞌäx pa 
qui wiꞌ, cäsach cꞌu na qui wäch. 2 Pune ta ne je riꞌ, e qꞌuia ri cäquitakej u 
banic ri cäcaꞌn ri e areꞌ pa ri itzelalaj qui cꞌaslemal ri sibalaj man utz tä u 
banic. Rumal cꞌu quech ri e areꞌ ri winak cäquibij na ri äwas u bixic chrij 
ri Utzalaj Tzij re ri Evangelio, ri kas be ri copan rucꞌ ri Dios. 3 Xa rumal ru 
rayixic qꞌuia u wäch jastak, ri banal tak tzij riꞌ quixquisub na rucꞌ tijonic 
ri man kas tzij taj che resaxic ri cꞌo iwucꞌ. Kas yaꞌtalic chi cäsach na qui 
wäch we winak riꞌ ri ojer cꞌut kꞌatom lok tzij pa qui wiꞌ chi cäcꞌäjisax na 
qui wäch.

4 Ri Dios man xusach tä qui mac ri ángeles ri xemacunic, xane xeuqꞌuiäk 
bi pa ri jul jawijeꞌ cäcꞌäjisax wi qui wäch. Chilaꞌ cꞌut e tzꞌaptal wi cämic pa 
ri kꞌekum. Sibalaj utz u banom che quichapic, cꞌä copan na ri nimalaj kꞌij 
aretak cäkꞌat na tzij pa qui wiꞌ. 5 Ri Dios man xusach tä qui mac ri winak ri 
xecꞌoji can ojer cho we uwächulew, xane xutak lok ri nimalaj kꞌekal jäb pa 
qui wiꞌ ri banal tak etzelal riꞌ. Xuwi xutoꞌ can ri ka mam Noé ri xutzijoj chi 
rajwaxic chi ri winak cäcaꞌn jicom che ri qui cꞌaslemal cho ri Dios. Xuwi ri 
areꞌ rachiꞌl wukub winak chic xetoꞌ rumal ri Dios rech man quecäm taj. 6 Ri 
Dios xukujeꞌ xukꞌat tzij chi cäcꞌäjisax qui wäch ri winak ri e cꞌo pa tak ri 
tinimit Sodoma, ri tinimit Gomorra. a Xusach qui wäch we tinimit riꞌ rucꞌ ri 
kꞌakꞌ cꞌä xechajir na. Waꞌ we xbantajic riꞌ are jun cꞌutbal chquiwäch conojel 
ri itzel tak winak ri cꞌä teꞌ xepetic, xukujeꞌ chquiwäch ri quecꞌoji na chi kas 
tzij cäpe na ri kꞌij aretak cäkꞌat na tzij pa qui wiꞌ. 7 Xutoꞌ cꞌu can ri ka mam 
Lot, jun utzalaj tataꞌ waꞌ ri sibalaj xbisonic rumal ri tajin cäcaꞌn ri itzel tak 
winak pa ri itzelalaj qui cꞌaslemal. 8 We utzalaj tataꞌ riꞌ ri xcꞌoji chquixol ri 
itzelalaj tak winak sibalaj xbisonic. Ronojel kꞌij cꞌut xunaꞌ cꞌäx pa ri ranimaꞌ 
rumal ri etzelal ri xuto, ri xukujeꞌ xrilo chi tajin cäcaꞌn ri winak. 9 Ri Kajaw 
Dios retam jas cuban che qui toꞌic ri winak ri qui jachom quib pu kꞌab ri 
Areꞌ. Queutoꞌ cho ri cꞌäx ri cäquirik na pa ri qui cꞌaslemal, xukujeꞌ aretak 
quetakchiꞌx che mac. Are cꞌu ri itzel tak winak xa e u cꞌolom apanok, 
cucꞌäjisaj cꞌu na qui wäch pa ri kꞌij ri cäpe na aretak cäkꞌat tzij pa qui wiꞌ.

10 Ri Dios sibalaj cucꞌäjisaj cꞌu na qui wäch ri winak ri xa cäquitakej u 
banic ri qui rayibal ri sibalaj man utz taj, ri xa cäquetzꞌbej u wäch ri Areꞌ, 
cäquetzelaj cꞌu u wäch ru Pixab. We winak riꞌ man cäquixej tä quib cho 
ri Dios. Man queniman taj, xane xa cäquinimarisaj quib. Man cäquixej tä 
cꞌu quib chubixic ri äwas u bixic chquij ri kas nimak qui kꞌij ri cꞌo takanic 
pa qui kꞌab. 11 Ri ángeles ri cꞌo na qui chukꞌab chquiwäch we itzel tak 
winak riꞌ, ri xukujeꞌ cꞌo takanic pa qui kꞌab, man cꞌo tä ne jun chque ri e 
areꞌ ri cäquicochꞌo cäquibij cꞌäx tak tzij cho ri Kajaw Dios chquij ri nimak 
qui kꞌij chukꞌatic tzij pa qui wiꞌ chi cäcꞌäjisax na qui wäch.

12 Are cꞌu we achijab riꞌ cäquibij tzij ri äwas u bixic chrij ri man 
cäquichꞌob taj. E jeꞌ ta ne awaj aj pa tak juyub, rumal chi man cꞌo tä qui 
chomabal. Chapic quij we awaj riꞌ, cämisaxic quij, are cꞌu waꞌ qui patän 
e cꞌolic. Jeꞌ cꞌu u sachic na qui wäch we itzel tak winak riꞌ junam jas ri 
awaj. 13 Cäquirik na cꞌäx, tojbal re ri cꞌäx ri qui banom chque niqꞌuiaj 
winak chic. Quequicot ri e areꞌ aretak quecowinic cäcaꞌn ri itzelalaj 
tak qui rayibal chquiwäch conojel winak. We winak riꞌ xak e esal tak 
qꞌuixbal chixol pa tak ri i nimakꞌij aretak quewiꞌ iwucꞌ rumal ri cäcaꞌno ri 
cäkaj chquiwäch. Quequicot cꞌu na chubanic ri itzel tak qui rayibal ri xa 
quesubtaj ri winak rumal.

14 Amakꞌel aretak cäquil jun ixok, cäquirayij u wäch. Man quecos 
tä chubanic ri mac. Quequisub ri winak ri man kas tä qui jiquibam ri 
canimaꞌ chrij ri Dios, xukujeꞌ cꞌamaninak chque ru rayixic qꞌuia u wäch 
jastak. E winak waꞌ ri kꞌatom tzij pa qui wiꞌ rumal ri Dios chi cäcꞌäjisax 
na qui wäch. 15 E sachinak rumal chi qui yoꞌm can ri kas be ri jicom. 
Xukujeꞌ, xak rech cäquirik puak, cäcaꞌn ri etzelal jeꞌ jas ri xuban ri 
tat Balaam ru cꞌojol ri tat Beor ojer. 16 Jun bur cꞌut ri man cächꞌaw taj 
xyajow ri tat Balaam rumal ri mac ri tajin cubano. Xchꞌaw cꞌu ri bur jas ri 
cächꞌaw jun winak, xukꞌatej u wäch ri conil ri craj cuban ri tat Balaam ri 
jeꞌ ta ne chꞌujarinak chic.

17 We achijab riꞌ e junam rucꞌ jun cꞌuaꞌ ri ya chakiꞌj chic, man cꞌo tä 
joron chupam, xukujeꞌ e junam cucꞌ ri sutzꞌ ri quecꞌam bi jawijeꞌ chiꞌ 
rumal ri quiäkikꞌ. Kꞌatom cꞌu tzij pa qui wiꞌ rumal ri Dios chi quebeꞌ 
na pa ri kas kꞌekum ri man coc tä wi jubikꞌ ri sakil, jawijeꞌ ri man cꞌo 
tä chi quelic wi lok. 18 Je riꞌ, rumal chi rucꞌ nimal cäquibij tak tzij ri 
man cꞌo tä qui patän. Rucꞌ ru banic ri itzel tak qui rayinic, ri etzelal ri 
cäcaꞌn pa ri qui cꞌaslemal, cäquicoj qui cꞌux ri winak. Quequisub na ri 
winak ri kas qui tasom chi quib chquij ri niqꞌuiaj winak ri e sachinak. 
19 Cäquibij chque ri winak chi cuyaꞌ cäcaꞌn xa jas ri cäcaj cäcaꞌno, man 
rajwaxic tä cꞌut queniman chic che ri Pixab. Jeꞌ cäquibij pune ta ne ri e 
areꞌ tajin queniman chque ri itzel tak qui rayinic ri cätakan pa canimaꞌ. 
Ri e areꞌ cꞌut, jeꞌ ta ne e cojom che patäninelab. Apachique ri chꞌacaninak 
puwiꞌ jun winak, waꞌ we winak riꞌ are patänil re ri chꞌacaninak puwiꞌ. 

20 Ri winak ri xquitoꞌ quib, ri ya e elinak chic chupam ri etzelal re ri 
uwächulew rumal ri retamaxic u wäch ri Kajaw Jesucristo ri Toꞌl Ke, ri 
xquetamaj u wäch pa canimaꞌ, te cꞌu riꞌ quetzelej chi chupam ri etzelal, 
quechꞌactaj cꞌu rumal, ri qꞌuisbal re ri qui cꞌaslemal we winak riꞌ sibalaj 
cꞌäx na chuwäch ri nabe. 21 Are cꞌu utz na chque we ta mat xquetamaj jas 
ri kas u beyal ri cäjicomataj ri canimaꞌ ri winak cho ri Dios chuwäch ri 
caꞌnom ri e areꞌ cämic. Are laꞌ chi xquetamaj ri kas be, te cꞌu riꞌ xetzelej 
chi jumul chquij. Xquitas cꞌu quib chrij ri Lokꞌalaj Tzij, ru Lokꞌ Pixab ri 
Dios ri yoꞌm chque. 22 Jeꞌ xbantaj pa ri qui cꞌaslemal ri kas tzij ri cäbixic: 
“Ri tzꞌiꞌ cätzelej chutijic ri cuxabaj. Are cꞌu ri ak ri chꞌajtajinak chic, 
cuwolkotij rib jumul chic pa ri xokꞌol,” —cächa riꞌ.

Waral cäkil wi chi kas tzij cäpe chi na jumul ri Kajaw Jesús

3  1 Lokꞌalaj tak kachalal, are waꞌ we wuj riꞌ ri ucab wuj ri nu tzꞌibam 
bi chiwe. Pa tak ri quieb wuj riꞌ nu tijom nu chukꞌab chubanic chi 

kas utz quixchomanic. Rumal riꞌ quixinpixbaj, quintakej cꞌu u naꞌtaxic 
chiwe ronojel ri ya nu bim chic. 2 Chnaꞌtaj ri tzij chiwe ri bim can ojer 
cumal ri lokꞌalaj tak kꞌalajisal tak re ru Lokꞌ Pixab ri Dios, xukujeꞌ ru 
takanic ri Kajaw Jesús ri Toꞌl Ke ri cꞌutum can chiwäch kumal uj, ri uj 
apóstoles ru takoꞌn ri Areꞌ.

3 Nabe cꞌut kas rajwaxic chiwetamaj chi pa ri qꞌuisbal tak kꞌij quepe na 
winak ri xa cäquitzeꞌj qui wäch conojel ri quekꞌijilan che ri Dios, xukujeꞌ 
ronojel ri kas utz, ri kas lokꞌ cho ri Dios. We winak riꞌ are xa cäquitakej na 
u banic ri itzel tak qui rayibal. 4 Cäquitzeꞌj na i wäch, cäquitaꞌ na chiwe, 
cäquibij: “¿A mat xubij can ri Cristo chi cäpetic? We je riꞌ, ¿jawijeꞌ chiꞌ 
cꞌo wi ri Areꞌ cämic?” —quecha na. “Ri ka nan tat ojer e cäminak chi riꞌ. 
Ronojel cꞌu ri cꞌolic are xak je wi petinak lok tzaretak ri xban u banic 
ruwächulew,” —quecha na ri e areꞌ. 5 Kas tzij chi ri e areꞌ xa man cäcaj 
taj cäquetamaj chi ojer riꞌ xbantaj ri caj xukujeꞌ ri ulew rumal ru takanic 
ri Dios. Cꞌo ri chakiꞌj ulew ri xel lok pa ri jaꞌ, xukujeꞌ cꞌo ri ulew ri xcanaj 
can pa ri jaꞌ. 6 Xukujeꞌ are rumal ri jaꞌ re ri kꞌekal jäb chi xsach qui wäch ri 
winak ojer cho ruwächulew. 7 Are cꞌu ri caj xukujeꞌ ri ulew ri e cꞌo cämic, 
are rumal ru takanic ri Dios e cꞌolom waꞌ rech xa queporoxic. Queporox 
cꞌu na rumal ri kꞌakꞌ pa ri kꞌij ri cäkꞌat na tzij rumal ri Dios, aretak 
cäsachisax na qui wäch ri itzel tak winak ri man quecojon tä che ri Dios.

8 Man xuwi tä cꞌu waꞌ, lokꞌalaj tak kachalal, xane rajwaxic chi man 
cäsach tä pi jolom chi chuwäch ri Dios ri jun kꞌij are junam jas ri jun mil 
junab, ri jun mil junab cꞌut are junam jas ri jun kꞌij chuwäch ri Areꞌ. 9 Ri 
Dios man xa tä cäbeytaj chubanic ri cuchiꞌj, jeꞌ jas ri cäquichomaj jujun 
winak, xane xa u chajim paciencia kucꞌ uj nimalaj konojel. Man craj tä 
ri Areꞌ chi cꞌo jun cäsach u wäch, xane are craj chi conojel cäquiqꞌuex 
canimaꞌ, cäquiqꞌuex cꞌu ri qui chomanic.

b 3:12 “Ru kꞌij ri Dios”: Are ri kꞌij ri cäban na ri qꞌuisbal kꞌatanic pa qui wiꞌ ri winak rumal 
ri Dios. 

10 Man cꞌo tä cꞌu jun retam ri kas kꞌij ri cäpe na ri Kajaw Jesús, xane 
jeꞌ cäcꞌulmataj na waꞌ jas ri cuban jun elakꞌom coc pa jun ja chakꞌab, ri 
man cunaꞌ tä jun. Pa ri kꞌij riꞌ cäsach u wäch ri caj, cäjinin cꞌu na jas ru 
jininem jun nimalaj cäbrakan cäpetic. Ronojel cꞌu ri cꞌo chicaj, ri kꞌij, ri 
icꞌ, ri chꞌimil, ronojel ri cꞌolic queporox na, cäsach cꞌu qui wäch rumal ri 
kꞌakꞌ. Ruwächulew, xukujeꞌ ronojel ri cꞌo cho ruwächulew queporox na, 
cäsach cꞌu na qui wäch.

11 We cꞌu ronojel ri cꞌolic jeꞌ u sachic u wäch waꞌ cäban na, ¡sibalaj baꞌ 
rajwaxic chi quijach iwib pu kꞌab ri Dios, quitas iwib chrij ronojel etzelal, 
quipatänij cꞌu ri Dios pa ri i cꞌaslemal cämic! 12 Chixoc baꞌ il che reyexic 
ru kꞌij ri Dios, b chibana cꞌu ri quixcowin che chubanic chi cäpe chanim. 
Pa ri kꞌij riꞌ cäporox na ri caj, cäsach cꞌu na u wäch waꞌ rumal ri kꞌakꞌ. 
Ronojel ri cꞌo chilaꞌ cho ri caj quenicow na riꞌ, quejaꞌr cꞌu na waꞌ. 13 Are 
cꞌu ri uj, ri uj keyeꞌm rilic ri cꞌacꞌ caj, ri cꞌacꞌ uwächulew jas ru bim can ri 
Dios chke. Chilaꞌ cꞌut cäcꞌoji wi na xak xuwi ri utzil, ri jicomal.

14 Je cꞌu riꞌ, lokꞌalaj tak kachalal, ri ix ri tajin quiweyej chi ronojel waꞌ 
cäbantaj na, chicojo baꞌ i chukꞌab rech cꞌo utzil chixol ix rucꞌ ri Dios, 
chꞌajchꞌoj ri iwanimaꞌ, man cꞌo tä cꞌu i mac cho ri Dios aretak copan ri 
kꞌij. 15 Chichꞌobo baꞌ chi ri Dios u chajim paciencia kucꞌ xa rumal chi craj 
chi konojel cäkarik na ru tobanic ri Areꞌ. Jeꞌ xukujeꞌ ri lokꞌalaj kachalal 
Pablo u tzꞌibam bi waꞌ chiwe rucꞌ ri noꞌj ri yoꞌm che rumal ri Dios. 16 Pa 
conojel tak ri wuj ri u tzꞌibam are tzijoninak chrij ronojel waꞌ ri nu bim 
chiwe. Kas tzij chi e cꞌo jujun chque ru tzij ri cꞌäx qui chꞌobic. Are cꞌu 
ri winak ri man cꞌo tä quetam, xukujeꞌ ri cojonelab ri xa quieb canimaꞌ 
quecojonic, e areꞌ cäquijechbaꞌ ri cäquibij we wuj riꞌ, junam jas ri cäcaꞌn 
che ri niqꞌuiaj chic re ru Lokꞌ Pixab ri Dios ri Tzꞌibtalic. Aretak jeꞌ cäcaꞌn 
waꞌ, xa cꞌäx tajin cäquicꞌam lok pa qui wiꞌ, cäsach cꞌu na qui wäch.

17 Are cꞌu ri ix, lokꞌalaj tak kachalal, rumal chi iwetam chi ronojel 
waꞌ, chichajij baꞌ iwib. Mixchꞌactaj ne rumal ri qui subunic ri banal tak 
etzelal, miya cꞌu can ri kas tzij ri i takem, ri ix cojoninak wi, jeꞌ ta ne chi 
quixtzak bi pa jun siwan. 18 Xane are kas chiwetamaj na u wäch ri Kajaw 
Jesucristo, ri Toꞌl Ke, cäcꞌoji cꞌu na i chukꞌab rumal ri nimalaj u tokꞌob ru 
yoꞌm chiwe. ¡Chnimarisax ta baꞌ u kꞌij ri Areꞌ cämic xukujeꞌ pa tak ri kꞌij 
ri junab ri quepe na, ri man cꞌo tä qui qꞌuisic! Amén. 

Ri apóstol Juan cächꞌaw chrij ri Jun ri cäcowin chuyaꞌic ri kas cꞌaslemal

1  1 Cäkatzꞌibaj bi waꞌ we wuj riꞌ chiwe chrij ri Jun a ri cäyoꞌw ri Tzij ri 
cäcowin chuyaꞌic ri kas cꞌaslemal. Ri Areꞌ ya cꞌo chic aretak mäjok 

cäban ri cajulew. Ka tatabem ri xubij, kilom cꞌu ri Areꞌ chwinakil. Kas 
ka caꞌyem ri Areꞌ, kas cꞌu ka chapom rucꞌ ri ka kꞌab. 2 Ri uj kilom ri Jun 
ri cäyoꞌw waꞌ we cꞌaslemal riꞌ. Ri Areꞌ xucꞌut rib chkaxol. Ka kꞌalajisam 
cꞌu waꞌ, xukujeꞌ ka tzijom waꞌ chiwe chi rucꞌ Areꞌ cꞌo wi we cꞌaslemal riꞌ 
ri man cꞌo tä u qꞌuisic. Ri cäyoꞌw we cꞌaslemal riꞌ, rucꞌ ri ka Tat cꞌo wi ri 
Areꞌ nabe, xulucꞌutu cꞌu rib chkawäch uj. 3 Cäkatzijoj cꞌu chiwe jachique 
ri kilom, jachique ri ka tom, rech ri ix xa ix jun chic kucꞌ uj, jeꞌ jas ri uj 
kas tzij xa uj jun rucꞌ ri Dios ka Tat, xukujeꞌ rucꞌ ri Jesucristo ru Cꞌojol. 
4 Cäkatzꞌibaj bi waꞌ we tzij riꞌ chiwe rech kas cäquicot ri iwanimaꞌ.

Ri Dios are cäyoꞌw ri kas sakil
5 Are waꞌ ru Lokꞌ Pixab ri Dios ri xucꞌut ri Jesucristo chkawäch, ri 

cäkatzijoj uj chiwe ix: Jeꞌ jas ri kꞌij cuya sakil pa ka wiꞌ, je riꞌ ri Dios cuya 
ri sakil re ri Kas Tzij pa kanimaꞌ. Rucꞌ Areꞌ man cꞌo tä jubikꞌ ri kꞌekum 
ri cubano chi cäsach ri winak. 6 Rumal riꞌ we cäkabij chi xa uj jun rucꞌ 
ri Dios, te cꞌu riꞌ jun wi ri ka chomabal jeꞌ ta ne chi uj sachinak pa ri 
kꞌekum, xak uj banal tak tzij riꞌ, man cäkaꞌn tä riꞌ jas ri cäkabij. 7 We 
kꞌalaj pa ri ka cꞌaslemal chi cujbin pa ri sakil, jeꞌ jas ri Dios cꞌo pa ri sakil, 
xa uj jun riꞌ nimalaj konojel ri cäkanimaj ri Kas Tzij. Are cꞌu ru quiqꞌuel ri 
Jesucristo ru Cꞌojol ri Dios cuchꞌaj ri kanimaꞌ, cäresaj ronojel ri ka mac.

8 We cäkabij chi man cꞌo tä ka mac, xa cäkasub kib riꞌ, man kas tzij 
tä riꞌ chi uj cojonelab. 9 We cꞌu cäkabij cho ri Dios chi ri uj, uj ajmaquib, 
xukujeꞌ cäkabij jas u wäch mac kaꞌnom, cuyaꞌ cäkacojo chi kas jicom ri 
cuban na ri Dios kucꞌ. Cusach cꞌu ri ka mac, cuchꞌaj ri kanimaꞌ, cäresaj 

RI NABE CARTA RI 
XUTZꞌIBAJ RI SAN JUAN

 

 

a 1:1 Ri Jun ri cubij waral Are ri Jesucristo. 

ronojel u wäch etzelal pa ri ka cꞌaslemal. 10 We cꞌu cäkabij chi man cꞌo 
tä mac kaꞌnom, cäkaꞌn riꞌ chi ri Dios xak Are jun banal tzij, man kas ka 
cojom tä riꞌ ru Lokꞌ Pixab ri Areꞌ.

Ri Cristo are cächꞌaw pa ka wiꞌ rucꞌ ri Dios

2  1 Ix riꞌ, ri ix jeꞌ ta ne alaj tak walcꞌual, quintzꞌibaj bi waꞌ we tzij 
riꞌ chiwe che i pixbexic rech man quixmacun taj. We cꞌu cꞌo jun 

chiwe ri cämacunic, cꞌo Jun ri cächꞌaw pa ka wiꞌ rucꞌ ri Dios ka Tat. Are 
ri Jesucristo, ri jicom ranimaꞌ pa ronojel. 2 Ri Jesucristo are ri xcämisax 
rumal kech rech cäsachtaj ri ka mac, man xuwi tä cꞌu ri ka mac uj, xane 
xukujeꞌ ri qui mac conojel ri winak cho ruwächulew.

3 Kꞌalaj riꞌ chi kas tzij ketam u wäch ri Dios, we cäkanimaj ru Pixab ri 
Areꞌ. 4 We cꞌu ne cꞌo jun cubij: “Kas wetam u wäch ri Dios,” —cächa riꞌ, 
man cunimaj tä cꞌu ru Pixab, are banal tzij waꞌ, man cꞌo tä cꞌu ri kas tzij 
pa ranimaꞌ. 5 Jachin cꞌu ri cunimaj ru Pixab, tzij riꞌ chi kas craj ri Dios. 
Xak je riꞌ cujcowinic cäketamaj na chi xa uj jun rucꞌ ri Areꞌ. 6 Jachin ri 
cubij chi xa jun ri areꞌ rucꞌ ri Dios, rajwaxic riꞌ chi jeꞌ ru cꞌaslemal jas ru 
cꞌaslemal ri Jesucristo.

Ri cꞌacꞌ takanic ri u yoꞌm can ri Cristo
7 Kachalal, man cꞌacꞌ tä waꞌ we takanic riꞌ ri tajin quintzꞌibaj bi chiwe, 

xane are waꞌ ri xyiꞌ chiwe petinak lok. We ojer takanic riꞌ tzare waꞌ ru 
Lokꞌ Pixab ri Dios ri ya i tom chic. 8 Pune i tom chi waꞌ ri quintzꞌibaj bi 
chiwe, are jeꞌ ta ne cꞌacꞌ waꞌ we Pixab riꞌ rumal chi kas bantajinak waꞌ pa 
ru cꞌaslemal ri Cristo, xukujeꞌ pa ri i cꞌaslemal ix. Tajin cocꞌow ri kꞌekum 
ri cubano chi cäsach ri winak. Jeꞌ ta ne chi xsakiric, cäkꞌalajin chi lok ri 
sakil re ri kas tzij.

9 Jachin ri cubij chi cäbin pa ri sakil re ri kas tzij, cäretzelaj cꞌu u wäch 
ri rachalal, cꞌä sachinak waꞌ we winak riꞌ jeꞌ ta ne chi cäbin pa ri kꞌekum. 
10 Ri winak ri craj ri rachalal cꞌo riꞌ pa ri sakil re ri kas tzij. Man cꞌo tä 
cꞌu jas cꞌo pa ranimaꞌ ri cäcowin chubanic chi jun chic cätzak pa ri mac. 
11 Are cꞌu ri jun ri cäretzelaj u wäch ri rachalal jeꞌ ta ne chi cꞌo riꞌ pa ri 
kꞌekum, xukujeꞌ pa ri kꞌekum cäbin wi. Man cuchꞌob tä riꞌ jawijeꞌ queꞌ wi 
rumal chi man cäril tä ru be rumal ri kꞌekum.

12 Ix riꞌ, ri ix jeꞌ ta ne alaj tak walcꞌual, quintzꞌibaj bi waꞌ we wuj riꞌ 
chiwe rumal chi ri Dios u sachom ri i mac rumal ri Jesucristo. 13 Nan tat, 
quintzꞌibaj bi waꞌ we wuj riꞌ chiwe rumal chi kas iwetam u wäch ri Cristo. 
Are ri Jun ri cꞌolinak lok tzaretak xchaptaj lok ronojel. Quintzꞌibaj bi waꞌ 
we wuj riꞌ chiwe ix, ri cꞌä ix acꞌal na rumal chi ix chꞌacaninak pa ri chꞌoj 
chrij ri Itzel.

Nu tzꞌibam bi waꞌ we wuj riꞌ chiwe ix, ri ix jeꞌ ta ne alaj tak walcꞌual, 
rumal chi kas iwetam u wäch ri ka Tat ri cꞌo chilaꞌ chicaj. 14 Nan tat, 

ri ya cꞌo chi i junab, nu tzꞌibam bi waꞌ we wuj riꞌ chiwe rumal chi kas 
iwetamam u wäch ri Cristo. Are waꞌ ri Jun ri cꞌolinak lok tzaretak 
xchaptaj lok ronojel. Nu tzꞌibam waꞌ we wuj riꞌ chiwe ix, ri cꞌä ix acꞌal 
na, rumal chi cꞌo i chukꞌab ri cuya ri Dios, i cojom cꞌu ru Tzij ri Areꞌ pa ri 
iwanimaꞌ, xukujeꞌ rumal chi ix chꞌacaninak pa ri chꞌoj chrij ri Itzel.

15 Meꞌ iwanimaꞌ rucꞌ ruwächulew, cucꞌ ri jastak ri e cꞌo cho 
ruwächulew. Jachin ri queꞌ ranimaꞌ rucꞌ ruwächulew, man kas craj tä riꞌ 
ri Dios ka Tat. 16 Ronojel cꞌu ri xak ajuwächulew man rucꞌ tä ri Dios ka 
Tat cäpe wi, xane xak ajwaral waꞌ. Ri itzel tak u rayinic jun winak, ri qui 
rayixic qꞌuia qui wäch jastak ri utz cäril wi jun, xukujeꞌ ru banic nimal 
cucꞌ ri jastak ajuwächulew, ronojel waꞌ xak ajuwächulew waꞌ. Man rucꞌ 
tä ri Dios cäpe wi. 17 Ri uwächulew xa tajin cäsach u wäch waꞌ, xukujeꞌ 
conojel ri jastak ri utz cäquil wi ri winak. Jachin cꞌu ri cuban ru rayibal 
ri Dios, ri areꞌ cꞌo na u cꞌaslemal ri man cꞌo tä u qꞌuisic.

Quepe na winak ri cäcaꞌn qui cꞌulel che ri Cristo
18 Ix riꞌ, ri ix jeꞌ ta ne alaj tak walcꞌual, uj cꞌo chic pa ri qꞌuisbal tak kꞌij. 

Ri ix i tom chi cäpe na jun ri cuban u cꞌulel che ri Cristo. Cämic cꞌut qui 
cꞌutum chi quib qꞌuia ri cäcaꞌn qui cꞌulel che ri Cristo, rumal cꞌu riꞌ ketam 
chi uj cꞌo chic pa ri qꞌuisbal tak kꞌij. 19 We winak riꞌ kucꞌ uj xebel wi bic, 
man kas ajkucꞌ tä cꞌu waꞌ. We ta kas tzij e ajkucꞌ mat xebel bi riꞌ chkaxol. 
Xebel cꞌu bic rech kas cäkꞌalajinic chi man jun tä chque are ajkucꞌ.

20 Ri ix cꞌut, ri Cristo u yoꞌm ri Lokꞌalaj Espíritu pa ri iwanimaꞌ. Rumal 
cꞌu waꞌ iwonojel ri ix quichꞌobo jachique ri kas tzij. 21 Quintzꞌibaj bi waꞌ 
we wuj riꞌ chiwe rumal chi iwetam ri kas tzij ri cubij ru Tzij ri Dios, man 
rumal tä chi mat iwetam, xane rumal chi iwetam chi man cäriktaj tä jun 
banal tzij ri cubij ri kas tzij.

22 ¿Jachin cꞌu ri banal tzij? Are riꞌ ri cubij chi ri Jesús man are tä ri 
Cristo, ri Toꞌl Ke. Are waꞌ ri cuban u cꞌulel che ri Cristo. Man cäcojon tä 
che ri Dios ka Tat, man cäcojon tä cꞌu che ri Cristo ru Cꞌojol. 23 Jachin 
ri man cäcojon tä che ru Cꞌojol ri Dios, man cäcojon tä riꞌ che ri ka Tat. 
Jachin cꞌu ri cukꞌalajisaj rib chi cojoninak che ru Cꞌojol ri Dios, cojoninak 
riꞌ che ri ka Tat Dios xukujeꞌ.

24 Chicꞌolo baꞌ ix pa ri iwanimaꞌ ri Tzij ri i tom petinak lok. We ri Tzij 
riꞌ ri i tom petinak lok cäcꞌoji can pa ri iwanimaꞌ, kas quixcanaj na can 
xa jun rucꞌ ri Dios ka Tat xukujeꞌ rucꞌ ru Cꞌojol. 25 Ri xuchiꞌj ri Cristo chi 
cuya chke, are ri cꞌaslemal ri man cꞌo tä u qꞌuisic.

26 Tajin quintzꞌibaj bi waꞌ we tzij riꞌ chiwe chquij ri winak ri cäcaj 
quixquisubu. 27 Ri ix cꞌut pa ri iwanimaꞌ cꞌo wi ri Lokꞌalaj Espíritu ri xuya ri 
Jesucristo chiwe. Je riꞌ man rajwaxic taj chi cꞌo jun chic ri cucꞌut waꞌ we tzij 
riꞌ chiwäch, rumal chi tzare ri Lokꞌalaj Espíritu cucꞌut na ronojel chiwäch. 
Ri tijonic ri cuya ri Areꞌ chiwe tzare kas tzij rumal chi ri Lokꞌalaj Espíritu 

1 JUAN 2

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



537

man cäcowin taj cuban tzij. Chitakej baꞌ u banic jas ri i banom ix, ri xa ix 
jun rucꞌ ri Cristo. Are waꞌ ri tijonic ru yoꞌm ri Lokꞌalaj Espíritu chiwe.

28 Je cꞌu riꞌ, ix riꞌ, ri ix jeꞌ ta ne alaj tak walcꞌual, chitakej u banic jas ri 
i banom ix, xa ix jun rucꞌ ri Cristo, rech cäcuꞌbi i cꞌux chrij ri Areꞌ, man 
quixqꞌuix tä cꞌu chuwäch aretak cäpetic. 29 Ri ix iwetam chi ri Jesucristo 
jicom ranimaꞌ. We je riꞌ xukujeꞌ iwetam riꞌ chi jachin ri cuban ri kas utz, 
jicom cꞌu ri ranimaꞌ, are riꞌ ralcꞌual ri Dios.

Waral cäkil wi ri cäretamaj jun we kas ralcꞌual ri Dios

3  1 ¡Chiwilampeꞌ! Ri Dios ka Tat sibalaj cujraj je riꞌ chi u yoꞌm chke chi 
cäbix ralcꞌual ri Dios chke. Are cꞌu kas tzij waꞌ. Rumal riꞌ ri winak 

ajuwächulew man cäquichꞌob taj jas ka banic rumal chi man kas quetam 
tä u wäch ri Dios. 2 Lokꞌalaj tak kachalal, ya uj ralcꞌual ri Dios, mäjaꞌ cꞌu 
kꞌalaj jas ri cujel na. Ketam cꞌut chi aretak cäpe ri Jesucristo, cukꞌalajisaj 
cꞌu rib chkawäch, cujjunamataj na rucꞌ ri Areꞌ rumal chi cäkil na u wäch 
ri Jesús jas ri kas u banic. 3 Jachin cꞌu ri cuꞌl u cꞌux chrij ri Cristo chi je 
waꞌ quel na aretak cäpe ri Areꞌ, cuban na chꞌajchꞌoj che ri ranimaꞌ, jeꞌ jas 
ri Jesucristo kas chꞌajchꞌoj ranimaꞌ ri Areꞌ.

4 Jachin cꞌu ri cämacunic, man cäniman tä riꞌ che ru Lokꞌ Pixab ri Dios, 
are ajchakꞌ mac riꞌ rumal chi ri mac are ru xalkꞌatixic ri Pixab. 5 Ri ix 
iwetam chi ri Jesucristo xpe waral cho we uwächulew che resaxic ri ka 
mac. Ri Areꞌ cꞌut, man cꞌo tä jubikꞌ u mac. 6 Apachin cꞌu ri xa jun rucꞌ ri 
Cristo, man cutakej tä macunic riꞌ. Apachin jun ri cutakej macunic, man 
cojoninak tä riꞌ che ri Cristo, man kas retam tä u wäch ri Areꞌ. 7 ¡Ix riꞌ, 
ri ix jeꞌ ta ne alaj tak walcꞌual, chiwilaꞌ chi cꞌo jun mixsubuwic! Jachin 
cꞌu ri cuban ri kas jicom, ri kas utz pa ru cꞌaslemal, kas jicom ranimaꞌ ri 
winak riꞌ, jeꞌ jas ri Cristo, are jicom ranimaꞌ ri Areꞌ. 8 Jachin cꞌu ri cutakej 
cämacunic, ralcꞌual ri Itzel waꞌ. Macuninak cꞌu ri Itzel petinak lok. Xa cꞌu 
rumal waꞌ xpe ri Cristo ru Cꞌojol ri Dios cho we uwächulew chusachic u 
wäch ru banom ri Itzel.

9 Ri kas ralcꞌual ri Dios man cutakej tä riꞌ ru banic ri mac rumal chi 
yoꞌm u cꞌaslemal rumal ri Dios. Man cäcowin tä riꞌ cutakej u banic 
ri mac, rumal chi kas tzij are ralcꞌual ri Dios. 10 Kꞌalaj riꞌ jachin tak e 
ralcꞌual ri Dios, jachin cꞌu tak e ralcꞌual ri Itzel. Ri winak ri man cuban tä 
ri kas utzil, ri man craj tä ri rachalal, man ralcꞌual tä ri Dios riꞌ.

Rajwaxic cäkaj kib ri jun rucꞌ ri jun chic
11 Are cꞌu waꞌ ru Lokꞌ Pixab ri Dios ri i tom petinak lok, chi cäkaj kib ri 

jun rucꞌ ri jun chic. 12 Jeꞌ mäkaꞌno jas ri xuban ri a Caín. Rumal chi are 
ralcꞌual ri Itzel, xucämisaj ru chakꞌ. ¿Jas cꞌu che xucämisaj? Je riꞌ xubano 
rumal chi are ri a Caín tajin cuban ri etzelal, are cꞌu ru chakꞌ tajin cuban 
ri utzil.

13 Kachalal, micajmaj waꞌ we quetzelax i wäch cumal ri winak 
ajuwächulew. 14 Ri uj ketam chi uj elinak chic pa ri cämical re ri ojer 
ka cꞌaslemal, uj cꞌo chi cꞌu pa ri kas cꞌaslemal ri cuya ri Dios. Kꞌalaj 
waꞌ rumal chi kas tzij quekaj ri kachalal. Jachin cꞌu ri man craj tä ri 
rachalal cꞌä cꞌo riꞌ pa ri ojer u cꞌaslemal, jeꞌ ta ne cäminak riꞌ. 15 Apachin 
ri cäretzelaj u wäch ri rachalal, are jun cämisanel riꞌ cho ri Dios. Ri ix 
cꞌut iwetam chi man cꞌo tä jun cämisanel cꞌo ri cꞌaslemal ri man cꞌo tä u 
qꞌuisic pa ranimaꞌ. 16 Ri uj ketam riꞌ jas u banic aretak jun winak kas craj 
jun winak chic, rumal chi ri Cristo sibalaj xujraj, xuya cꞌu rib pa cämical 
rumal kech uj. Je riꞌ ri uj xukujeꞌ rajwaxic cäkaya kib pa cämical rumal 
quech ri kachalal. 17 Je cꞌu riꞌ, jachin ri cꞌo ri cajwataj che ru cꞌaslemal 
waral cho we uwächulew, cäril cꞌu ri rachalal chi cꞌo u rajwaxic, te cꞌu 
riꞌ man cuya tä jubikꞌ re ri rajwaxic che, ¿a tzij lo riꞌ chi kas craj ri Dios 
rucꞌ ronojel ranimaꞌ? ¡Man kas tzij tä riꞌ! 18 ¡Ix riꞌ, ri ix jeꞌ ta ne alaj tak 
walcꞌual, mekaj ri kachalal xak chkachiꞌ! Xane rajwaxic cäkacꞌut rucꞌ ru 
banic utzil chi kas tzij quekaj ri kachalal.

Mäkaxej kib cujoc chuwäch ri Dios
19 Je riꞌ cuyaꞌ cäketamaj chi ri uj kas tzij ri cäkatzijoj, xukujeꞌ chi ri 

uj, uj rech ri Kas Tzij, man rajwaxic tä cꞌut cäkaxej kib cujoc chuwäch 
ri Dios: 20 We cäkanaꞌ pa kanimaꞌ chi cꞌo mac ri kaꞌnom, man rajwaxic 
taj cäkaxej kib rumal chi ri Dios cꞌo na u chukꞌab chuwäch ri kanimaꞌ, 
retam cꞌu ronojel ri ka chomanic, ronojel ri cäkaꞌno. 21 Je riꞌ, lokꞌalaj tak 
kachalal, we cäkanaꞌ pa ri kanimaꞌ chi man cꞌo tä mac ri kaꞌnom, man 
rajwaxic tä riꞌ cäkaxej kib cujoc chuwäch ri Dios. 22 Ri Areꞌ cꞌut cuya 
na chke apachique ri cäkaj cäkataꞌ che, rumal chi tajin quekanimaj ru 
takanic, xukujeꞌ tajin cäkaꞌno jachique ri utz cäril wi ri Areꞌ. 23 Are cꞌu 
waꞌ ru takanic ri Dios, chi cujcojon che ri Jesucristo ru Cꞌojol, xukujeꞌ 
chi cäkaj kib ri jun rucꞌ ri jun chic jas ri uj u takom wi. 24 Jachin tak ri 
cäquinimaj ri cätakan wi ri Areꞌ, xa e jun riꞌ rucꞌ ri Dios, xukujeꞌ ri Dios 
kas cꞌo pa canimaꞌ ri e areꞌ. Rumal cꞌu ri Lokꞌalaj Espíritu ru yoꞌm chke, 
ketam chi ri Areꞌ cꞌo pa ri kanimaꞌ.

Rajwaxic cäketamaj jachique ri Espíritu rech ri Dios xukujeꞌ 
jachique ri espíritu ri cuban u cꞌulel che ri Cristo

4  1 Lokꞌalaj tak kachalal, micoj ri qui tzij conojel ri winak ri cäquibij 
chi ri espíritu ri cꞌo cucꞌ yoꞌm chque rumal ri Dios, xane chiwila 

na we ri espíritu ri cꞌo cucꞌ kas rech ri Dios o man rech taj. Je riꞌ, rumal 
chi tajin queqꞌuiar cho ruwächulew ri banal tak tzij ri cäquibij chi kas 
e kꞌalajisal tak re ru Lokꞌ Pixab ri Dios. 2 Are cꞌu waꞌ quiwetamabej 
re jachin ri kas tzij cꞌo ri Espíritu rech ri Dios rucꞌ. Jachin ri cucojo, 
xukujeꞌ ri cukꞌalajisaj chi ri Jesucristo kas tzij xpe waral cho ruwächulew 

chwinakil, are riꞌ ri cꞌo ri Espíritu rech ri Dios rucꞌ. 3 Jachin cꞌu ri man 
cäcojon taj, man cukꞌalajisaj tä cꞌut chi kas tzij xpe ri Jesús waral cho we 
uwächulew chwinakil, man are tä ri Espíritu rech ri Dios ri cꞌo rucꞌ ri 
winak riꞌ, xane are ri espíritu ri cuban u cꞌulel che ri Cristo. I tom cꞌut chi 
cäpe na waꞌ we espíritu riꞌ, cꞌo chi cꞌu cämic cho ruwächulew.

4 Ix riꞌ, ri ix jeꞌ ta ne alaj tak walcꞌual, ri ix, ix rech ri Dios. Ix 
chꞌacaninak cꞌu pa qui wiꞌ we winak riꞌ ri xak e banal tak tzij rumal chi ri 
Lokꞌalaj Espíritu ri cꞌo pa ri iwanimaꞌ cꞌo na u chukꞌab chuwäch ri espíritu 
ri cꞌo pa canimaꞌ ri winak ajuwächulew. 5 We winak riꞌ e ajuwächulew, 
rumal cꞌu riꞌ xuwi cäquitzijoj ri qui chomanic ri winak ajuwächulew. Ri 
winak cꞌut ajuwächulew utz cäquita ri cäquibij. 6 Ri uj, uj rech ri Dios. 
Apachique winak ri kas retam u wäch ri Dios cuta riꞌ ri ka tzij. Jachin cꞌu 
ri man rech tä ri Dios man cuta tä riꞌ. Je riꞌ cujcowinic cäketamaj jachin 
ri cꞌo ri Espíritu pa ranimaꞌ ri cubij ri Kas Tzij, cäketamaj cꞌut jachin ri cꞌo 
ri espíritu pa ranimaꞌ ri cuban subunic.

Waral cäkil wi chi ri Dios cujraj nimalaj konojel
7 Lokꞌalaj tak kachalal, rajwaxic chi cäkaj kib ri jun rucꞌ ri jun chic, 

rumal chi ri Dios cujraj. Jachin ri craj ri rachalal, ralcꞌual ri Dios 
riꞌ, xukujeꞌ kas retam u wäch riꞌ ri Dios. 8 Jachin cꞌu ri man craj tä ri 
rachalal, man kas retam tä u wäch ri Dios riꞌ. Je riꞌ, rumal chi ri Dios 
cujraj nimalaj konojel. 9 Ri Dios xucꞌut chkawäch chi cujraj aretak xutak 
lok ru Cꞌojol, ri xa jun cꞌolic, cho ruwächulew rech rumal ri Areꞌ cꞌo ri ka 
cꞌaslemal. 10 Je riꞌ cuyaꞌ cäkilo chi kas tzij cujraj ri Dios. Man are tä chi 
ri uj cäkaj ri Dios, xane chi ri Areꞌ cujraj uj, xutak cꞌu lok ri u Cꞌojol rech 
cäcämisax ri Areꞌ rumal kech, rech cäsachtaj ri ka mac.

11 Lokꞌalaj tak kachalal, we je waꞌ u banom ri Dios chke rumal chi 
sibalaj cujraj, ri uj xukujeꞌ rajwaxic cäkaj kib ri jun rucꞌ ri jun chic. 
12 Man cꞌo tä jun winak ilowinak u wäch ri Dios. We cꞌu ri uj cäkaj kib ri 
jun rucꞌ ri jun chic, ri Dios kas cꞌo riꞌ pa kanimaꞌ. Kas cuban cꞌu na tzꞌakat 
ri rutzil ranimaꞌ ri Dios pa ri ka cꞌaslemal. 13 Kꞌalaj chi xa uj jun rucꞌ ri 
Dios, xukujeꞌ chi ri Areꞌ kas cꞌo pa kanimaꞌ uj rumal chi u yoꞌm chke ri 
Lokꞌalaj Espíritu rech ri Areꞌ. 14 Ri uj cꞌut kilom, xukujeꞌ cäkakꞌalajisaj chi 
ri Dios ka Tat xutak lok ru Cꞌojol rech coc che Toꞌl Que ri winak ri e cꞌo 
cho ruwächulew. 15 Apachin ri cucojo, xukujeꞌ cukꞌalajisaj chi ri Jesús are 
ru Cꞌojol ri Dios, we winak riꞌ xa jun riꞌ rucꞌ ri Dios. Xukujeꞌ ri Dios kas 
cꞌo pa ranimaꞌ ri areꞌ.

16 Je riꞌ ri uj ketamam, xukujeꞌ ka cojom chi kas cujraj ri Dios. Ri Dios 
queraj conojel ri winak. Jachin cꞌu ri amakꞌel queraj ri winak, xa jun riꞌ 
rucꞌ ri Dios, xukujeꞌ ri Dios kas cꞌo riꞌ pa ranimaꞌ. 17 Je riꞌ kas cuban na 
tzꞌakat ri rutzil ranimaꞌ ri Dios pa ri kanimaꞌ uj, man cꞌo tä cꞌu jas cäkaxej 
wi kib pa ri kꞌij ri cäkꞌat na tzij pa qui wiꞌ ri winak. Jas cꞌu ri u banic ri 

Jesucristo waral cho we uwächulew, are jeꞌ ri ka banic uj xukujeꞌ. 18 We 
ketam chi ri Dios cujraj, man cäkaxej tä kib riꞌ. Xane ri rutzil ranimaꞌ ri 
Dios cubano chi man cäkaxej tä kib. We jun cuxej rib, curik cꞌäx jeꞌ ta ne 
chi tajin cucꞌäjisaj u wäch riꞌ chbil rib. Xak je riꞌ, we jun cuxej rib man 
kas craj tä riꞌ ri Dios.

19 Ri uj cäkaj ri Dios rumal chi ri Areꞌ xujraj uj nabe. 20 We cꞌo jun cubij: 
“Ri in cwaj ri Dios,” —cächa riꞌ, te cꞌu riꞌ cäretzelaj u wäch ri rachalal, 
are jun banal tzij riꞌ. We jun man craj tä ri rachalal ri rilom u wäch, man 
cäcowin tä riꞌ craj ri Dios ri man rilom tä u wäch. 21 Ri Areꞌ u yoꞌm we 
Pixab riꞌ chke ri cubij: Jachin ri craj ri Dios, rajwaxic riꞌ xukujeꞌ chi craj ri 
rachalal, —cächaꞌ.

We cujcojonic, cujchꞌacan na puwiꞌ ronojel 
ri man utz taj re ruwächulew

5  1 Jachin ri cucojo chi ri Jesús are ri Cristo ri Toꞌl Ke, ralcꞌual ri Dios 
riꞌ. Jachin ri lokꞌ ri qui tat jujun acꞌalab chuwäch, xukujeꞌ e lokꞌ 

riꞌ chuwäch ri ralcꞌual ri tataꞌ. 2 Aretak cäkaj ri Dios, xukujeꞌ cäkanimaj 
ru Pixab, cäketamaj cꞌu riꞌ chi quekaj ri ralcꞌual ri Dios. 3 We jun winak 
craj ri Dios, quel cubij waꞌ chi cunimaj ru Lokꞌ Pixab ri Areꞌ. Ru takanic 
ri Dios cꞌut, man cꞌäx tä qui nimaxic. 4 Jachin cꞌu ri kas ralcꞌual ri Dios 
cächꞌacan na puwiꞌ ronojel ri man utz taj rech ruwächulew. We kas 
cujcojon che ri Dios, cujcowinic cujchꞌacan na puwiꞌ ronojel ri man utz taj 
ajuwächulew. 5 Xak xuwi ri jun ri cucojo chi ri Jesús are u Cꞌojol ri Dios, 
cäcowinic cächꞌacan na puwiꞌ ronojel ri man utz taj re ruwächulew.

Ri Lokꞌalaj Espíritu cukꞌalajisaj chi ri Jesús are u Cꞌojol ri Dios
6 Ri Jesucristo xpe cho ruwächulew, xkꞌalajin cꞌu waꞌ chi are u Cꞌojol ri 

Dios aretak xban u kasnaꞌ, xukujeꞌ aretak xcämisaxic, xel cꞌu u quiqꞌuel. 
Man xuwi taj xkꞌalajin waꞌ aretak xban u kasnaꞌ, xane rumal ri joron re 
ri kasnaꞌ xukujeꞌ rumal ru quiqꞌuel ri xelic aretak xcämisaxic. Ri Lokꞌalaj 
Espíritu are xkꞌalajisan waꞌ rumal chi ri Lokꞌalaj Espíritu xak xuwi cubij 
ri kas tzij. 7 E oxib ri e cꞌo pa ri caj ri cäquikꞌalajisaj ri kas tzij: ri ka Tat, 
ri u Tzij, xukujeꞌ ri Lokꞌalaj Espíritu rech ri Dios. We oxib riꞌ xa jun ri 
cäquikꞌalajisaj. 8 Xukujeꞌ oxib ri e cꞌo cho ruwächulew ri cäquikꞌalajisaj ri 
kas tzij: ri Lokꞌalaj Espíritu rech ri Dios, ri joron re ri kasnaꞌ, xukujeꞌ ru 
quiqꞌuel ri Cristo. We oxib riꞌ junam ri qui kꞌalajisanic. 9 Ri uj cäkacoj ri 
qui tzij ri winak chrij ri xquilo, xukujeꞌ chrij ri xquito. Nim cꞌu na u banic 
ri xukꞌalajisaj ri Dios chrij ri Cristo ru Cꞌojol. 10 Jachin ri cäcojon che ru 
Cꞌojol ri Dios, u cojom riꞌ pa ranimaꞌ jas ri xubij ri Dios chrij ri Cristo ri 
u Cꞌojol. Jachin cꞌu ri man cäcojon tä che ri Dios u banom riꞌ chi ri Dios 
xak Areꞌ banal tzij rumal chi man u cojom tä ri xukꞌalajisaj ri Dios chrij 
ri Cristo ru Cꞌojol. 11 Are waꞌ ri xukꞌalajisaj ri Dios, chi ri Areꞌ u yoꞌm ka 

cꞌaslemal ri man cꞌo tä u qꞌuisic. We cꞌaslemal riꞌ cäkarik na waꞌ rucꞌ ri u 
Cꞌojol ri Areꞌ. 12 Jachin ri cꞌo ru Cꞌojol ri Dios pa ranimaꞌ cꞌo u cꞌaslemal 
riꞌ. Jachin cꞌu ri man cꞌo tä ru Cꞌojol ri Dios pa ranimaꞌ man cꞌo tä u 
cꞌaslemal riꞌ.

Are waꞌ ri qꞌuisbal re ri carta jawijeꞌ ri apóstol 
cuya wi jujun tak pixbenic chic

13 Nu tzꞌibam bi waꞌ we wuj riꞌ chiwe, ix riꞌ ri ix cojoninak che ru Cꞌojol 
ri Dios, rech kas quiwetamaj chi cꞌo na i cꞌaslemal ri man cꞌo tä u qꞌuisic.

14 Cuꞌl cꞌu ka cꞌux chrij ri Dios chi apachique ri cäkaj cäkataꞌ che, 
cutatabej na waꞌ ri cäkabij che, we are u rayibal ri Areꞌ. 15 We ketam chi 
ri Dios cujuto aretak cäkaꞌn orar, ketam riꞌ chi cuya chke ri cäkataꞌ che.

16 We cꞌo jun cäril ri rachalal cäkaj pa jun mac ri man cäcꞌaman tä bi pa 
ri cämical, rajwaxic riꞌ cuban orar puwiꞌ. Je riꞌ ri Dios cuya na u cꞌaslemal 
ri kachalal. Are waꞌ ri cäban chque ri quekaj pa ri mac ri man cäcꞌaman 
tä bi pa ri cämical. Cꞌo cꞌu mac ri cäcꞌaman bi pa ri cämical, man quinbij 
tä cꞌut chi quiban orar rech cäsachtaj waꞌ we mac riꞌ. 17 Ronojel u wäch 
etzelal, are mac riꞌ. Cꞌo cꞌu mac ri man cäcꞌaman tä bi pa ri cämical.

18 Ketam chi jun kas ralcꞌual ri Dios man cutakej tä macunic, rumal chi 
ru Cꞌojol ri Dios are cächajin che, man cäcowin tä ri Itzel chubanic cꞌäx 
che.

19 Ri uj ketam chi uj rech ri Dios, conojel cꞌu ri winak ajuwächulew e 
cꞌo pu kꞌab ri Itzel.

20 Ketam cꞌut chi ri u Cꞌojol ri Dios petinak cho ruwächulew, u yoꞌm cꞌu 
ri ka noꞌj rech cäketamaj u wäch ri kas Dios. Ri uj, xa uj jun rucꞌ ri Dios. 
Quel cubij waꞌ chi xa uj jun rucꞌ ri Jesucristo ru Cꞌojol. Are cꞌu waꞌ ri kas 
Dios, cuya cꞌu ri cꞌaslemal ri man cꞌo tä u qꞌuisic. 21 Ix riꞌ, ri ix jeꞌ ta ne 
alaj tak walcꞌual, ¡chitasa iwib chquij tak ri dioses ri man kas e Dios taj! 
Amén. 

Ri apóstol Juan cächꞌaw chrij ri Kas Tzij re ru Lokꞌ Pixab ri Dios
1 In waꞌ, in cꞌamal qui be ri cojonelab, ri ya in nim winak chic. 

Quintzꞌibaj bi waꞌ we wuj riꞌ chawe at, wachalal, at riꞌ ri kachalal chichuꞌ 
ri chaꞌtal rumal ri Dios, xukujeꞌ chque tak ri awal at. Kas tzij sibalaj ix 
lokꞌ chnuwäch, man xuwi tä cꞌu chnuwäch in, xane xukujeꞌ chquiwäch 
conojel ri quetam ri Kas Tzij. 2 Sibalaj quixwaj rumal rech ri Jun ri cäyoꞌw 
ri Kas Tzij ri cꞌo pa kanimaꞌ uj nimalaj konojel. Cäcꞌoji cꞌu na waꞌ pa 
kanimaꞌ uj amakꞌel ronojel kꞌij. 3 Are ta ri Dios ka Tat xukujeꞌ ri Kajaw 
Jesucristo ru Cꞌojol ri Areꞌ quel u cꞌux chiwe, cutokꞌobisaj i wäch, cuban 
cꞌut chi cuxlan ri iwanimaꞌ rumal chi i takem ri Kas Tzij, amakꞌel cꞌut 
quiwaj iwib.

4 Sibalaj cäquicot wanimaꞌ rumal chi nu rikom jujun chque ri awal ri 
tajin cäquitakej ri Kas Tzij re ru Lokꞌ Pixab ri Dios, junam jas ri takanic 
ri yoꞌm chke rumal ri Areꞌ. 5 Cämic riꞌ, wachalal, catinbochiꞌj chi nimalaj 
konojel cäkaj kib chbil tak kib, ri jun rucꞌ ri jun chic. Waꞌ we takanic riꞌ 
ri quintzꞌibaj bi chawe, man cꞌacꞌ tä riꞌ. Xane are waꞌ ri yoꞌm lok chke 
uj nabe canok. 6 Waꞌ we takanic riꞌ chi cäkaj kib, are waꞌ quel cubij chi 
rajwaxic chi cujniman che ri Dios pa ronojel ri cätakan wi ri Areꞌ. Ru 
takanic ri Areꞌ, jas ri i tom petinak lok, are chi cäkaj kib chbil tak kib ri 
jun rucꞌ ri jun chic.

Waral cäkil wi jas ri qui banic ri winak ri 
quequisub niqꞌuiaj winak chic

7 E qꞌuia chi cꞌut ri winak ri quesubunic ri e cꞌo cho ruwächulew, ri man 
cäquicoj taj chi ri Jesucristo xpe waral cho we uwächulew chwinakil, 
ri man cäquikꞌalajisaj tä waꞌ. Jachin jun winak ri jeꞌ u banic waꞌ, are 
kas cäsubunic, xukujeꞌ are jun chque ri xinbij chi quepetic, ri kas cäcaꞌn 
na qui cꞌulel che ri Cristo. 8 Chiwila baꞌ iwib ix chi mat cäsach u wäch 
ronojel ri utzil ri i banom, xane kas quirik na tzꞌakat ri rajil u qꞌuexel waꞌ.

RI UCAB CARTA RI 
XUTZꞌIBAJ RI SAN JUAN

9 Apachin jun winak ri man cäcuꞌbi tä u cꞌux rucꞌ ru tijonic ri Cristo, 
xane cutzucuj niqꞌuiaj tijonic chic ri man are taj, man cꞌo tä ri Dios rucꞌ. 
Ri winak ri cutakej ru tijonic ri Cristo, are waꞌ we winak riꞌ cꞌo ri Dios ka 
Tat rucꞌ, xukujeꞌ ri Cristo ru Cꞌojol ri Dios. 10 We cꞌo jun winak ri copan 
iwucꞌ, man are tä cꞌu ru tijonic ri Cristo ri cucꞌutu, micꞌulaj waꞌ we winak 
riꞌ cho iwachoch, mibij ne che: “¡Are ta ri Dios queꞌ ucꞌ la!” —mixcha che. 
11 Je riꞌ, rumal chi ri cojonel ri jeꞌ cubij waꞌ, cuban re ri etzelal ri cuban 
we winak riꞌ.

Waral cäkarik wi ri qꞌuisbal re we carta riꞌ
12 Are ri in cꞌut, cꞌo qꞌuia ri cwaj quinbij bi chiwe. Man cwaj tä cꞌut 

xak quintzꞌibaj bi waꞌ cho jun wuj. Chuqꞌuexwäch waꞌ, quinweyej na chi 
quinopan iwucꞌ che iwilic. Je riꞌ cuyaꞌ quintzijon na iwucꞌ chwinakil rech 
kas cujquicot na junam.

13 Ri ral ri lokꞌalaj awachalal ri xukujeꞌ e chaꞌtal rumal ri Dios cäquiya 
bi rutzil a wäch. Amén. 

2 JUAN

Ri apóstol Juan cäquicotic rumal ri utzil 
ri cuban ri lokꞌalaj rachiꞌl Gayo

1 In waꞌ, in cꞌamal qui be ri cojonelab, ri ya in nim winak chic. 
Quintzꞌibaj bi waꞌ we wuj riꞌ chawe at, lokꞌalaj wachiꞌl Gayo, rumal chi 
kas tzij at lokꞌ chnuwäch.

2 Lokꞌalaj wachalal, tajin quinban orar, quintaꞌ cꞌu che ri Dios chi man 
xak tä catyawajic, xane chi utz caban na pa ronojel, junam jas ri utzalaj 
a cꞌaslemal chuwäch ri Dios. 3 Sibalaj xinquicotic aretak xebul jujun 
kachalal wucꞌ waral, xquitzijoj cꞌu chwe chi sibalaj jicom ri awanimaꞌ 
chunimaxic ri Kas Tzij, chi kas catakej u banic ri cubij ru Lokꞌ Pixab ri 
Dios pa ronojel ri cabano. 4 Man cꞌo tä cꞌu jas ri cuya nimalaj quicotemal 
chwe jeꞌ jas ri u tzijol ri quinto chi ri cojonelab, ri jeꞌ ta ne e walcꞌual in, 
tajin cäquitakej ri Kas Tzij pa ri qui cꞌaslemal.

5 Lokꞌalaj wachalal, sibalaj utz riꞌ ri tajin caban che qui toꞌic ri kachalal, 
che qui patänixic pa ronojel, más cꞌu na chque ri kachalal ri craj naj 
quepe wi, ri man awetam tä qui wäch. 6 We kachalal riꞌ qui bim chque 
ri kachalal cojonelab ri e cꞌo waral chi sibalaj e lokꞌ chawäch. Chabana 
baꞌ tokꞌob, chaya bi ronojel ri cajwataj chque che ri qui binem rumal 
chi utz cäril wi waꞌ ri Dios. Je riꞌ quecowinic cäquitakej ri qui be. 7 Ri 
e areꞌ cꞌut e elinak bic chupatänixic ri Jesucristo. Man cꞌo tä cꞌu jas qui 
cꞌamom chque ri winak ri man e cojonelab taj che qui toꞌic quib. 8 Rumal 
riꞌ rajwaxic chi ri uj cäkaya ri rajwaxic chque. Je riꞌ tajin quekatoꞌ 
chutzijoxic ri Kas Tzij re ru Lokꞌ Pixab ri Dios.

Waral cäkil wi ri itzelalaj u noꞌj ri Diótrefes
9 Ri in xintzꞌibaj bi jun wuj chque ri kachalal cojonelab chilaꞌ iwucꞌ, 

are cꞌu ri Diótrefes man cunimaj tä ri cujtakan wi rumal chi ri areꞌ 
cuban nimal, craj chi xak xuwi ri areꞌ coc che cꞌamal qui be ri kachalal 
cojonelab. 10 Rumal riꞌ, aretak quinopan iwucꞌ, quinbij na ronojel ri tajin 

cuban ri areꞌ chquiwäch ri kachalal cojonelab. Ri areꞌ cubij ri man utz 
taj, xak banal tzij riꞌ ri cuyac tzij chkij. Man cäcuꞌbi tä u cꞌux rucꞌ waꞌ, 
xane xukujeꞌ man queucꞌulaj tä ri kachalal ri queopan che qui solixic 
ri cojonelab. Jachin cꞌu tak ri quecꞌulanic, cubij chque chi man cuyaꞌ 
taj quequicꞌulaj ri kachalal, te cꞌu riꞌ queresaj bi chquixol ri kachalal 
cojonelab.

11 Lokꞌalaj wachalal, maban awe ri itzel tak qui noꞌj niqꞌuiaj chic, xane 
chabana awe ri utzalaj tak noꞌj. Jachin ri cuban ri kas utzil, are rech ri 
Dios waꞌ. Jachin cꞌu ri cuban ri man utz taj, man kas retam tä u wäch ri 
Dios riꞌ.

Waral cäkil wi chi ri Demetrio cuban ri kas utzil
12 Conojel cäquibij chi ri Demetrio are utzalaj winak. Je riꞌ xukujeꞌ ri 

Kas Tzij re ru Lokꞌ Pixab ri Dios jeꞌ cukꞌalajisaj waꞌ chrij. Ri uj xukujeꞌ 
cäkakꞌalajisaj chi kas tzij ronojel waꞌ. ¡Ri ix cꞌut iwetam chi ri cäkabij are 
ri kas tzij!

Ri apóstol Juan cuya bi rutzil qui wäch ri kachalal
13 Ri in cꞌut, cꞌo qꞌuia ri cwaj quinbij chawe, man cwaj tä cꞌut xak 

quintzꞌibaj bi waꞌ cho jun wuj. 14 Je riꞌ, rumal chi quinweyej na chi 
quinwil a wäch chanim. Aretak cäkarik kib cuyaꞌ cujtzijon na chwinakil 
chrij ronojel.

15 Chuxlan baꞌ ra wanimaꞌ. Ri awachiꞌl ri e cꞌo waral wucꞌ in ri quetam 
a wäch cäquiya bi rutzil a wäch. Chabana baꞌ tokꞌob chwe, chaya rutzil 
qui wäch chquijujunal ri e cꞌo chilaꞌ ri kas e utz kucꞌ. 

3 JUAN

Ri apóstol Judas cuchap u tzꞌibaxic jun carta chque conojel ri cojonelab
1 In waꞌ, ri Judas, in patänil re ri Jesucristo, xukujeꞌ in u chakꞌ ri 

Jacobo. Quintzꞌibaj bi waꞌ we wuj riꞌ chque conojel ri e siqꞌuim rumal ri 
Dios ka Tat, ri cojonelab ri u banom rech chque, ri xukujeꞌ e u chajim 
rumal chi xa e jun rucꞌ ri Jesucristo. 2 Are ta baꞌ ri Dios sibalaj quel u cꞌux 
chiwe, cutokꞌobisaj na i wäch, cubano chi kas cuxlan ri iwanimaꞌ, xukujeꞌ 
cubano chi quinaꞌ pa ri iwanimaꞌ chi ri Areꞌ sibalaj quixraj nimalaj 
iwonojel.

Waral cäkil wi jas qui wäch ri achijab ri cäquiya 
tijonic xa che qui subic ri winak

3 Lokꞌalaj tak kachalal, nim ri rayinic ri cꞌo pa wanimaꞌ petinak lok chi 
quintzꞌibaj bi chiwe chrij ri xuban ri Dios che ka toꞌic nimalaj konojel. 
Cämic cꞌut quinchomaj chi sibalaj rajwaxic na quintzꞌibaj bi waꞌ we 
wuj riꞌ chiwe che i pixbexic, rech quicoj i chukꞌab chutoꞌic u wiꞌ ri ix 
cojoninak wi, ri xa jumul xyiꞌ waꞌ rumal ri Dios chque ri winak ri e rech 
ri Areꞌ. 4 Je riꞌ, rumal chi e cꞌo jujun achijab e oquinak chixol chcꞌuyal. 
We achijab riꞌ tzojer lok u bim ru Lokꞌ Pixab ri Dios ri Tzꞌibtalic chi 
yaꞌtal chque chi cäkꞌat na tzij pa qui wiꞌ chi cäcꞌäjisax qui wäch. Itzel tak 
achijab waꞌ ri cäquibij chi we jun winak cäcojon che ru tokꞌob ri Dios, 
cuyaꞌ cubano jachique ri craj, we utz, we man utz taj. Man quecojon tä 
che ri Dios, man quecojon tä cꞌu che ri Jesucristo ri xuwi ri Areꞌ, are 
Kajaw ri cꞌo u takanic pa ka wiꞌ.

5 Cwaj cꞌut quinnaꞌtaj chiwe ri xcꞌulmataj ojer, pune iwetam chi waꞌ. 
Are chi ri Kajaw Dios xeresaj lok ri winak aj Israel pa ri tinimit Egipto, te 
cꞌu riꞌ xusach qui wäch ri winak ri man xecojon tä che, ri e cꞌo chquixol. 
6 Xukujeꞌ tak ri ángeles ri xemacunic, ri xquitzucuj qui takanic ri man 
yaꞌtal tä chque, xquiya cꞌu can ri kas qui cꞌolibal. We ángeles riꞌ e tzꞌaptal 
cämic rumal ri Dios pa ri kꞌekum. Sibalaj utz u banom che quichapic, cꞌä 

a v.7Chawilaꞌ ri Sodoma y ri Gomorra pa ri Diccionario, qꞌuisbal re we Nuevo Testamento. 

copan na ri nimalaj kꞌij aretak cäkꞌat na tzij pa qui wiꞌ, man cꞌo tä cꞌu 
quitzokopitajic. 7 Xukujeꞌ ri winak ri xecꞌoji ojer pa ri tinimit Sodoma, ri 
tinimit Gomorra a cachiꞌl ri winak ri xecꞌoji pa tak ri tinimit chquinakaj, 
jeꞌ xcaꞌno jas ri xcaꞌn ri ángeles ri xemacunic. Xukujeꞌ xquijach quib 
chubanic ronojel u wäch etzelal. Jeꞌ xcaꞌno jas ri cäcaꞌn ri tzꞌiꞌ ri xak 
cäquirik quib, man cꞌo tä cꞌu qui pixab. Xquiya cꞌu quib chubanic ri itzel 
tak qui rayinic, xukujeꞌ ronojel u wäch ri man utz taj ri man takal tä u 
banic. Conojel cꞌu waꞌ tajin cäcꞌäjisax qui wäch, e cꞌo can pa ri kꞌakꞌ ri 
man cächuptaj taj. Waꞌ we xbantajic riꞌ are jun cꞌutbal waꞌ chkawäch uj 
cämic nimalaj konojel, chi kas tzij cäpe na ri kꞌij aretak cäcꞌäjisax na qui 
wäch ri ajmaquib.

8 Pune cꞌo we cꞌutbal riꞌ chquiwäch ri achijab ri cäquicꞌut jechꞌ tak 
tijonic, are qui yoꞌm u kꞌij ri qui chicꞌ, cäquitzꞌiloj ri canimaꞌ xukujeꞌ ri 
qui cuerpo rucꞌ ri qui mac, cäquetzelaj u wäch ru takanic ri Kajaw Dios, 
xukujeꞌ quequiyokꞌ ri cꞌo takanic pa qui kꞌab ri kas nimak qui kꞌij, cäquibij 
cꞌu ri äwas u bixic chquij ri e areꞌ. 9 Ri arcángel Miguel, aretak tajin 
cächꞌojin rucꞌ ri Itzel chrij ri u cuerpo ri ka mam Moisés, man xucochꞌ 
taj chubixic cꞌäx tak tzij che ri areꞌ chukꞌatic tzij puwiꞌ chi cäcꞌäjisax na 
u wäch, xane xak xuwi xubij che: “¡Are ta ri Kajaw Dios catyajowic!” —
xcha che. 10 Are cꞌu we achijab riꞌ ri e oquinak chixol chcꞌuyal cäquibij ri 
äwas u bixic chrij apachique ri man cäquichꞌob taj. Are cꞌu ri xak quetam 
pa que wi, jeꞌ jas ri xak quetam ri awaj aj pa tak juyub ri man cꞌo tä qui 
chomabal, cäquicoj waꞌ, je riꞌ chi xa cäsach qui wäch rumal.

11 ¡Tokꞌob cꞌu qui wäch waꞌ we winak riꞌ! Rumal chi cäcaꞌn que jas ri 
xuban ri a Caín ojer ri xucämisaj ru chakꞌ. Xukujeꞌ ri e areꞌ, xak rech 
cäquirik puak, qui jalom ri qui be jas ri xuban ri tat Balaam ojer, xuban 
subunic chque ri winak. Jeꞌ cꞌu cäcaꞌn na we achijab riꞌ, cäsach na qui 
wäch jas ri xuban ri tat Coré ojer, ri xcämisax rumal ri Dios rumal chi 
xuwalijisaj rib chrij ri ka mam Moisés. 12 We achijab riꞌ sibalaj cꞌäx ri 
cäcaꞌno. Xak e esal tak qꞌuixbal pa tak ri i nimakꞌij aretak quimulij iwib 
rucꞌ quicotemal rumal chi quiwaj iwib, quixwiꞌ cꞌu rucꞌ utzil. Ri e areꞌ 
quewiꞌ iwucꞌ, cäquitij ronojel ri cäcaj, xak cꞌu tzeꞌ cäquilij. Man queqꞌuix 
taj, man cꞌo tä cꞌu nim chquiwäch. Xuwi ri e areꞌ cäquilij quib. E jeꞌ ta 
ne ajyukꞌab ri man quenaꞌtaj tä ri qui chij chque. E junam rucꞌ ri sutzꞌ ri 
man cucꞌam tä jäb, ri quecꞌam bi rumal ri quiäkikꞌ. E junam cucꞌ ri cheꞌ 
ri man quewächin taj, pune are u kꞌijol ri cäquiya qui wäch. E jeꞌ ta ne 
ri cheꞌ ri xechakiꞌjic, ri e bokom chi apanok, ri ya e cäminak chic. 13 E 
junam rucꞌ ri nimalaj jaꞌ re ri mar aretak quepe ri nimak tak uwojaꞌ ri 
quewokow puwiꞌ. Ri quewokow cꞌu ri achijab riꞌ, are ri cäcaꞌno, ri kas are 
qꞌuixbal chquiwäch conojel. E jeꞌ ta ne chꞌimil ri qui sachom ri qui be cho 

ri caj. We achijab riꞌ kꞌatom tzij pa qui wiꞌ rumal ri Dios chi quecꞌäjisaxic, 
quebeꞌ cꞌu na pa ri kas kꞌekum ri man cäcꞌoji tä na sakil, jawijeꞌ ri man 
cꞌo tä chi quelic wi lok.

14 Xukujeꞌ ri ka mam Enoc, ri uwuk qui tat tinimit chquixol ri winak 
re ri uwächulew ri xechaptaj rucꞌ ri ka mam Adán ojer, xubij ri bim che 
ri areꞌ rumal ri Dios chrij ri cäcaꞌn na we itzel tak winak riꞌ. Are waꞌ ri 
xubij: “¡Chiwilampeꞌ!” —cächaꞌ. “Ri Kajaw Jesús cäpetic e rachiꞌl jujun 
mil ri lokꞌalaj tak ángeles rech ri Areꞌ. 15 Cäpe ri Areꞌ rech culukꞌata 
tzij pa qui wiꞌ conojel ri winak. Cukꞌat cꞌu na tzij pa qui wiꞌ ri banal 
tak etzelal chi cäcꞌäjisax na qui wäch rumal ri itzel tak cꞌäx ri caꞌnom, 
xukujeꞌ rumal ri qꞌuia u wäch tak tzij ri äwas qui bixic ri qui bim chrij ri 
Dios,” —xcha riꞌ. 16 We winak riꞌ xak amakꞌel cäquichꞌaꞌ quib, queyokꞌon 
chquij niqꞌuiaj chic, xuwi cꞌu cäquitzucuj u banic ri itzel tak qui rayinic ri 
e areꞌ. Cäquibij tak tzij xa chubanic nimal, utz cꞌu qui chꞌabexic ri winak 
cäcaꞌno xak rech cꞌo ri cäquicꞌam na chquij.

Cäbix chque ri cojonelab jas ri rajwaxic chi cäcaꞌno
17 Are cꞌu ri ix, lokꞌalaj tak kachalal, chnaꞌtaj chiwe ri tzij ri bim can 

ojer cumal ri apóstoles, ri u takoꞌn ri Kajaw Jesucristo. 18 Xquibij cꞌu can 
chiwe: “Pa ri qꞌuisbal tak kꞌij quepe na winak ri xa cäquitzeꞌj qui wäch 
conojel ri quekꞌijilan ri Dios, xukujeꞌ ronojel ri kas utz, ri kas lokꞌ cho ri 
Dios. Ri e areꞌ xuwi cäquilij na u banic ri itzel tak qui rayinic,” —xecha 
riꞌ. 19 E are tak waꞌ ri quecojow qui cꞌux ri kachalal rech cäquitasala quib. 
Utz cäquil wi ri winak riꞌ ru banic xak jas ri cäcaj ri e areꞌ, man cꞌo tä cꞌu 
ri Espíritu rech ri Dios pa canimaꞌ.

20 Ri ix cꞌut, lokꞌalaj tak kachalal, ¡kas chixcojonok! Kas chixcojon 
che ru Lokꞌ Pixab ri Dios. Chibana baꞌ orar rucꞌ ri chukꞌab ri cäyiꞌ chiwe 
rumal ri Lokꞌalaj Espíritu. 21 Chiwilij baꞌ iwib rech kas quinaꞌ pa ri 
iwanimaꞌ, xukujeꞌ kas quichꞌobo chi ri Dios sibalaj quixraj. Chiweyej baꞌ 
ri kꞌij aretak ri Kajaw Jesucristo kas cutokꞌobisaj na ka wäch, cuya chke ri 
cꞌaslemal ri man cꞌo tä u qꞌuisic.

22 Ri kachalal ri xak quieb qui cꞌux quecojonic, chitokꞌobisaj qui wäch, 
cheipixbaj cꞌut rech kas jicom ri canimaꞌ. 23 Cheitoꞌ baꞌ, cheiwesaj chuwäch 
ru kꞌakꞌal ri cꞌäjisabal qui wäch ri man queniman tä che ri Dios. Rajwaxic 
chi quel i cꞌux chque ri juleꞌ chic, pune cꞌu kas rajwaxic chi quiwil na iwib 
chi man quixtzak tä ix chupam ri qui mac. ¡Tzel baꞌ chiwila ri etzelal 
ri tajin cäcaꞌno! Xa cꞌu michap cok ri catzꞌiak ri tzꞌilobtajinak rumal ri 
itzelalaj qui cꞌaslemal, xane chixej iwib chuwäch waꞌ.

Che ri Dios ri xa jun cꞌolic yaꞌtal wi chi cänimarisax u kꞌij
24 Ri Dios are xa jun cꞌolic, ri kas cꞌo u noꞌj che ronojel. Cäcowin cꞌu ri 

Areꞌ che ka toꞌic. Are waꞌ ri ka Dios ri cꞌo u chukꞌab che i chajixic rech 

man quixtzak tä pa mac. Ri Areꞌ cuban na chi chꞌajchꞌoj ri iwanimaꞌ ix, 
rech quixcowinic rucꞌ nimalaj quicotemal quixopan chuwäch ri Areꞌ ri 
sibalaj cänimarisax u kꞌij, ri cꞌo jeꞌlalaj u juluwem. 25 Che cꞌu ri Dios ri xa 
jun cꞌolic, ri cäcowin che ka toꞌic, che ri Areꞌ takal wi chi cänimarisax na 
u kꞌij, takalic chi nim na u banic ri Areꞌ chquiwäch conojel, chi cꞌo na ri 
nimalaj u chukꞌab pa qui wiꞌ conojel, xukujeꞌ chi xuwi ri Areꞌ cꞌo takanic 
pu kꞌab rumal ri Kajaw Jesucristo tzpa ru chaplexic lok ronojel ri cꞌolic 
cꞌä we cämic riꞌ, xukujeꞌ pa tak ri kꞌij ri junab ri quepe na ri man cꞌo tä 
qui qꞌuisic. Amén. 

Waral cäkil wi ri xukꞌalajisaj ri Jesucristo chuwäch ri apóstol Juan

1  1 Are waꞌ ri xukꞌalajisaj ri Dios chuwäch ri Jesucristo rech ri Areꞌ 
cukꞌalajisaj chi chquiwäch ri patänil tak re chrij ri cäbantaj na 

chanim. Ri Jesucristo xukꞌalajisaj waꞌ chuwäch ri Juan ri patänil re rumal 
jun ángel ri xutak lok. 2 Are cꞌu ri Juan xubij ri kas tzij chrij ronojel ri 
xrilo. Xutzijoj can ri kas tzij chrij ru Lokꞌ Pixab ri Dios ri xukꞌalajisaj ri 
Jesucristo.

3 Utz re jachin ri cusiqꞌuij u wäch we wuj riꞌ, xukujeꞌ utz que jachin 
tak ri cäquitatabej u siqꞌuixic ri tzij ri yoꞌm rumal ri Lokꞌalaj Espíritu ri 
tzꞌibtal chupam we wuj riꞌ, cäquinimaj cꞌu ri cubij rumal chi nakaj chic 
cꞌo wi ri kꞌij aretak cäbantaj na ronojel waꞌ.

Ri apóstol Juan cuchap u tzꞌibaxic bi jun carta chque tak ri kachalal 
cojonelab ri e cꞌo pa tak ri wukub tinimit ri e cꞌo pa Asia

4 In waꞌ, ri Juan, quintzꞌibaj bi we wuj riꞌ chiwe ix, kachalal cojonelab, 
ri ix cꞌo pa ri wukub tinimit re Asia. Are ta baꞌ ri Dios xukujeꞌ ri wukub 
espíritus ri e cꞌo chuwäch ri jeꞌlalaj u tꞌuyulibal cätokꞌobisan i wäch, 
cubano chi cuxlan ri iwanimaꞌ. Are waꞌ ri Dios ri cꞌo cämic, ri cꞌo ojer, 
ri cäpe na. 5 Xukujeꞌ ri Jesucristo cutokꞌobisaj ta na i wäch, cuban ta na 
chi cuxlan iwanimaꞌ. Ri Areꞌ are ri kꞌalajisal re ru Tzij ri Dios ri jicom 
ranimaꞌ, ri nabe xcꞌastaj chquixol ri cäminakib, ri cꞌo u takanic pa qui wiꞌ 
ri nimak tak takanelab cho we uwächulew. Ri Cristo cujraj, xujuchꞌaj cꞌu 
che ri ka mac rucꞌ ru quiqꞌuel. 6 Xujucoj che nimak tak takanelab, xukujeꞌ 
che sacerdotes chupatänixic ri Dios, ru Tat. ¡Chnimarisax ta baꞌ u kꞌij, 
chtakan ta cꞌut amakꞌel pa tak ri kꞌij ri junab ri quepetic! Amén.

7 ¡Chiwilampeꞌ, ri Cristo petinak pa ri sutzꞌ! Conojel winak cäquil na 
waꞌ, xukujeꞌ ri xebanow cꞌäx che cäquil na u wäch. Ronojel qui wäch 
winak cho ruwächulew quebokꞌ na aretak cäquil ri Areꞌ cäpetic. Jeꞌ, kas 
jeꞌ quel wi na.

RI XKꞌALAJISAX 

8 “Ri in, in jeꞌ jas ri nabe letra xukujeꞌ ri qꞌuisbal letra re ri alfabeto, 
ri “A” rucꞌ ri “Z”. In cꞌut ri chaplebal, in riꞌ ri qꞌuisbal re ronojel.” Je waꞌ 
cubij ri Kajaw Dios ri cꞌo ronojel u wäch chukꞌab rucꞌ, ri cꞌo cämic, ri cꞌo 
ojer, ri xukujeꞌ cäpe na.

Ri apóstol Juan xril ri Cristo nimarisam chi u kꞌij
9 In waꞌ ri Juan, in iwachalal ri tajin quinrik cꞌäx junam iwucꞌ ix. 

Yoꞌm cꞌu chwe rumal ri Jesucristo chi quinchajij paciencia, jeꞌ jas ri 
yoꞌm chiwe ix. Je riꞌ junam cujecꞌol na chilaꞌ jawijeꞌ ri cätakan wi ri 
Dios. Ri in, in ajpacheꞌ, in cꞌo pa jun alaj chꞌäkap ulew, Patmos u biꞌ, ri 
cꞌo pa ri mar, xa rumal ru tzijoxic ru Lokꞌ Pixab ri Dios ri xukꞌalajisaj ri 
Jesucristo. 10 Xcꞌulmataj pa jun kꞌij domingo (ri cäbix “u kꞌij ri Kajaw” 
che) chi xchaptaj ri wanimaꞌ rumal ru chukꞌab ri Lokꞌalaj Espíritu. Teꞌ 
xinto cꞌo Jun ri sibalaj co xchꞌaw lok chwij, jeꞌ ta ne ru chꞌabal jun tun. 
11 Ri xchꞌawic, je waꞌ xubij: Ri in, in jeꞌ jas ri nabe letra xukujeꞌ ri qꞌuisbal 
letra re ri alfabeto, ri “A” rucꞌ ri “Z”. In cꞌut ri chaplebal, in riꞌ ri qꞌuisbal 
re ronojel. Chatzꞌibaj pa jun wuj ri cawilo, te cꞌu riꞌ catak bi chque ri 
kachalal cojonelab ri e cꞌo pa tak ri wukub tinimit ri e cꞌo pa Asia, ri 
tinimit Éfeso, ri Esmirna, ri Pérgamo, ri Tiatira, ri Sardis, ri Filadelfia, 
xukujeꞌ ri tinimit Laodicea, —xcha riꞌ chwe.

12 Xincaꞌy cꞌu chwij che rilic jachin ri xchꞌawic. Aretak je waꞌ xinbano, 
xinwil wukub u tacꞌalibal cantela re kꞌän puak. 13 Te cꞌu riꞌ pa qui 
niqꞌuiajal ri wukub u tacꞌalibal cantela xinwil Jun ri junam rucꞌ ru cꞌojol 
jun winak. U cojom cꞌu jun atzꞌiak ri copan cꞌä chukul rakan, ximital cho 
u cꞌux rucꞌ jun pas re kꞌän puak. 14 Ri u wiꞌ are sibalaj sakloloj jeꞌ jas ri 
chꞌajchꞌoj rismal chij, junam jas ri sak tew. Ri u wakꞌäch cꞌut, quenicowic 
jeꞌ jas ri u xak kꞌakꞌ. 15 Ri rakan quejuluwic junam jas ri chꞌichꞌ bronce 
ri porom pa horno, ri chꞌajchꞌobisam cꞌut. Ri cächꞌawic are junam rucꞌ ri 
qui chojojem qꞌuia nimak tak jaꞌ. 16 Rucꞌam ri Areꞌ wukub chꞌimil pa ru 
wiquiäkꞌab, elinak cꞌu lok jun machete pu chiꞌ ri tꞌistꞌic u wiꞌ ri xukujeꞌ 
quieb u pu chiꞌ. Ru palaj sibalaj cäjuluwic jeꞌ jas ru juluwem ri kꞌij aretak 
man cꞌo tä jubikꞌ ri sutzꞌ cho ri caj.

17 Aretak xinwilo, xintzak chuwäch jeꞌ ta ne ri xincämic. Ri Areꞌ cꞌut 
xuya ru wiquiäkꞌab pa nu wiꞌ, te cꞌu riꞌ xubij chwe: ¡Maxej awib! In riꞌ 
ri nabe, in riꞌ ri qꞌuisbal re ronojel. 18 Ri in, in cꞌaslic. Pune xincämic, 
in cꞌasal chic cämic, man cꞌo tä cꞌu u qꞌuisic ri nu cꞌaslemal. Pa nu kꞌab 
cꞌo wi ri lawe re ri cämical xukujeꞌ ri lawe re ri cꞌolibal ri e cꞌo wi ri 
cäminakib. 19 Chatzꞌibaj baꞌ ri awilom, xukujeꞌ ri cꞌo chanim ri tajin 
cawilo. Chatzꞌibaj xukujeꞌ ronojel ri cäbantaj na aretak e ocꞌowinak chi 
waꞌ we riꞌ. 20 Are waꞌ ri quel cubij ri tijonic ri man etamtal taj chquij 
ri wukub chꞌimil ri xawilo ri wucꞌam pa ri nu wiquiäkꞌab, xukujeꞌ 
ri wukub u tacꞌalibal cantela re kꞌän puak: Ri wukub chꞌimil e areꞌ 

APOCALIPSIS 1

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



552

 

a 1:20 Ri tzij “cꞌamal qui be” are waꞌ ri tzij “ángel” pa castellano. 

cäquiqꞌuexwächij ri cꞌamal tak qui be a ri kachalal cojonelab ri e cꞌo pa ri 
wukub tinimit re Asia. Are cꞌu ri wukub u tacꞌalibal cantela e are tak waꞌ 
ri kachalal cojonelab ri e cꞌo pa ri wukub tinimit, —xcha ri Areꞌ chwe.

Waral cäkil wi ri tzij ri xtzꞌibax bi chque ri kachalal 
cojonelab ri e cꞌo pa ri tinimit Éfeso

2  1 Te cꞌu riꞌ xubij: Chatzꞌibaj bi waꞌ we tzij riꞌ che ri cꞌamal qui be ri 
kachalal cojonelab ri e cꞌo pa ri tinimit Éfeso: “Ri Jun ri rucꞌam ri 

wukub chꞌimil pa ru wiquiäkꞌab, ri cäbin chquixol ri wukub u tacꞌalibal 
cantela re kꞌän puak, jeꞌ cubij waꞌ: 2 Ri in wetam ronojel ri tajin cabano, 
wetam chi sibalaj tajin catchacunic, xukujeꞌ chi cachajij paciencia pa 
ronojel. Wetam chi man cacochꞌ tä a wäch chque ri itzel tak winak. 
Wetam chi kas awilom ri qui cꞌaslemal ri winak ri cäcaꞌn che quib chi 
e apóstoles, man kas e areꞌ tä cꞌut. Awilom cꞌut chi xak e banal tak tzij. 
3 Pune a rikom cꞌäx, a chajim paciencia. Pune nim ri chac a banom rumal 
wech in, man at cosinak taj. 4 Cꞌo cꞌu ri tajin quinwil chawij, chi man jeꞌ 
tä chi ri nu lokꞌal chawäch jas ri nabe. 5 Chnaꞌtaj baꞌ chawe jawijeꞌ ri at 
kajinak wi, chaqꞌuexa cꞌu ra chomanic, chaqꞌuexa rawanimaꞌ. Chachaplej 
chi na ri tajin caban nabe. We ta man jeꞌ caban waꞌ, chanim quineꞌ che 
awilic, quinwesaj na ru tacꞌalibal a cantela pa ru cꞌolibal we ta mat at 
tzelejinak rucꞌ ri Dios. 6 Pune je riꞌ, utz quinwil ri tajin cabano chi tzel 
cawil wi ri cäcaꞌn ri juleꞌ winak nicolaítas. Ri in xukujeꞌ quinwetzelaj 
u wäch ri tajin cäcaꞌno. 7 Apachin ri u jiquibam ranimaꞌ chutatabexic 
ri nu tzij, chutatabej ri cubij ri Lokꞌalaj Espíritu chque tak ri kachalal 
cojonelab: Jachin ri cächꞌacan puwiꞌ ri itzel, quinya na re ru wäch ri 
cheꞌ re cꞌaslemal ri cꞌo pa ri jeꞌlalaj cꞌolibal jawijeꞌ cꞌo wi ri Dios ri cäbix 
“Paraíso” che,” —cächa riꞌ.

Waral cäkil wi ri tzij ri xtzꞌibax bi chque ri kachalal 
cojonelab ri e cꞌo pa ri tinimit Esmirna

8 Chatzꞌibaj bi we tzij riꞌ xukujeꞌ che ri cꞌamal qui be ri kachalal 
cojonelab ri e cꞌo pa ri tinimit Esmirna: “Ri Jun ri cꞌo nabe, ri xukujeꞌ are 
ri qꞌuisbal, ri xcäm na canok, te cꞌu riꞌ xcꞌastaj chquixol ri cäminakib, jeꞌ 
cubij waꞌ: 9 In wetam chi tajin carik cꞌäx, wetam chi at mebaꞌ, pune ta ne 
we ta cäbix ri kas tzij, at kꞌinom. Wetam chi catyokꞌ cumal ri winak ri 
cäquibij chi e aj Israel. Man e aj Israel tä cꞌut, xane e jun comon winak 
ri e rech ri Satanás. 10 Maxej awib rumal ri cꞌäx ri carik na. ¡Tampeꞌ! Ri 
Itzel cuban na chi e cꞌo jujun chiwe ri queboc pa cheꞌ che rilic we kas tzij 
iwonojel ix, ix cojonelab. Lajuj kꞌij cäban na cꞌäx chiwe. Chatakej baꞌ ri 
cojonic cꞌä catcäm na. Ri in cꞌut quinya na ri cꞌaslemal chawe che tojbal 

b 2:17 “Maná”: Are ri wa ajchicaj tzukubal que ri winak aj Israel aretak xebin pa tak ri 
juyub ri quetzꞌinowic. 

awe jeꞌ ta ne are jun corona ri cacoj chajolom. 11 Apachin ri u jiquibam 
ranimaꞌ chutatabexic ri nu tzij, chutatabej ri cubij ri Lokꞌalaj Espíritu 
chque tak ri kachalal cojonelab: Jachin ri cächꞌacan na puwiꞌ ri itzel man 
curik tä na cꞌäx rumal ri ucab cämical,” —cächa ri Areꞌ.

Waral cäkil wi ri tzij ri xtzꞌibax bi chque ri kachalal 
cojonelab ri e cꞌo pa ri tinimit Pérgamo

12 Chatzꞌibaj bi we tzij riꞌ xukujeꞌ che ri cꞌamal qui be ri kachalal 
cojonelab ri e cꞌo pa ri tinimit Pérgamo: “Ri Jun ri rucꞌam ri machete 
tꞌistꞌic u wiꞌ, ri quieb u pu chiꞌ, jeꞌ cubij waꞌ: 13 Ri in wetam ronojel ri 
tajin cabano, xukujeꞌ wetam chi at cꞌo chilaꞌ jawijeꞌ ri cätakan wi ri 
Satanás. Pune je riꞌ tajin catakej nu patänixic, at cojoninak chwe, man 
xaya tä cꞌu can ri a cojonic aretak xcämisax ri Antipas ri patänil we ri 
jicom ranimaꞌ chilaꞌ pa ri tinimit jawijeꞌ cätakan wi ri Satanás. 14 Cꞌo 
cꞌu ri man utz taj ri tajin quinwil chawij, chi e cꞌo jujun winak awucꞌ 
ri man cäcaj taj cäquiya can ru tijonic ri tat Balaam ri xucoj u cꞌux ri 
tat Balac rech queutakchiꞌj ri winak aj Israel che mac chutijic ri yoꞌm 
chquiwäch tak tiox ri xa e banom cumal winak, xukujeꞌ chubanic que 
jas ri cäcaꞌn ri tzꞌiꞌ ri xak cäquirik quib, man cꞌo tä qui pixab. 15 Xukujeꞌ 
e cꞌo jujun winak awucꞌ ri man cäcaj taj cäquiya can ri qui tijonic ri juleꞌ 
winak nicolaítas, ri tzel quinwil wi. 16 Rumal riꞌ chaqꞌuexa ri awanimaꞌ, 
chaqꞌuexa ri a chomanic. We ta mat jeꞌ caban waꞌ, chanim quinopan 
na iwucꞌ, quinchꞌojin na cucꞌ ri winak riꞌ rucꞌ ri machete ri quel pa nu 
chiꞌ. 17 Apachin ri u jiquibam ranimaꞌ chutatabexic ri nu tzij, chutatabej 
ri cubij ri Lokꞌalaj Espíritu chque tak ri kachalal cojonelab: Jachin ri 
cächꞌacan puwiꞌ ri itzel quinya na re ri maná b ri cꞌuꞌtalic, xukujeꞌ quinya 
na che ri areꞌ jun alaj sak abaj ri tzꞌibtal wi jun cꞌacꞌ biꞌaj, ri man cꞌo tä 
jun etamaninak, xane xak xuwi ri cäcꞌamowic,” —cächa riꞌ.

Waral cäkil wi ri tzij ri xtzꞌibax bi chque ri kachalal 
cojonelab ri e cꞌo pa ri tinimit Tiatira

18 Chatzꞌibaj bi we tzij riꞌ xukujeꞌ che ri cꞌamal qui be ri kachalal 
cojonelab ri e cꞌo pa ri tinimit Tiatira: “Ru Cꞌojol ri Dios, ri cänicow ru 
wakꞌäch jeꞌ jas ri u xak kꞌakꞌ, ri xukujeꞌ quejuluw ri rakan junam rucꞌ ri 
chꞌichꞌ bronce ri chꞌajchꞌobisam, jeꞌ cubij waꞌ: 19 Ri in wetam ronojel ri 
tajin cabano, wetam ri rutzil awanimaꞌ, wetam cꞌut chi cꞌo a cojonic, chi 
cachajij paciencia, xukujeꞌ chi tajin quinapatänij. Wetam cꞌut chi ri tajin 
caban cämic nim na chuwäch ri xaban can nabe. 20 Cꞌo cꞌu ri man utz taj 
ri tajin quinwil chawij: chi xak utz cawil wi cꞌo ri ixok Jezabel awucꞌ, 

ri cubij chi cukꞌalajisaj tzij ri yoꞌm che rumal ri Dios, ri queusub cꞌu ri 
patänil tak we rucꞌ ri tijonic ri cuya chque rech cäcaꞌn que jas ri cäcaꞌn 
ri tzꞌiꞌ ri xak cäquirik quib, man cꞌo tä qui pixab. Ri areꞌ cubij chque chi 
cuyaꞌ cäquitij que ri wa ri yoꞌm chquiwäch tak tiox ri xa e banom cumal 
winak. 21 Ri in xak weyeꞌm chi cuqꞌuex u chomanic, cuqꞌuex cꞌu ranimaꞌ 
we ixok riꞌ. Man craj tä cꞌut cuya can u banic ri nimalaj mac ri tajin 
cubano. 22 Ri in quintak na bi jun cꞌäxalaj yabil chrij we ixok riꞌ, xukujeꞌ 
quinban na chi sibalaj cäquirik na cꞌäx ri tajin cäcaꞌn ri nimalaj mac rucꞌ 
we ixok riꞌ we ri e areꞌ man cäquiya tä can u banic ri mac ri tajin cuban ri 
ixok. 23 Ri ral ri ixok queincämisaj na, je riꞌ conojel ri kachalal cojonelab 
cäquetamaj na chi in wetam ri qui chomanic ri winak xukujeꞌ ri cꞌo pa 
canimaꞌ. Quinya cꞌu na chiwe chijujunal ri tojbal re ronojel ri i banom. 
24 Are cꞌu ri niqꞌuiaj iwachalal chic ri e cꞌo pa Tiatira, ri ix ri man quitakej 
tä we tijonic riꞌ, ri man cꞌo tä iwetamam chrij ru tijonic ri Satanás ri man 
etamtal taj ri cäquibij ri niqꞌuiaj chi sibalaj cꞌäx u chꞌobic waꞌ, quinbij 
chiwe chi man cꞌo tä chi na jas jun ekaꞌn chic quinya na chiwij. 25 Kas utz 
baꞌ chibana chucꞌolic ri cꞌo iwucꞌ cꞌä quinopan na iwucꞌ. 26 Jachin tak ri 
quechꞌacan na puwiꞌ ri itzel, ri xukujeꞌ cäquitakej u banic jachique ri cwaj 
chi cäbanic cꞌä chuqꞌuisbal ronojel, quinya na takanic pa qui kꞌab pa qui 
wiꞌ conojel qui wäch winak ri e cꞌo cho ruwächulew. 27 Jeꞌ jas ri in yoꞌm 
takanic pa nu kꞌab rumal ri nu Tat, quetakan cꞌu na pa qui wiꞌ conojel qui 
wäch winak rucꞌ jun vara re chꞌichꞌ, quequipaxij cꞌu na jeꞌ ta ne chi e tꞌuy 
re ulew. 28 Xukujeꞌ quinya na ri chꞌimil re ri u sakiribal chque. 29 Apachin 
ri u jiquibam ranimaꞌ chutatabexic ri nu tzij, chutatabej ri cubij ri Lokꞌalaj 
Espíritu chque tak ri kachalal cojonelab,” —cächa ri Areꞌ.

Waral cäkil wi ri tzij ri xtzꞌibax bi chque ri kachalal 
cojonelab ri e cꞌo pa ri tinimit Sardis

3  1 Chatzꞌibaj bi we tzij riꞌ xukujeꞌ che ri cꞌamal qui be ri kachalal 
cojonelab ri e cꞌo pa ri tinimit Sardis: “Ri Jun ri cꞌo ri wukub 

espíritus rech ri Dios rucꞌ, xukujeꞌ ri rucꞌam ri wukub chꞌimil, jeꞌ cubij 
waꞌ: Ri in wetam ronojel ri tajin cabano. Pune elinak u tzijol chi at cꞌaslic, 
at cäminak cꞌut pa ri a mac. 2 Chatcꞌastajok, chabana ru banic ri cꞌä cꞌo 
awucꞌ ri xa jubikꞌ man cäsach u wäch. Wilom cꞌut ri tajin cabano chi man 
jicom tä riꞌ cho ri nu Dios. 3 Chnaꞌtaj chawe ri tijonic ri a tom. Chatakej 
jas ri cubij, chaqꞌuexa ri awanimaꞌ, chaqꞌuexa cꞌu ri a chomanic. We man 
catcꞌastajic, quinopan na awucꞌ jeꞌ jas jun elakꞌom, man awetam tä cꞌut 
jachique hora quinopanic. 4 Pune je riꞌ e cꞌo cꞌu jujun winak chilaꞌ pa 
Sardis ri man qui tzꞌilom tä ri catzꞌiak, xane chꞌajchꞌoj ri canimaꞌ. E are 
tak waꞌ quebin na junam wucꞌ, qui cojom sak catzꞌiak rumal chi takal waꞌ 
chque. 5 Jachin tak ri quechꞌacan na puwiꞌ ri itzel cäquicoj na sak catzꞌiak. 
Man quinchup tä cꞌu ri qui biꞌ pa ri wuj re cꞌaslemal, xane quinkꞌalajisaj 

na ri qui biꞌ chuwäch ri nu Tat, xukujeꞌ chquiwäch ri ángeles ri e cꞌo rucꞌ. 
6 Apachin ri u jiquibam ranimaꞌ chutatabexic ri nu tzij, chutatabej ri cubij 
ri Lokꞌalaj Espíritu chque tak ri kachalal cojonelab,” —cächa riꞌ.

Waral cäkil wi ri tzij ri xtzꞌibax bi chque ri kachalal 
cojonelab ri e cꞌo pa ri tinimit Filadelfia

7 Chatzꞌibaj bi we tzij riꞌ xukujeꞌ che ri cꞌamal qui be ri kachalal 
cojonelab ri e cꞌo pa ri tinimit Filadelfia: “Ri Jun ri sibalaj lokꞌ ri cubij 
ri kas tzij, ri cꞌo ri lawe rucꞌ rech ri ka mam David ri nim takanel, ri 
aretak cujak ri porta man cꞌo tä jun cäcowin chutzꞌapixic, aretak cꞌu 
cutzꞌapij waꞌ man cꞌo tä jun cäcowin chujakic, jeꞌ cubij waꞌ: 8 Ri in wetam 
ronojel ri tajin cabano. Nu yoꞌm cꞌu jun porta chawäch ri jaktalic, ri 
man cꞌo tä jun cäcowinic cutzꞌapij. Pune baꞌ xa jubikꞌ ri a chukꞌab cꞌolic, 
a nimam ri nu tzij, man catqꞌuixtaj tä cꞌu chubixic chi at cojoninak 
chwe. 9 ¡Chatampeꞌ! Are cꞌu ri jun comon winak ri e rech ri Satanás, ri 
banal tak tzij riꞌ ri cäquibij chi kas e aj Israel, pune man kas tzij tä riꞌ, 
ri in quinbano chi ri e areꞌ quebeꞌ na, quexuqui cꞌu na chawäch rech 
cäquetamaj chi at lokꞌ chnuwäch. 10 A nimam ri nu takanic chi rajwaxic 
cachajij paciencia, rumal cꞌu riꞌ catintoꞌ na chuwäch ri nimalaj cꞌäxcꞌol 
ri cäpe na pa qui wiꞌ conojel ri winak cho we uwächulew che rilic we 
utz o man utz taj ri cäcaꞌno. 11 Chanim quinopan na. Kas utz baꞌ chabana 
chucꞌolic ri cꞌo awucꞌ rech man cꞌo tä jun cämajow ri tojbal awe. 12 Jachin 
tak ri quechꞌacan na puwiꞌ ri itzel, queincoj na che rakan ja pa ri nimalaj 
rachoch ri nu Dios. Man cäpe tä cꞌu ri kꞌij ri quebel na chilaꞌ. Quintzꞌibaj 
cꞌu na ru biꞌ ri nu Dios chquij, xukujeꞌ ru biꞌ ru tinimit ri nu Dios, ri cꞌacꞌ 
Jerusalén ri cäkaj na lok chilaꞌ chicaj rucꞌ ri nu Dios. Xukujeꞌ quintzꞌibaj 
na ri cꞌacꞌ nu biꞌ chquij. 13 Apachin ri u jiquibam ranimaꞌ chutatabexic 
ri nu tzij, chutatabej ri cubij ri Lokꞌalaj Espíritu chque tak ri kachalal 
cojonelab,” —cächa ri Areꞌ.

Waral cäkil wi ri tzij ri xtzꞌibax bi chque ri kachalal 
cojonelab ri e cꞌo pa ri tinimit Laodicea

14 Chatzꞌibaj bi we tzij riꞌ xukujeꞌ che ri cꞌamal qui be ri kachalal 
cojonelab ri e cꞌo pa ri tinimit Laodicea: “Ri Jun ri ajchakꞌel ri Kas Tzij, 
ri kꞌalajisanel ri jicom ranimaꞌ chubixic ri kas tzij, ri Jun ri xcoj rumal ri 
Dios chubanic ronojel ri cꞌolic, jeꞌ cubij waꞌ: 15 Ri in wetam ronojel ri tajin 
cabano, wetam chi man kas tä jorobinak ra wanimaꞌ, xukujeꞌ chi man kas 
tä mikꞌinak. Are ta cwaj in chi kas ta at jorobinak o kas ta at mikꞌinak. 
16 Rumal cꞌu rech chi xak sakliꞌl ri awanimaꞌ, man are tä joron, man are 
tä cꞌu cꞌatän, xa catinwupij na lok pa nu chiꞌ. 17 Ri at cabij chi at kꞌinom, 
chi a rikom utzil. Cabij chi man cꞌo tä jas rajwaxic chawe. Man canaꞌ tä 
cꞌu pa rawanimaꞌ chi sibalaj cꞌäx ri a bantajic. ¡Tokꞌob a wäch! Man cꞌo tä 

c 4:3 Conojel ri abaj ri quebix waral, e areꞌ abaj waꞌ ri pakal cajil. 

ri catel wi, at mebaꞌ, at moy, xukujeꞌ at chꞌanalic. 18 Rumal riꞌ catinpixbaj 
chi chalokꞌo awe ri kꞌän puak ri cꞌo wucꞌ, ri banom chꞌajchꞌoj che pa kꞌakꞌ 
rech kas tzij at kꞌinom. Xukujeꞌ chalokꞌo awe ri sak atzꞌiak ri cꞌo wucꞌ 
rech cacojo, je riꞌ cächꞌuktaj ri awij ri chꞌanalic ri xa cäresaj a qꞌuixbal. 
Xukujeꞌ chalokꞌo awe ri cunabal ri cꞌo wucꞌ ri cucunaj ri a wakꞌäch 
rech catcowinic catcaꞌyic. 19 Ri in queinyajo xukujeꞌ quincꞌäjisaj qui 
wäch conojel ri e lokꞌ chnuwäch. Chatoc baꞌ il, chaqꞌuexa ri awanimaꞌ, 
chaqꞌuexa cꞌu ri a chomanic. 20 ¡Chatampeꞌ! Ri in tajin quinchꞌaw chiꞌ ri 
uchija, xak cꞌu in tacꞌal chilaꞌ. Jachin ri cuto chi quinchꞌawic, cujak cꞌu 
ri uchija, quinoc na rucꞌ pa ja, quinwiꞌ na junam rucꞌ, ri areꞌ cꞌut cäwiꞌ 
na junam wucꞌ in. 21 Jachin tak ri quechꞌacan na puwiꞌ ri itzel, quinya na 
chque chi quetꞌuyi wucꞌ pa ri jeꞌlalaj nu tꞌuyulibal, jeꞌ jas ri in xinchꞌacan 
puwiꞌ ri itzel, xintꞌuyi cꞌu rucꞌ ri nu Tat pa ri jeꞌlalaj u tꞌuyulibal ri Areꞌ. 
22 Apachin ri u jiquibam ranimaꞌ chutatabexic ri nu tzij, chutatabej ri 
cubij ri Lokꞌalaj Espíritu chque tak ri kachalal cojonelab,” —xcha cꞌu ri 
Areꞌ.

Waral cäkil wi ri kꞌijilanic ri cäban chilaꞌ chicaj

4  1 Aretak xbantaj ronojel waꞌ, teꞌ xinwilo cꞌo jun porta jaktal pa ri 
caj, te cꞌu riꞌ xinta ri Jun ri xinuchꞌabej lok nabe ri jeꞌ ta ne u chꞌabal 

jun nimalaj tun, xubij cꞌu chwe: Chatpakal lok je waꞌ, quincꞌut cꞌu na 
chawäch ri rajwaxic cäbantaj na aretak e bantajinak chi ronojel waꞌ we 
riꞌ, —xcha chwe.

2 Chanim cꞌut xchaptaj ri wanimaꞌ rumal ru chukꞌab ri Lokꞌalaj 
Espíritu. Teꞌ xinwilo cꞌo jun jeꞌlalaj tꞌuyulibal cojom pa ri caj. Cꞌo cꞌu Jun 
tꞌuyul chilaꞌ. 3 Ri Jun ri tꞌuyul pa ri jeꞌlalaj tꞌuyulibal riꞌ jeꞌ u bantajic 
jas jun jeꞌlalaj abaj re jaspe, c o junam rucꞌ jun abaj re cornalina ri 
sibalaj cäjuluwic. Cꞌo jun räxquiäkꞌab ri sibalaj cäjuluwic chrij ri jeꞌlalaj 
tꞌuyulibal jeꞌ jas jun abaj re esmeralda. 4 Xukujeꞌ chrij ri jeꞌlalaj tꞌuyulibal 
riꞌ e cꞌo chi juwinak quiejeb jeꞌlalaj tak tꞌuyulibal chic ri e tꞌuyutꞌoj wi 
juwinak quiejeb cꞌamal tak qui be ri cojonelab. Ri tataꞌib qui cojom sak 
catzꞌiak, cꞌo jujun corona re kꞌän puak chquijolom. 5 Che ri nabe jeꞌlalaj 
tꞌuyulibal quel lok caypaꞌ, wojojem, xukujeꞌ quiäkulja. Chuwäch ri 
jeꞌlalaj tꞌuyulibal e cꞌo wukub chäj ri quenicowic. E are cꞌu waꞌ ri wukub 
espíritus rech ri Dios. 6 Chuwäch ri jeꞌlalaj tꞌuyulibal xukujeꞌ cꞌo jun mar 
ri jeꞌ ta ne vidrio ri cuyaꞌ cäcaꞌy jun chupam.

Pu niqꞌuiajal ronojel, jawijeꞌ cꞌo wi ri jeꞌlalaj tꞌuyulibal xukujeꞌ chrij 
ri tꞌuyulibal e cꞌo quiejeb ri jeꞌ quepe ángeles, ri cꞌo qꞌuia qui wakꞌäch 
chquiwäch xukujeꞌ chquij. 7 Ri nabe chque jeꞌ cäpe jun coj. Ri ucab jeꞌ 
cäpe jun amaꞌ wacäx. Ri urox junam u caꞌyebal rucꞌ jun winak. Ri ucaj jeꞌ 

d 5:5 “Ri Coj rech ru tinimit ri Judá” are jun chque ru biꞌ ri Cristo, o ri Mesías ri xyiꞌ che 
ojer. 

cäpe jun nimalaj xic ri tajin cärapapic. 8 Ri quiejeb awaj cꞌo wakib qui xicꞌ 
chquijujunal, nojinak cꞌu ri rij xukujeꞌ ri u xeꞌ ri qui xicꞌ che wakꞌächaj. 
Pakꞌij chi chakꞌab man quetäni tä chubixic:

Lokꞌalaj Dios, lokꞌalaj Dios, lokꞌalaj
Dios,

ri Kajaw Dios ri cꞌo ronojel u wäch chukꞌab rucꞌ,
ri cꞌo ojer, ri cꞌo cämic,

ri xukujeꞌ cäpe na,
—quecha riꞌ.

9 Amakꞌel aretak ri quiejeb ri jeꞌ quepe ángeles cäquinimarisaj u kꞌij, 
cäquiya u kꞌij, cäquiya cꞌu maltioxinic che ri Jun ri tꞌuyul pa ri jeꞌlalaj 
tꞌuyulibal ri xak tajin wi cꞌasal pa tak ri kꞌij ri junab ri quepetic, 10 are 
chiꞌ quexuqui ri juwinak quiejeb cꞌamal tak qui be ri cojonelab chuwäch 
ri Jun ri cꞌo pa ri jeꞌlalaj tꞌuyulibal, cäquesaj ri qui corona chuwäch ri 
tꞌuyulibal, cäquikꞌijilaj cꞌut, cäquibij:
 11 Kajaw xukujeꞌ ka Dios,

takalic chi cänimarisax kꞌij la,
chi cäyiꞌ kꞌij la, chi cäbix che la

chi cꞌo nimalaj chukꞌab la
rumal chi lal banowinak la

ronojel ri cꞌolic,
xak cꞌu rumal ri rayibal la e cꞌolic

xukujeꞌ xebanic,
—quecha ri e areꞌ.

Waral cäkil wi ri jun botom wuj ri xusol ri Alaj Chij

5  1 Te cꞌu riꞌ xinwilo chi ri Jun ri tꞌuyul pa ri jeꞌlalaj tꞌuyulibal rucꞌam 
jun botom wuj pa ru wiquiäkꞌab, ri tzꞌibtal rij xukujeꞌ ru pam. 

Tzꞌapim waꞌ rucꞌ wukub tꞌikbal. 2 Teꞌ xinwil jun ángel ri sibalaj cꞌo u 
chukꞌab ri co xurak u chiꞌ, xubij: ¿Jachin yaꞌtal che chi cuchꞌol apan ri 
tꞌikbal chrij ri botom wuj, cusol cꞌut? —xchaꞌ.

3 Man cꞌo tä cꞌu jun. Man cꞌo tä pa ri caj, man cꞌo tä cho ruwächulew, 
man cꞌo tä cꞌu chuxeꞌ ri ulew pa ri cꞌolibal ri e cꞌo wi ri cäminakib. Man 
cꞌo tä jun ri cäcowinic cusol ri botom wuj che rilic ri cꞌo chupam. 4 Ri in 
cꞌut sibalaj xinokꞌic rumal chi man xriktaj tä jun ri yaꞌtal che chi cusol 
ri botom wuj, cäril ri cꞌo chupam, cusiqꞌuij cꞌu u wäch. 5 Jun cꞌu chque ri 
cꞌamal tak qui be ri cojonelab xubij chwe: Matokꞌ chic. Chawilampeꞌ ri 
Coj rech ru tinimit ri Judá, d jun chque ri rachalaxic ri ka mam David ri 
nim takanel ojer. Ri Areꞌ chꞌacaninak puwiꞌ ronojel, rumal cꞌu riꞌ yaꞌtal 

che chi cuchꞌol apan ri wukub tꞌikbal chrij ri botom wuj, cusol cꞌu na waꞌ, 
—xcha chwe.

6 Te cꞌu riꞌ xinwil jun Alaj Chij pu niqꞌuiajal ronojel, jawijeꞌ cꞌo wi 
ri jeꞌlalaj tꞌuyulibal, chquixol ri quiejeb ri jeꞌ quepe ángeles, xukujeꞌ 
chquixol ri cꞌamal tak qui be ri cojonelab. Ri Alaj Chij riꞌ Are chacalic, 
pune cꞌo etal chrij chi xcämisaxic, xyiꞌ che sipanic cho ri Dios. Cꞌo wukub 
ru cꞌaꞌ, xukujeꞌ cꞌo wukub u wakꞌäch. Are cꞌu waꞌ ri wukub espíritus rech 
ri Dios ri e takom bi cho ronojel ruwächulew. 7 Ri Alaj Chij cꞌut, xkeb rucꞌ 
ri Jun chic ri tꞌuyul pa ri jeꞌlalaj tꞌuyulibal ri rucꞌam ri botom wuj pa ru 
wiquiäkꞌab. Xucꞌam cꞌu ri botom wuj pu kꞌab. 8 Aretak xucꞌam ri botom 
wuj, ri quiejeb ri jeꞌ quepe ángeles xukujeꞌ ri juwinak quiejeb cꞌamal tak 
qui be ri cojonelab xexuqui chuwäch ri Alaj Chij. Conojel cꞌo qui kꞌojom, 
arpa u biꞌ, xukujeꞌ cucꞌam jujun lak re kꞌän puak nojinak che incienso. Ri 
incienso are ri oración ri cäcaꞌn ri winak ri e rech ri Dios. 9 Xquibixoj cꞌu 
we cꞌacꞌ bix riꞌ:

Che la yaꞌtal wi ru cꞌamic ri botom wuj,
quechꞌol cꞌu la ri tꞌikbal chrij

rumal chi xcämisax la,
xyiꞌ cꞌu la che sipanic cho ri Dios.
Xujlokꞌ la rucꞌ ri quiqꞌuel la

chquixol conojel qui wäch winak
cho ronojel ruwächulew
rech uj rech chi ri Dios,
chquixol winak ri jalajoj quecaꞌyic,
ri jalajoj quechꞌawic,
chquixol cꞌu winak
ri jalajoj tak qui tinimit.

 10 Xujcoj la che nimak tak takanelab,
che sacerdotes chupatänixic ri ka Dios.

Cujtakan cꞌu na puwiꞌ ruwächulew.
11 Te riꞌ xincaꞌyic, xinta cꞌu ri qui chꞌabal qꞌuialaj tak ángeles ri qui 

sutim rij ri jeꞌlalaj tꞌuyulibal, qui sutim quij ri jeꞌ quepe ángeles, xukujeꞌ 
ri cꞌamal tak qui be ri cojonelab. Sibalaj e qꞌuia ri ángeles cꞌolic chi man 
queajilitaj taj. 12 Co xechꞌawic, xquibij:

Ri Alaj Chij ri xcämisaxic
ri xyiꞌ che sipanic cho ri Dios

takalic cäbix che chi cꞌo
u takanic puwiꞌ ronojel
xukujeꞌ chi cꞌo nimalaj u kꞌinomal,

chi cꞌo nimalaj u noꞌj,
xukujeꞌ chi cꞌo nimalaj u chukꞌab.

Takal cꞌut chi nim quil wi,

cäyiꞌ u kꞌij, xukujeꞌ cäkꞌijilaxic.
13 Te cꞌu riꞌ xinto xechꞌaw conojel ri e banom rumal ri Dios, ri e cꞌo pa 

ri caj, ri e cꞌo cho ruwächulew, ri e cꞌo chuxeꞌ ri ulew pa ri cꞌolibal ri e 
cꞌo wi ri cäminakib, ri e cꞌo pa ri mar, conojel cꞌu ri e cꞌo pa ri cajulew, 
xquibij cꞌut:

Che ri Jun ri tꞌuyul pa ri jeꞌlalaj tꞌuyulibal
xukujeꞌ che ri Alaj Chij,

chque ri e Areꞌ takal wi
chi cänimarisax qui kꞌij,
nim queil wi, cäyiꞌ qui kꞌij,
takal cꞌut cäbixic chi cꞌo nimalaj
qui chukꞌab puwiꞌ ronojel

amakꞌel pa tak ri kꞌij ri junab ri quepe na,
—xechaꞌ.

14 Are cꞌu ri quiejeb ri jeꞌ quepe ángeles xquibij: ¡Jeꞌ ta chel wi! —xecha riꞌ.
Ri juwinak quiejeb cꞌamal tak qui be ri cojonelab xexuquiꞌc, xquikꞌijilaj 

ri Jun ri man cꞌo tä u cämic pa tak ri kꞌij ri junab ri quepetic.

Waral cäkil wi chi ri Alaj Chij cuchap qui chꞌolic ri wukub tꞌikbal

6  1 Te cꞌu riꞌ xinwil ri Alaj Chij xuchꞌol apan ri nabe chque ri wukub 
tꞌikbal. Xinta cꞌut xchꞌaw jun chque ri quiejeb ri jeꞌ quepe ángeles. 

Ru chꞌabal junam rucꞌ jun quiäkulja, xubij cꞌut: ¡Tasaꞌj, chawilampeꞌ! —
xcha chwe.

2 Xincaꞌyic, xinwil cꞌu jun quiej sak rij, ri jun ri quiejeninak chrij 
rucꞌam jun qꞌuiäkbal chꞌab pu kꞌab. Te cꞌu riꞌ xyiꞌ jun u corona. Xel cꞌu bi 
chuchꞌaquic ronojel, xutakej cꞌu chꞌacanic.

3 Aretak ri Alaj Chij xuchꞌol chi apan ri ucab tꞌikbal, xinto xchꞌaw ri 
ucab chque ri jeꞌ quepe ángeles, xubij: ¡Tasaꞌj, chawilampeꞌ! —xcha chwe.

4 Xel lok jun quiej chic, quiäk rij. Are cꞌu ri jun ri quiejeninak chrij xyiꞌ 
takanic pu kꞌab che resaxic ri utzil chquixol ri winak cho ruwächulew, 
rech cäquicämisala quib. Xyiꞌ cꞌu jun nimalaj machete che.

5 Aretak ri Alaj Chij xuchꞌol chi apan ri urox tꞌikbal, xinto xchꞌaw ri 
urox chque ri jeꞌ quepe ángeles, xubij: ¡Tasaꞌj, chawilampeꞌ! —xcha chwe.

Xincaꞌyic, xinwil cꞌu jun quiej kꞌek rij, ri jun ri quiejeninak chrij rucꞌam 
jun pajbal pu kꞌab. 6 Te cꞌu riꞌ xinto cꞌo jun ri xchꞌaw lok chquixol ri 
quiejeb ri jeꞌ quepe ángeles, xubij: Xa rajil quieb libra trico, xa rajil wakib 
libra cebada, ri puak ri cuchꞌac jun ajchac che ri jun kꞌij. Xak baꞌ maban 
cꞌäx che ri aceite o ri vino, —xchaꞌ.

7 Aretak ri Alaj Chij xuchꞌol chi apan ri ucaj tꞌikbal, xinto xchꞌaw ri ucaj 
chque ri jeꞌ quepe ángeles, xubij: ¡Tasaꞌj, chawilampeꞌ! —xcha chwe.

8 Xincaꞌyic, teꞌ xinwil jun quiej kꞌän rij, ri jun ri quiejeninak chrij, 
“Cämical” u biꞌ, ternetal cꞌu rumal jun ri cuqꞌuexwächij ri qui cꞌolibal ri 

cäminakib (ri cäbix “Hades” che). Te cꞌu riꞌ xyiꞌ takanic pu kꞌab puwiꞌ ri 
ucaj u tzꞌakatil ruwächulew rech queucämisaj ri winak rucꞌ chꞌoj, rucꞌ 
wiꞌjal, rucꞌ yabil, xukujeꞌ cucꞌ cꞌanalaj tak awaj aj pa tak juyub.

9 Aretak ri Alaj Chij xuchꞌol chi apan ri uroꞌ tꞌikbal, xinwil ri canimaꞌ ri 
cojonelab ri xecämisax rumal ru tzijoxic ru Lokꞌ Pixab ri Dios, e cꞌolotal 
cꞌu chuxeꞌ ri taꞌbal tokꞌob. 10 Ri e areꞌ co xechꞌawic, xquibij: Kajaw, lokꞌalaj 
ka Dios ri jicom animaꞌ la, ¿jampaꞌ cäkꞌat la tzij pa qui wiꞌ ri winak 
ajuwächulew ri xujquicämisaj, cäya cꞌu la rajil u qꞌuexel ri ka cämical 
chque? —xechaꞌ.

11 Te cꞌu riꞌ xyiꞌ jujun sak qui kꞌuꞌ chquijujunal, xbix chque chi 
queuxlan chi na quieb oxib kꞌij cꞌä cätzꞌakat na ri cajilbalil ri cachalal ri 
quecämisax na rumal ru patänixic ri Cristo, junam jas ri e areꞌ.

12 Aretak ri Alaj Chij xuchꞌol chi apan ri uwak tꞌikbal, xincaꞌyic, teꞌ 
xinwilo xuban jun nimalaj cäbrakan. Ri kꞌij cꞌut xuban kꞌek ru wäch jeꞌ 
jas jun kꞌek atzꞌiak, ri icꞌ xuban quiäk ru wäch jeꞌ ta ne quicꞌ. 13 Ri chꞌimil 
cho ri caj xetzak lok puwiꞌ ri ulew, jas cuban ri u cheꞌal higos quetzak lok 
ri räx tak u wäch aretak cäslabisax rumal jun nimalaj quiäkikꞌ. 14 Ri caj 
xsach u wäch jas cuban jun wuj aretak cucꞌol rib, conojel cꞌu tak ri juyub, 
xukujeꞌ conojel ri chꞌakatak tak ulew ri e cꞌo pa ri mar xqꞌuextaj tak ri 
qui cꞌolibal. 15 Ri nimak tak takanelab cho ruwächulew, xukujeꞌ ri nimak 
qui banic, ri kꞌinomab, ri qui nimakil soldados, ri winak ri cꞌo nimalaj 
quekleꞌn, ri winak patäninelab xukujeꞌ ri winak ri man e cꞌo tä pu kꞌab 
jun patrón, conojel xquicꞌuꞌ quib pa tak ri pec, xol tak ri nimak tak abaj 
ri e cꞌo pa tak ri juyub. 16 Xquibij cꞌu chque tak ri juyub xukujeꞌ chque ri 
nimak tak abaj: Chixtzak lok chkij, chujicꞌuꞌ chuwäch ri Jun ri tꞌuyul pa 
ri jeꞌlalaj tꞌuyulibal, xukujeꞌ chuwäch ri nimalaj cꞌäjisabal ka wäch ri cäpe 
rumal ri Alaj Chij, —xechaꞌ.

17 Xopan cꞌu ri nimalaj kꞌij rech cäcꞌäjisax ka wäch. ¿Jachin ta cꞌu lo 
cäcowinic cuchꞌijo? —xechaꞌ.

Cäcoj quetal chucrusil ri qui palaj ri jun ciento 
rucꞌ cawinak quiejeb mil winak aj Israel

7  1 Aretak xbantaj waꞌ, teꞌ xinwil quiejeb ángeles ri e tacꞌatoj pa ri 
quiejeb u tzaꞌm ruwächulew, ri qui kꞌatem ri quiejeb quiäkikꞌ rech 

man cꞌo tä chi quiäkikꞌ cuban puwiꞌ ri ulew o puwiꞌ ri mar o pa qui wiꞌ 
tak ri cheꞌ. 2 Xukujeꞌ xinwil jun ángel chic ri petinak chrelbal kꞌij, rucꞌam 
ri tꞌikbal ri yoꞌm che rumal ri cꞌaslic Dios. We ángel riꞌ co xchꞌaw apan 
chque ri quiejeb ángeles ri yoꞌm takanic pa qui kꞌab chubanic cꞌäx che ri 
ulew xukujeꞌ che ri mar. Xubij chque: 3 Miban na cꞌäx che ri ulew, miban 
cꞌäx che ri mar, miban cꞌu cꞌäx chque tak ri cheꞌ cꞌä cäcojtaj na quetal 
ri patänil tak re ri ka Dios rucꞌ jun tꞌikbal chucrusil ri qui palaj, —xcha 
chque.

4 Xinta cꞌut jampaꞌ ri xcoj quetal: E jun ciento rucꞌ cawinak quiejeb 
mil ri xechaꞌ chquixol conojel tak ri tinimit re Israel. 5 E cablajuj mil xcoj 
quetal chque ri aj Judá, e cablajuj mil chque ri aj Rubén, e cablajuj mil 
chque ri aj Gad. 6 E cablajuj mil chque ri aj Aser, e cablajuj mil chque ri 
aj Neftalí, e cablajuj mil chque ri aj Manasés. 7 E cablajuj mil chque ri aj 
Simeón, e cablajuj mil chque ri aj Leví, e cablajuj mil chque ri aj Isacar. 
8 E cablajuj mil chque ri aj Zabulón, e cablajuj mil chque ri aj José, e 
cablajuj mil cꞌut chque ri aj Benjamín.

Waral cäkil wi ri jumulaj winak ri qui cojom sak tak qui kꞌuꞌ
9 Aretak xbantaj waꞌ, xincaꞌyic, teꞌ xeinwilo qꞌuialaj winak qui cojom 

sak tak qui kꞌuꞌ e tacꞌal cho ri jeꞌlalaj tꞌuyulibal chuwäch ri Alaj Chij, 
cucꞌam cꞌu jujun u xak tut pa qui kꞌab. Sibalaj e qꞌuia chi man cꞌo tä jun 
cäcowin che cajilaxic, winak ri jalajoj quechꞌawic, ri jalajoj quecaꞌyic, ri 
jalajoj tak qui tinimit, conojel qui wäch winak ri e petinak cho ronojel 
ruwächulew. 10 Conojel co quechꞌawic, cäquibij:

Rucꞌ ri ka Dios ri tꞌuyul
pa ri jeꞌlalaj u tꞌuyulibal,

xukujeꞌ rucꞌ ri Alaj Chij
ka rikom wi ri toꞌbal kib,

—quechaꞌ. 11 Conojel cꞌu ri ángeles e tacꞌatoj qui sutim rij ri jeꞌlalaj 
tꞌuyulibal, qui sutim quij ri cꞌamal tak qui be ri cojonelab xukujeꞌ ri 
quiejeb ri jeꞌ quepe ángeles. Xquimej quib cho ri jeꞌlalaj tꞌuyulibal, 
xquikꞌijilaj cꞌu ri Dios. 12 Jeꞌ xquibij waꞌ:

¡Amén! Ri ka Dios takal che chi
cänimarisax u kꞌij, cäyiꞌ u kꞌij,
cäyiꞌ ri maltioxinic che,
nim cꞌu quil wi.

Ru noꞌj, ru takanic puwiꞌ ronojel,
ri nimalaj u chukꞌab,

man cꞌo tä u qꞌuisic ronojel waꞌ
amakꞌel pa tak ri kꞌij ri junab
ri quepetic. Amén,

—xechaꞌ.
13 Te cꞌu riꞌ jun chque ri cꞌamal tak qui be ri cojonelab xchꞌawic, xutaꞌ 

chwe: ¿Jachin tak waꞌ we winak riꞌ ri qui cojom sak tak qui kꞌuꞌ? ¿Jawijeꞌ 
quepe wi? —xcha chwe.

14 Ri in xinbij che: Tat, lal etam la, —xincha che.
Ri areꞌ cꞌut xubij chwe: Waꞌ we winak riꞌ e are waꞌ ri xeocꞌow pa ri 

nimalaj cꞌäxcꞌol, qui chꞌajom cꞌu ri qui kꞌuꞌ, caꞌnom sakloloj che pa ru 
quiqꞌuel ri Alaj Chij. 15 Rumal riꞌ e cꞌo chuwäch ri jeꞌlalaj u tꞌuyulibal ri 
Dios, quepatänin cꞌu che ri Areꞌ pakꞌij chi chakꞌab pa ri nimalaj rachoch 

e 8:11 Ri tzij “Ajenjo” quel cubij “cꞌa”. 

Dios. Ri Jun ri tꞌuyul pa ri jeꞌlalaj tꞌuyulibal cäcꞌoji na cucꞌ che qui toꞌic. 
16 Man cäpe tä chi na ri kꞌij ri cäquirik ri numic, o ri chakiꞌj chiꞌ, man 
quecꞌat tä rumal ri kꞌij, man cäquinaꞌ tä chi nimalaj kꞌakꞌ. 17 Je riꞌ, rumal 
chi quechajix na rumal ri Alaj Chij ri cꞌo pu niqꞌuiajal ri jeꞌlalaj tꞌuyulibal, 
cucꞌam cꞌu na qui be chiꞌ u qꞌuiyibal tak jaꞌ ri quel wi lok joron ri cuya 
cꞌaslemal jas ri cuban jun ajyukꞌ chque ri u chij. Ri Dios cusuꞌ cꞌu na 
ronojel ri u waꞌl qui wäch.

Waral cäkil wi ri cächꞌol apan ri uwuk tꞌikbal, 
xukujeꞌ cäkil ri porobal incienso re kꞌän puak

8  1 Aretak ri Alaj Chij xuchꞌol chi apan ri uwuk tꞌikbal chrij ri wuj ri 
botom, craj niqꞌuiaj hora riꞌ man cꞌo tä jas xtataj pa ri caj. 2 Te riꞌ 

xeinwil ri wukub ángeles ri e tacꞌal chuwäch ri Dios, xyiꞌ cꞌu wukub tun 
chque. 3 Xpe cꞌu jun ángel chic ri u tzayem jun porobal incienso re kꞌän 
puak, xtaqꞌui cꞌu chuwäch ri taꞌbal tokꞌob. Xyiꞌ qꞌuia incienso che rech 
cujach waꞌ cho ri Dios junam cucꞌ tak ri oración ri cäcaꞌn ri winak ri e 
rech ri Dios puwiꞌ ri taꞌbal tokꞌob re kꞌän puak ri cꞌo chuwäch ri jeꞌlalaj 
tꞌuyulibal. 4 Xpaki cꞌu ru sibel ri incienso chuwäch ri Dios ri xel bi pu 
kꞌab ri ángel junam cucꞌ tak ri oración ri cäcaꞌn ri winak ri e rech ri Dios. 
5 Te cꞌu riꞌ xpe ri ángel, xucꞌam ri porobal incienso, xunojisaj cꞌu waꞌ che 
rachak kꞌakꞌ ri cꞌo puwiꞌ ri taꞌbal tokꞌob, xuqꞌuiäk cꞌut puwiꞌ ruwächulew. 
Xuban cꞌu quiäkulja, nimalaj wojojem xtatajic, xuban caypaꞌ, xukujeꞌ 
xuban jun nimalaj cäbrakan.

Queokꞌisax ri wukub tun
6 Te cꞌu riꞌ ri wukub ángeles ri cucꞌam ri wukub tun xcaꞌn u banic quib 

che rokꞌisaxic ri qui tun.
7 Aretak ri nabe ángel xrokꞌisaj ru tun, cꞌo sakbäch xukujeꞌ kꞌakꞌ yujtal 

rucꞌ quicꞌ ri xeqꞌuiäk puwiꞌ ruwächulew. Ri urox u chꞌakapil ruwächulew 
xcꞌatic junam rucꞌ ri urox mulaj chque tak ri cheꞌ. Xukujeꞌ ri urox mulaj 
che ri räx kꞌayes ri e cꞌo chuwäch xecꞌatic.

8 Aretak ri ucab ángel xrokꞌisaj ru tun, jun jasach ri jeꞌ u banic jun 
juyub ri cänicowic xqꞌuiäk bi pa ri mar. Ri urox u tzꞌakatil ri mar cꞌut 
xuban quicꞌ. 9 Ri urox mulaj chque ri chicop ri e cꞌo pa ri mar xecämic, ri 
urox mulaj cꞌut chque ri barcos xeyojyobic.

10 Aretak ri urox ángel xrokꞌisaj ru tun, jun nimalaj chꞌimil ri cänicowic 
jas jun nimalaj chäj xkaj lok chicaj puwiꞌ ri urox mulaj chque tak ri nimaꞌ, 
xukujeꞌ ru qꞌuiyibal tak jaꞌ. 11 Ri chꞌimil Ajenjo u biꞌ. e Ri urox mulaj chque 
tak ri jaꞌ xcaꞌn cꞌa. E qꞌuia cꞌu chque ri winak xecäm rumal ri joron rumal 
chi sibalaj cꞌa chic.

12 Aretak ri ucaj ángel xrokꞌisaj ru tun, xuban cꞌäx ri urox u tzꞌakatil 
ri kꞌij. Xukujeꞌ ri icꞌ xuban cꞌäx ri urox u tzꞌakatil. Ri urox u tzꞌakatil ri 
chꞌimil xukujeꞌ xuban cꞌäx. Je riꞌ chi ri urox u tzꞌakatil chque waꞌ man 
xejuluw tä chic. Man xcaꞌy tä ri kꞌij, ri icꞌ, ri chꞌimil che ri urox u tzꞌakatil 
ri jun kꞌij rucꞌ ri jun akꞌab.

13 Teꞌ xinwil jun ángel cärapap pu niqꞌuiajal ri caj, xukujeꞌ xinto chi 
co cächꞌawic, cubij: ¡Ay, ay, ay! ¡Tokꞌob qui wäch ri winak ri e cꞌo cho 
ruwächulew rumal ri cäquirik na aretak ri oxib ángeles chic cäcokꞌisaj ri 
qui tun! —xchaꞌ.

9  1 Ri uroꞌ ángel xrokꞌisaj ru tun, xinwil cꞌu jun chꞌimil ri tzakinak 
lok chicaj, kajinak cꞌu puwiꞌ ruwächulew. Xyiꞌ cꞌu ri lawe che ri 

chꞌimil riꞌ, ri lawe ri jakbal re ri u chiꞌ ri nimalaj jul ri sibalaj naj u pam. 
2 Xpe ri chꞌimil, xujak ri u chiꞌ ri nimalaj jul, xel cꞌu lok sib chupam jeꞌ 
jas ru sibel jun nimalaj horno. Ri sib riꞌ, ri xel lok pa ri nimalaj jul, xuban 
kꞌekum che ronojel. Man kꞌalaj tä chi ri kꞌij. 3 Chupam ri sib xebel lok 
sacꞌ ri xejabun cho ronojel ruwächulew. Ri sacꞌ riꞌ xyiꞌ qui cuinem junam 
jas ri qui cuinem ri ixterix ri e cꞌo cho ruwächulew. 4 Xbix cꞌu chque chi 
mäcaꞌn cꞌäx chque ri kꞌayes ri cꞌo cho ruwächulew, chi mäcaꞌn cꞌäx che 
jun räx ticoꞌn, chi mäcaꞌn cꞌäx che tak ri cheꞌ, xane xak xuwi cäcaꞌn cꞌäx 
chque tak ri winak ri man cojom tä tꞌikbal chque rumal ri Dios che quetal 
chucrusil ri qui palaj. 5 Xbix cꞌu chque chi man quequicämisaj tä ri winak, 
xane xak xuwi cäquiya kꞌaxom chque job icꞌ. Ri kꞌaxom ri cäquiya are 
junam rucꞌ ri kꞌaxom ri cunaꞌ jun winak aretak cätiaꞌ rumal jun ixterix. 
6 Pa tak ri kꞌij riꞌ ri winak kas cäquitzucuj na ri cämical, man cäquirik tä 
cꞌut. Pune sibalaj cäcaj quecämic, ri cämical xa quel chquiwäch.

7 Ri sacꞌ jeꞌ quepe quiej ri benam que pa chꞌoj. Cꞌo jun jasach pa qui 
jolom chquijujunal ri jeꞌ jas jun corona re kꞌän puak. Ri qui palaj cꞌut 
jeꞌ cäpe u palaj winak. 8 Ri qui wiꞌ jeꞌ cäpe u wiꞌ ixok. Ri qui ware cꞌut 
jeꞌ cäpe u ware coj. 9 Chꞌukutal ri u wo qui cꞌux rucꞌ toꞌbal ib ri jeꞌ ta 
ne chꞌichꞌ. Ru jininem ri qui xicꞌ jeꞌ jas ri qui jininem qꞌuia carruaje ri 
e chararem cumal quiej benam que pa chꞌoj. 10 Ri qui jeꞌ junam rucꞌ ri 
qui jeꞌ ri ixterix, ri cꞌo u wiꞌ tꞌistꞌic. Yoꞌm qui chukꞌab chupam ri qui jeꞌ 
chubanic cꞌäx chque ri winak job icꞌ. 11 Ri sacꞌ riꞌ cꞌo cꞌu jun ri cätakan 
pa qui wiꞌ, are ri ángel ri cätakan pa ri nimalaj jul. Ri u biꞌ pa hebreo are 
Abadón, pa griego are Apolión. We biꞌaj riꞌ quel cubij “Sachal Wächaj”.

12 Xocꞌow ri nabe nimalaj cꞌäxcꞌol. Craj chi cꞌu na quieb chic.
13 Ri uwak ángel xrokꞌisaj ru tun, xinta cꞌu jun ri xchꞌaw lok chquixol ri 

quiejeb ru cꞌaꞌ ri taꞌbal tokꞌob re kꞌän puak ri cꞌo chuwäch ri Dios. 14 Xubij 
cꞌu che ri uwak ángel ri rucꞌam ri tun: Cheaquira ri quiejeb ángeles ri e 
yututal chuchiꞌ ri nimalaj nimaꞌ Eufrates, —xchaꞌ.

15 Xequirtaj cꞌu ri quiejeb ángeles, ri xak queyeꞌm jampaꞌ curik ri hora, 
ri kꞌij, ri icꞌ, ri junab rech quequicämisaj ri urox mulaj chque ri winak cho 

ruwächulew. 16 Xinta ri cajilabal ri qui soldados ri e quiejeninak chquij 
quiej, e are cꞌu quieb ciento millones.

17 Are jeꞌ quilic waꞌ ri quiej xeinwilo ri xucꞌut ri Dios chnuwäch. Ri e 
quiejeninak chquij qui cojom toꞌbal uwo qui cꞌux re chꞌichꞌ ri quiäk, räx, 
kꞌän cäcaꞌyic. Ri qui jolom ri quiej are jeꞌ jas ri qui jolom ri coj. Quel cꞌu 
lok kꞌakꞌ, sib, xukujeꞌ azufre pa qui chiꞌ. 18 Xecämisax ri urox mulaj chque 
ri winak cho ruwächulew rumal we oxib nimak tak cꞌäxcꞌol riꞌ. Are ri 
kꞌakꞌ, ri sib, ri azufre ri xel lok pa qui chiꞌ ri quiej. 19 Je riꞌ rumal chi ri qui 
cuinem ri quiej riꞌ pa qui chiꞌ cꞌo wi xukujeꞌ chupam ri qui jeꞌ. Ri qui jeꞌ 
cꞌut, jeꞌ quepe cumätz ri cꞌo qui jolom, rucꞌ cꞌu waꞌ cäcaꞌn cꞌäx chque ri 
winak.

20 Are cꞌu ri niqꞌuiaj winak chic ri man xecäm tä rumal ri nimak tak 
cꞌäxcꞌol riꞌ, man xquiya tä can u banic ri etzelal ri cäcaꞌno. Man xquiya 
tä cꞌu can qui kꞌijilaxic ri itzel tak espíritus, o ri tiox re kꞌän puak, re sak 
puak, re ri chꞌichꞌ bronce, re abaj, o re cheꞌ ri man quecaꞌy taj, ri man 
cäquita taj, ri man quecowin taj quebinic. 21 Man xquiya tä cꞌu can u 
banic ri cämisanic, ri itzinic, xukujeꞌ ri elakꞌ. Man xquiya tä cꞌu can u 
banic que jas ri cäcaꞌn ri tzꞌiꞌ ri xak cäquirik quib, man cꞌo tä qui pixab.

Waral cäkil wi ri ángel ri rucꞌam jun alaj botom wuj

10  1 Te cꞌu riꞌ xinwil jun ángel chic ri sibalaj cꞌo u chukꞌab ri xkaj 
lok chicaj, ri jeꞌ ta ne cojom jun sutzꞌ che ratzꞌiak, cꞌo cꞌu jun 

räxquiäkꞌab puwiꞌ ru jolom. Ru palaj cäjuluwic junam rucꞌ ri kꞌij, ri 
rakan cꞌut quenicowic jeꞌ jas ri kꞌakꞌ. 2 Rucꞌam pu kꞌab jun alaj botom 
wuj ri soltajinak. Xuya ri rakan re u wiquiäkꞌab puwiꞌ ri mar, are cꞌu ri u 
mox xuya puwiꞌ ri ulew. 3 Te riꞌ ri ángel co xchꞌawic jas ri cuban jun coj 
aretak curak u chiꞌ. Aretak co xchꞌaw ri ángel xetataj wukub quiäkulja ri 
sibalaj xetililic. 4 Te cꞌu riꞌ aretak xtataj ri wukub quiäkulja, xa jubikꞌ man 
xintzꞌibanic. Xinta cꞌu jun ri xchꞌaw lok chicaj, xubij chwe: Matzꞌibaj ri 
xquibij ri wukub quiäkulja, man yaꞌtal tä cꞌu retamaxic waꞌ, —xcha chwe.

5 Te riꞌ ri ángel ri xinwilo ri tacꞌal puwiꞌ ri mar xukujeꞌ puwiꞌ ri ulew 
xuyac ru wiquiäkꞌab chicaj. 6 Te cꞌu riꞌ xuban jurar pa ru biꞌ ri Jun ri 
man cäcäm taj, ri xbanow ri caj, ri ulew, ri mar, xukujeꞌ ronojel ri cꞌo 
chquipam, xubij cꞌut: Ya xopan ri qꞌuisbal kꞌij, man cäbeytaj tä cꞌu na, —
cächaꞌ. 7 Aretak copan ri kꞌij ri cärokꞌisaj ru tun ri uwuk ángel, bantajinak 
chi riꞌ rumal ri Dios jas ru chomam u banic ri man etamtal taj, jeꞌ jas ri 
xubij chque ri patänil tak re, ri kꞌalajisal tak re ru Lokꞌ Pixab, —xcha riꞌ.

8 Ri jun ri xchꞌaw lok chicaj xchꞌaw chi na jumul wucꞌ, xubij chwe: Jat, 
jacꞌama ri alaj botom wuj ri soltajinak, ri cꞌo pu kꞌab ri ángel ri tacꞌal 
puwiꞌ ri mar xukujeꞌ puwiꞌ ri ulew, —xcha chwe.

9 Xineꞌ rucꞌ ri ángel, xintaꞌ cꞌu che chi cuya ri alaj botom wuj chwe. 
Ri areꞌ cꞌut xubij chwe: Chacꞌama, chatija cꞌut. Sibalaj quiꞌ cuban na pa 

ra chiꞌ jeꞌ jas ri u waꞌl cheꞌ. Aretak cꞌut cäkaj bi chapam sibalaj cꞌa chic 
cubano, —xcha chwe.

10 Xincꞌam cꞌu ri alaj botom wuj pu kꞌab ri ángel, te cꞌu riꞌ xintijo. 
Aretak xintijo, sibalaj quiꞌ xuban pa nu chiꞌ jeꞌ jas ri u waꞌl cheꞌ, aretak 
cꞌut nu bikꞌom chi bic sibalaj cꞌa xuban chnupam. 11 Te riꞌ xbix chwe: 
Rajwaxic cabij chi na jumul ri cubij ri Dios chquij ri qꞌuialaj tak tinimit, 
chquij qꞌuia qui wäch winak, chquij qꞌuia winak ri jalajoj quechꞌawic, 
xukujeꞌ chquij qꞌuia nimak tak takanelab, —xcha chwe.

Waral cäkil wi ri quieb kꞌalajisanelab ri quecämisax na

11  1 Te riꞌ xyiꞌ jun aj chwe ri junam rucꞌ jun etäbal, xbix cꞌu chwe: 
Chatwalijok, chawetaj cꞌu ri retabalil ri nimalaj rachoch Dios, ri 

taꞌbal tokꞌob, xukujeꞌ cheawajilaj janipaꞌ ri quekꞌijilan chilaꞌ. 2 Mawetaj 
cꞌu ri uwoja ri cꞌo chrij ri nimalaj rachoch Dios, rumal chi yoꞌm waꞌ 
chque ri winak re niqꞌuiaj tinimit chic. Ri e areꞌ cꞌut cäquixakꞌlej na ri 
lokꞌalaj tinimit cawinak quieb icꞌ. 3 Ri in cꞌut queintak na bi ri quieb nu 
kꞌalajisanelab ri cäquitzijoj na ri nu Tzij. Mil quieb ciento rucꞌ oxcꞌal kꞌij 
cäquitzijoj na ri nu Tzij, qui cojom cꞌu atzꞌiak re bis.

4 We quieb kꞌalajisanelab riꞌ e areꞌ ri quieb cheꞌ re olivos, ri quieb u 
tacꞌalibal cantela ri e yoꞌm chuwäch ri Rajaw ruwächulew. 5 We cꞌo jun 
craj cuban cꞌäx chque, ri e areꞌ cäquesaj lok kꞌakꞌ pa qui chiꞌ ri cusach qui 
wäch ri qui cꞌulel. Je riꞌ cäcämisax na apachin ri craj cuban cꞌäx chque. 
6 We kꞌalajisanelab riꞌ cꞌo takanic pa qui kꞌab chutzꞌapixic ri caj, rech 
man cäkaj tä jäb aretak tajin cäquitzijoj ru Tzij ri Dios. Xukujeꞌ quecowin 
chubanic quicꞌ che tak ri jaꞌ, xukujeꞌ chubanic cꞌäx che ruwächulew 
rucꞌ ronojel u wäch cꞌäxcꞌol janipaꞌ mul ri cäcaj. 7 Aretak cꞌut quetoꞌtaj 
chutzijoxic ru Tzij ri Dios, ri xibibalalaj awaj ri quel lok pa ri nimalaj 
jul ri sibalaj naj u pam cächꞌojin na cucꞌ, queuchꞌac cꞌu na, queucämisaj 
na. 8 Ri qui cuerpo cäliyi na can pa tak ri be xol tak ri ja rech ri nimalaj 
tinimit ri xrip wi ri Kajaw Jesús, xcämisaxic. Cäbix Sodoma xukujeꞌ 
Egipto che tak we tinimit riꞌ rumal ri quetzalal ri winak. 9 Oxib kꞌij cꞌut 
rucꞌ niqꞌuiaj quilitaj na ri qui cuerpos cumal winak ri jalajoj tak qui 
tinimit, winak ri jalajoj quecaꞌyic, winak ri jalajoj quechꞌawic, conojel 
cꞌu qui wäch winak cho ronojel ruwächulew. Man cäyiꞌ tä cꞌu na chi 
quemuk ri qui cuerpo. 10 Ri winak cho ruwächulew quequicot na rumal 
ri qui cämical. Cäcaꞌn cꞌu na nimakꞌij, xukujeꞌ cäquitakala na bi sipanic 
chbil tak quib. Je riꞌ, rumal chi ri winak xquinaꞌ nimalaj cꞌäx rumal ri 
qui tzij we quieb kꞌalajisanelab riꞌ ri e takom lok rumal ri Dios. 11 Aretak 
cꞌut ocꞌowinak chi ri oxib kꞌij rucꞌ niqꞌuiaj, ri Dios xeucꞌastajisaj chi na, 
xewalij chi cꞌu na jumul. Conojel cꞌu ri winak ri xeilowic sibalaj xquixej 
na quib. 12 Te cꞌu riꞌ ri quieb kꞌalajisanelab xquita Jun ri co xchꞌaw lok 
chicaj ri xubij chque: Chixpakal lok je waꞌ, —xchaꞌ.

f 11:15 Ri tzij “Cristo” quel cubij chi ri Jesús are ri Mesías, ri Toꞌl Ke, ri kas cätakan pa ka 
wiꞌ. 

Ri e areꞌ cꞌut xepaki chicaj pa jun sutzꞌ. Xeilitaj cꞌu cumal ri qui cꞌulel. 
13 Che we chanim riꞌ xuban jun nimalaj cäbrakan. Are cꞌu ri ulajujil ri 
ja re ri tinimit xewulijic, wukub mil winak cꞌut xecäm rumal ri nimalaj 
cäbrakan. Ri winak ri xecꞌasi canok sibalaj xquixej quib, xquinimarisaj 
cꞌu u kꞌij ri Dios ri cꞌo chilaꞌ chicaj.

14 Xocꞌow ri ucab nimalaj cꞌäxcꞌol, chanim cꞌut cäpe na ri urox.

Cokꞌisax ri uwuk tun
15 Ri uwuk ángel xrokꞌisaj ru tun, xetataj cꞌut chi e cꞌo ri sibalaj co 

xechꞌaw lok chicaj ri xquibij:
Ronojel takanic ri cꞌo pa qui kꞌab

ri nimak tak takanelab ajuwächulew
cꞌo chic pu kꞌab ri Kajaw Dios
xukujeꞌ pu kꞌab ri u Cristo. f
Ri Areꞌ cꞌut cätakan na amakꞌel pa tak

ri kꞌij ri junab ri quepetic,
—xechaꞌ. 16 Ri juwinak quiejeb cꞌamal tak qui be ri cojonelab ri e tꞌuyul 
pa tak ri jeꞌlalaj qui tꞌuyulibal cho ri Dios xquimej quib chuwäch ri Areꞌ, 
xquikꞌijilaj cꞌut. 17 Xquibij:

Cujmaltioxin che la, Kajaw Dios,
lal riꞌ ri Dios ri cꞌo ronojel

u wäch chukꞌab rucꞌ,
lal riꞌ ri cꞌo la ojer, ri cꞌo la

cämic, ri xukujeꞌ cäpe na la.
Je riꞌ, rumal chi cojom la ri nimalaj

chukꞌab la,
cꞌutum cꞌu la cämic chi cꞌo takanic

pa kꞌab la.
 18 Conojel qui wäch winak

cho ronojel ruwächulew
yactajinak coyowal.

Xopan cꞌu ri kꞌij ri cäcꞌäjisaj la
qui wäch,

xukujeꞌ xopan ri kꞌij ri cäkꞌat la
tzij pa qui wiꞌ ri cäminakib.

Cäya cꞌu la ri tojbal que
ri quepatänin che la,
ri kꞌalajisal tak re ri Lokꞌ Pixab la,

xukujeꞌ ri winak ri qui jachom quib

g 11:19 Ri “Trato” ri cäbix waral, are waꞌ ri “ojer Trato” ri xuban ri Dios cucꞌ ri winak aj 
Israel. h 12:5 Cucoj na ru vara jeꞌ jas ri cuban jun ajyukꞌ cucꞌ tak ru chij. 

pa kꞌab la, xukujeꞌ ri nim cäquil wi
ri biꞌ la, chi nimak chi chꞌutik.

Xukujeꞌ xopan ri kꞌij ri cäsach la
qui wäch ri quesachow qui wäch
ri winak re ruwächulew,

—xecha riꞌ.
19 Te cꞌu riꞌ xjaktaj ri nimalaj rachoch Dios ri cꞌo pa ri caj, xkꞌalajin cꞌu 

lok ri caxa ri cꞌo pa ri rachoch Dios ri cꞌolotal wi ru Trato g ri Areꞌ. Xuban 
caypaꞌ, xtataj nimalaj wojojem, xuban quiäkulja. Xuban cꞌu jun nimalaj 
cäbrakan, xukujeꞌ xkaj nimalaj sakbäch.

Waral cäkil wi ri ixok rucꞌ ri nimalaj itzel cumätz

12  1 Te riꞌ xilitaj jun nimalaj etal cho ri caj. Cꞌo jun ixok ri chꞌuktal 
rumal ri kꞌij jeꞌ ta ne ri u cojom che ratzꞌiak. Cꞌo ri icꞌ chuxeꞌ ri 

rakan, cojom cꞌu jun corona chujolom ri e cꞌo cablajuj chꞌimil chrij. 2 Ri 
ixok riꞌ, are yawab winak chic, curak cꞌu u chiꞌ rumal ri kꞌaxom. Rucꞌ 
tak cꞌäx cꞌut tajin cäril u wäch ri ral. 3 Te riꞌ xilitaj jun cajmabal etal chic 
cho ri caj. Are jun nimalaj itzel cumätz quiäk rij, wukub u jolom, lajuj 
ru cꞌaꞌ cꞌolic. Cꞌo cꞌu jujun corona pa qui wiꞌ ri jujun u jolom. 4 Rucꞌ ru jeꞌ 
xeujicꞌ lok ri urox mulaj chque ri chꞌimil cho ri caj, xeuqꞌuiäk cꞌu cho ri 
uwächulew. Ri nimalaj itzel cumätz riꞌ xtaqꞌui chuwäch ri ixok ri tajin 
cäril u wäch ri ral rech cutij ri ral ri ixok xuwi ta ne quilitaj u wäch. 
5 Xril cꞌu u wäch jun ral ala ri ixok, ri cätakan na pa qui wiꞌ conojel qui 
wäch winak cho ruwächulew rucꞌ jun vara re chꞌichꞌ. h Xesax cꞌu bi ri ral 
ri ixok, xcꞌam bi rucꞌ ri Dios, rech cätꞌuyi pa ri jeꞌlalaj u tꞌuyulibal. 6 Are 
cꞌu ri ixok xanimaj bic, xeꞌ cꞌu pa ri juyub ri cätzꞌinowic jawijeꞌ ri banom 
wi u banic jun cꞌolibal che rumal ri Dios. Jelaꞌ cꞌut cätzuk wi na mil quieb 
cientos rucꞌ oxcꞌal kꞌij.

7 Te cꞌu riꞌ xban jun nimalaj chꞌoj pa ri caj. Ri arcángel Miguel e rachiꞌl 
ri ángeles rech ri areꞌ xechꞌojin rucꞌ ri nimalaj itzel cumätz. Xchꞌojin cꞌu 
ri nimalaj itzel cumätz e rachiꞌl ri ángeles rech ri areꞌ. 8 Man xecowin 
tä cꞌut xechꞌacan pa ri chꞌoj, man xyiꞌ tä cꞌu chque chi quecꞌoji chi pa ri 
caj. 9 Xesax cꞌu lok ri nimalaj itzel cumätz, ri ojer cumätz ri cäbix Itzel 
xukujeꞌ Satanás che ru biꞌ. Are cꞌu waꞌ ri queusub ri winak cho ronojel 
ruwächulew. Ri areꞌ junam cucꞌ ri ángeles rech ri areꞌ xeqꞌuiäk lok cho 
ruwächulew.

10 Te cꞌu riꞌ xinta jun ri co xchꞌaw lok chicaj ri xubij: Xopan ri kꞌij ri 
cäkarik ru tobanic ri Dios, quetamax cꞌu na chi ri ka Dios cꞌo nimalaj u 
chukꞌab, chi Areꞌ cätakan na pa ka wiꞌ. Cäyiꞌ cꞌu na takanic pu kꞌab ri 

u Cristo. Je riꞌ, rumal chi esam bi ri jun ri cuyac tzij chquij ri kachalal. 
Xuyac cꞌu tzij chquij chuwäch ri ka Dios chi pakꞌij chi chakꞌab. 11 Ri 
kachalal e chꞌacaninak puwiꞌ rumal ru quiqꞌuel ri Alaj Chij, xukujeꞌ rumal 
ru Lokꞌ Pixab ri Dios ri xquitzijoj. Man xquixej tä cꞌu quib chuyaꞌic ri qui 
cꞌaslemal, xane xquijach quib cho ri cämical. 12 Chixquicot baꞌ iwonojel 
ix, ri ix cꞌo pa tak ri caj. Tokꞌob cꞌu i wäch ix, ri ix cꞌo cho ruwächulew 
xukujeꞌ ri ix cꞌo pa ri mar, rumal chi ri Itzel kajinak bi iwucꞌ rucꞌ nimalaj 
oyowal, retam cꞌut chi xak quieb oxib kꞌij chic cäcanaj che, —xcha ri jun 
ri xchꞌaw lok chicaj.

13 Aretak ri nimalaj itzel cumätz xrilo chi xqꞌuiäk lok cho ruwächulew, 
xuchap rokataxic ri ixok ri rilom u wäch ri ral ala. 14 Are cꞌu ri ixok xeyiꞌ 
che quieb nimak tak u xicꞌ jeꞌ jas ri u xicꞌ jun nimalaj xic rech cäcowinic 
cärapap bic, queꞌ pa ri u cꞌolibal pa tak juyub ri cätzꞌinowic, naj che ri 
cumätz. Chilaꞌ cꞌut cätzuk wi na oxib junab rucꞌ ri niqꞌuiaj. 15 Ri nimalaj 
itzel cumätz xresaj lok joron pu chiꞌ chubanic jun nimaꞌ rech cäcꞌam bi 
ri ixok rumal ri jaꞌ. 16 Ri ulew cꞌut xutoꞌ ri ixok. Xujak rib ri ulew, xubikꞌ 
cꞌu bi ri joron ri xresaj lok ri nimalaj itzel cumätz pu chiꞌ. 17 Rumal riꞌ ri 
nimalaj itzel cumätz xyactaj royowal chrij ri ixok. Xeꞌ cꞌut, xchꞌojin cucꞌ ri 
niqꞌuiaj ralcꞌual ri ral ri ixok, ri queniman chque ru takanic ri Dios, ri qui 
jiquibam canimaꞌ chrij ri Kas Tzij ri xukꞌalajisaj ri Jesucristo.

Waral cäkil wi ri quieb xibibalalaj tak awaj

13  1 Xintaqꞌui in chuchiꞌ ri mar, xinwil cꞌut xel lok pa ri mar jun 
xibibalalaj awaj ri cꞌo wukub u jolom, lajuj cꞌu ru cꞌaꞌ. E cꞌo 

jujun corona pa qui wiꞌ ri jujun ru cꞌaꞌ. Chque tak ru jolom e cꞌo jujun 
biꞌaj ri sibalaj äwas qui bixic waꞌ chuwäch ri Dios. 2 Ri xibibalalaj awaj 
riꞌ ri xinwilo jeꞌ cäpe jun balam, ri rakan cꞌut e junam rucꞌ ri rakan jun 
oso, ri u chiꞌ junam rucꞌ ri u chiꞌ jun coj. Ri nimalaj itzel cumätz xuya 
ru chukꞌab che xukujeꞌ ri jeꞌlalaj u tꞌuyulibal. Xukujeꞌ xuya ri nimalaj 
u takanic pu kꞌab. 3 Jun chque ru jolom ri xibibalalaj awaj riꞌ cꞌo jun 
nimalaj soctajinak che jeꞌ ta ne ri xa jubikꞌ man cäcämic. Xcunataj cꞌu ru 
soctajic ri cuya cämical, je riꞌ chi conojel ri winak cho ruwächulew sibalaj 
xquicajmaj, xquiterenej cꞌu ri xibibalalaj awaj. 4 Ri winak xquikꞌijilaj ri 
nimalaj itzel cumätz rumal chi u yoꞌm takanic pu kꞌab ri xibibalalaj awaj, 
xukujeꞌ xquikꞌijilaj ri xibibalalaj awaj, xquibij cꞌut: ¿Jachin ta lo jun ri 
junam rucꞌ we xibibalalaj awaj riꞌ? ¿Jachin ta cꞌu ri cäcowinic cächꞌojin 
rucꞌ? ¡Man cꞌo taj! —xechaꞌ.

5 Xukujeꞌ xyiꞌ che ri xibibalalaj awaj chi cubij tak tzij re nimal, ri äwas 
qui bixic chrij ri Dios. Xukujeꞌ xyiꞌ che chi cätakan cawinak quieb icꞌ. 
6 Jeꞌ cꞌu xubano. Xubij cꞌäxalaj tak tzij chrij ri Dios, xukujeꞌ xubij ri äwas 
u bixic chrij ru biꞌ, chrij ri lokꞌalaj rachoch Dios, xukujeꞌ chquij ri e cꞌo 
chilaꞌ chicaj. 7 Xukujeꞌ xyiꞌ che chi cächꞌojin cucꞌ ri winak ri e rech ri 

Dios cꞌä queuchꞌac na. Xukujeꞌ xyiꞌ takanic pu kꞌab chi cätakan pa qui 
wiꞌ conojel qui wäch winak cho ruwächulew, winak ri jalajoj tak qui 
tinimit, winak ri jalajoj quechꞌawic, xukujeꞌ winak ri jalajoj quecaꞌyic. 
8 We xibibalalaj awaj riꞌ xkꞌijilax cumal conojel ri winak ri e cꞌo cho 
ruwächulew, conojel ri winak ri tzaretak xban ri cajulew man tzꞌibtal tä 
ri qui biꞌ pa ri wuj re cꞌaslemal ri cꞌo rucꞌ ri Alaj Chij ri xcämisaxic.

9 We cꞌo jun ru jiquibam ranimaꞌ chutatabexic ri nu tzij, chutatabej baꞌ 
ri quinbij. 10 Ri winak ri quequichap bi niqꞌuiaj winak chic, ri e areꞌ cꞌut 
quechap na bic xukujeꞌ. Ri winak ri cäquicämisaj niqꞌuiaj winak chic rucꞌ 
machete, ri e areꞌ cꞌut quecämisax na rucꞌ machete xukujeꞌ. Rumal riꞌ ri 
winak ri e rech ri Dios rajwaxic cäquichajij paciencia xukujeꞌ rajwaxic chi 
kas quecojon che ri Dios.

11 Te riꞌ xinwil jun xibibalalaj awaj chic ri xel lok pa ri ulew. Ri jun riꞌ 
cꞌo quieb ru cꞌaꞌ ri jeꞌ cäpe ru cꞌaꞌ chij. Are cꞌu ri cächꞌawic jeꞌ cächꞌaw 
jun nimalaj itzel cumätz. 12 Ri takanic ri cꞌo pu kꞌab ri xibibalalaj awaj 
riꞌ are jeꞌ jas ri cꞌo rucꞌ ri nabe awaj. Chuwäch cꞌu ri nabe xibibalalaj 
awaj xubano chi ri uwächulew xukujeꞌ conojel ri winak ri e cꞌo cho 
ruwächulew cäquikꞌijilaj ri nabe xibibalalaj awaj ri xcunataj che ru 
soctajic ri xa jubikꞌ man xcäm tä rumal. 13 Xukujeꞌ xuban nimak tak etal 
ri cajmabal, je riꞌ chi xcowinic xukasaj lok kꞌakꞌ chicaj cho ruwächulew 
chquiwäch ri winak. 14 Rumal cꞌu ri cajmabal tak etal ri xyiꞌ che chi 
cuban chuwäch ri nabe xibibalalaj awaj, xeusub ri winak ri e cꞌo cho 
ruwächulew. Xeutak cꞌu chubanic jun u wächbal ri nabe xibibalalaj awaj 
ri pune xsoc che machete, xcꞌasi cꞌut. 15 Xyiꞌ che ri ucab xibibalalaj awaj 
chi cuya u cꞌaslemal ru wächbal ri nabe xibibalalaj awaj, rech cäcowinic 
cächꞌawic, xukujeꞌ queucämisaj jachin tak ri man quekꞌijilan tä che. 
16 Man xak xuwi tä waꞌ, xane xukujeꞌ xubano chi conojel ri winak coc 
quetal che ri qui kꞌab re ru wiquiäkꞌab o chucrusil ri qui palaj chi acꞌalab, 
chi riꞌjab, chi kꞌinomab, chi mebaꞌib, xukujeꞌ ri winak ri e cꞌo pu kꞌab 
jun patrón o winak ri man cꞌo tä qui patrón. 17 Man cꞌo tä cꞌu jun winak 
cuyaꞌ cälokꞌomic o cäcꞌayinic we man cojom retal o man cojom tä ru biꞌ 
ri xibibalalaj awaj chrij o ri rajilbalil ru biꞌ. 18 Waral kꞌalaj wi chi rajwaxic 
ri etamanic. Jachin ri cꞌo u noꞌj, chuchꞌobo ri rajilbalil ri xibibalalaj awaj. 
Are rajilbalil jun winak. Ri rajilbalil are wakib ciento rucꞌ oxcꞌal wakib.

Waral cätzijox wi ri qui bix ri jun ciento 
rucꞌ cawinak quiejeb mil winak

14  1 Te riꞌ xincaꞌyic, xinwil ri Alaj Chij chacal puwiꞌ ri juyub Sión. 
E rachiꞌl jun ciento rucꞌ cawinak quiejeb mil winak ri tzꞌibtal 

ru biꞌ ri Alaj Chij chucrusil ri qui palaj, xukujeꞌ ru biꞌ ru Tat ri Alaj Chij. 
2 Xinta cꞌut cꞌo jun wojojem ri xpe chicaj ri junam rucꞌ ru chojojem qꞌuia 
nimaꞌ, jeꞌ ta cꞌu ne ru tililem jun nimalaj quiäkulja. Ri wojojem riꞌ junam 

rucꞌ ri rokꞌebal qꞌuia arpas ri tajin cäquikꞌojomaj ri ajkꞌojomab. 3 Tajin cꞌu 
cäquibixoj jun cꞌacꞌ bix chuwäch ri jeꞌlalaj tꞌuyulibal xukujeꞌ chquiwäch 
ri quiejeb ri jeꞌ quepe ángeles, xukujeꞌ chquiwäch ri cꞌamal tak qui be 
ri cojonelab. Man cꞌo tä cꞌu jun cäcowinic cäretamaj ri bix riꞌ, xane xak 
xuwi ri jun ciento rucꞌ cawinak quiejeb mil winak chquixol ri winak 
ajuwächulew ri xquirik ru tobanic ri Dios. 4 E are tak waꞌ ri man xcaꞌn tä 
ri nimalaj mac ri äwas u banic cucꞌ tak ixokib, chꞌajchꞌoj ri qui cꞌaslemal, 
qui terenem cꞌu ri Alaj Chij apawijeꞌ chiꞌ ri queꞌ wi. Xquirik ru tobanic ri 
Dios chquixol ri winak rech quecꞌoji che nabe tak sipanic ri cäyiꞌ cho ri 
Dios jeꞌ jas jun sipanic re cosech, xukujeꞌ cho ri Alaj Chij. 5 Man cäriktaj 
tä jun banal tzij chquixol, xane chꞌajchꞌoj ri canimaꞌ cho ri jeꞌlalaj u 
tꞌuyulibal ri Dios.

Waral cäkarik wi ri qui tzij ri oxib ángeles
6 Te cꞌu riꞌ xinwil jun ángel chic ri tajin cärapap pu niqꞌuiajal ri caj, 

rucꞌam ri Utzalaj Tzij re ri Evangelio ri man cꞌo tä u qꞌuisic rech cutzijoj waꞌ 
chque ri winak ri e cꞌo cho ruwächulew, conojel qui wäch winak, winak 
ri jalajoj quecaꞌyic, ri jalajoj quechꞌawic, xukujeꞌ ri jalajoj tak qui tinimit. 
7 Co xchꞌawic, xubij: Chixej iwib cho ri Dios, nim chiwila wi, chiya cꞌu u 
kꞌij, rumal chi xopan ri kꞌij aretak ri Areꞌ cukꞌat tzij pa qui wiꞌ ri winak. 
Chikꞌijilaj ri xbanow ri caj, ri ulew, ri mar, xukujeꞌ ru qꞌuiyibal tak jaꞌ.

8 Te cꞌu riꞌ xteri chi lok jun ángel chic ri xubij: ¡Xwulijic, ya xwulij ri 
nimalaj tinimit Babilonia! Je riꞌ, rumal chi u kꞌabarisam conojel qui wäch 
winak cho ruwächulew rucꞌ ru vino ri sibalaj cꞌo u chukꞌab re ri mac ri 
sibalaj äwas u banic ri sachinak u cꞌux rumal, —xcha ri ángel.

9 Te cꞌu riꞌ xteri chi lok jun urox ángel chic ri co xchꞌawic, xubij: We cꞌo 
jun cukꞌijilaj ri xibibalalaj awaj xukujeꞌ ru wächbal, cuya cꞌu rib chi coc 
ri retal ri xibibalalaj awaj chucrusil u palaj o che ru kꞌab, 10 ri winak riꞌ 
cutij na re ri vino rech ri nimalaj cꞌäjisabal wächaj ri cuya na ri Dios, ri 
man cꞌo tä jas yujtal rucꞌ, xane sibalaj cꞌo u chukꞌab, ri kꞌijom pa ri vaso 
rech ri nimalaj royowal. Cäban na cꞌäx che rucꞌ kꞌakꞌ, xukujeꞌ rucꞌ azufre 
chquiwäch ri ángeles rech ri Dios xukujeꞌ chuwäch ri Alaj Chij. 11 Ru sibel 
ri cꞌäxcꞌol ri curiko cäbukuw na pa tak ri kꞌij ri junab ri quepetic. Man cꞌo 
tä cꞌu uxlanem pakꞌij o chakꞌab chque ri winak ri quekꞌijilan ri xibibalalaj 
awaj, xukujeꞌ ru wächbal, o ri cäquiya quib chi coc ri retal ru biꞌ chque. 
12 Rumal riꞌ ri winak ri e rech ri Dios, ri quequinimaj tak ru takanic, 
xukujeꞌ jicom ri canimaꞌ chrij ri Jesús, rajwaxic cäquichajij paciencia.

13 Te cꞌu riꞌ xinta jun ri xchꞌaw lok chicaj ri xubij chwe: Chatzꞌibaj we 
tzij riꞌ: “Cämic cächaptaj bic, utz que ri quecämic, ri xecojon bi che ri 
Kajaw Jesús,” —xchaꞌ. Jeꞌ, je riꞌ, —cächa ri Lokꞌalaj Espíritu. Rumal chi 
queuxlan na che ri qui chac. Ronojel cꞌu ri utzil ri caꞌnom man cäsach tä 
riꞌ, xane cäkꞌalajin na waꞌ cucꞌ chilaꞌ.

Waral cäkil wi ri kꞌij ri cämulix ri cosech cho ruwächulew
14 Te cꞌu riꞌ xincaꞌyic, xinwil jun sutzꞌ ri sibalaj sak. Tꞌuyul Jun puwiꞌ 

ri sutzꞌ ri junam rucꞌ ru cꞌojol jun winak. Cojom cꞌu jun u corona re 
kꞌän puak, rucꞌam jun ixjos pu kꞌab ri sibalaj cꞌo u pu chiꞌ. 15 Xel cꞌu lok 
jun ángel chic pa ri nimalaj rachoch Dios ri xurak u chiꞌ chuchꞌabexic 
ri Jun ri tꞌuyul puwiꞌ ri sutzꞌ, xubij cꞌu che: Cojo la ri ixjos la, mulij cꞌu 
la ri cosech, rumal chi ya xopan ri kꞌij. Ronojel qui wäch ri ticoꞌn cho 
ruwächulew e areꞌ utz chic, —xcha che.

16 Ri Jun cꞌut ri tꞌuyul puwiꞌ ri sutzꞌ xrocꞌowisaj ri rixjos puwiꞌ 
ruwächulew, xumulij ri cosech ri cꞌo cho ruwächulew.

17 Te cꞌu riꞌ xel chi lok jun ángel chic pa ri nimalaj rachoch Dios ri 
cꞌo pa ri caj. Ri areꞌ xukujeꞌ rucꞌam jun ixjos ri sibalaj cꞌo u pu chiꞌ. 
18 Xukujeꞌ xel chi lok jun ángel chic rucꞌ ri taꞌbal tokꞌob ri cꞌo takanic 
pu kꞌab puwiꞌ ri kꞌakꞌ. Co xurak u chiꞌ chuchꞌabexic ri ángel ri rucꞌam ri 
ixjos ri sibalaj cꞌo u pu chiꞌ, xubij che: Chacojo ri awixjos ri sibalaj cꞌo u 
pu chiꞌ. Cheakꞌata ri jutak tzayaj uva che ri qui cheꞌal, ri e tiquitoj cho 
ruwächulew, rumal chi e chakꞌ chic, —xcha che.

19 Ri ángel cꞌut xrocꞌowisaj ri rixjos puwiꞌ ruwächulew, xeumol cꞌu ri 
uvas ri e cꞌo cho ruwächulew, te cꞌu riꞌ xeuqꞌuiäk pa jun nimalaj cꞌolibal 
jawijeꞌ ri quepitzꞌ wi. Are waꞌ quel cubij ri nimalaj cꞌäjisabal wächaj ri 
cuya ri Dios. 20 Ri uvas chrij ri tinimit xepitzꞌ wi. Pa ri cꞌolibal ri xepitzꞌ 
wi xel lok nimalaj quicꞌ ri xopan akꞌan pa tak ri jicꞌbal ri qui chiꞌ ri quiej, 
xukajbej cꞌu oxib ciento kilómetros.

Waral cäkil wi ri wukub ángeles ri cucꞌam 
ri wukub qꞌuisbal tak cꞌäxcꞌol

15  1 Xinwil chi jun nimalaj etal chic cho ri caj ri sibalaj cajmabal u 
banic. Xeinwil wukub ángeles ri cucꞌam ri wukub qꞌuisbal tak 

cꞌäxcꞌol. Rucꞌ cꞌu waꞌ cäqꞌuis u tzaꞌm ri nimalaj royowal ri Dios.
2 Xukujeꞌ cꞌo ri xinwilo ri jeꞌ u banic jun mar re vidrio ri cäcowin cäcaꞌy 

jun chupam ri yujtal rucꞌ kꞌakꞌ. Chuchiꞌ cꞌu ri mar riꞌ re vidrio e tacꞌatoj 
wi ri e chꞌacaninak puwiꞌ ri xibibalalaj awaj, puwiꞌ ru wächbal, xukujeꞌ 
puwiꞌ ri jun ri xyiꞌ jun ajilabal che ru biꞌ. Cucꞌam cꞌu jujun qui kꞌojom 
arpas qui biꞌ ri yoꞌm chque rumal ri Dios. 3 Cäquibixoj cꞌu ru bix ri ka 
mam Moisés ri patänil re ri Dios, ru bix ri Alaj Chij ri cubij:

Sibalaj nim, xukujeꞌ cajmabal
ronojel ri banom la,

Kajaw Dios, ri cꞌo ronojel
u wäch chukꞌab ucꞌ la.

E jicom xukujeꞌ e kas tzij
ru beyal ri chomanic la,

lal riꞌ Nimalaj Takanel pa qui wiꞌ
conojel qui wäch winak cho ruwächulew.

 4 ¿Jachin ta ri mat cuxej rib
chuwäch la, nimalaj Kajaw?

¿Jachin ta ri mat cunimarisaj
kꞌij la?

Xuwi cꞌu ri lal, lal lokꞌalaj
ka Dios.

Conojel qui wäch winak cho
ruwächulew quepe na che
kꞌijilaxic la.

Je riꞌ, rumal chi quilom chi
jicom animaꞌ la chubanic ronojel,

—cächa ri bix.
5 Te cꞌu riꞌ xincaꞌyic, xinwil cꞌut xjakjob ru chiꞌ ri Lokꞌalaj Rachoch 

Dios ri cꞌo pa ri caj, ri Lokꞌalaj Ja ri cꞌolotal wi ri tzꞌalam tak abaj re 
ru Pixab ri Dios. 6 Chupam cꞌu ri Lokꞌalaj Rachoch Dios xebel wi lok ri 
wukub ángeles ri cucꞌam ri wukub cꞌäxcꞌol. Qui cojom chꞌajchꞌoj atzꞌiak 
re lino ri cäjuluwic, ximital jujun pas re kꞌän puak cho qui cꞌux. 7 Te cꞌu 
riꞌ jun chque ri quiejeb ri jeꞌ quepe ángeles xuya wukub lak re kꞌän puak 
chque ri wukub ángeles chquijujunal. E nojinak cꞌu ri lak che ri nimalaj 
cꞌäjisabal wächaj ri cuya ri ka Dios ri man cäcäm taj ri cꞌasal pa tak ri kꞌij 
ri junab ri quepetic. 8 Xnoj cꞌu ri Lokꞌalaj Rachoch Dios che sib rumal ri 
nimalaj u kꞌij ri Dios xukujeꞌ rumal ri nimalaj u chukꞌab. Man cꞌo tä cꞌu 
jun ri cuyaꞌ coc bi chupam cꞌä cäqꞌuis na ri wukub cꞌäxcꞌol ri cucꞌam ri 
wukub ángeles.

Waral cäkil wi ri cäbanic aretak cäjamix ri cꞌo chupam ri wukub lak

16  1 Te cꞌu riꞌ xinta jun ri co xchꞌaw lok pa ri Lokꞌalaj Rachoch 
Dios, ri xubij chque ri wukub ángeles: ¡Jix baꞌ! Jijamij puwiꞌ 

ruwächulew ri nimalaj cꞌäjisabal wächaj ri cuya ri Dios ri cꞌo pa tak ri 
wukub lak, —xchaꞌ.

2 Xeꞌ ri nabe ángel, xujamij puwiꞌ ruwächulew ri cꞌo pa ru lak. Conojel 
cꞌu ri winak ri cꞌo ri retal ri xibibalalaj awaj chque, ri xukujeꞌ cäquikꞌijilaj 
ru wächbal, xel lok jun itzel chꞌaꞌc chquij ri sibalaj cäkꞌakꞌanic.

3 Ri ucab ángel xujamij puwiꞌ ri mar ri cꞌo pa ru lak. Xuban cꞌu quicꞌ ri 
joron re ri mar, jeꞌ ta ne ru quiqꞌuel jun cäminak. Conojel cꞌu ri e cꞌaslic ri 
e cꞌo pa ri mar xecämic.

4 Ri urox ángel xujamij ri cꞌo pa ru lak puwiꞌ tak ri nimaꞌ, xukujeꞌ 
puwiꞌ ru qꞌuiyibal tak jaꞌ, xuban cꞌu quicꞌ tak ri jaꞌ. 5 Te cꞌu riꞌ xinto xubij 
ri ángel rech tak ri jaꞌ: Ri lal jicom animaꞌ la rumal chi je waꞌ banom 
la chukꞌatic tzij, Kajaw, lokꞌalaj ka Dios, lal riꞌ ri cꞌo la cämic, xukujeꞌ 

xcꞌoji la ojer. 6 Je riꞌ, rumal chi we winak riꞌ qui cämisam ri winak ri qui 
jachom quib pa kꞌab la, xukujeꞌ qui cämisam ri kꞌalajisal tak re ri Lokꞌ 
Pixab la. Cämic cꞌut yoꞌm la quicꞌ chque pa tijic rumal chi je waꞌ ri takal 
chque, —xchaꞌ.

7 Xukujeꞌ xinta jun ri xchꞌaw lok rucꞌ ri taꞌbal tokꞌob ri xubij: Jeꞌ, Kajaw, 
ka Dios ri cꞌo ronojel u wäch chukꞌab ucꞌ la, kas tzij xukujeꞌ kas jicom 
banom la chukꞌatic tzij pa qui wiꞌ, —xchaꞌ.

8 Ri ucaj ángel xujamij ri cꞌo pa ru lak puwiꞌ ri kꞌij, xyiꞌ cꞌu u chukꞌab ri 
kꞌij che qui poroxic ri winak rucꞌ ru kꞌakꞌal. 9 Conojel cꞌut sibalaj xecꞌatic. 
Pune ta je riꞌ, man xquiqꞌuex tä ri canimaꞌ, ri qui chomanic, man xquiya 
tä cꞌu u kꞌij ri Dios, xane xa xquibij tzij ri äwas u bixic chrij ri Dios ri cꞌo 
u takanic pa qui wiꞌ tak we cꞌäxcꞌol riꞌ.

10 Ri uroꞌ ángel xujamij ri cꞌo pa ru lak puwiꞌ ri jeꞌlalaj u tꞌuyulibal ri 
xibibalalaj awaj, xkꞌekumar cꞌu ronojel ri tinimit ri cätakan wi. Ri winak 
cꞌut xquitiaꞌ ri cakꞌ rumal ri kꞌaxom. 11 Pune je riꞌ man xquiya tä can u 
banic ri etzelal ri tajin cäcaꞌno, xane xa xquibij tzij ri äwas u bixic chrij ri 
ka Dios ri cꞌo chilaꞌ chicaj rumal ri qui kꞌaxowem xukujeꞌ rumal ri chꞌaꞌc 
ri cꞌo chquij.

12 Ri uwak ángel xujamij ri cꞌo pa ru lak puwiꞌ ri nimalaj nimaꞌ 
Eufrates. Xtzaj cꞌu ri joron re ri nimaꞌ rech cuyaꞌ cäban jun be chque ri 
nimak tak takanelab ri quepe pa ri relbal kꞌij.

13 Te cꞌu riꞌ xinwilo chi pu chiꞌ ri nimalaj itzel cumätz, pu chiꞌ ri 
xibibalalaj awaj, xukujeꞌ pu chiꞌ ri jun ri cuban che rib chi kꞌalajisal re ru 
Lokꞌ Pixab ri Dios, xebel lok oxib itzel tak espíritus ri jeꞌ quepe ixtutzꞌ. 
14 E are itzel tak espíritus waꞌ ri cäcaꞌn cajmabal tak etal, quebel cꞌu bi 
che qui mulixic conojel tak ri nimak tak takanelab re ruwächulew che ri 
nimalaj chꞌoj re ri nimalaj u kꞌij ri ka Dios ri cꞌo ronojel u wäch chukꞌab 
rucꞌ. 15 “¡Chitampeꞌ! Ri in quinpe na jeꞌ jas ru petic jun elakꞌom, man 
quinaꞌ tä cꞌut. Utz re ri man cäwar taj, ri coc il che ri ratzꞌiak, rech man 
cächꞌani tä canok, quel cꞌu u qꞌuixbal chquiwäch ri winak,” —cächa ri 
Jesús. 16 Ri itzel tak espíritus xequimulij cꞌu ri nimak tak takanelab pa ri 
lianic ri u biꞌ Armagedón pa ri chꞌabal hebreo.

17 Ri uwuk ángel xujamij ri cꞌo pa ru lak pa ri quiäkikꞌ, cꞌo cꞌu Jun ri co 
xchꞌaw lok pa ri Lokꞌalaj Rachoch Dios ri cꞌo pa ri caj, kas rucꞌ ri jeꞌlalaj 
tꞌuyulibal xchꞌaw wi lok, xubij: Ya xbantajic, —xchaꞌ.

18 Te cꞌu riꞌ xuban tak caypaꞌ, wojojem, xukujeꞌ quiäkulja. Ruwächulew 
xslabisax rumal jun nimalaj cäbrakan. We cäbrakan riꞌ sibalaj nim na 
chquiwäch ri niqꞌuiaj cäbrakan ri u banom tzaretak e cꞌo winak cho 
ruwächulew. 19 Ri nimalaj tinimit Babilonia xutas rib, xuban oxib. Conojel 
cꞌu ri tinimit ri e cꞌo cho ruwächulew xewulijic. Man xsach tä cꞌu ri 
nimalaj tinimit Babilonia che ri Dios, xane xubano chi xunaꞌ ri nimalaj 
cꞌäx re ri cꞌäjisabal u wäch ri xutak lok chrij rumal ri nimalaj royowal 

ri Areꞌ. 20 Conojel ri chꞌäkatak tak ulew ri e cꞌo pa ri mar xukujeꞌ tak 
ri juyub xsach qui wäch. 21 Xukujeꞌ xkaj lok chicaj pa qui wiꞌ ri winak 
nimak tak sakbäch ri xa jubikꞌ man quepajan jujun quintal chquijujunal, 
ri winak cꞌut xquibij ri äwas u bixic chrij ri Dios rumal ri cꞌäxcꞌol re ri 
sakbäch, rumal chi are jun cꞌäjisabal wächaj ri sibalaj nim na.

Waral cäkil wi ri tinimit Babilonia ri jeꞌ jas jun nimalaj itzel ixok

17  1 Te cꞌu riꞌ xpe jun chque ri wukub ángeles ri cucꞌam ri wukub 
lak, xubij cꞌu chwe: Tasaꞌjmpeꞌ, quincꞌut cꞌu na chawäch ru 

cꞌäjisaxic u wäch ri nimalaj itzel ixok, ri nimalaj tinimit ri tꞌuyul pa qui 
wiꞌ tak ri mar, —xchaꞌ. 2 Ri nimak tak takanelab re ruwächulew caꞌnom 
rucꞌ ri ixok xa jas ri cäcaꞌn ri tzꞌiꞌ ri xak cäquirik quib, man cꞌo tä qui 
pixab, xukujeꞌ ri winak ri e cꞌo cho ruwächulew e kꞌabarinak rucꞌ ru vino 
ri sibalaj cꞌo u chukꞌab re ri mac ri sibalaj äwas u banic ri sachinak qui 
cꞌux rumal.

3 Te cꞌu riꞌ, chupam ri xcꞌut chnuwäch rumal ri Lokꞌalaj Espíritu, ri 
ángel xinucꞌam bi pa ri juyub ri cätzꞌinowic. Chilaꞌ cꞌut xinwil wi jun ixok 
tꞌuyul puwiꞌ jun xibibalalaj awaj quiäk rij, ri tzꞌibtal ronojel ri rij che tak 
biꞌaj ri sibalaj äwas qui bixic chrij ri Dios. Ri awaj riꞌ cꞌo wukub u jolom, 
cꞌo cꞌu lajuj ru cꞌaꞌ. 4 We ixok riꞌ u cojom atzꞌiak ri quieb u wäch cäcaꞌyic, 
morada xukujeꞌ quiäk. Wiktal rucꞌ kꞌän puak, cucꞌ tak abaj ri pakal cajil, 
xukujeꞌ cucꞌ perlas. Rucꞌam jun vaso re kꞌän puak pu kꞌab ri nojinak 
che ronojel u wäch ri man utz taj, xukujeꞌ ri u tzꞌilol ri nimalaj mac ri 
u banom ri sibalaj äwas u banic, jeꞌ jas ri cäcaꞌn ri tzꞌiꞌ ri xak cäquirik 
quib, man cꞌo tä qui pixab. 5 Tzꞌibtal cꞌu jun biꞌaj chucrusil ru palaj ri ixok 
ri man cꞌo tä jun cächꞌobowic. Are waꞌ ri biꞌaj: “Ri nimalaj Babilonia, 
qui nan ri itzel tak ixokib, xukujeꞌ conojel ri itzel tak winak ri e cꞌo cho 
ruwächulew,” —cuchixic. 6 Te riꞌ xinwilo chi ri ixok kꞌabarinak rumal 
ru tijic ri qui quiqꞌuel ri winak ri e rech ri Dios, xukujeꞌ rumal ru tijic ri 
qui quiqꞌuel ri e cämisam rumal chi xquitzijoj ronojel ri xuban ri Jesús. 
Aretak xinwilo, sibalaj xincajmaj waꞌ. 7 Te cꞌu riꞌ xubij ri ángel chwe: ¿Jas 
che sibalaj a cajmam awib? Quinkꞌalajisaj na chawäch ri man etamtal 
taj chrij we ixok riꞌ, xukujeꞌ chrij ri xibibalalaj awaj ri cämowinak bic, 
ri cꞌo wukub u jolom, ri xukujeꞌ cꞌo lajuj ru cꞌaꞌ. 8 Ri xibibalalaj awaj ri 
xawilo are waꞌ ri xcꞌoji na, cämic cꞌut man cꞌo tä chic. Pune ta ne je riꞌ 
quel cꞌu na lok pa ri nimalaj jul ri sibalaj naj u pam aretak mäjok queꞌ pa 
ri qꞌuisbal cämical. Ri winak ri e cꞌo cho ruwächulew, ri man tzꞌibtal tä ri 
qui biꞌ pa ri wuj re cꞌaslemal tzaretak xban ruwächulew, cäquicajmaj na 
aretak cäquil ri xibibalalaj awaj ri xcꞌoji na, ri man cꞌo tä chi cꞌut, ri cäpe 
chi cꞌu na jumul chic, —xcha chwe.

9 Waral cꞌo wi jun chomanic chque ri quecowinic quechꞌobonic. Ri 
wukub jolomaj quel cubij wukub juyub. Pa qui wiꞌ cꞌu waꞌ tꞌuyul wi ri 

ixok. 10 Ri wukub jolomaj xukujeꞌ quel cubij wukub nimak tak takanelab. 
Job chque we takanelab riꞌ xsach qui wäch waꞌ. Jun chque tajin cätakan 
cämic, ri jun chi cꞌut cꞌä mäjaꞌ cäpetic. Aretak cäpe ri qꞌuisbal takanel, 
man naj tä cꞌu na cätakanic. 11 Ri xibibalalaj awaj ri xcꞌoji na, ri man cꞌo 
tä chic, are ri u wajxak takanel. Ri areꞌ jun cucꞌ ri wukub. Benam cꞌu re 
waꞌ pa ri qꞌuisbal cämical.

12 Ri lajuj u cꞌaꞌ ri xawilo, e are lajuj nimak tak takanelab waꞌ ri cꞌä 
mäjaꞌ cäquichap takanic. Cäyiꞌ cꞌu na takanic pa qui kꞌab rech quetakan 
pa qui wiꞌ ri winak jun hora, junam rucꞌ ri xibibalalaj awaj. 13 We lajuj 
nimak tak takanelab riꞌ junam ri qui chomanic, cäquiya cꞌu na ri qui 
chukꞌab xukujeꞌ ri qui takanic che ri xibibalalaj awaj. 14 Quechꞌojin na 
rucꞌ ri Alaj Chij, quechꞌactaj cꞌu na rumal ri Alaj Chij junam cucꞌ ri e cꞌo 
rucꞌ. Je riꞌ, rumal chi ri Alaj Chij are Cajaw ri ajawib, xukujeꞌ are Nim 
Takanel pa qui wiꞌ conojel ri nimak tak takanelab. Ri e cꞌo rucꞌ e siqꞌuital 
waꞌ rumal ri Dios, xukujeꞌ e chaꞌtalic, jicom cꞌu ri canimaꞌ.

15 Xukujeꞌ xubij ri ángel chwe: Ri nimak tak mar ri xeawilo, ri tꞌuyul 
wi ri itzel ixok pa qui wiꞌ, are quel cubij waꞌ chi e conojel qui wäch 
winak, e winak ri jalajoj quecaꞌyic, e winak ri jalajoj tak qui tinimit, 
e winak ri jalajoj quechꞌawic. 16 Ri lajuj u cꞌaꞌ ri e cꞌo che ri xibibalalaj 
awaj ri xawilo, cäquetzelaj na u wäch ri itzel ixok, cäquiya cꞌu na canok 
u tuquiel, cäquichꞌanaba na canok. Cäquitij na ru tijol, cäquiporoj cꞌu na 
ru bakil pa kꞌakꞌ. 17 Ri Dios yoꞌwinak pa canimaꞌ ri lajuj takanelab riꞌ chi 
cäcaꞌno jachique ri craj ri Areꞌ, chi cäjunamataj ri qui chomanic chuyaꞌic 
takanic pu kꞌab ri xibibalalaj awaj, cꞌä cäbantaj na ronojel ru bim ri Dios. 
18 Ri ixok ri xawilo, are waꞌ ri nimalaj tinimit ri cätakan pa qui wiꞌ ri 
nimak tak takanelab ajuwächulew, —xcha ri ángel chwe.

Cäsachisax u wäch ri nimalaj tinimit Babilonia

18  1 Te cꞌu riꞌ xinwil jun ángel chic ri tajin cäkaj lok chicaj, cꞌo cꞌu 
nimalaj takanic pu kꞌab. Ru juluwem xuya sakil cho ronojel 

ruwächulew. 2 Co xchꞌawic, xubij: ¡Xwulijic! Ya xwulij ri nimalaj tinimit 
Babilonia. Cojom chi waꞌ che cachoch itzel tak espíritus. Are qui jul 
ronojel qui wäch itzelalaj tak espíritus chic, xukujeꞌ are qui soc cꞌäx tak 
chicop ajuwocaj ri tzel queilitajic. 3 Je riꞌ, rumal chi ronojel qui wäch 
winak cho ruwächulew e kꞌabarinak rumal ru tijic ri vino re ri nimalaj 
mac ri cubano. Xukujeꞌ ri nimak tak takanelab re ruwächulew jeꞌ caꞌnom 
rucꞌ ri ixok jas ri cäcaꞌn ri tzꞌiꞌ ri xak cäquirik quib, man cꞌo tä qui pixab. 
Ri ajcꞌayib cꞌut ri e cꞌo cho ruwächulew e kꞌinomarinak rumal chi ri 
nimalaj tinimit Babilonia sibalaj ocꞌowinak u wiꞌ ri u rayibal chque 
ronojel u wäch tak jastak, —xchaꞌ.

4 Te cꞌu riꞌ xinta chi Jun ri xchꞌaw lok chicaj ri xubij: Chixel lok pa we 
tinimit riꞌ, winak ri ix wech in, rech man quiban tä iwe ri mac ri cäban 

i 18:12a Ri “jastak re marfil” e areꞌ jastak waꞌ ri banom chque ru caꞌ ri tix (elefante), sibalaj 
pakal rajil cꞌu waꞌ. j 18:12b Ri “jastak re mármol” e areꞌ jastak ri banom che jun abaj sak 
u wäch ri sibalaj pakal rajil. k 18:13 Chawilaꞌ ri nota chrij ri “mirra” pa San Marcos 
15:23. 

pa we tinimit riꞌ, rech man quirik tä cꞌu iwe ri nimak tak cꞌäx ri quepe 
na puwiꞌ. 5 Xak cꞌu u mulim rib ru mac, opaninak cꞌä chicaj, naꞌtal cꞌu 
ronojel waꞌ ri retzelal che ri Dios. 6 Chibana che ri areꞌ jas ru banom ri 
areꞌ chque niqꞌuiaj chic, chiya u camul ri rajil u qꞌuexel che ri areꞌ jas ri 
u banom chiwe. Chiyujaj ri cutijo, ri sibalaj cꞌäx na u tijic waꞌ chuwäch 
ri xuya ri areꞌ chque niqꞌuiaj chic, chiya cꞌu waꞌ che. 7 Chiya cꞌäxcꞌol che, 
xukujeꞌ bis, jas ru nimal ri nimarisan ib ri xqꞌuiy pa ranimaꞌ, xukujeꞌ jas 
ri nimalaj u rayibal chque qꞌuia tak jastak. Xubij cꞌu pa ranimaꞌ: “Ri in, in 
tꞌuyul waral jeꞌ jas jun ixok nim takanel, man in malcaꞌn taj, man cꞌo tä 
cꞌu cꞌäx quinrik na,” —cächaꞌ. 8 Rumal riꞌ xa pa jun kꞌij quepe na ronojel 
ru cꞌäxcꞌol puwiꞌ. Cäpe na cämical, cäpe na bis, xukujeꞌ wiꞌjal. Cäporox 
cꞌu na rucꞌ kꞌakꞌ. Je riꞌ, rumal chi ri Dios sibalaj cꞌo u chukꞌab, ri Kajaw 
Dios ri u kꞌatom tzij puwiꞌ chi cäcꞌäjisax u wäch.

9 Ri nimak tak takanelab re ruwächulew ri xcaꞌn rucꞌ areꞌ jas ri 
cäcaꞌn ri tzꞌiꞌ ri xak cäquirik quib, man cꞌo tä qui pixab, ri xquiya quib 
chutzucuxic rucꞌ areꞌ ri qꞌuia jastak ri xquirayij, quebokꞌ na, cäquirak 
cꞌu qui chiꞌ aretak cäquil ru sibel ri kꞌakꞌ re ru poroxic. 10 Naj quetaqꞌui 
wi na che rumal ri qui xibriquil. Sibalaj cäquixej na quib che ri nimalaj 
cꞌäjisabal u wäch ri tajin curiko, cäquibij cꞌu na: ¡Ay! ¡Tokꞌob a wäch, 
nimalaj tinimit Babilonia, tinimit ri nim u kꞌij! Xak teꞌtalic xpe ri cꞌäx pa 
wiꞌ, xcꞌäjisax cꞌu a wäch, —quecha na.

11 Ri ajcꞌayib ri e cꞌo cho ruwächulew xukujeꞌ quebokꞌ na, cäquirak cꞌu 
na qui chiꞌ che we tinimit, rumal chi man cꞌo tä chi na jachin ri cälokꞌow ri 
jastak ri cäquiqꞌuiyij. 12 Ri cäquiqꞌuiyij are ri kꞌän puak, ri sak puak, ri abaj 
ri pakal rajil, ri perlas, ri manta re lino ri cocꞌ u wäch, ri manta re xela, ri 
manta morada, xukujeꞌ ri manta ri sibalaj quiäk u wäch. Cäquiqꞌuiyij cꞌu tak 
cheꞌ ri quecꞌocꞌotic, jastak re marfil, i re cheꞌ ri pakal cajil, re ri chꞌichꞌ bronce, 
re xak chꞌichꞌ, xukujeꞌ jastak re mármol. j 13 Xukujeꞌ cäquiqꞌuiyij ri canela, ri 
molom tak kꞌayes ri quecꞌocꞌotic, ri incienso, ri mirra, k cꞌocꞌalaj tak cunabal, 
vino, aceite, cocꞌalaj cꞌäj, ri trico cꞌut. Cäquiqꞌuiyij cꞌu qꞌuia qui wäch tak 
awaj, wacäx, awaj re tak ekaꞌn, chij, xukujeꞌ quiej rucꞌ ri qui carruaje, xukujeꞌ 
winak, e areꞌ winak waꞌ ri xa cäquicoj niqꞌuiaj winak chic che patänil tak 
que. 14 Cäquibij cꞌu na che ri tinimit: ¡Conojel ri jeꞌlalaj tak jastak ri sibalaj 
xarayij qui wäch, ri sibalaj xkaj chquiwäch ri winak, ya man cꞌo tä chic! 
¡Xsach cꞌu u wäch ronojel ra kꞌinomal, xukujeꞌ ronojel ri a jeꞌlal ri cꞌo nabe!

15 Ri ajcꞌayib ri xcaꞌn qui cꞌay cucꞌ tak we jastak riꞌ, ri e kꞌinomarinak 
rumal we tinimit riꞌ, naj quetaqꞌui wi na che ri tinimit rumal chi cäquixej 

quib we ne cäquirik que ri e areꞌ ri nimalaj cꞌäjisabal u wäch we tinimit 
riꞌ. Quebokꞌ na, cäkꞌaxow cꞌu na ri canimaꞌ. 16 Cäquibij cꞌu na: ¡Ay! ¡Tokꞌob 
u wäch ri nimalaj tinimit! Junam cꞌu ri areꞌ rucꞌ jun ixok ri u cojom 
cocꞌalaj lino che ratzꞌiak, xukujeꞌ u cojom manta morada xukujeꞌ manta 
ri sibalaj quiäk u wäch, u wikom cꞌu rib rucꞌ kꞌän puak, cucꞌ tak abaj ri 
pakal cajil, xukujeꞌ cucꞌ perlas. 17 ¡Xak teꞌtalic cꞌut xsach u wäch ronojel ri 
nimalaj u kꞌinomal! —quecha na.

Conojel ri e cojom che caporal chque tak ri barcos, xukujeꞌ ri winak ri 
quebeꞌ pa tak barcos, ri e binisel tak barcos, conojel cꞌu ri quechacun pa 
ri mar, naj xetaqꞌui wi can che ri tinimit. 18 Aretak xquil ru sibel ri tinimit 
ri tajin cäporoxic, xquirak qui chiꞌ, xquibij: ¿A xcꞌoji lo jumul jun tinimit 
junam rucꞌ we nimalaj tinimit riꞌ? ¡Man xcꞌoji taj! —xechaꞌ.

19 Xquiqꞌuiäk ulew pa qui jolom (cꞌutbal re ri qui bis). Xebokꞌic, xkꞌaxow 
cꞌu ri canimaꞌ, xquirak qui chiꞌ, xquibij: ¡Ay! ¡Tokꞌob u wäch ri nimalaj 
tinimit! Rucꞌ cꞌu ru kꞌinomal e kꞌinomarinak conojel ri cꞌo qui barcos pa ri 
mar. ¡Xak teꞌtalic cꞌut xsach u wäch we nimalaj tinimit riꞌ! —xechaꞌ.

20 Chixquicot baꞌ iwonojel ix, ri ix cꞌo pa tak ri caj rumal ri xbantaj che 
we tinimit riꞌ. Chixquicot ix xukujeꞌ, ri ix rech ri Dios, xukujeꞌ ri ix, ix 
apóstoles, ri ix xukujeꞌ ri ix kꞌalajisal tak re ru Lokꞌ Pixab ri Dios rumal 
chi aretak ri Dios xukꞌat tzij puwiꞌ we tinimit riꞌ chi cäcꞌäjisax u wäch, 
xuya ri rajil u qꞌuexel ri cꞌäx ri u banom we tinimit riꞌ chiwe, —xcha ri 
Jun ri xchꞌaw lok chicaj.

21 Te cꞌu riꞌ jun ángel ri sibalaj cꞌo u chukꞌab xuwalijisaj jun abaj ri 
junam rucꞌ jun nimalaj caꞌ, xuqꞌuiäk bi pa ri mar, xubij cꞌut: Are je waꞌ 
cäban na che ri nimalaj tinimit Babilonia, cäwulij na. ¡Rucꞌ chukꞌab 
cäwulixic! Man cꞌo tä cꞌu jumul ri quilitaj chi na u wäch. 22 ¡Babilonia! 
Man cꞌo tä chi na jumul ri cätataj chi awucꞌ ri rokꞌebal ri kꞌojom arpa u 
biꞌ, ri suꞌ, o ri tun. Man cäriktaj tä chi na jun ajchac ri cuban apachique 
u wäch chac. Man cätataj tä chi na jun winak ri cäjuknaj ru caꞌ pa ri 
tinimit. 23 Man cätunun tä chi na pa tak ja ru sakil ri jun candela, man 
cätataj tä cꞌut ri wojcorem pa tak ri cꞌulanem. Nabe canok ri ajcꞌayib ri e 
cꞌo awucꞌ e are nimak qui kꞌij cho ruwächulew. Xesubtaj cꞌu conojel qui 
wäch winak cho ruwächulew rucꞌ ri itzinic ri xabano, —xchaꞌ.

24 Chupam cꞌu we tinimit riꞌ xecämisax wi ri kꞌalajisal tak re ru Lokꞌ 
Pixab ri Dios, xukujeꞌ ri winak ri e rech ri Dios. Xriktaj cꞌu ri qui quiqꞌuel 
conojel ri winak ri e cämisam cho ronojel ruwächulew chupam we 
tinimit riꞌ, —xcha ri ángel.

19  1 Te cꞌu riꞌ xinta sibalaj qꞌuia winak ri e cꞌo pa ri caj ri co 
xechꞌawic, xquibij:

¡Aleluya! Rucꞌ ri ka Dios
ka rikom wi ri toꞌbal kib.
Xuwi che ri Areꞌ takal wi

chi cänimarisax u kꞌij.
Xuwi ri Areꞌ takalic cäbix che
chi cꞌo nimalaj u chukꞌab

 2 rumal chi u banom ri jicomal,
u banom cꞌu ri kas tzij chukꞌatic tzij.

Xukꞌat cꞌu tzij puwiꞌ
ri nimalaj itzel ixok
chi cäcꞌäjisax u wäch.

Are cꞌu ri areꞌ ri retzelam ruwächulew
rucꞌ ronojel ri man utz taj
ri xubano.

Xuya cꞌu ri Dios che ri ixok ri rajil
u qꞌuexel ri qui cämical
ri patänil tak re ri Areꞌ,

—xecha riꞌ.
3 Te cꞌu riꞌ xechꞌaw chic, xquibij: ¡Aleluya! Ru sibel ri nimalaj tinimit ri 

tajin cäporoxic, man cätäni taj, xane xak tajin wi cäbukuw na pa tak ri 
kꞌij ri junab ri quepetic, —xechaꞌ.

4 Ri juwinak quiejeb cꞌamal tak qui be ri cojonelab xukujeꞌ ri quiejeb 
ri jeꞌ quepe ángeles xquimej quib, xquikꞌijilaj cꞌu ri Dios ri tꞌuyul pa ri 
jeꞌlalaj u tꞌuyulibal, xquibij: ¡Amén! ¡Aleluya! —xechaꞌ.

5 Te cꞌu riꞌ xtataj Jun ri xchꞌaw lok rucꞌ ri jeꞌlalaj tꞌuyulibal ri xubij:
Chiya u kꞌij ri ka Dios,
iwonojel ix ri quixpatänin che,
ri quixej iwib chuwäch,
ri nim quiwil wi, chi acꞌalab
chi riꞌjab,

—xchaꞌ.

Waral cäkil wi ri nimakꞌij re ru cꞌulanem ri Alaj Chij
6 Xukujeꞌ xinta jun wojojem ri jeꞌ ta ne e qꞌuia winak tajin quechꞌawic, 

ri jeꞌ ta ne ru chojojem qꞌuialaj nimak tak jaꞌ, xukujeꞌ jeꞌ ta ne ru tililem 
cowilaj tak quiäkulja ri xquibij:

¡Aleluya! Ri Kajaw, ri ka Dios,
ri cꞌo ronojel u wäch chukꞌab rucꞌ,
u cꞌutum chi Areꞌ tajin cätakanic.

 7 Chujquicotok, kas chquicot kanimaꞌ,
kanimarisaj cꞌu u kꞌij ri Dios

rumal chi xopan ri kꞌij
ri cäcꞌuli ri Alaj Chij.

Ri rixokil cꞌut u banom
u banic rib.

 8 Yoꞌm che chi cucoj chꞌajchꞌoj atzꞌiak
re cocꞌalaj lino ri cäjuluwic,

—xechaꞌ. Ri cocꞌalaj lino quel cubij ri jicomalaj qui cꞌaslemal ri winak ri e 
rech ri Dios.

9 Te cꞌu riꞌ xubij ri ángel chwe: Chatzꞌibaj waꞌ we tzij riꞌ: “Utz que ri e 
siqꞌuim che ri nimalaj wiꞌm ri cäban pa ru cꞌulanem ri Alaj Chij,” —xchaꞌ.

Xubij chi cꞌu chwe: We tzij riꞌ, kas e are u Tzij ri Dios waꞌ, —xcha chwe.
10 Xinxuqui cꞌu chuwäch ri ángel chukꞌijilaxic. Ri areꞌ cꞌut xubij chwe: 

¡Maban waꞌ! Ri in xukujeꞌ xak in patänil re ri Dios jeꞌ jas ri at, junam cucꞌ 
ri awachalal ri jicom canimaꞌ chrij ri kas tzij ri xukꞌalajisaj ri Jesús. Are 
chakꞌijilaj ri Dios, —xcha chwe.

Ri kas tzij ri xukꞌalajisaj ri Jesús, are cꞌu waꞌ ri cäyoꞌw qui chukꞌab ri 
kꞌalajisal tak re ru Lokꞌ Pixab ri Dios.

Waral cäkil wi ri Jun ri quiejeninak chrij ri sak rij quiej
11 Te cꞌu riꞌ xinwil ri caj jaktalic, xucꞌut cꞌu rib jun sak rij quiej. Ru biꞌ 

ri Jun ri quiejeninak chrij are waꞌ: Jicom Ranimaꞌ xukujeꞌ Kas Tzij. Rucꞌ 
cꞌu jicomal cukꞌat tzij xukujeꞌ cuban ri chꞌoj. 12 Ru wakꞌäch quejuluwic jeꞌ 
jas ru xak kꞌakꞌ, e cojom cꞌu qꞌuia corona chujolom. Cꞌo jun biꞌaj tzꞌibtal 
chrij ri xak xuwi ri Areꞌ kas cächꞌobowic. 13 U cojom jun u kꞌuꞌ ri tzꞌajom 
che quicꞌ. Ru biꞌ cꞌut are “Ru Tzij ri Dios”. 14 Ternetal cꞌu cumal ri soldados 
ajchicaj ri qui cojom sak atzꞌiak re cocꞌalaj lino ri chꞌajchꞌoj. E quiejeninak 
cꞌut chquij sak tak quiej. 15 Pu chiꞌ quel wi lok jun machete ri sibalaj cꞌo u 
pu chiꞌ, ri cucoj che qui soquic conojel qui wäch winak cho ruwächulew. 
Cätakan cꞌu na pa qui wiꞌ rucꞌ jun vara re chꞌichꞌ. Cukꞌat cꞌu na tzij pa qui 
wiꞌ. Jeꞌ cuban na chque jas ri cuban jun winak che qui pitzꞌic ri uvas rucꞌ 
ri rakan, queutacꞌalej. Xukujeꞌ cuban na chi cäquinaꞌ ri cꞌäx re ri nimalaj 
cꞌäjisabal qui wäch ri cäpe pa qui wiꞌ rumal ri nimalaj royowal ri Dios, ri 
ka Dios ri cꞌo ronojel u wäch chukꞌab rucꞌ. 16 Tzꞌibtal cꞌu we biꞌaj riꞌ che ru 
kꞌuꞌ xukujeꞌ che ri rakan ri cubij: Are “Nim Takanel pa qui wiꞌ ri nimak 
tak takanelab, Cajaw cꞌu conojel ri ajawib.”

17 Te riꞌ xinwil jun ángel ri tacꞌal pa ri kꞌij, ri xurak u chiꞌ, co xchꞌawic 
che qui chꞌabexic conojel ri chicop ri querapap chicaj, xubij chque: 
¡Chixsaꞌj! Chimulij iwib che ri nimalaj wiꞌm ri cuya ri Dios. 18 Chixsaꞌj 
rech quitij ri qui tiꞌjol nimak tak takanelab, ri qui tiꞌjol ri qui nimakil tak 
soldados, xukujeꞌ ri qui tiꞌjol achijab ri sibalaj cꞌo qui chukꞌab. Quitij cꞌu 
na ri qui tiꞌjol tak quiej, xukujeꞌ ri qui tiꞌjol tak ri ajquiejab, ri qui tiꞌjol 
ronojel qui wäch winak, winak ri e cꞌo pu kꞌab jun patrón o ri man cꞌo tä 
qui patrón, chi acꞌalab, chi riꞌjab, —xchaꞌ.

19 Te cꞌu riꞌ xinwil ri xibibalalaj awaj xukujeꞌ ri nimak tak takanelab 
ajuwächulew cachiꞌl ri qui soldados, ri qui mulim quib rech quechꞌojin 
rucꞌ ri Jun ri quiejeninak chrij ri quiej xukujeꞌ cucꞌ ru soldados ri Areꞌ. 

20 Xchap cꞌu ri xibibalalaj awaj junam rucꞌ ri jun ri cuban che rib chi 
are kꞌalajisal re ru Lokꞌ Pixab ri Dios, ri u banom cajmabal tak etal 
chuwäch ri xibibalalaj awaj. Cumal cꞌu we cajmabal tak etal riꞌ xeusub ri 
winak ri xquiya quib chi coc ri retal ri xibibalalaj awaj chque, ri xukujeꞌ 
xquikꞌijilaj ru wächbal. Ri xibibalalaj awaj xukujeꞌ ri jun ri cuban che rib 
chi are kꞌalajisal re ru Lokꞌ Pixab ri Dios, e cꞌaslic xeqꞌuiäk bi pa ri kꞌakꞌ ri 
jeꞌ jas jun nimalaj mar ri sibalaj cänicow rucꞌ azufre. 21 Are cꞌu ri niqꞌuiaj 
chic, xecämisax rucꞌ ri machete ri quel lok pu chiꞌ ri Jun ri quiejeninak 
chrij ri quiej, conojel cꞌu tak ri chicop ajuwocaj xnoj qui pam rucꞌ ri qui 
tiꞌjol we winak riꞌ.

Waral cätzijox wi ri jun mil junab

20  1 Te cꞌu riꞌ xinwil jun ángel ri tajin cäkaj lok chicaj, rucꞌam pu 
kꞌab ri lawe rech ri nimalaj jul ri sibalaj naj u pam, xukujeꞌ 

rucꞌam jun nimalaj ximibal re chꞌichꞌ. 2 We ángel riꞌ xuchap ri nimalaj 
itzel cumätz, ri ojer cumätz ri cäbix Itzel xukujeꞌ Satanás che u biꞌ. Mil 
junab cꞌut xuxim na rucꞌ ri ximibal re chꞌichꞌ. 3 Xuqꞌuiäk bi pa ri nimalaj 
jul, xutzꞌapij can u chiꞌ ri jul, xucoj jun tꞌikbal che ri tzꞌapibal re rech man 
queusub tä chi ri winak cho ruwächulew cꞌä cätzꞌakat na ri mil junab. 
Aretak cätzꞌakat ri mil junab rajwaxic cꞌut cätzokopix na quieb oxib kꞌij.

4 Te cꞌu riꞌ xinwil jujun jeꞌlalaj tak tꞌuyulibal. Chilaꞌ cꞌut e tꞌuyul wi ri 
yoꞌm takanic pa qui kꞌab chukꞌatic tzij. Xukujeꞌ xinwil ri canimaꞌ ri winak 
ri esam qui jolom rumal ru tzijoxic ru Lokꞌ Pixab ri Dios ri xukꞌalajisaj 
ri Jesús. Ri e areꞌ man xquikꞌijilaj tä ri xibibalalaj awaj. Man xquikꞌijilaj 
tä ru wächbal, man xquiya tä cꞌu quib chi coc ri retal ri areꞌ chucrusil ri 
qui palaj o che ri qui kꞌab. Xinwilo chi xecꞌastaj chquixol ri cäminakib, 
xetakan cꞌut junam rucꞌ ri Cristo pa ri mil junab. 5 Are waꞌ ri nabe 
cꞌastajibal. Are cꞌu ri niqꞌuiaj cäminakib chic man xecꞌastaj tä che we 
chanim riꞌ, xane cꞌä teꞌ xecꞌastajic aretak xtzꞌakat na ri mil junab. 6 ¡Utz 
que ri xecꞌastaj pa ri nabe cꞌastajibal! E are waꞌ ri qui jachom quib pu 
kꞌab ri Dios. Ri ucab cämical man cäriktaj tä chi na cumal ri e areꞌ, xane 
queboc na che sacerdotes rech ri Dios xukujeꞌ rech ri Cristo. Quetakan cꞌu 
na rucꞌ ri Cristo pa ri mil junab.

7 Aretak cätzꞌakat ri mil junab, ri Satanás cätzokopix na, quel cꞌu na 
lok jawijeꞌ ri tzꞌaptal wi. 8 Quel cꞌu na bi che qui subic ri winak cho 
ronojel ruwächulew. E are cꞌu waꞌ ri Gog, xukujeꞌ ri Magog. Queumulij 
na ri qui soldados che ri chꞌoj, ri sibalaj e qꞌuia jeꞌ jas ri senyäb ri cꞌo chiꞌ 
ri mar ri man cäcowin tä jun che cajilaxic. 9 Xepaki cꞌu lok cho ronojel 
ruwächulew, xquisutij rij ri cꞌolibal ri e cꞌo wi ri winak ri e rech ri Dios, 
xukujeꞌ ri tinimit ri lokꞌ chuwäch. Ri Dios cꞌut xutak lok kꞌakꞌ chicaj, ri 
xeuporoj conojel. 10 Ri Itzel cꞌut, ri u banom subunic chque, xqꞌuiäk bi 
pa ri nimalaj kꞌakꞌ ri jeꞌ ta ne are jun mar ri sibalaj cänicow rucꞌ azufre, 

jawijeꞌ xqꞌuiäk wi bi ri xibibalalaj awaj xukujeꞌ ri jun ri cuban che rib chi 
are kꞌalajisal re ru Lokꞌ Pixab ri Dios. Chilaꞌ cꞌut cäquirik wi na nimalaj 
cꞌäx chi pakꞌij chi chakꞌab pa tak ri kꞌij ri junab ri quepetic.

Waral cätzijox wi ri kꞌatow tzij ri cäban chuwäch 
ri nimalaj tꞌuyulibal ri sakloloj

11 Xinwil cꞌu jun nimalaj tꞌuyulibal ri sakloloj, xukujeꞌ xinwil ri Jun 
ri tꞌuyul chilaꞌ. Chuwäch cꞌu ri Areꞌ xsach u wäch ri ulew xukujeꞌ ri 
caj, man cꞌo tä jumul xilitaj chi qui wäch rumal chi man cꞌo tä chi cꞌu 
cꞌolibal jawijeꞌ chiꞌ cuyaꞌ quecꞌoji wi. 12 Te cꞌu riꞌ xeinwil ri cäminakib, 
chi riꞌjab chi acꞌalab e tacꞌatoj chuwäch ri Dios. Xejaktaj cꞌu tak ri wuj 
xukujeꞌ xjaktaj jun wuj chic, ri wuj re cꞌaslemal. Xkꞌat cꞌu tzij pa qui 
wiꞌ ri cäminakib. Xilic jas ri xcaꞌno aretak e cꞌasal cho ruwächulew, ri 
tzꞌibtal pa tak ri wuj. 13 Ri mar xeujach ri cäminakib ri e cꞌo chupam. Ri 
cämical xukujeꞌ ri cꞌolibal ri e cꞌo wi ri cäminakib xequijach ri cäminakib 
ri e cꞌo chupam. Conojel cꞌut xkꞌat tzij pa qui wiꞌ chrij ronojel ri xcaꞌn 
pa ri qui cꞌaslemal. 14 Te cꞌu riꞌ ri cämical xukujeꞌ ri cꞌolibal ri e cꞌo wi 
ri cäminakib, xeqꞌuiäk bi pa ri nimalaj kꞌakꞌ ri jeꞌ ta ne jun mar tajin 
cäcꞌatic. Are cꞌu waꞌ ri ucab cämical. 15 Chilaꞌ cꞌut xeqꞌuiäk wi bi ri man 
tzꞌibtal tä ri qui biꞌ pa ri wuj re cꞌaslemal.

Waral cäkil wi ri cꞌacꞌ caj xukujeꞌ ri cꞌacꞌ uwächulew

21  1 Te cꞌu riꞌ xinwil jun cꞌacꞌ caj xukujeꞌ jun cꞌacꞌ uwächulew, rumal 
chi ri nabe caj xukujeꞌ ri nabe uwächulew xsach qui wäch, 

xukujeꞌ ri mar man cꞌo tä chic. 2 In riꞌ, ri Juan, xinwil ri lokꞌalaj tinimit, 
ri cꞌacꞌ Jerusalén, tajin cäkaj lok chicaj rucꞌ ri Dios. Banom cꞌu u banic 
jeꞌ jas jun ali ri u cojom chi ri ratzꞌiak re cꞌulanem rech cäcꞌuli rucꞌ ri 
ala ri coc che rachajil. 3 Xinta cꞌu jun ri co xchꞌaw lok chicaj ri xubij: 
¡Chawilampeꞌ! Ri Dios u yacom chi ri rachoch cämic chquixol ri winak. 
Cäjeki na junam cucꞌ, ri e areꞌ cꞌut queboc na che u winakil ri Areꞌ. Tzare 
cꞌu ri kas Dios cäcꞌoji na cucꞌ che qui Dios. 4 Ri Dios cusuꞌ na ri u waꞌl qui 
wäch. Man cꞌo tä chi cꞌu cämical, man cꞌo tä chi okꞌej, man cäkꞌaxow tä 
chi na ri canimaꞌ, man cꞌo tä chi cꞌu kꞌaxom. Je riꞌ, rumal chi ronojel ri 
cꞌo nabe ya man cꞌo tä chic, xsach cꞌu u wäch waꞌ, —xchaꞌ.

5 Are cꞌu ri Jun ri tꞌuyul pa ri nimalaj tꞌuyulibal xubij chwe: 
Chawilampeꞌ, ri in quinban cꞌacꞌ che ronojel ri cꞌolic, —xcha chwe.

Xukujeꞌ xubij: Chatzꞌibaj waꞌ rumal chi we tzij riꞌ e kas tzij, cuyaꞌ cꞌut 
kas cäcuꞌbi u cꞌux jun chquij, —xchaꞌ.

6 Te cꞌu riꞌ xubij chi chwe: ¡Ya xbantajic! In riꞌ ri chaplebal xukujeꞌ ri 
qꞌuisbal, jeꞌ jas ri nabe letra xukujeꞌ ri qꞌuisbal letra rech ri alfabeto, ri 
“A” rucꞌ ri “Z”. Jachin ri cächakiꞌj u chiꞌ quinya na che ri areꞌ chi cutij re 
ri joron re ri u qꞌuiyibal jaꞌ ri cuya cꞌaslemal, ri xak cäsipaxic. 7 Jachin ri 

l 21:18 Conojel ri abaj ri quebix waral, ri jaspe, ri esmeralda, ri perlas, xukujeꞌ ri niqꞌuiaj 
chic, e areꞌ abaj waꞌ ri sibalaj pakal cajil. 

cächꞌacanic cärechbej na ronojel waꞌ. Ri in quinoc na che u Dios, ri areꞌ 
cꞌut coc na che walcꞌual in. 8 Are cꞌu ri winak ri e xibrib, ri man quecojon 
taj, ri winak ri etzeltajinak qui cꞌaslemal cho ri Dios, ri cämisanelab, 
ri winak ri jeꞌ cäcaꞌno jas ri cäcaꞌn ri tzꞌiꞌ ri xak cäquirik quib, man cꞌo 
tä qui pixab, ri winak ri cäcaꞌn itzinic, ri quequikꞌijilaj tak tiox ri xa e 
banom cumal winak, xukujeꞌ conojel ri banal tak tzij, conojel waꞌ quebeꞌ 
na pa ri nimalaj kꞌakꞌ ri jeꞌ ta ne jun mar ri tajin cäcꞌatic rucꞌ azufre. Are 
cꞌu waꞌ ri ucab cämical, —xcha ri Dios chwe.

Waral cäkil wi ri cꞌacꞌ tinimit Jerusalén
9 Te cꞌu riꞌ xpe jun chque ri wukub ángeles ri cucꞌam ri wukub lak 

ri nojinak che ri qꞌuisbal tak cꞌäxcꞌol, xubij chwe: Tasaꞌj, quincꞌut ri ali 
chawäch, ri rixokil ri Alaj Chij, —xcha chwe.

10 Chupam ri xucꞌut ri Lokꞌalaj Espíritu chnuwäch xinwilo chi ri ángel 
xinucꞌam bi puwiꞌ jun nimalaj juyub ri sibalaj naj pakalinak, xucꞌut cꞌu 
ri nimalaj tinimit chnuwäch, ri lokꞌalaj Jerusalén ri tajin cäkaj lok chicaj 
jawijeꞌ xel wi lok chuwäch ri Dios. 11 Ri tinimit cäjuluw rumal ru jeꞌlalaj u 
juluwem ri Dios, ru juluwem are junam rucꞌ jun abaj ri sibalaj pakal rajil, 
junam rucꞌ jun abaj re jaspe, ri cuyaꞌ cäcaꞌy jun chupam jas ri vidrio. 12 Ri 
tinimit sutim rij che jun nimalaj tapya ri naj pakalinak. E cꞌo cablajuj 
uchibe che ri tapya, e cꞌo cꞌu jujun ángel chuchiꞌ tak ri uchibe. Ri qui 
biꞌ ri cablajuj tinimit re Israel e tzꞌibtal cho ri jujun porta re ri uchibe. 
13 Oxib uchibe e cꞌo chrelbal kꞌij, oxib chic e cꞌo chuwiquiäkꞌab ri relbal 
kꞌij, e cꞌo oxib chumoxkꞌab ri relbal kꞌij, e cꞌo cꞌu oxib chic chukajbal kꞌij. 
14 Ri tapya rech ri tinimit cojom cablajuj abaj che u tacꞌalibal. Ri qui biꞌ ri 
cablajuj apóstoles re ri Alaj Chij e tzꞌibtal chquij tak ri abaj.

15 Ri ángel ri tajin cätzijon wucꞌ rucꞌam jun aj re kꞌän puak che retaxic 
ri tinimit, xukujeꞌ cꞌu tak ri uchibe rucꞌ ri tapya. 16 Ri tinimit xak 
junam retabalil ri pa tak u xcut. Ri rakan xak junam rucꞌ ru wäch. Ri 
ángel xretaj ri tinimit rucꞌ ri aj ri rucꞌam. Quieb mil rucꞌ quieb ciento 
kilómetros quetanic. Ri rakan, xukujeꞌ ri u wäch ri pakalinak xak junam 
queetanic. 17 Te cꞌu riꞌ xretaj chi ri tapya, quetan cꞌu oxcꞌal rucꞌ quiejeb 
metros ru pimal, jas ri etabal ri cäquicoj ri winak are waꞌ ri tajin cucoj ri 
ángel.

18 Ri tapya are abaj re jaspe l ri cojom che ri tapya. Are cꞌu ri tinimit 
are kꞌän puak ri man cꞌo tä yujaꞌm rucꞌ cojom che, junam rucꞌ ri vidrio 
ri chꞌajchꞌoj. 19 Ri abaj ri e cojom che ru tacꞌalibal ri tapya e wiktal cucꞌ 
ronojel qui wäch abaj ri pakal cajil. Ri nabe abaj re ri tacꞌalibal, wiktal 
rucꞌ jaspe, ri ucab abaj wiktal rucꞌ zafiro, ri urox abaj wiktal rucꞌ ágata, ri 

ucaj abaj cꞌut, are wiktal rucꞌ esmeralda. 20 Ri uroꞌ abaj wiktal rucꞌ ónice, 
ri uwak abaj wiktal rucꞌ cornalina, ri uwuk abaj wiktal rucꞌ crisólito, ri 
uwajxak abaj wiktal rucꞌ berilo, ri ubelej abaj wiktal rucꞌ topacio, ri ulajuj 
abaj wiktal rucꞌ crisoprasa, ri ujulajuj abaj wiktal rucꞌ jacinto, ri ucablajuj 
abaj cꞌut, are wiktal rucꞌ amatista. 21 Ri cablajuj porta re ri u chiꞌ tak be 
e cablajuj perlas waꞌ. Chquijujunal ri porta e jujun perlas. Ri be ri cocꞌow 
pu niqꞌuiajal ri tinimit are re kꞌän puak ri man cꞌo tä yujaꞌm rucꞌ, jeꞌ jas ri 
vidrio ri cäcowinic cäcaꞌy jun chupam.

22 Man xinwil tä jun Lokꞌalaj Rachoch Dios pa ri tinimit riꞌ, rumal chi 
ri Kajaw Dios ri cꞌo ronojel u wäch chukꞌab rucꞌ, are ri Areꞌ ri Lokꞌalaj 
Rachoch Dios junam rucꞌ ri Alaj Chij. 23 Ri tinimit man rajwaxic taj 
chi cäcaꞌy ri kꞌij puwiꞌ, man rajwaxic tä cꞌu ri icꞌ rumal chi ri jeꞌlalaj u 
juluwem ri Dios are cäcaꞌy puwiꞌ. Ri Alaj Chij cꞌut Are u sakil. 24 Conojel 
qui wäch winak cho ruwächulew ri qui rikom ru tobanic ri Dios 
quebin na pa ru sakil ri tinimit riꞌ. Are cꞌu ri nimak tak takanelab re ri 
uwächulew cäquicꞌam na bi ri jastak que ri nimak qui kꞌij, ri nim queil 
wi, quequiya cꞌu na can pa ri tinimit. 25 Ru chiꞌ tak be re ri tinimit man 
quetzꞌapix tä pakꞌij. Chilaꞌ cꞌut man cꞌo tä chakꞌab. 26 Cäcꞌam na bi jelaꞌ ri 
kꞌinomal ri sibalaj nimak qui kꞌij, ri nim queil wi quech conojel qui wäch 
winak cho ruwächulew. 27 Man cꞌo tä cꞌu jas ri man chꞌajchꞌoj taj coc bi pa 
ri tinimit. Man coc tä cꞌu bi jun winak ri etzeltajinak ru cꞌaslemal cho ri 
Dios, o jun ri u banom subunic. Xak xuwi queboc na bi ri winak ri tzꞌibtal 
ri qui biꞌ pa ri wuj re cꞌaslemal ri cꞌo rucꞌ ri Alaj Chij.

22  1 Te cꞌu riꞌ ri ángel xucꞌut chnuwäch jun nimaꞌ ri sakloloj re joron 
ri cuya cꞌaslemal. Cäcowinic cäcaꞌy jun chupam jeꞌ jas ri cristal. 

Chilaꞌ cꞌut quel wi lok ri nimaꞌ rucꞌ ri jeꞌlalaj tꞌuyulibal ri e cꞌo wi ri Dios 
xukujeꞌ ri Alaj Chij. 2 Pu niqꞌuiajal ri be ri cocꞌow pa ri tinimit xukujeꞌ 
pa tak u xcut ri nimaꞌ e qꞌuiyinak wi ri cheꞌ re cꞌaslemal. Cablajuj mul 
cäwächin che ri jun junab. Chi icꞌ cuya ru wäch. Are cꞌu ru xak coc che 
cunabal que conojel qui wäch winak cho ruwächulew. 3 Chilaꞌ man cꞌo tä 
jas ri etzelam u wäch rumal ri Dios. Are cꞌu ri jeꞌlalaj tꞌuyulibal ri e cꞌo 
wi ri Dios xukujeꞌ ri Alaj Chij cäcꞌoji na pa ri tinimit riꞌ. Ri patänil tak re 
ri Dios cꞌut, quekꞌijilan na che ri Areꞌ. 4 Kas cäquil na rib qui wäch chbil 
quib, are cꞌu ru biꞌ cäcꞌoji na chucrusil ri qui palaj. 5 Chilaꞌ man cꞌo tä chi 
chakꞌab. Ri winak ri quejeki chilaꞌ man rajwaxic tä ru sakil jun candela 
chque. Man rajwaxic tä cꞌut ru sakil ri kꞌij rumal chi ri Dios ri Kajaw cuya 
na sakil pa qui wiꞌ. Ri e areꞌ cꞌut quetakan na pa tak ri kꞌij ri junab ri 
quepetic.

Xa jubikꞌ craj chi cäpe chi na jumul ri Jesucristo
6 Te cꞌu riꞌ xubij ri ángel chwe: We tzij riꞌ e kas tzij, cuyaꞌ cꞌut kas 

cäcuꞌbi u cꞌux jun chquij. Ri Kajaw cꞌut, ri tzare Dios waꞌ, ri cäyoꞌw qui 

chukꞌab ri kꞌalajisal tak re ru Lokꞌ Pixab, u takom lok ru ángel chucꞌutic 
chquiwäch ri patänil tak re jas ri cäbantaj na chanim, —xcha chwe.

7 ¡Chitampeꞌ! ¡Chanim quinopanic! —xcha ri Jesús.
¡Utz re ri cunimaj ru Lokꞌ Pixab ri Dios ri tzꞌibtal pa we wuj riꞌ! —xcha 

chwe.
8 In riꞌ, ri Juan, xinto, xukujeꞌ kas xinwil ronojel ri cätzijox waral. 

Aretak xtataj waꞌ wumal xukujeꞌ xilitaj wumal, xinxuqui chuwäch ri 
ángel ri xcꞌutuw ronojel waꞌ chnuwäch rech quinkꞌijilaj. 9 Ri ángel cꞌut 
xubij chwe: ¡Maban waꞌ! Ri in xak in patänil re ri Dios jeꞌ jas ri at xukujeꞌ 
tak ri awachalal ri kꞌalajisal tak re ru Lokꞌ Pixab ri Dios, xukujeꞌ conojel 
ri queniman che ru Tzij ri Dios ri tzꞌibtal pa we wuj riꞌ. ¡Are chakꞌijilaj ri 
Dios! —xcha chwe.

10 Xukujeꞌ xubij chwe: Meacꞌuꞌ ru Lokꞌ Pixab ri Dios ri tzꞌibtal pa we wuj 
riꞌ, rumal chi xa jubikꞌ chic craj chi copan ri kꞌij ri cäbantaj na ronojel 
waꞌ. 11 Xak baꞌ chaya che ri banal etzelal chi cutakej u banic ri etzelal ri 
cubano, xukujeꞌ ri winak ri man chꞌajchꞌoj tä ranimaꞌ chutakej na u banic 
ri man chꞌajchꞌoj taj. Are cꞌu ri utzalaj winak chutakej u banic ri utzil, ri 
winak cꞌut ru jachom rib pu kꞌab ri Dios chutakej u banic ri jicom cho ri 
Dios, —xchaꞌ.

12 ¡Chitampeꞌ! —cächa ri Jesús. ¡Chanim quinopanic! Wucꞌam bi ri 
tojbal ri quinya na chque ri winak chquijujunal, jas u wäch ri caꞌnom. 
13 In riꞌ, in ri nabe xukujeꞌ in ri qꞌuisbal, ru chaplebal xukujeꞌ ru qꞌuisic 
ronojel. Ri in, in jeꞌ jas ri nabe letra xukujeꞌ ri qꞌuisbal letra rech ri 
alfabeto, ri “A” rucꞌ ri “Z”, —xcha ri Areꞌ.

14 Utz que ri qui chꞌajom ri catzꞌiak (quel cubij waꞌ chi e nimaninak 
chwe), rech cuyaꞌ cäquitij que ru wäch ri cheꞌ ri cuya cꞌaslemal. Xukujeꞌ 
cuyaꞌ queboc pa ri uchibe rech ri tinimit. 15 Are cꞌu ri itzel tak winak, 
xukujeꞌ ri winak ri cäcaꞌn itzinic, ri winak ri jeꞌ cäcaꞌno jas ri cäcaꞌn ri 
tzꞌiꞌ ri xak cäquirik quib, man cꞌo tä qui pixab, ri cämisanelab, ri winak ri 
cäquikꞌijilaj tak tiox ri xa e banom cumal, xukujeꞌ conojel ri utz cäquil wi 
ri banow tzij, ri cäcaꞌn subunic quecanaj na can ri e areꞌ chrij ri tinimit.

16 In riꞌ, ri Jesús, nu takom bi ri nu ángel chukꞌalajisaxic ronojel waꞌ 
chque tak ri kachalal cojonelab. Wucꞌ in xel wi ri a mam David ri nim 
takanel, in cꞌut ri rachalaxic can ri areꞌ. In riꞌ ri nimalaj chꞌimil ri sibalaj 
cäjuluwic pa ru sakiribal, —xcha ri Areꞌ.

17 Ri Lokꞌalaj Espíritu xukujeꞌ ri rixokil ri Alaj Chij cäquibij: ¡Chixsaꞌj! 
—quecha riꞌ.

Jachin ri cätowic, chubij: ¡Chixsaꞌj! —cächa na.
Jachin ri cächakiꞌj u chiꞌ, ri craj re ri joron, chpetok, chutija re ri joron 

ri cuya cꞌaslemal ri xak cäsipaxic.
18 Conojel ri cäquitatabej ru Lokꞌ Pixab ri Dios ri tzꞌibtal pa we wuj riꞌ, 

in riꞌ, ri Juan, quinbij waꞌ chque: We cꞌo jun cuya u wiꞌ tak we tzij riꞌ, 

ri Dios cuya na u wiꞌ ri cꞌäxcꞌol chrij ri areꞌ ri e tzꞌibtal pa we wuj riꞌ ri 
quepe na chquij ri winak. 19 Xukujeꞌ we cꞌo jun cꞌo cäresaj che ru Lokꞌ 
Pixab ri Dios ri tzꞌibtal pa we wuj riꞌ, ri Dios cäresaj na ru biꞌ ri winak riꞌ 
pa ri wuj re cꞌaslemal, man cuya tä cꞌu che chi coc pa ri lokꞌalaj tinimit. 
Are cꞌu waꞌ ri e tzꞌibtal chquij pa we wuj riꞌ.

20 Ri Jun ri cäkꞌalajisan tak we tzij riꞌ, cubij: ¡Jeꞌ, je riꞌ! ¡Quinopan na 
chanim!

Amén. ¡Saꞌj la, Kajaw Jesús!
21 Are ta baꞌ ri Kajaw Jesucristo cutokꞌobisaj i wäch iwonojel. Amén. 

Abba Quel cubij “nu tat” pa ri chꞌabal arameo, ri qui chꞌabal ri winak aj 
Israel pa tak ri kꞌij ri xcꞌoji ri Jesús cho ruwächulew.

Anclas Ri nimak tak chꞌichꞌ ri cäbix “anclas” chque, e cꞌo colob ri ximital 
chque. Ri qui patän ri chꞌichꞌ riꞌ are cäcaꞌno chi ri barco cätaqꞌui 
pa ri jaꞌ, man cꞌo tä queꞌ wi.

Ángel Jun u wäch u takoꞌn ri Dios ri quetob chque ri cojonelab.
Apóstol Quel cubij “takom”. E cablajuj u takoꞌn ri Jesús ri e chaꞌtal 

rumal.
Arca Pa we Nuevo Testamento quel cubij ri nimalaj barco ri xuban ri 

mam Noé.
Ayuno Quel cubij ri nimakꞌij ri cäban cumal ri winak aj Israel rech 

cänaꞌtaj chque ri sachbal qui mac ojer rumal ri Dios. Xukujeꞌ are ri 
u banic orar, man cäwiꞌ tä jun.

Beelzebú Are jun chque ru biꞌ ri Satanás, ri qui nimal ri itzel tak 
espíritus.

Cäbal Man kꞌalaj tä waꞌ we are moꞌ o are cäbal. Jun chque ri nimakꞌij ri 
cäcaꞌn ri winak aj Israel are ri nimakꞌij que ri cäbal. Cäcaꞌn qui 
cäbal re qui kꞌab tak cheꞌ. Wukub kꞌij quecꞌoji chupam, naꞌtabal re 
ri nimalaj qui binem pa ri juyub ri cätzꞌinowic.

Camello Jun nimalaj awaj ri cuyaꞌ cäquiejen jun chrij, más cꞌut cäcoj waꞌ 
che tak ekaꞌn. Nim na riꞌ chuwäch jun quiej.

Caxa (“Cofre del Pacto” cäbix che pa castellano.) Jun caxa ri chꞌukum rij 
che kꞌän puak, ri cꞌolotal wi ri trato (o, pacto). Chupam ri caxa riꞌ 
cꞌo jun xaro re kꞌän puak ri cꞌo maná chupam, cꞌo cꞌu ru chꞌimiy ri 
mam Aarón ri xtuxic, xukujeꞌ e cꞌo ri tzꞌalam tak abaj chupam ri 
xetzꞌibax wi ri takanic re ri ojer trato.

Caxlan wa ri man cꞌo tä chꞌäm rucꞌ Are ri xquitij ri winak aj Israel pa 
ri akꞌab ri xebel lok pa Egipto. Xban nimakꞌij che rumal chi are 
naꞌtabal re ri kꞌij ri xetzokopix lok rumal ri Dios.

Circuncisión Chawilaꞌ “Retal ri ojer trato”.
Cristiano Quel cubij chi are cäcojon jun che ri Jesucristo, cutakej cꞌu 

ru tijonic ri Areꞌ xukujeꞌ ronojel ru Lokꞌ Pixab ri Dios.

Cristo Quel cubij “chaꞌtal rumal ri Dios”, junam rucꞌ ri tzij “mesías” pa ri 
chꞌabal hebreo.

Diáconos Ri diáconos xukujeꞌ ri diaconisas e areꞌ ri cꞌo quekleꞌn che qui 
toꞌic ri niqꞌuiaj cojonelab.

Eunuco Jun achi ri xtas chquij ri niqꞌuiaj achijab rech cuban na jun chac 
ri sibalaj nim u banic.

Fariseos Ri tataꞌib riꞌ e areꞌ winak waꞌ aj Israel ri sibalaj xquikatej u 
nimaxic ru Pixab Moisés. Xcaꞌn cꞌu nimal, xquichomaj chi e utz na 
chquiwäch conojel ri winak. Qꞌuia qui nakꞌatisam wi quib ri man 
kas tä are ri cubij ru Tzij ri Dios.

Hebreo Ri ojer qui chꞌabal ri winak aj Israel. Ri dialecto ri xquicoj pa tak 
ru kꞌij ri Jesús, are cäbix “arameo” che.

Iglesia E areꞌ ri kachalal cojonelab ri cäquimulij quib. Xukujeꞌ cäcoj ri 
tzij riꞌ che tak ri ja (templo, rachoch Dios). Ri kas iglesia are ri 
comon winak ri cäbix “Cristianos” chque.

Israel Jun chque ru biꞌ ri mam Jacob, u cꞌojol ri mam Isaac. Ri rachalaxic 
can ri mam Jacob ri teꞌ xil qui wäch cäbix aj Israel chque. Xukujeꞌ 
cäcoj we biꞌaj riꞌ chrij ronojel ri qui tinimit.

Itzel chꞌaꞌc Are jun yabil ri sibalaj cꞌäx ri cusipaj rib ri cäbix “lepra” che 
pa castellano. Are jun cꞌutbal chrij ri mac.

Jicomalaj patänil re ri Dios Are ri Cristo, ri Toꞌl Ke, ri xquibij lok ri ojer 
tak kꞌalajisal re ru Lokꞌ Pixab ri Dios.

Kꞌij re uxlanem Ri winak aj Israel sibalaj nim xquil wi ri u wuk kꞌij re ri 
semana. Ri nabe tak cojonelab nim xquil wi ri nabe kꞌij re ri semana 
rumal chi are waꞌ ri kꞌij ri xcꞌastaj ri Kajaw Jesús chquixol ri cäminakib.

Kachalal (“Hermanos” cäbix che pa castellano.) Ri quecojon che ri 
Jesucristo e cachalal quib rumal ri Jesús.

Kolol cheꞌ Xukujeꞌ cäbix “ajanel” o “carpintero” che rumal ru chac.
Levitas E areꞌ achalaxic re Leví ri xetob chque ri sacerdotes pa ri nimalaj 

rachoch Dios.
Lokꞌalaj Espíritu Are ri Espíritu rech ri Dios ri xubij ri Cristo chi cutak 

na lok rech cäcꞌoji pa canimaꞌ ru tijoxelab, pa tak cꞌu canimaꞌ 
conojel ri quecojon che.

Maná Are ri wa ajchicaj, tzukubal que ri winak aj Israel aretak xebin pa 
tak ri juyub ri quetzꞌinowic.

Mesías Chawilaꞌ ri tzij “Cristo”.
Mirra Jun cunabal ri sibalaj pakal rajil. Are qui chomanic ri winak chi ri 

cunabal riꞌ, we yujtal rucꞌ ri vino, cubano chi cätäni ri kꞌaxom.
Nardo Ru biꞌ jun kꞌayes ri xcoj chubanic jun cꞌocꞌalaj cunabal ri sibalaj 

pakal rajil.
Nimalaj rachoch Dios (Are cäbix “Templo” che pa castellano.) Ri 

nimalaj ja pa Jerusalén ri xyactaj ojer rumal ri nim takanel 

Salomón. Xtastaj cꞌu waꞌ che ru kꞌijilaxic ri Dios cumal ri winak aj 
Israel.

Obispo Quel cubij “pastor” o apachin jun ri cäyiꞌ che chi cuchajij ri 
jumulaj cojonelab.

Paraíso Jun lugar re quicotemal. Chilaꞌ queopan wi ri canimaꞌ ri 
cojonelab aretak quecämic, chilaꞌ cꞌut cäqueyej wi ri kꞌij re ri 
cꞌastajibal.

Pascua Jun chque ri qui nimakꞌij ri winak aj Israel, nim cꞌu u banic. Are 
naꞌtabal re ri kꞌij ri xebel lok pa qui kꞌab ri winak aj Egipto ojer. 
(Chawilaꞌ “Caxlan wa ri man cꞌo tä chꞌäm rucꞌ.”)

Pentecostés Jun chque ri qui nimakꞌij ri winak aj Israel. Are ri kꞌij ri 
quetoꞌtaj che ru molixic ri cebada (jun grano ri jeꞌ quelic jas ri 
trigo). Cäban waꞌ aretak ocꞌowinak chi 50 kꞌij ri nimakꞌij Pascua.

Rachoch Dios Jun ja ri cäquimulij wi quib ru winakil ri Dios, we aj 
Israel o e areꞌ cojonelab che ri Cristo.

Ralcꞌual can ri ka mam David Quel cubij “Toꞌl Ke” junam jas ri tzij 
“Cristo” o “Mesías”.

Ralcꞌual ri Dios ri Kas Winak Ri Jesús xucoj we biꞌaj riꞌ chbil rib 
chucꞌutic chi are ri Cristo o ri Mesías ri xtzꞌibax ojer pa ru Lokꞌ 
Pixab ri Dios chi are ri Toꞌl Ke ri cäpetic.

Retal ri ojer trato Ru cojic ri etal riꞌ che ru cuerpo jun ala o jun achi, are 
waꞌ cäbix “circuncisión” che pa castellano, retal ri trato ri xuban 
ri Dios rucꞌ ri mam Abraham ri ojer qui mam ri winak aj Israel.

Sacerdote aj Israel Ri achi ri chaꞌtalic rech cächꞌaw pa qui wiꞌ ri winak 
rucꞌ ri Dios. Jun ri cojom chubanic ri jastak rech ri kꞌijilanic, jeꞌ 
jas ri qui jachic awaj cho ri Dios. Ri qui nimal ri sacerdotes, are 
cäbix “sumo sacerdote” che.

Saduceos Ri tataꞌib saduceos e areꞌ nimak tak winak waꞌ aj Israel. Ri e 
areꞌ cꞌut man cäquicoj taj chi kas tzij quecꞌastaj na ri cäminakib jeꞌ 
jas ri qui cojonic ri fariseos. (Chawilaꞌ Hechos 23:6 -8.)

Sinaí Ri nimalaj juyub riꞌ cäbix “Sinaí” che, xukujeꞌ “Horeb”. Are ri juyub 
jawijeꞌ xchꞌaw wi ri Dios rucꞌ ri Moisés, xuya cꞌu ri Lajuj Takanic 
che.

Sión Are u biꞌ jun juyub pa Jerusalén. Cojom cꞌu ri biꞌaj riꞌ chrij ri tinimit 
Jerusalén xukujeꞌ.

Sodoma y Gomorra Quieb tinimit nakaj che ri Mar Muerto ri xcꞌäjisax 
wi qui wäch ri winak rumal ri itzel tak qui mac.

Tijonelab re ri Pixab E areꞌ achijab waꞌ ri sibalaj xquitijoj quib chrij ru 
Pixab ri Moisés, xquicꞌut waꞌ chquiwäch ri winak.

Toꞌl Ke (“Nuestro Salvador” pa castellano.) Ri biꞌaj riꞌ xcoj che u biꞌ ri 
Dios pa ri Antiguo Testamento. Xcoj cꞌu che ri Jesús ru Cꞌojol 
rumal chi xcäm che ka toꞌic chuwäch ri nimalaj cꞌäjisabal ka wäch.

DICCIONARIO

Trato (Cäbix “pacto” o “testamento” che pa castellano.) Ri ojer trato xban 
rucꞌ ri mam Abraham, rucꞌ ri mam Moisés. Ri Dios xuban jun cꞌacꞌ 
trato cucꞌ conojel ri xecojon che ri Jesucristo ri u Cꞌojol.

Tun Ri “tun” are jun chic u wäch trompeta, man banom tä cꞌu rucꞌ 
chꞌichꞌ, xane rucꞌ ru cꞌaꞌ chij. 

